
. . . . .

1  1 Jesucristo arja riy rumam ja ojer rey David, chka riy rumam Abraham. 
Jawra je xtentzibaj ra jawa quebi rtit remma ja Jesucristo. 2 Abraham, 

ttixel rxin Isaac. Isaac, ttixel rxin Jacob. Jacob, ttixel rxin Judá e rexbil je 
rchalal. 3 Judá, ttixel cxin e c-e ach-i jquebi Fares ruquin Zara, y jquete 
Tamar rubi. Fares, ttixel rxin Esrom. Esrom, ttixel rxin Aram. 4 Aram, ttixel 
rxin Aminadab. Aminadab, ttixel rxin Naasón. Naasón, ttixel rxin Salmón. 
5 Salmón, ttixel rxin Booz, jrute ja Booz, Rahab rubi. Booz, ttixel rxin Obed, 
jrute Obed, Rut rubi. Obed, ttixel rxin Isaí. 6 Isaí, ttixel rxin ja ojer rey David. 
David, ttixel rxin Salomón, jrute Salomón jara ixak jrexkayil Urías nabey. 
7 Salomón, ttixel rxin Roboam. Roboam, ttixel rxin Abías. Abías, ttixel rxin 
Asa. 8 Asa, ttixel rxin Josafat. Josafat, ttixel rxin Joram. Joram, ttixel rxin 
Uzías. 9 Uzías, ttixel rxin Jotam. Jotam, ttixel rxin Acaz. Acaz, ttixel rxin 
Ezequías. 10 Ezequías, ttixel rxin Manasés. Manasés, ttixel rxin Amón. Amón, 
ttixel rxin Josías. 11 Josías, ttixel rxin Jeconías e rexbil je rchalal, y wawe ra 
tak xeoca preso aj Israel y xecmar ela chpam nación Babilonia. 12 Jeconías, 
ttixel rxin Salatiel. Salatiel, ttixel rxin Zorobabel. 13 Zorobabel, ttixel rxin 
Abiud. Abiud, ttixel rxin Eliaquim. Eliaquim, ttixel rxin Azor. 14 Azor, ttixel 
rxin Sadoc. Sadoc, ttixel rxin Aquim. Aquim, ttixel rxin Eliud. 15 Eliud, ttixel 
rxin Eleazar. Eleazar, ttixel rxin Matán. Matán, ttixel rxin Jacob. 16 Jacob, 
ttixel rxin José. José, jara rechjil María, jara María jrute Jesús je Cristo 
nbixa tzra. 17 J-ewra quebi rtit remma Jesucristo, tak namaj ta quelxic 
ruquin Abraham y narecsa ruquin David ecola e catorce che conjelal. Tak 
namaj pchic quelxic ruquin David y narecsa chpam tiemp tak xecmar ela 
aj Israel chpam nación Babilonia e catorce quebnon chka. Y tak namaj pchic 
quelxic chpam jara tiemp y narecsa ruquin Cristo e catorce chka.

SAN MATEO

. . . . .
18 Cawra rbanic tak xalexa Jesucristo. María jrute, arja cutun 

chic rmal José chneclea ruquin. Per tak quemjana tquecom qui 
chek quenjlal xutkixa che m-utz tchic María, xnecjea jun ral. Per 
Espíritu Santo xesmaja rmal cara tak cara xuban. 19 José jcutyuna 
rxin che noca rexkayil, arja jun acha rcan rbeyal rxin Dios, rmal 
cara xpoknaj xuya ruquix María. Rmal cara tak xuchob pnejkal 
nutur cana culbic. 20 Per kas cara remjon rchobic tak chek quenjlal 
xwankera jun ángel rxin Kajaw Dios pe rwaram y cawra xbij tzra: —
José ja at riy rumam ja ojer rey David, mtaxibej ta awi, tecma María 
com acal jcola pe gracia Espíritu Santo xesmajina rxin. 21 María 
necje na jun chit ral ala y jrubi je xtaya jara Jesús. Com jbiaj Jesús 
nbij tzij Dios Toonel, cara ca rubi xtabij com arja net-owa retnamet 
chpam quil quemac, cara xbij ángel tzra José. 22 Njelal jawra xbantaja 
mchek tcara xbantaja, tzra xbantaj wa cumplir je rbin cana Kajaw 
Dios jtzibtanak cana rmal profeta jcawra nbij: 23 —Bien tewcaxaj 
jawrara, cola jun kpoj xtan neywaj na y rmal ra necjea jun ral ala. 
Jara ala Emanuel nbix na tzra. Cara tzibtanak cana. Emanuel nbij 
tzij Dios cola kuquin. 24 Tak xcastaja José cara xuban ajni xbixa tzra 
rmal ángel rxin Kajaw Dios, xeclea ruquin María. 25 Per chpam njelal 
tiemp tak quemjana talexa ral María jnabey acal nmajon nak ta 
xqueban. José tak xuya rubi acal, Jesús rubi xuya.

. . . . .

2  1 Jesús, chpam tnamet Belén xalex wa jcola precwent Judea. Jara 
tiemp Herodes ocnak rey. Cjara ecola e c-e oxi ach-i epenak chpam 

nación jcola pnoriente, arj-e xerkaja chpam tnamet Jerusalén. J-era ach-i 
nmak tak cnaoj. Arj-e xquemaj rcaxic chca wnak cawrara: 2 —¿Abar 
co wa acal je cja xalexa jRey ewxin ixix ja ix aj Israel? Com ajoj cola 
jun chumil katzton ta pnoriente je nkalsana rxin y camic okpenak che 
nekrey-a rukij, cara xecbij. 3 Rey Herodes tak xcaxaj chcola jun chic rey 
xalexa congan junwa xuna y conjelal jecola pJerusalén junwa xeccaxaj 
chka. 4 Ja Herodes xerumol conjelal cjefe sacerdote e quexbil maestro je 
nquetijona cxin wnak tzrij rley Dios jtzibtanak cana ojer rmal Moisés y 
cawra xcaxaj chca ra: —¿Abar tzra nalex wa Cristo? cara xcaxaj chca. 
5 —Chpam tnamet Belén nalex wa jcola precwent Judea, cara xecbij tzra. 

—Cara nekbij chawa com cara tzibtanak cana rmal profeta jcawra nbij: 

SAN MATEO 1 ,  2

6 —Je tnamet Belén jcola precwent Judá, ajnila nim rukij ntzeta cmal ja 
e ktoy tak tzij rxin Judá. Cara nbana tzra com tzra nwanker wa jun ktoy 
tzij, arja ncana cxin netnamet Israel, cara xbij Dios. Cara tzibtanak cana 
rmal profeta. Cara xecbij tzra. 7 Cjara ja Herodes pnalak xutak quesicsic 
ach-i je nmak tak cnaoj. Tak xeekaja ruquin kas congan xucot quechi, 
xcaxaj chca nak kij kas xwankera chumil. 8 Cjara xerutak ela pBelén y 
cawra xbij ela chca: —Jix pBelén kas bien ecanoj acal abar tzra kas xtewil 
wa. Tak xtewla tetka ta rbixic wquin ch-utz cara quenba anen chka che 
cney-a rukij, cara xbij ela chca. 9 Tak xcaxtaja cmal je xbixa chca rmal rey 
cjara xeba. Per jchumil jquetzton ta pnoriente jara xecmow ela quebey. 
Jchumil tak xekaja nmer pe rwá abar col wa acal majon chic xbin ta. 

SAN MATEO 2

10 Arj-e tak xquetzet chumil che xpea congan xequicota. 11 Cjara xeoca 
chpam jay y xquetzet acal rexbil María jrute. Xexquea chwech acal, 
xquemaj ryaic rukij. Cjara xquelsaj ta jquecmon ela je achnak nmak 
rejlal y xecsipaj tzra. Ja xecsipaj jara oro y je achnak jcongan qui rexla 
ajni incienso ruquin mirra. 12 Cjara xeba chic chpam quetnamet per xbixa 
chca pnachic chmajon chic nquemloj ta ruquin Herodes, rmal cara jun 
chwa bey xquecom ela.

. . . . .
13 Tak ebnak chic j-e ach-i cola jun ángel rxin Kajaw Dios xwankera 

chwech José pnachic y cawra xbij tzra: —Catyictaja, tecma ela acal 
rexbil rute y quixnanmaj ela, jax chpam nación Egipto y tzra nquixecje 
wa. Ca anen na quenbina chewa tak xtquixemloj pchic. Cara quenbij 
chewa com Herodes xyamer numaj rconxic acal che ncamsaj, cara 
xbij tzra. 14 Cjara xcastaja José y xyictaja, xucom ela chtacal rexbil 
rute, xeba pnEgipto chaka. 15 Tzra ca xecje wa junlic, cjara xemloj 
ta tak xcoma Herodes. Ja xqueban mchek ta xqueban, tzra xbantaj wa 
cumplir je rbin cana Kajaw Dios jtzibtanak cana rmal profeta jcawrara: 
—Chpam Egipto xentak wa rsicsic wlecwal. Cara nbij.

. . . . .
16 Ja Herodes tak xutzet chmajon rukij xya ta cmal ach-i je 

nmak tak cnaoj congan xukut ri ranm rmal ryiwal. Xuya ela jun 
orden che nquecomsasa acala chtak al-i jecola pBelén, chka chpam 
je lwar jcola chenkaj Belén. Conjelal jquemjon jujun caca cjuna 
nquecomsasa. Com ja Herodes bin tzra cmal ach-i je nmak cnaoj nak 
tiemp kas xwanker ta chumil jara tiemp xoca rbase ajru tak cjuna je 
nquecomsasa. 17 Cara xbana, xecomsasa, tzra ca xban wa cumplir 
jbitanak cana rmal profeta Jeremías jcawra nbij: 18 —Cola jun kul 
ncaxaxa chpam tnamet Ramá, ajnila jun nimlaj bis y jun nimlaj okej 
nuban je ncaxaxa. Jara kul rxin Raquel nquerokej chtak ral. Congan 
okej nuban, nmajon xbochtaj ta rmal che xecoma chtak ral.

. . . . .
19 Tak xcoma Herodes cola jun ángel rxin Kajaw Dios xwankera 

chwech José pnachic pnEgipto y cawra xbij tzra: 20 —Catyictaja, tecma 
ela chtacal rexbil rute, jax quixemloja chpam nación Israel com 
ecomnak chic wnak je ncajo neccomsaj jacal. Cara xbij tzra. 21 Cjara 

SAN MATEO 2

xcastaja y xyictaja, xucom ela acal rexbil rute, xeba, xemloja chpam 
nación Israel. 22 Per José xekaja rbixic ruquin che katbaltzij rxin 
departamento Judea co chic pruka Arquelao rlecwal Herodes. Ja 
Arquelao xecjea precxiwach redta. Tak José xcaxaj jara xxibej ri rmal, 
majon xba ta tzra. Per xkalsas chic chwech pnachic rmal cara xba 
pdepartamento Galilea. 23 Tak xeekaja pGalilea chpam tnamet Nazaret 
xecje wa. Cara xqueban rmal che tzra xbantaj wa cumplir je cbin cana 
profeta tzrij Cristo jcawrara: —Aj Nazaret nbix na tzra. Cara cbin cana.

. . . . .

3  1 Xerla tiemp che Juan Bautista xpeta, ntajina nuya rbixic 
rtzojbal Dios chpam jun tenlic lwar jcola precwent Judea. 

2 Cawra nbij chca wnak: —Tecxa enaoj y tey-a cana rtzilal com 
xyamer npeta jgobierno rxin chcaj, cara nbij chca. 3 Juan arja bitanak 
cana ojer che npe na, cawra bitanak cana tzrij rmal profeta Isaías: —
Cola jun kul ncaxax na chpam tenlic lwar, cawra nbij ra: —Tchumsaj 
rubey Kajaw Dios, jic tey-a, cara tzibtanak cana tzrij Juan. 4 Ja 
Juan resmal camello ocnak retziak jrecsan y cola jun tzum rximben 
xe rpam. Jocnak rway jara je sac ruquin rial che je ncanoj ptak 
kayis. 5 Y necol wa wnak nqueekaja ruquin ajni chca aj Jerusalén 
ajni jecola chpam jle chic lwar jcola precwent Judea, chka conjelal 
jecola chenkaj binel ya Jordán. 6 Tak xeekaja ruquin Juan xebana 
bautizar chpam binel ya Jordán y tzra xquechol wa quil quemac. 7 E 
quiy chca aj fariseo e quexbil aj saduceo arj-e xeekaja ruquin Juan 
che nquebana bautizar per Juan tak xerutzet arja cawra xbij chca: —
Ixix congan itzel tak naoj ewcan, ixix ix ajni ix itzel tak cmetz. ¿Nak 
nbina chewa che nquixnanmaja chwech nimlaj juicio je ntajin ta? 
8 Per kas mer rubey neban, xtwachin ta utzil rxin Dios ptak ewanm, 
njawara yatanak chewij chneban we ktzitzij che ecxon chic enaoj. 9 Y 
mex cawra techob kaja ptak ewanm: —Ajoj ok riy rumam Abraham 
rmal cara ok retnamet Dios, mex cara techob. Cara quenbij chewa 
com Dios majon pen ta tzra nquerwankersaj jle riy rumam Abraham 
tzra jle abaj la. 10 Chka camic ra chenkaj co chwa juicio rxin Dios 
ajni rbanic jun icaj chumin chic che nchoya jle che tzra. Je che 
jmajon wen ta rwech nuya jara nchoya njelal y nporoxa pkak. 
11 Anen ya quencsaj che quixnbanbej bautizar y tak nquixbana 
bautizar jara rital che echbon chic che nequex enaoj y neya cana 
rtzilal. Per co chna jun penak xjara jlal quemjana tumaj rij rsamaj, 

SAN MATEO 2 ,  3

arja más chna nim poder cola pruka que chenwech anen. Anen me 
tyataja chwij xtenkil oc ta ruquin nexte che rcaxic nara rexjab. Arja 
nquixruban bautizar per Espíritu Santo ruquin kak nquixrbanbej 
bautizar. 12 Arja rchumin chic ri che nyonaj jwen y jmajon wen ta 
ajni nuban jun acha nuquiek rwech trigo tzra pala, nyonaj trigo 
chpam je rtzilol. Cjara nucol trigo chpam rcolibal per je rtzilol 
npuroj pkak per jara kak majon nchuptaj ta. Cara xbij Juan chca.

. . . . .
13 Jesús arja xel ta pGalilea, xba ruquin Juan chuchi binel ya 

Jordán. Jrechbon ela nba che nebana bautizar rmal Juan. 14 Per 
tak xekaja, ja Juan majon nrajo ta nuban bautizar, cawra xbij 
tzra: —Per kas rbeyal, anen cnabna bautizar, per atet tak wan 
nawajo catnuban bautizar, cara xbij Juan. 15 Y cawra xbixa tzra 
rmal Jesús: —Camic quenaban wa bautizar com ncatzina che 
nkaban njelal rbeyal je njoxa chka rmal Dios che nkaban, cara 
xbixa tzra Juan. Cjara Juan xuban bautismo. 16 Ja Jesús chek 
xbantaja bautizar xel ta pya y chek quenjlal xjaktaja caj. Cjara 
xutzet Espíritu Santo rxin Dios ajni jun paloma xkaj ta ruquin. 
17 Y cola jun kul xcaxaxa penak chcaj y cawra xbij: —Ja ca wa 
quilaj Wlecwal, congan quenquicota tzrij, cara xbij rukul Dios.

. . . . .

4  1 Cjara ja Jesús xecmar ela rmal Espíritu Santo, xba chpam 
tenlic lwar che nbana tentar rmal diablo. 2 Cawnak kij cawnak 

aka majon xwa ta. Tak xetzkata cawnak kij cawnak aka xmajtaja 
rmal kaknic rpam. 3 Ja itzel wnak xba ruquin Jesús chnerebna tentar 
y cawra xbij tzra: —We ktzitzij at Rlecwal Dios tbij ca tzra nicaj abaj 
jawra che noca way, cara xbij tzra. 4 Jesús cawra xbij tzra: —Cawra 
tzibtanak cana chpam rtzojbal Dios: —Je wnak mruyon ta way 
ncatzina chca tzra ccaslemal per njelal rtzojbal Dios jara ncatzina 
chca chka, cara xbij Jesús. 5 Cjara ja diablo xucom el chic Jesús, xba 
chpam santlaj tnamet Jerusalén. Tak xeekaja xjotba pe rwá nimlaj 
templo rxin Dios 6 y cawra xbij tzra: —We ktzitzij che at Rlecwal 
Dios tecka ela awi wawe com chpam rtzojbal Dios cawra tzibtanak 
cana chawij: —Ja Dios nquerutak ta ángel che ncatquechjalbej, j-e 
nquetzmowa awxin ch-utz cara majon nasoc ta awkan chwech 
abaj, cara tzibtanak cana, cara nbij ja diablo. 7 Ja Jesús cawra xbij 

SAN MATEO 3 ,  4

chic tzra: —Cawra tzibtanak cana chpam rtzojbal Dios: —Mtaban ta 
probar Awajaw Dios, cara xbij. 8 Jxuban chic diablo, xucom el chic 
Jesús y xeba pe rwá jun nimlaj jyu. Tak xeekaja xumaj rcutic chwech 
je gobierno rxin njelal tnamet jcola chwech ruchlew y njelal mibil 
jcola chwech, 9 y cawra xbij chic tzra: —We xtcatexquea chenwech 
y naya nukij, anen quenjach pnaka je gobierno rxin njelal tnamet 
jnemjon rcutic chawech, cara xbij tzra. 10 Jesús cawra xbij tzra: —
Jat Satanás, catel ela chenwech, com cawra tzibtanak cana chpam 
rtzojbal Dios: —Xruyon Dios Awajaw ncatexquea chwech, xruyon arja 
naya rukij, cara xbij tzra. 11 Cjara xba ja diablo xuya cana Jesús, y 
chek quenjlal xepeta nicaj ángel xecret-o Jesús.

. . . . .
12 Tak xekaja rbixic ruquin Jesús che Juan Bautista xecsasa pcars 

cjara xuya cana lwar abar co wa y xba pGalilea. 13 Tak xekaja 
pNazaret majon xecje ta tzra, xba pCapernaum y tzra xecje 
wa. Capernaum chiya co wa, tzra co wa abar co wa c-e lwar, 
jun Zabulón rubi y jun chic Neftalí rubi. 14 Cara xbantaja ch-utz 
cara tzra nbantaj wa cumplir jbitanak cana ojer rmal profeta 
Isaías tzrij c-e lwar jcawrara: 15 —Cola nbantaj na chpam c-e lwar 
Zabulón ruquin Neftalí, jara lwar tzra co wa abar co wa mar, 
pjupraj binel ya Jordán co wa, precwent Galilea co wa jabar 
eco wa je wnak jme aj Israel ta. 16 Je wnak jecola chpam jara 
lwar xe pkejkum eco wa nabey mul per nquetzet na jun nimlaj 
luz, ecola chpam jun bey xe cmic recmon ta nabey mul per camic 
nsakersas na quebey chquewech rmal luz. Cara bitanak cana. 
17 Jesús jara kij xumaj ela rbixic rtzojbal Dios chca wnak y cawra 
nbij chca: —Jgobierno rxin chcaj xyamer nerkaja rmal cara tak 
quenbij chewa, tecxa enaoj, tey-a cana rtzilal, cara nbij chca.

. . . . .
18 Ja Jesús kas remjon binem chuchi ya rbin-an Galilea tak ecola 

e c-e ach-i xeruwil e alxic, jun Simón rubi, chka Pedro nbixa tzra, y 
jun chic Andrés rubi. Arj-e com e chpoy chu kas quemjon rquiekxic 
quecam pya tak xeiltaja rmal Jesús. 19 Y cawra xbixa chca: —Jo 
quixetre ta chwij, anen quenya jun samaj chewa per me chpoj chu xta 
neban, wnak chic nqueechap, cara xbixa chca. 20 Arj-e xecchakla cana 
quecam y xetre ela tzrij Jesús. 21 Kas quemjon binem ja Jesús ecol 

SAN MATEO 4

chic e c-e ach-i xeruwil, chka e alxic, jun rbin-an Jacobo y jun chic 
Juan rubi, e rlecwal Zebedeo, ecola chpam jun lanch quexbil quedta, 
quemjon rchumsic quecam. Xesiquis pona rmal Jesús. 22 Arj-e alnak 
xeel ta chpam lanch, xecje cana quedta chpam y xetre ela tzrij Jesús.

. . . . .
23 Jesús arja xba nat nkaj chpam departamento Galilea, nquertijoj 

wnak ptak jay rxin molbal riil jabar nquemol wa qui che rcaxic 
rtzojbal Dios, nuya rbixic chca utzlaj tzij tzrij gobierno je rxin 
chcaj y chka ecola yuw-i nquerchumsaj chka bechnak opech 
ntiona chca. 24 Y xba rbixic chpam njelal lwar jcola precwent Siria. 
Xecmar ela conjelal yuw-i ruquin. Chka bechnak opech yubil ccan, 
chka bechnak opech ntiona chca, wcola itzel tak espíritu eocnak 
pcanm, wcola rex cmic ccan, we sic, xecmar ela conjelal ruquin 
y nquerchumsaj. 25 Y congan e quiy wnak xetre ela tzrij ajni chca 
jecola chpam departamento Galilea, jecola chpam lwar rbin-an 
Decápolis y chca aj Jerusalén y jecola chpam jle chic tnamet jcola 
precwent Judea, chka jecola pjupraj binel ya Jordán.

. . . . .

5  1 Ja Jesús tak xutzet che congan e quiy wnak arja xba, xojtea 
chwech jun jyu, xuwil jun lwar y tzra xetzbe wa. Je rdiscípulo 

xeekaja ruquin. 2 Xumaj ca ctojxic y cawra xbij chca: 3 —Congan 
quicotemal rxin Dios nyataja chca wnak jcutkin che ncatzin wa 
Espíritu rxin Dios chca ch-utz cara ja nwankersana rmibil Dios 
ptak canm com cxin cara jgobierno rxin chcaj. 4 Congan quicotemal 
rxin Dios nyataja chca wnak je nqueoka y nquebisona com nyukbax 
na quecux. 5 Congan quicotemal rxin Dios nyataja chca wnak tak 
nquewil je achnak chpam ccaslemal tak arj-e ne pruka Dios 
nquejach wa com chca nyataj wa jun herencia. Ja herencia je nyataja 
chca jara rwech ruchlew. 6 Congan quicotemal rxin Dios nyataja chca 
wnak jcongan necyarij nquetzuk canm che rbanic rbeyal je nrajo Dios 
com je rbeyal jnecyarij jara xtnoj na ptak canm. 7 Congan quicotemal 
rxin Dios nyataja chca wnak jnecpoknaj quewech wnak com arj-e 
npoknax na quewech chka. 8 Congan quicotemal rxin Dios nyataja 
chca wnak jchajchoj rwech canm com arj-e nquetzet na rwech Dios. 
9 Congan quicotemal rxin Dios nyataja chca wnak je nquechumina je 
wnak che quiil nquecjea chbil tak qui com tzra nqueotkix wa che 

e rlecwal Dios. 10 Congan quicotemal rxin Dios nyataja chca wnak je 
nbana lowlo chca rmal je nqueban rbeyal rxin Dios com cxin cara 
jgobierno rxin chcaj. 11 Congan quicotemal rxin Dios nyataja chewa 
tak nquixtzuja y nquixyoka y tak nbana njelal rwech lowlo chewa 
y tak nbixa njelal rwech rtzilal chewa jme ktzij ta y xe nmal anen 
tak cara nbana chewa. 12 Tak cara nqueban chewa quixquicot ca, 
per ncongan quixquicota, com jara cola jun nimlaj rtojbalil nyataj 
na chewa chcaj. Quixquicota com cara xbana chca ojer tak profeta, 
congan lowlo xbana chca.

SAN MATEO 5

. . . . .
13 Ixix ix atzam rxin jawra rwech ruchlew, kas wen retzyil 

ccaslemal wnak neban. Per atzam we xkaxa, jara majon chic 
retzyil y ¿nak nchomrsbex chic rxin? We xkaxa, jara majon 
chic rcatzil, xe nchakix ela y npak cana chakan cmal wnak. 
14 Ixix ix luz wawe chwech ruchlew che nesakersaj quebey wnak. 
Ajni tzra jun tnamet pe rwá jun jyu co wa, mesquier necwina 
niwaj ri. 15 Ajni nqueban wnak majon nquetzaj ta jun candil y 
xtecjupba ta jun cjon tzrij. Per je nqueban, nquetzaj jcandil y chcaj 
nectzakba wa ch-utz cara je wnak jecola pjay psak nquecje wa 
che conjelal. 16 Cara tca nuban jluz jcola ptak ewanm ixix chka, 
xtsakersaj ta quebey wnak chquewech ch-utz cara je wnak tak 
xtquetzet utzil jneban chca, arj-e xtqueya ta rukij Ttixel ewxin 
jcola chcaj.

. . . . .
17 Mexte techob chwij che anen enpenak che quenreyjo kaja ley 

jtzibtanak cana rmal Moisés ruquin tijonem jtzibtanak cana cmal profeta. 
Per mcara ta, me enpenak ta che quenreyjo, anen enpenak che quenrebna 
cumplir. 18 Cara quenbij chewa com jara ley ne nbantaj wa cumplir njelal, 
per nexte jtzit tzra mquita xtbantaja cumplir. Ne ktzij wa je xtenbij chewa 
ra, majon pen ta nquis wa caj ruquin rwech ruchlew que chwech jun 
chit punto rxin ley mquita xtbantaja cumplir. 19 Je wnak chka bechnak 
wnak opech wcola jun mandamiento rxin ley, we nqueban tzra com ajni 
majon y necbij tzra chjawra mandamiento majon kas ta ncatzina nnimaxa, 
y wcara nquecut chquewech wnak, arj-e chka majon nmak ta quekij 
chpam gobierno je rxin chcaj. Per je wnak necnimaj mandamiento y ncara 
nquecut chquewech wnak chka, arj-e nmak quekij chpam gobierno je 
rxin chcaj. 20 Anen quenbij chewa, je rbeyal rxin Dios jneban we xjunam 
ajni rbeyal je nqueban maestro je nquetijona cxin wnak tzrij rley Dios, we 
xjunam ajni rbeyal nqueban aj fariseo, jara majon nquixoc ta chpam 
gobierno je rxin chcaj, ne ncatzin wa che ixix neban más rbeyal rxin Dios 
que chwech je nqueban j-e. 21 Ixix ewcaxan jbitanak cana ojer chca wnak 
jcawrara: —Mteban ta cmic, wcola jun xtuban cmic jara nkat na tzij tzrij. 
Cara bitanak cana. 22 Per anen quenbij chewa, wcola jun nuban ryiwal tzra 
jun rchalal jara nkat na tzij tzrij. Wcola jun nbij tzra rchalal: —Tak at 
necnic, wcara nbij tzra, jara necmar ela chquewech nmak tak katbaltzij 

che nketa tzij tzrij. Wcola jun nbij tzra rchalal: —Xat itzel wnak, majon 
Dios awquin, wcara nbij tzra, jara necje cana chpam jun nimlaj lowlo 
je chpam kak. 23 Rmal cara quenbij chewa, tak cola ofrenda necom 
pa, wechbon neya chwech altar y netzujuj chwech Dios, per xerkaja 
pnewá che ebnon lowlo tzra jun ewchalal, 24 jneban camic, mtetzujuj tna 
eofrenda, tey-a cana abar tzra co wa altar, jax echumij ewi nabey mul 
ruquin ewchalal. Tak xtquixchumtaja ruquin quixemloj ta, cjara ca utz 
chic netzujuj eofrenda. 25 Wcola jun nyowa part chewij, per jneban camic 
tak emjon binem che nquixba pkatbaltzij tchumsla ewi ruquin. We mcara 
ta neban, je nyowa part chewij arja nquixrujach pruka juez y ja juez 
nquixrujach pruka policía y nquixrucsaj pcars. 26 Ne ktzij wa je xtenbij 
chewa ra, nmajon nquixel ta pcars, cjara nquixel ta tak netoj cana njelal 
ecas, per next jun centavo mquita xtetoj cana. 27 Chka ewcaxan jbitanak 
cana ojer jcawrara: —Mtquixoc ta cuquin ixki jme ewexkilal ta, ruquin 
je ixki mtqueoc ta cuquin ach-i jme e quechjilal ta. Cara bitanak cana. 
28 Per anen quenbij chewa, wcola jun xutzet jun ixak y xyarij kaja pranm 
jara junam ruquin che xoca ruquin ixak je xyarij kaja pranm. 29 We 
ekawech jcola pnewejquenka xe nquixerchajtij y nquixerkasaj chpam il 
mac, jneban camic tewsaj ela y tchakij ela. Cara quenbij chewa com más 
na utz netzila jun ekawech que chwech njelal ecuerpo nba pkak. 30 We 
eka jcola pnewejquenka xe rmal tak nquixkaja chpam il mac, jneban 
camic tchupuj ela y tchakij ela chka com más na utz netzila jun eka que 
chwech njelal ecuerpo nba pkak. 31 Cawra bitanak cana ojer chka: —Wcola 
jun junlic xujach cana rexkayil ncatzina nuban cana jun wuj y ntzibaj 
cana chpam che junlic nujach cana, y tak xecchoja wuj nujach cana tzra 
ixak. Cara bitanak cana. 32 Per anen quenbij chewa, jun acha chka bechnak 
acha opech, wnujach cana junlic rexkayil y ja rexkayil majon majcunnak 
ta ruquin jun chic acha jara xnumin rexkayil chnuban adulterio. Y wcola 
jun acha nucom jun ixak xe jchon cana jara acha adulterio nuban chka. 
33 Jun chic jewcaxan jbitanak cana chca wnak ojer jcawrara: —Mexte me 
ktzij ta teban tak neban jurar, per achnak netzujuj tzra Kajaw Dios y jneban 
jurar tzra tebna ca cumplir. 34 Per anen quenbij chewa, nexte wjic teban ta 
jurar. Mteban ta jurar prubi caj com jcaj jara ocnak rtzulibal Dios jnimlaj 
Rey. 35 Mteban ta jurar prubi ruchlew chka com ruchlew jara ocnak 
rpalibal rkan Dios. Mteban ta jurar prubi tnamet Jerusalén chka com 
Jerusalén jara ocnak retnamet Dios jnimlaj Rey. 36 Nexte tecsaj ewá chka 
che nebanbej jurar com ixix mtquixecwina nequex rcolor jun chit resmal 
ewá xteban ta sak tzra o kak. 37 Tak cola jun achnak nebij, wxebij j-e, j-e 

cara, wxebij mne, mne cara. Wcola jle chic tzij je mja ta j-e, owe mne, 
jara xe rxin diablo. 38 Jun chic jewcaxan jbitanak cana ojer: —Wcola jun 
xatzila jun rkarwech cara nbana chawa atet chka, ncara recxel nbana 
chawa, ntziloxa jun akawech. Wcola jun xawsaj jun réy cara nbana 
chawa atet chka, nbana recxel chawa, newsas na jun awéy. Cara bitanak 
cana. 39 Per anen quenbij chewa, mteya ta recxel chca je nquebnowa 
lowlo chewa. Jneban camic, wcola jun xuya jun ka chaplaj tey-a cas tzra 
chnuya jun chic pjupraj aplaj. 40 Wcola jun xixrucom ela pkatbaltzij y nrajo 
numaj ecmis, jneban jara tey-a tzra y tey-a echump tzra chka. 41 Wcola 
jun xixruban mandar che nquixoca xuxe jun ejkan y nquixetre ela tzrij y 
nbij chewa que pjun kilómetro ney-a wa, per jneban ixix jara que pe c-e 
kilómetro ney-a wa. 42 Wcola jun xcutuj jun achnak chawa tey-a tzra, y 
wcola jun nrajo nukaj pak chawa tey-a tzra chka. 43 Jun chic jewcaxan 
jbitanak cana ojer: —Queewaj-o eprójimo y itzel queetzta je nquetzelana 
ewxin. Cara bitanak cana. 44 Per anen quenbij chewa, queewaj-o je 
nquetzelana ewxin. Wecola nquebina itzel tak tzij chewa per ixix xruyon 
utzlaj tak tzij nebij chca, y wecola xitzel nquixquetzet per ixix xutzil tebna 
chca, y tak ecola nquetzjuwa ewxin y pkan je tzij necbij chewa per ixix 
tebna orar pquecwent. 45 Cara ta neban ch-utz cara ne ix kalaj wa che ix 
rlecwal Dios Ttixel jcola chcaj, ajni nuban ja nelsaj ta kij pquewá wnak 
chka bechnak wnak opech, che e itzel tak wnak o we e utzlaj tak wnak, y 
chka nkasaj jab pquewá conjelal je nquebnowa rbeyal rxin Dios y chka 
jmajon nqueban ta rbeyal. 46 Cara quenbij chewa com wex queyon j-era lok 
nqueena jlok ixquen-on ixix ¿lcola rtojbalil nyataja chewa nechob ixix tak 
cara neban? Tak wex cara neban ix junam ra cuquin e mloy tak impuesto 
com arj-e lok nquena chbil tak qui. 47 Y wex queyon ewchalal nqueekijla 
xjunam ebanic ra cuquin wnak chka bechnak wnak opech. Cara quenbij 
chewa com je wnak majon opech cutkin ta rwech Dios arj-e nqueckijla 
cchalal chka. 48 Rmal cara quenbij chewa, ajni rebnon Edta Dios jcola 
chcaj nmajon mquita nojnak ojben riil pranm cara ca chewa ixix chka 
ncatzina che nnoja ptak ewanm ojben riil rxin Dios chka.

. . . . .

6  1 Ecola je wnak tak nqueya rukij Dios per xe chquewech 
wnak nqueban wa ch-utz cara nyaa quekij nquechob j-e. 

Per ixix tebna cwent, mteban ta cara, wex cara neban nmajon 
achnak nechec che nyataja chewa rmal Ttixel jcola chcaj. 2 Rmal 
cara quenbij chewa, tak cola jun ayuda nesipaj mtewsaj ta rtzojxic 

ajni nqueban wnak xcaca queplaj. Arj-e xe chpam jay rxin molbal 
riil necsipaj wa ayuda ruquin ptak bey ch-utz cara nyaa quekij 
cmal wnak je nquetztowa cxin. Anen ne ktzij wa quenbij chewa, 
tak nyaa quekij cmal wnak, ruyon oca jara nquechec y majon 
chic nak. 3 Per ixix tak cola jun ayuda nesipaj nmajon ta rbixic 
newsaj y nmajon xtcutkij ta jecola ewquin. 4 Cara ta neban ch-utz 
cara majon achnak notkina. Wcara neban, je Ttixel ewxin jnutzet 
njelal mesque wewtanak chquewech wnak, arja nuya chewa jun 
rtojbal per ne chquewech wnak nuya wa chewa.

. . . . .
5 Jun chic, tak neban oración mteban ta cara ajni nqueban wnak 

xcaca queplaj. Cara quenbij chewa com arj-e congan nel ta quecux 
tzrij tak nquepea ptak jay rxin molbal riil che rbanic oración ruquin 
ptak je esquina rxin bey. Cara nqueban ch-utz cara nyaa quekij cmal 
wnak je nquetztowa cxin. Anen ne ktzij wa quenbij chewa, tak nyaa 
quekij cmal wnak ne xruyon oca jara nquechec tzrij y majon chic 
jun achnak. 6 Per ixix tak neban jun oración quixoca ptak ewuchoch y 
ttzapij echi y quixtzijon ca ruquin Ttixel ewxin jmajon ntzettaj ta y 
rutkin njelal achnak mesque wewtanak chquewech wnak, y arja nuya 
chewa jun rtojbal per ne chquewech wnak nuya wa chewa. 7 Jun chic, 
tak neban oración mteban ta ajni nqueban wnak jmajon cutkin ta 
rwech Dios. Cara quenbij chewa com arj-e chek carat neccamluj rbixic 
je quetzij jmajon noc wa, nquechob j-e tak chek carat neccamluj 
quetzij ncaxaxa c-oración. 8 Mteban ta cara ixix ajni nqueban j-e com 
Ttixel ewxin arja rutkin chic nak ncatzina chewa mesque quemjana 
tecutuj tzra. 9 Rmal cara quenbij chewa, tak neban oración cawra nebij: 

—Kadta Dios jatcola chcaj, lok ta xtnaa abi cmal wnak. 10 Tkaj pca 
agobierno wawe chwech ruchlew, xtbantaj ta wawe ajni nrajo awanm 
ajni nbana chawa tzra chcaj ne ncatnimax wa. 11 Kij kij xtaya ta 
kaway je ncatzina chka. 12 Tecyu kil kamac ajni nkaban ajoj nquekacuy 
je wnak tak nqueban je lowlo tak achnak chka. 13 Atet ta xtcatchajina 
kxin y mquita xtokkaja pruka diablo, koat-o pruka. Jawra nekcutuj 
chawa com pnaka atet co wa njelal gobierno, y pnaka co wa njelal 
poder, y noc na yabal akij njelal achnak, y at cara rxin junlic chpam je 
tiemp jpenak. Amén. Cara ta rbanic oración neban. 14 Tak nqueecuy je 
wnak tak nqueban lowlo chewa ja Ttixel ewxin jcola chcaj nquixrucuy 
chka. 15 Wmajon nqueecuy ta, chka ja Ttixel majon nquixrucuy ta.

. . . . .
16 Jun chic, tak ixix neban jun ayuno chneyabej rukij Dios mteban 

ta ajni nqueban je wnak xcaca queplaj com j-e xjic necyarij tak nbis 
nqueban tzra queplaj, per nlowlo bis nqueban ch-utz cara nquetzeta 
cmal wnak che ayuno quemjon rij. Anen ne ktzij wa je xtenbij chewa, 
tak nyaa quekij cmal wnak tak nqueban ayuno njara oca nquechec 
tzrij y nmajon chic jun achnak. 17 Per ixix tak neban ayuno kas bien 
tchumsaj ewi, tejca ewá y bien techja eplaj 18 ch-utz cara je wnak 
majon ncutkij ta che ayuno emjon rbanic, y xjun oca ojtakyona jara 
Ttixel ewxin jmajon ntzettaj ta. Wcara neban, Ttixel ewxin jnutzet 
njelal achnak mesque wewtanak chquewech wnak, arja nuya na 
chewa jun rtojbal per ne chquewech wnak nuya wa chewa.

. . . . .
19 Me tba ta ecux tzrij quiyersan mibil wawe chwech ruchlew com mibil rxin 

rwech ruchlew xe nchecpina o xe ncuxara, y mpen ta chka nqueoca elkoma 
ruquin y nquelkaj ela. 20 Per jneban, tba ecux tzrij quiyersan mibil rxin chcaj com 
mibil rxin chcaj jara majon nchecpin ta y majon xtcuxar ta, y majon nqueekaj ta 
elkoma tzra che xtquelkaj ta. 21 Anen xenbij jawra tzij chewa com achnak mibil 
bnak wa ecux, tzra ca co wa ewanm chka. 22 Ja ekawech cara rbanic ajni jun 
luz je ixrey-on psak, wmajon yojtanak ta y majon achnak rebnon jara psak cara 
co wa njelal ecuerpo. 23 Per we xyojtanak ekawech jara pkejkum cara co wa 
njelal acuerpo. Y cara ca tzra luz jyatanak chewa ptak ewanm, we nchupa jara 
congan jun nimlaj kejkum nquixecje wa. 24 Jun wnak chka bechnak wnak opech 
majon xtecje ta e c-e rpatrón, wcara nuban jara jun wen nutzet y jun chic xitzel 
nutzet, o we nnimaj jun y jun chic mtnimaj. Cara ca chka, mesquier xteyke ta 
acux ruquin Dios y xteyke ta acux ruquin mibil rxin rwech ruchlew. 25 Rmal 
cara tak quenbij chewa, mtekaysaj ta ewi chpam ecaslemal y xtechob ta: —¿Nak 
nkataj chca wa? y xtechob ta tzrij etziak: —¿Nak nkacsaj chca wa? Mtechob ta 
cara. Dios nuya njelal je ncatzina tzra ecaslemal ruquin tzra ecuerpo. ¿Le mtuya 
cara chewa chka nak netaj ruquin etziak? 26 ¿Le mtqueetzet ca chtak tzquin 
je nquerupina chcaj? Arj-e nmajon jun ctejcon quetcon ta y nmajon jun csech 
xtquemol ta per Edta jcola chcaj arja netzkuwa cxin. Per ¿lme ixix tca más ix 
vale que chquewech tzquin? 27 Jun chic, per nmajon jun chewa mesque ncongan 
xtkaysaj ri xtecwin ta ruyon xtuwik ta rquiybal y xtel ta más nim rkan. 28 Y tzrij 
tziak ¿nak tzra tak nekaysaj ewi tzrij che rconxic? Tewsaj enaoj tzrij ctzej nak 
nuban tak nquiya ptak kayis, nmajon nesmaj ta y nmajon nkinon ta. 29 Anen 

quenbij chewa camic, ja ojer rey Salomón mesque ncongan byom per nmajon tziak 
xucsaj ta ntkaxnak wen je retzbalil ajni retzbalil je ctzej. 30 Je ctzej mesque xe 
ncoma, mesque xnechkija chanim y nporoxa pkak, per Dios nuya retzbalil. Wcara 
nuban ¿le mtuya cara chewa chka je etziak jnecsaj? Xerwara quenbij chewa, 
majon kas ta ykula ecux ruquin Dios. 31 Rmal cara quenbij chewa, mtekaysaj ta 
ewi: —¿Nak nkataj chca wa? mtebij ta cara, chka mtebij ta: —¿Nak tziak nkacsaj 
chca wa? 32 Cara quenbij chewa com je wnak jmajon cutkin ta rwech Dios j-era 
nquebnowa cara. Jchewa ixix, ja Edta Dios jcola chcaj arja bien rutkin njelal 
je achnak jawrara je ncatzina chewa. 33 Per kas ncatzina neban, rgobierno Dios 
techbo nabey mul y chka tebna rbeyal je rxin ja Dios. Wcara neban, njelal achnak 
je ncatzina chewa jara nyataja chewa. 34 Rmal cara quenbij chewa, mtekaysaj ta 
ewi rmal jpenak chewech je rxin chwak cabij. Wcola je problema rxin chwak ne 
rxin chwak wcara, mteban ta camic. Jujun kij nquiy wa je reproblema recmon ta.

. . . . .

7  1 Mtquixoc ta ix ktoy tak tzij chquij wnak ch-utz cara ja Dios majon 
nukat ta tzij chewij chka. 2 Cara quenbij chewa com nak necsaj 

chquij wnak che nekatbej tzij chquij jara nucsasa chewij ixix chka. Ajni 
neban chca wnak cara nuban Dios chewa ixix chka. 3 ¿Nak tzra tak 
nechulchin tak nuban jun chit ril ewchalal per majon nena kta ixix je 
nmak tak ewil jneban? Tak neban cara jara junam ruquin tak nachulchij 
jun rcutal che jcola chi rkarwech ewchalal per majon netzu kta jun 
nimlaj che jcola pnekawech ixix. 4 Chka nak tzra tak nebij tzra ewchalal 
cawrara: —Wchalal, koawcaxaj jun rmaj, nkajo nkaya anaoj tzrij il mac 
jcola chpam acaslemal, cara nebij tzra, per chpam ecaslemal ixix más na 
quiy il mac cola chpam. 5 Jara xcaca eplaj neban. Wnewajo neya rnaoj 
ewchalal ncatzina nabey mul neya cana rtzilal jcola chpam ecaslemal 
ixix ch-utz cara nquixecwina neya utzlaj naoj tzra ewchalal. 6 Je achnak 
rxin Dios mteya ta chquewech tze y je rmibil mtequiek el ta chquewech 
ak, jara xe nquepak kaja pe ckan y cjara nqueba chawij y ncatquexil.

. . . . .
7 Tcutuj tzra Dios je ncatzina chewa y arja nuya chewa, tcanoj 

jnewajo y newil, ttarij chijay y njaka chewech. 8 Cara quenbij chewa 
com conjelal je nquecutuna nyataja chca, je nquecanona nyataja chca 
che nquewil y je nquetarina chijay njaka chquewech. 9 O ¿lcola jun 
ttixel chewa ixix tak ncutuxa jun xquelway tzra rmal jun rlecwal y jun 
abaj nuya pruka? 10 O we ncutuxa jun chu tzra ¿lnuya jun cmetz 

tzra? 11 Ixix mesque ix lowlo per ewutkin neya utzlaj tak achnak chca 
ewlecwal, peor cara Edta ixix jcola chcaj, arja nuya utzlaj tak achnak 
chca je nquecutuna tzra. 12 Cara ca rbanic, nak neyarij ixix che nbana 
chewa cmal wnak cara ca tebna ixix chka chca j-e. Com cara nucut 
chkawech rtzojbal Dios jtzibtanak cana chpam ley y cmal je profeta.

. . . . .
13 Cola jun pe rchijay congan cola per xerwara nquixrey-a chpam 

utzlaj caslemal je rxin Dios, jara pe rchijay chpam quixoc wa. Cara 
quenbij chewa com co chna jun pe rchijay congan nim y ncatruya 
chpam jun bey congan nim rwech chka, mpen ta ncatoca chpam per 
xerwara xe chpam nimlaj lowlo ncatercaj wa, jara pe rchijay e quiy 
je wnak nqueoca chpam. 14 Cara quenbij chewa com pe rchijay je 
nquixrey-a chpam utzlaj caslemal je rxin Dios jara chit col rwech y 
ncatruya chpam jun bey congan pen y xme quiy ta nquewlowa.

. . . . .
15 Tebna cwent ewi chquewech wnak je profeta nquechexa per me ktzij ta 

che e profeta. Arj-e tak nqueekaja ewquin neckalsaj qui chewech chmajon 
nak itzel nqueban chewa, e ajni chtak carnel nquetzeta per ptak canm e 
ajni utiwa, xe cmic nqueban. 16 Ajni tzra jun che, rmal rwech jnuya tzra 
nawutkij wa nak cheal, y cara ca chca wnak chka, rmal jnatzet chpam 
ccaslemal tzra nawutkij wa nak cbanic. Ta quix majon xtwachij ta uva 
nexte xulquiej xtwachij ta higo. 17 Cara ca rbanic, njelal utzlaj tak che kas 
wen rwech nuya y njelal itzel tak che itzel rwech nuya. 18 Ja utzlaj che 
majon xtuya ta itzel rwech nexte itzel che xtuya ta wen rwech. 19 Njelal che 
jmajon wen ta rwech nuya jara nchoya y nporoxa pkak. 20 Cara ca cbanic 
wnak, rmal je ntzeta chpam ccaslemal tzra nawutkij wa nak cbanic.

. . . . .
21 Je wnak je nquebina chwa: —Kajaw, Kajaw, arj-e mconjelal 

ta nyataja chca che nqueoca chpam gobierno je rxin chcaj, per 
achnak nquebnowa ajni nrajo ranm Nedta jcola chcaj j-era 
nyataja chca che nqueoca chpam gobierno je rxin chcaj. 22 Tak 
xterla nimlaj kij rxin juicio e quiy wnak cawra necbij chwa: —
Kajaw, Kajaw ¿le me pnabi tca atet xkaya wa rbixic rtzojbal Dios? 
¿Le me pnabi tca atet xekawsaj el wa je itzel tak espíritu ptak 
canm wnak? ¿Lme pnabi tca atet chka xkaban nmak tak milagro? 

23 Y anen cawra quenbij chca: —Anen majon xenwutkij ta ewech, 
quixel ela chenwech ix bnoy itzel tak achnak. Cara quenbij chca.

. . . . .
24 Nak nquecaxana jnemjon rbixic y we necnimaj jquenbij chca che 

nqueban, arj-e cawra cbanic, e junam ruquin jun acha congan rnaoj, 
xuban jun ruchoch y pe rwá abaj xutic wa. 25 Xumaj ca rij jun nimlaj 
kjaljab y congan xquiya rkan tak ya y xjaktaj ta jun nimlaj kek. 
Congan lowlo xbana tzra jay per majon xba ta penlew com pe rwá 
abaj co wa. 26 Nak nquecaxana je nemjon rbixic y majon necnimaj ta 
jquenbij, arj-e cawra cbanic, e junam ruquin jun acha jmajon rnaoj 
jxutic jun ruchoch y psenyi xtzuba wa. 27 Xumaj ca rij jun nimlaj 
kjaljab y congan xquiya rkan tak ya y xjaktaj ta jun nimlaj kek. 
Congan lowlo xbana tzra jay y xcaxa ptak ulew y che njelal xyojtaja. 
Cara xbij Jesús. 28 Tak xbitaja njelal tzij rmal Jesús j-e wnak kas xel 
ta quecux tzrij jtijonem nuya. 29 Cara xqueban wnak com jtijonem 
nuya chca congan nqueruchap, bien kalaj chruquin Dios penak wa 
je nbij, mjunam ta ruquin tijonem je nqueya je maestro je nquetijona 
cxin wnak tzrij rley Dios jtzibtanak cana rmal Moisés.

. . . . .

8  1 Ja Jesús xexle ta chwech jyu, tak xkaj ta congan e quiy 
wnak xetrea tzrij. 2 Chek quenjlal tak cola jun yawa xekaja 

ruquin cola itzel yubil lepra rcan, xexquea chwech y cawra 
xbij tzra: —Wajaw, wnawajo cnachumsaj, anen wutkin che 
ncatecwina cnachumsaj, cara xbij tzra. 3 Ja Jesús xuyuk pona 
ruka, xuchap yawa y cawra xbij tzra: —Quenwajo ajni nacutuj 
chwa, catchumtaja, cara xbij tzra, y nalnak xel ela jyubil lepra 
tzrij. 4 Cawra xbij chic tzra: —Majon abar nabij wa jxenban 
chawa. Jnaban, jat actu awi chwech sacerdote y ay-a awofrenda 
ajni rbin cana Moisés chpam rley Dios chnaban. Ja ofrenda naya 
jara nacutbej chquewech sacerdote chnaban cumplir je rbin cana 
Moisés, cara xbij tzra.

. . . . .
5 Ja Jesús tak xekaja chpam tnamet Capernaum cola jun capitán cxin 

soldado xekaja ruquin y cawra xbij tzra: 6 —Wajaw, cola jun nmos cola 
chwuchoch, arja squirnak y congan lowlo nuban rmal, cara xbij. 7 —

SAN MATEO 7 ,  8

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



18

Anen quenba ruquin y cnechumsaj, cara xbixa tzra rmal Jesús. 8 Per ja 
capitán cawra xbij tzra: —Wajaw, atet najnila nim akij, me tyataja chawij 
che xcatoc ta chpam wuchoch. Jquenwajo chawa, tbij che necchoja nmos 
y wutkin che xruquin ra nchumtaja. 9 Cara quenbij chawa com anen 
wutkin nak rbanic tak ncatbana mandar. Ecola nquebnowa mandar wxin 
y chka ecola soldado pnuka anen chquenuban mandar. Tak quenbij tzra 
jun: —Catel ela, jara nel wara. Tak quenbij tzra jun chic: —Catjo, ne npet 
wara. Tak quenbij tzra nmos che: —Tebna jawrara, arja nuban wara. 
Cara xbij capitán. 10 Ja Jesús congan xel ta rucux tak xcaxaj je xbixa 
tzra rmal capitán. Com ecola nicaj wnak etrena tzrij cawra xbij chca: —
Ne ktzij wa je xtenbij chewa ra, jcapitán arja más na ykula rucux wquin 
que chewech ixix ix aj Israel, next jun chewa newlon ta cara yukbal 
rucux wquin ajni rxin ja. 11 Camic quenbij chewa che e quiy wnak jme 
aj Israel ta nquepe na nat nkaj, nqueoc na chpam gobierno je rxin chcaj y 
nquetzbea chwech mes y junam nquewaa ruquin Abraham ruquin Isaac 
y ruquin Jacob. 12 Per alcwalxela je ntzujuxa gobierno je rxin chcaj chca, 
arj-e xe nquequiek ela chpam nimlaj kejkum. J-e wnak ajnila okej 
xtqueban chpam jara lwar y xteccachchej na rkan cak. Cara xbij Jesús 
chca wnak jetrena tzrij. 13 Cjara xbij chic tzra capitán: —Camic jat, com 
ykula acux wquin che quencwina quenchumsaj amos y cara ca nbantaja, 
nchumtaja, cara xbij. Y jara hor xchumtaja mos.

. . . . .
14 Cjara xba Jesús chruchoch Pedro. Tak xekaja xoca pjay y xutzet rjite 

Pedro cola chwech chat yawa, majtanak rmal cten. 15 Xuchap chuka y 
xela cten tzrij. Cjara xyictaja y xumaj quelxic Jesús. 16 Tak xoca aka e 
quiy wnak xecmar ela chwech Jesús, ecola itzel tak espíritu eocnak ptak 
canm. Ja Jesús xjun tzij xbij y jara tzij xerlasbej itzel tak espíritu ptak 
canm y xerchumsaj conjelal yuw-i chka. 17 Cara xuban ch-utz cara tzra 
nbantaj wa cumplir jbitanak cana rmal profeta Isaías jcawra nbij: —Arja 
xrejkaj ela njelal achnak je ntiona chka y xoca chuxe je kyubil.

. . . . .
18 Ja Jesús tak xerutzet chcongan je wnak quemlon qui tzrij 

cawra xbij chca rdiscípulo: —Jo pjupraj ya, cara xbij chca. 19 Col 
ca jun acha arja jun chca jmaestro je nquetijona cxin wnak tzrij 
rley Dios, xekaja ruquin Jesús y cawra xbij tzra: —Maestro, anen 
quenba chawij xabar tzra ncatba wa atet. 20 Jesús cawra xbij tzra: 

SAN MATEO 8

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



19

—Je chcop cola ccolibal abar nquewar wa, chka je chtak tzquin 
cola quesoc, per chwa anen ja en Rlecwalxel jxenoca alxic cuquin 
wnak majon wuchoch nte wxin ja abar quenwar wa. 21 Xpe chic 
jun rdiscípulo y cawra xbij tzra: —Wajaw, tey-a cas chwa che 
cnemku cana nedta nabey mul, cara xbij. 22 Cawra xbixa tzra 
rmal Jesús: —Jo catetre ta chwij, je cnomki chwech Dios arj-e 
nquemuk kaja je qui queyon. Cara xbixa tzra.

. . . . .
23 Ja Jesús xoc ela chpam lanch e rexbil rdiscípulo y xeba. 24 Chek 

quenjlal tak xjaktaj ta jun nimlaj kek chquij. Jlanch nlowlo nbana tzra 
rmal nmak tak bloj per Jesús kanak chuwram. 25 Je rdiscípulo xquecas: 

—Koat-o Kajaw, camic nokcoma, nokba pya, cara xecbij tzra. 26 —¿Nak 
tzra tak nexibej ewi? Tak nmajon nim ta yukbal ecux wquin, cara 
xbixa chca rmal Jesús. Cjara xyictaja, xukil kek, chka xukil nmak 
tak bloj, y xcoma kek y rwá ya xetzlea. 27 J-e discípulo congan xel 

ta quecux tzrij tak xquetzet je xbantaja y cawra xquemaj rbixic chbil 
tak qui: —¿Nak rbanic cala jala acha? Nnimax tak wan rmal kek y 
nnimaxa rmal ya chka, cara xecbij.

. . . . .
28 Ja Jesús tak xekaja pjupraj chic ya tzra xekaj wa chpam jun 

lwar jcola pquecwent je aj Gadarenos. Ecol ca e c-e wnak, arj-e 
eocnak itzel tak espíritu ptak canm, xeel ta pcomsant, xecreclu 
Jesús. Arj-e nxibexa riil chquewech y nmajon jun wnak xtkax ta 
tzra jabar eco wa j-e. 29 Chek quenjlal tak xquemaj rakic quechi 
tzrij Jesús: —Atet at Rlecwal Dios ¿nak nawajo chka? ¿Atpenak 
wawe ra che nkoarey-a chpam nimlaj lowlo tak quemjana terla 
tiemp rxin? cara xeccaxaj tzra Jesús. 30 Eco pon ca jle ak tzra 
per ncongan e quiy, quemjon w-im. 31 Jitzel tak espíritu congan 
xquecsaj cchuka y cawra xecbij tzra Jesús: —We nkoalsaj ela per 
tey-a cas chka che nokoca chquepam j-ela ak, cara xecbij. 32 —
Jix ca, cara xbixa chca rmal Jesús. Cara xqueban xeel ela, xeoca 
chquepam ak. Je ak chek xeoca itzel tak espíritu chquepam, 
arj-e nalnak xeba, xexlea chwech jun jyu per ncongan tectic 
y que pya xeekaj wa, y tzra xquis wa quexla conjelal. 33 Je 
chjalbey cxin ak arj-e xenanmaj ela y xeba pe tnamet, xequechlo 
njelal je xbantaja y nak xqueban ja e c-e wnak ja eocnak itzel tak 
espíritu pcanm. 34 Per tnamet xepeta conjelal, xecreclu Jesús y tak 
xquecul cawra xecbij tzra: —Catel ela wawe ra, tey-a cana jawra 
lwar, cara xecbij tzra.

. . . . .

9  1 Cjara Jesús xoc ela chpam lanch, xba chic pjupraj ya, xba 
chpam retnamet. 2 Tak xekaja cola jun acha squirnak xeyaa 

chwech, ctzela chwech warbal chat. Ja Jesús tak xutzet yukbal 
quecux jcola ruquin cawra xbij tzra squirnak: —Wlecwal, 
mtaxibej ta awi, camic ncuytaja awil amac, cara xbij tzra. 3 Ecol 
ca jle maestro je nquetijona cxin wnak tzrij rley Dios, tak chek 
xcaxtaja cmal je xbij Jesús cawra xecbij ptak canm: —Je xbij jala 
acha xitzel ncaxaj Dios, cara xecbij kaja. 4 Per Jesús arja rutkin 
nak nquechob kaja ptak canm y cawra xbij chca: —¿Nak tzra tak 
xitzel tak achnak nechob kaja ptak ewanm? 5 Camic quenwajo 
quencaxaj chewa ¿nak más majon pen ta tzra c-e jawrara, 

jquenbij tzra jawra acha che quencuy ril rumac, o wquenbij tzra 
che nyictaja y nba? 6 Anen quenwajo quenban jun achnak chewech 
camic ch-utz cara newutkij che Rlecwalxel jxoca alxic cuquin 
wnak yatanak tzra chnucuy quil quemac je wnak wawe chwech 
ruchlew, cara xbij Jesús chca. —Catyictaja, tecma ela awarbal, 
jat pnawuchoch, cara xbij tzra acha sic. 7 Cara xuban, xyictaja 
y xba chruchoch. 8 Je wnak congan xel ta quecux tak xquetzet 
jxuban Jesús y xquemaj ryaic rukij Dios rmal. Com Dios arja 
pruka jun wnak rey-on wa jawra nimlaj poder je xquetzet rmal 
cara tak xqueya rukij.

. . . . .
9 Jesús xba chic, kas remjon binem tak cola jun acha xutzet, 

Mateo rubi. Ja Mateo tzbula tzra abar ntoj wa impuesto pruka. 
Tak xekaja Jesús ruquin cawra xbixa tzra: —Jo catetre ta chwij che 
ncatoca ndiscípulo, cara xbixa tzra. Ja Mateo xyictaj ela y xba tzrij 
Jesús. 10 Jesús arja cola pjay, tzbula chwech mes tak chek quenjlal 
e quiy ja e mloy tak impuesto xeekaja ruquin e quexbil jle chic 
wnak aj-il ajmac nbixa chca. Arj-e xetzbea tzrij mes ruquin Jesús 
e rexbil e rdiscípulo. 11 Ecol ca jle fariseo, arj-e tak xequetzet je 
wnak jxetzbea tzrij mes ruquin Jesús cawra xecbij chca rdiscípulo: 
—¿Nak tzra tak emaestro nwaa cuquin e mloy tak impuesto y 
nwaa cuquin jle chic aj-il ajmac chka? cara xecbij tzra. 12 Per 
Jesús tak xcaxtaja rmal jxecbij cawra xbij chca: —Nak majon e 
yuw-i ta majon ncatzin ta doctor chca per e yuw-i jara ne ncatzin 
wa doctor chca. 13 Jix, jneban camic ttijoj ewi tzrij rtzojbal Dios je 
xtenbij chewa ra: —Kas quenwajo chewa chneban, tpoknaj quewech 
je wnak, jara más ncatzina que chwech netzujuj jle sacrificio 
chenwech, cara nbij Dios. Jawra tzij xenbij chewa com anen enpenak 
che queencanoj aj-il ajmac ch-utz cara nqueya cana quil quemac, 
me j-e tara e bnoy rbeyal queencanoj. Cara xbij Jesús chca.

. . . . .
14 Je rdiscípulo Juan Bautista arj-e xeekaja ruquin Jesús y 

cawra xeccaxaj tzra: —¿Nak tzra je adiscípulo majon nqueban 
ta ayuno? Per ajoj ne nkaban wa ayuno, chka nqueban aj fariseo, 
cara xecbij tzra. 15 Jesús cawra xbij chca: —Ajni chca jle wnak 
jebnon invitar tzra jun culbic, tak cco na acha chquecjol jneclea 
¿tkal cara chquij nqueban ayuno nechob ixix? Per nerla na 
jun kij tak arj-e xtelsasa chquecjol acha jneclea, cjara ca tak 
xtqueban ayuno. 16 Majon jun wnak xtucam ta jtzit cac tziak 
y xtucsaj ta tesbal tzra jun tzbuklaj tziak. Wexte cara nbana, je 
tzbuklaj tziak chkajni netkea com jcac tesbal xnucol ri. 17 Chka 
ajni tzra caclaj vino, majon ncol ta chpam tzbuklaj tak colbal. 
Wexte cara nbana jcac vino nurak rcolibal y ntixa y ntziloxa 
colbal chka. Per je nbana, jcac vino nyaa chpam cac tak colbal 
y cara nuto ri che c-e, next vino next colbal ntzilox ta. Cara xbij 
Jesús chca tzrij jcac tijonem jrecmon ta.

SAN MATEO 9

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



23

. . . . .
18 Jesús arja remjon na rbixic tzij chca tak cola jun jefe xekaja 

ruquin, xexquea chwech y cawra xbij tzra: —Cola jun nmial cja 
xcom kaja per quenwajo chawa, jo chwij, ay-a aka pe rwá y anen 
wutkin che ncastaja rwech nmial, cara xbij tzra. 19 Xyictaja Jesús, 
xetre ela tzrij jefe y xerexbilaj ela rdiscípulo. 20 Chek quenjlal tak 
cola jun ixak yawa xekaja ruquin, xuban ca cbeljuj juna rkajben jun 
yubil chcongan quic nela tzra. Jxuban ja ixak xkil oca más ruquin 
Jesús. Tak xekaja ruquin xuchap oca jtzit ruchi retziak. 21 Cara xuban 
com cawra nbij kaja pranm: —We xtenchap retziak Jesús xruquin ra 
quenchumtaja, cara nbij kaja. 22 Jesús arja xuya volt y tak xutzet ixak 
cawra xbij tzra: —Mtaxibej ta awi nmial, jyukbal acux wquin jara 
xatchumsana, cara xbij tzra. Ja ixak njara hor xchumtaja. 23 Ja Jesús 
tak xekaja pruchoch jefe ecola jle wnak xerutzet quemjon rbanic xul 
e quexbil jle chic wnak congan rkala quechi tzan okej. 24 Y cawra 
xbij chca: —Quixel ela, je xtan majon comnak ta, xwarnak, cara xbij 
chca. Per j-e xe xectzebej Jesús. 25 Ja Jesús tak xelestaj ta wnak rmal 
xoca abar co wa camnak, xuchap chuka y xyictaja xtan. 26 Jawra je 
xbantaja xela rbixic nat nkaj chpam jara lwar.

. . . . .
27 Ja Jesús xba chic. Ecol ca e c-e moya etren tzrij, arj-e 

xquemaj rakic quechi tzrij Jesús: —Atet at Rlecwal ja ojer rey 
David, tpoknaj jtzit kawech, cara xecbij. 28 Ja Jesús arja xoca pjay 
y xeekaja moya ruquin y cawra xcaxaj chca. —¿Lnenimaj che 
anen quencwina quixnchumsaj? cara xcaxaj chca. —Neknimaj 
Kajaw, kutkin che ncatecwina nokachumsaj, cara xecbij tzra. 29 Ja 
Jesús xuchap ckawech y cawra xbij chca: —Ajni yukbal ecux 
wquin cara cara nbantaja. 30 Y xjaktaja ckawech. Jesús cawra 
xbij chic chca: —Per kas quenwajo quenbij chewa, majon abar 
tzra nebij wa. 31 Per arj-e xeel ela, xquemaj rtzojxic njelal nat 
nkaj chpam jara lwar je xbana chca rmal Jesús.

. . . . .
32 Kas nqueel ela Jesús tak chek quenjlal cola jun acha mem xeyaa 

chwech, cola jun itzel espíritu ocnak pranm. 33 Ja Jesús xelsaj ela itzel 
espíritu pranm acha, njara hor xumaj tzij. Je wnak congan xel ta canm 

tzrij je xquetzet y cawra xecbij ra: —Nexte wjic bantanak cawrara 
chpam ketnamet Israel. 34 Per aj fariseo arj-e cawra necbij ra: —Xe 
rpoder cjefe je itzel tak espíritu nucsaj che clasic itzel tak espíritu.

. . . . .
35 Jesús arja xba chpam njelal tnamet y njelal tak aldea, nquertijoj 

je wnak ptak jay rxin molbal riil, nuya rbixic chca utzlaj tzij tzrij 
gobierno je rxin chcaj, chka ecola yuw-i nquerchumsaj chka bechnak 
opech ntiona chca. 36 Tak xerutzet chcongan e quiy wnak arja 
xpoknaj quewech com arj-e congan lowlo quebnon, e ajni jle carnel 
cpaxlon je qui, majon nak nyukuna cxin. 37 Cjara cawra xbij chca 
rdiscípulo: —Ne ktzij wa quenbij chewa, je wnak e ajni jun nimlaj 
tejcon kan chic, utz chic nchupa, per ajsmajma je nquechpuwa 
rxin xme quiy ta. 38 Rmal cara quenbij chewa, tebna orar, tcutuj 
tzra Rjawal tejcon che nquerutak ta ajsmajma che necrechpu rwech 
tejcon jara je wnak, cara xbij chca.

. . . . .

10  1 Ja Jesús xersiquij ja e cbeljuj discípulo y xuya chca 
chcola queka chquij itzel tak espíritu che nquecwina 

nquequelsaj ela ptak canm wnak, y xuya chca chka che 
nquecwina nquecchumsaj yuw-i chka bechnak opech ntiona chca. 
2 Jquebi ja e cbeljuj apóstol jara jawrara: nabey mul, Simón jco 
chic jun rubi Pedro, Andrés je rchalal Simón, Jacobo rlecwal 
Zebedeo, Juan rchalal Jacobo, 3 Felipe, Bartolomé, Tomás, Mateo 
je mloy impuesto, Jacobo je rlecwal Alfeo, Lebeo jco chic jun rubi 
Tadeo, 4 Simón, jun chca e rxin partido rbin-an cananita, y Judas 
Iscariote jxejchowa Jesús pqueka wnak je nquetzelana rxin.

. . . . .
5 Ja Jesús xerutak ela e cbeljuj discípulo y xuchob ela chquewech nak 

xtequebna: —Mtecom el ta bey je nba cuquin wnak jme aj Israel ta, chka 
nmajon jun tnamet rxin Samaria xtquixoc ta chpam. 6 Je nquixba wa, jara 
cuquin aj Israel je ajni jle carnel etzaknak. 7 Chpam viaje je xteban jawra 
neya rbixic chca wnak ra: —Jgobierno rxin chcaj ne nkajin ta, cara tbij. 
8 Queechumsaj yuw-i, queechumsaj je leproso, queeyca cnomki chpam 
cmic y queelsaj itzel tak espíritu ptak canm wnak. Com jpoder jxenya chewa 
xecochij chwa rmal cara quenbij chewa majon necutuj ta pak chca wnak 

tak necsaj poder che ctoic. 9 Majon pak necom ela tak xtquixba. 10 Nexte 
necom ela emlet, xruyon jara ecmis necom ela ja ecsan, majon xtewcaj 
ta c-e. Majon newcaj ta c-e claj xjab nexte chmey xtewcaj ta c-e. Cara 
quenbij chewa com jun ajsmajma yatanak tzra che nyaa tzra jnak ntzukbej 
ri. 11 Chka bechnak opech tnamet nquixoc wa, chka bechnak aldea, tzra 
necanoj wa jun wnak jyatanak tzrij che nquixecjea ruquin y tzra nquixecje 
wa, cjara nquixel ela ruquin tak nquixba chpam jun chic tnamet. 12 Tak 
nquixoca chpam jun jay cawra nebij: —Quiil tecjea rwech ewanm 
chwech Dios pnewuchoch, cara tbij chca. 13 Je wnak wyatanak chquij che 
nquixecjea cuquin quiil tca xtecjea rwech canm chwech Dios jecmon ela 
chca. Wmajon yatanak ta chquij che nquixecjea cuquin mtecje tcara quiil 
rwech canm chwech Dios. 14 Y nak majon xtquixquecul ta, nak jmajon cgan 
neccaxaj jnebij chca, tak nquixel ta pjay cuquin o we nquixel ta pe tnamet, 
tquiraj cana pkok jcola pnewkan. 15 Ne ktzij wa jquenbij chewa ra, tak xterla 
jnimlaj kij rxin juicio congan lowlo neretja tnamet jmajon xixquecul ta, 
más lowlo nequetja chwech je xtquetaj wnak je aj Sodoma y Gomorra ojer.

. . . . .
16 Camic tecma ela ebey, bien twutkij ela che ixix ix ajni jle chtak 

carnel y je wnak abar quixnutak el wa arj-e e ajni utiwa. Quixecjea 
list ajni nuban jun cmetz tak nuto ri xerwara chka tebna sencillo 
ajni jun tzquin jpaloma. 17 Tebna cwent ewi chquewech wnak com 
arj-e nquixquecom el na ptak katbaltzij y nquixquechay na chka 
ptak jay rxin molbal riil cxin j-e. 18 Nquixquecom ela chquewech 
gobernador, nquixquecom ela chquewech rey, per nmal anen tak 
cara xtbana chewa. Cara xtbana chewa ch-utz cara nela ntzojxic 
chquewech j-e ruquin chquewech wnak jme aj Israel ta. 19 Per tak 
nquixecmar ela chquewech mtquixbison ta tzrij nak nebij che netobej 
ewi chquewech com jara hor nyataja chewa nak nebij chca. 20 Cara 
quenbij chewa com me ixix ta nquixtzijona tzra, Espíritu Santo nyowa 
chewa nak xtebij chca, jara Espíritu rxin Dios je Ttixel ewxin. 21 Je e 
alxic nquequejach quechak ruquin quenmal pe cmic, y cara xtqueban 
je ttixel chka, nquequejach clecwal, y chka je alcwalxela arj-e 
nqueyictaj na chquij ttixela y nquequejach pe cmic. 22 Y ixix xitzel 
nquixtzeta cmal conjelal wnak per nmal anen tak xtbana cara chewa. 
Per conjelal je xtquecoch quewech chpam jlowlo y majon xtqueya 
cta yukbal quecux wquin arj-e nquewil na totanem rxin Dios. 23 Tak 
nbana lowlo chewa chpam jun tnamet quixnanmaja, jix chic chpam 

jun tnamet. Cara quenbij chewa com ne ktzij wa je xtenbij chewa ra, 
tak quemjana tquixkaxa chpam njelal tnamet jcola precwent Israel, je 
Rlecwalxel jxoca alxic cuquin wnak nemloj pchic jmul. 24 Majon jun 
discípulo nim ta rukij chwech rmaestro, chka majon jun ajsmajma 
nim ta rukij chwech rpatrón. 25 Mejor jnuban discípulo, tecjea 
conform che nbana cara tzra ajni nbana tzra rmaestro, y ja ajsmajma 
chka tecjea conform che nbana cara tzra ajni nbana tzra rpatrón. 
Anen en Epatrón, y com xbixa chwa che anen en cjefe je demonio peor 
cara chewa ixix, congan nquixctzelaj na chka je ix ajsmajma wxin.

. . . . .
26 Rmal cara quenbij chewa, mtexibej ta ewi chquewech. Cara 

quenbij chewa com njelal jmajon kaljennak ta jara nerla na jun 
kij tak xtekaljina, y njelal jwewtanak jea nel na psak y notkix na. 
27 Njelal jquenbij chewa je xkayon, ixix telsaj rbixic psak, tey-a rbixic 
chquewech wnak. 28 Mtexibej ta ewi chquewech wnak je xruyon oca 
ecuerpo nquecwina neccamsaj per ewanm jara mesquier nquecwina 
neccamsaj. Per txibej ewi chwech jara jnecwina nuya ewanm 
rexbil ecuerpo chpam nimlaj kak. 29 Je tzquin tak nquecayixa xjun 
centavo nyaa chquewech e c-e. Per mesque xe brat per next jun chca 
chek tcara ncoma we mcara ta nrajo ranm Dios che ncoma, jara 
Dios je Edta. 30 Y jchewa ixix majon nquixrmestaj ta Dios, jresmal 
ewá rejlan che jujnel. 31 Rmal cara quenbij chewa, mtexibej ta ewi, 
ixix más ix val que chquewech e jun nimlaj moc tzquin.

. . . . .
32 Je wnak chka bechnak wnak opech wmajon necpoknaj ta 

necbij che wquin anen ykul wa quecux per ne chquewech wnak 
necbij wa, anen chka quenbij na chca che ecola pnecwent per 
ne chwech Nedta quenbij wa jcola chcaj. 33 Per je wnak chka 
bechnak wnak opech we necpoknaj necbij chquewech wnak che 
wquin anen ykul wa quecux, anen chka quenbij na chca che e 
majon pnecwent per ne chwech Nedta quenbij wa jcola chcaj.

. . . . .
34 Mtechob ta chwij che anen enpenak che quiil nquecjea je 

wnak wawe chwech ruchlew. Mcara ta, me rmal ta ra enpenak. 
Me rmal ta che quiil nquecjea wnak chbil tak qui tak enpenak per 

enpenak rmal che nqueban choj nmal. 35 Je ach-i nquechojin na 
cuquin quedta, y je ixki nquechojin na cuquin quete, y je elbetz 
nquechojin na cuquin clite. 36 Cara nbantaj na, jreclel jun wnak ne 
pruchoch wa arja nyictaj wa. 37 Je wnak jmás na nquecajo e quedta 
o quete que chenwech anen, arj-e majon yatanak ta chca xqueoc ta 
ndiscípulo. Je wnak jcola jun clecwal jmás na ncajo que chenwech 
anen, arj-e majon yatanak ta chquij che nqueoca ndiscípulo chka. 
38 Je wnak jnecpoknaj qui nquetre ela chwij y necpoknaj nquetaj pen 
ajni pen nutaj jun acha jremjon rejkxic jun cruz, arj-e majon yatanak 
ta chquij che nqueoca ndiscípulo chka. 39 Je wnak jnecpoknaj 
nqueya cana ccaslemal jara nectzila utzlaj caslemal je rxin junlic. 
Per je wnak jmajon necpoknaj ta nqueya cana ccaslemal nmal anen 
jara nquewil utzlaj caslemal je rxin junlic.

. . . . .
40 Je wnak je nquecluwa ewxin, anen cara quenquecul, y je 

wnak je nquecluwa wxin, Nedta cara jtakyon pa wxin nquecul. 
41 Je wnak jcola jun profeta rxin Dios nekaja cuquin, we nquecul 
xe rmal che arja profeta rxin Dios jara nyataj na chca jun rtojic je 
ajni nyataja chca profeta. Chka je wnak tak nquecul jun wnak 
je bnoy rbeyal rxin Dios y we nquecul xe rmal bnoy rbeyal jara 
nyataj na chca jun rtojic ajni nyataja chca je bnoy rbeyal rxin 
Dios. 42 Wcola jun wnak chka bechnak wnak opech nekaja jun 
chca j-ewra ndiscípulo ruquin y nsipaj jun vas ya tzra y xe rmal 
che ndiscípulo tak nsipaj, jara ne ktzij wa quenbij chewa, arja 
nmajon ra mquita xtyataja rtojic tzra, cara xbij Jesús chca.

. . . . .

11  1 Tak xuquis rbixic chca e cbeljuj rdiscípulo nak xtequebna xel ela 
chpam lwar y xba che nquertijoj wnak y nerey-a rbixic chca rtzojbal 

Dios ptak quetnamet. 2 Juan Bautista arja cola pcars y xekaja rbixic ruquin 
njelal samaj jremjon rbanic Cristo. Jxuban, ecola e c-e chca rdiscípulo 
xerutak ela ruquin Jesús 3 y cawra xbij ela chca che neccaxaj tzra: —¿La 
atet at Cristo jbitanak cana che ncatpet na owe nkeybej chna jun? cara xbij 
ela chca. 4 J-e discípulo tak xbitaja cmal jbin ela chca rmal Juan cawra xbixa 
chca rmal Jesús: —Jix, ebij tzra Juan njelal je nquixtajina newcaxaj y njelal 
je nquixtajina netzet tzrij jsamaj jnemjon rij. 5 Je moya nquecay chic. Jchey 
nquebina jara jic chic nquebina. Je leproso xechumtaja. Ja e tcon neccaxaj 

chic tzij. Je cnomki xecastaja. Je mibi majtanak rbixic chca utzlaj tzij rxin 
totanem jretkon ta Dios. 6 Tbij tzra Juan chka chcongan qui quecux wnak 
jmajon jun twa nquena rmal jsamaj jnemjon rbanic. Cara tbij tzra, cara xbij 
ela chca rdiscípulo Juan Bautista. 7 Kas xeel ela e c-e discípulo, Jesús xumaj 
tzij cuquin wnak tzrij Juan Bautista: —Juan tak xecjea ptak tenlak lwar 
¿nak tzra tak xixba ruquin che rtzetic, le rmal Juan chek remril ajni jun 
aj njechloxa rmal xecmel? 8 ¿Nak tzra tak xixba ruquin che rtzetic, le rmal 
Juan chcongan rewkon ri tzra wen tak tziak je nmak rjel? Per ixix ewutkin 
je wnak je nquecsana wen tak tziak je nmak rejlal jara chpam nmak tak jay 
cxin rey nquecje wa. 9 ¿Nak tzra tak xixba ruquin che rtzetic, le rmal Juan 
che arja jun profeta rxin Dios? Jara ne ktzij wa che profeta per mruyon 
ta profeta ocnak wa. 10 Cara quenbij chewa com Juan arja xchumsana 
rubey Cristo ajni tzibtanak cana chpam rtzojbal Dios jcawrara nbij: —Anen 
quentak ela nmensajero che nnabyeja chawech ch-utz cara ja nchumsana 
abey. Cara bitanak cana rmal Dios tzrij Cristo. 11 Ne ktzitzij wa je xtenbij 
chewa, next jun profeta cjenak ta wawe chwech ruchlew jnim ta rukij 
chwech Juan Bautista per chpam gobierno je rxin chcaj jun wnak mesque 
sencillo per más chna nim rukij chwech Juan. 12 Jgobierno rxin chcaj congan 
wnak tzrij y je wnak congan nquecsaj cchuka tzrij ch-utz cara nqueoca 
chpam. Jawrara majtanak ta rij tak xumaj ta rsamaj Juan Bautista y nnajina 
camic. 13 Jgobierno rxin chcaj bitanak ta cmal ja e ojer tak profeta che npe 
na y ncara bitanak ta chka chpam rley Dios jtzibtanak cana rmal Moisés, 
per tak xpeta Juan tzra ca xbantaj wa cumplir jbitanak ta. 14 Wcola egan 
newcaxaj tewcaxaj ca je xtenbij chewa ra, Juan ja cara Elías jbitanak cana 
che npe na. 15 Achnak cola rexquin tcaxaj ca jquenbij. 16 ¿Nak quenjumsaj 
wa je wnak je rxin tnamet Israel? Cuquin e c-e moc acala quenjumsaj wa 
jquemjon tzanem pquebal. Jun moc nquerak quechi chquij jun moc chic: 
17 —Ajoj xkaban kjom rxin quicotemal per ixix majon xixexjow ta, majon 
xixquicot ta. Xkaban chic rxin bis y next ca xixbisona chka, nmajon nak 
newajo, cara necbij acala chca jmoc chic. 18 Je wnak quenjumsaj cuquin 
acala je nmajon nak ncajo, com Juan Bautista tak arja xpeta majon xwa ta 
cuquin wnak y majon vino xutaj ta, rmal cara xbixa tzra cmal wnak chcola 
jun itzel espíritu pranm. 19 Xenpet chic anen ja en Rlecwalxel jxenoca alxic 
cuquin wnak, xenwaa cuquin wnak y xentaj vino, rmal cara xbixa chwa 
cmal wnak che en ajmund, xen tjoy vino, xe e wexbil e mloy tak impuesto e 
quexbil aj-il ajmac. Per e rlecwal Dios arj-e bien chobtanak cmal che Juan 
Bautista rnaoj Dios rucsan y bien cutkin che anen chka rnaoj Dios necsan. 
Cara xbij chca wnak.

. . . . .
20 Ja Jesús xumaj cnatxic wnak jecola ptak tnamet jabar rebnon 

wa nmak tak milagro. Arja xbij jle cowlaj tak tzij chca perc 
majon quecxon ta cnaoj y majon quey-on cta rtzilal. Cawra xbij 
chca: 21 —Congan lowlo chewa ixix ja ix aj Corazín y congan lowlo 
chewa ixix chka ja ix aj Betsaida. Cara quenbij chewa com congan 
nmak tak milagro xenban chewech per nmajon xequex ta enaoj. 
Je nmak tak milagro jxenban chewech wexte xbana chquewech 
jitzel tak wnak aj Tiro ruquin aj Sidón ojer arj-e xquequex ta 
cnaoj y xqueya cta njelal itzel tak achnak, xqueban ta je achnak 
che neccutbej che ntiona canm rmal rtzilal jquebnon chpam 
ccaslemal. 22 Per anen quenbij chewa, tak xterla jnimlaj kij rxin 
juicio más na nim lowlo xtetaj ixix que chwech je xtquetaj aj Tiro 
ruquin aj Sidón. 23 Ixix chka ja ix aj Capernaum, jnechob ixix che 
nquixba chcaj xe rmal chcongan nyaa ekij, per jneban jara xe 
nquixkaja, abar eco wa cnomki que tzra nquixekaj wa. Cara 
quenbij chewa com congan nmak tak milagro xenban chewech per 
nmajon xequex ta enaoj. Je nmak tak milagro jxenban chewech 
wexte xbana chquewech jitzel tak wnak je aj Sodoma ojer co ta 
quetnamet camic ra, mquita xcatsasa. 24 Per anen quenbij chewa, 
tak xterla jnimlaj kij rxin juicio más na nim lowlo xtetaj ixix que 
chwech je xtquetaj aj Sodoma. Cara xbij Jesús chca.

. . . . .
25 Cjara ja Jesús xtzijona ruquin Ttixel jcola chcaj, cawra xbij tzra: 

—Nedta, atet at Rajaw caj ruquin ruchlew, quenmeltioxij chawa com 
je wnak je nquechob kaja ptak canm chcongan cutkin y congan cnaoj 
me chquewech ta arj-e akalsan wa nak rbanic njelal jawra jnemjon 
rbanic y njelal jnemjon rbixic, per ja akalsan wa jara chquewech 
wnak jquebnon e chtak noy chawech. 26 Cara abnon chca Nedta, com 
cara nawajo atet. 27 Cawra xbij chic chca wnak: —Nmajon achnak 
mquita jchon pnuka rmal Nedta. Nmajon nak ojtakyona kas mer 
rnaoj Rlecwalxel, per ja ojtakyona jara xruyon Dios Ttixel. Chka 
nmajon nak ojtakyona kas mer rnaoj Ttixel per ja ojtakyona xnuyon 
anen ja en Rlecwalxel ruquin ja enech-on chquenkalsaj chquewech. 
28 Quixjo wquin ixconjelal jcongan ecsan echuka che rconxic nak 
neban che nexlena ewanm chuxe je rejlal achnak je ntiona chewa. 

Quixjo ca y anen quenya chewa che nexlena ewanm. 29 Xjun tebna 
wquin che quixnewcaj y ttijoj ewi tzrij jquencut chewech com anen 
pruka Dios quenjach wa njelal y col quenban. We xjun neban wquin 
jara nexlena rwech ewanm rmal. 30 Cara quenbij chewa com jquenya 
anen chekul majon cosem recmon ta chewa y jwejkan jquenya 
chewij majon al ta rcaxic. Cara xbij Jesús.

. . . . .

12  1 Ja Jesús erexbil rdiscípulo, chpam jun xlanbal kij 
quemjon binem chpam jle trigo. J-e rdiscípulo xemajtaja 

rmal kaknic quepam rmal cara tak xquemaj rkupxic rwá je 
trigo y nquetaj. 2 J-e ca aj fariseo tak xquetzet cawra xecbij tzra 
Jesús: —Queatzta mpa adiscípulo, jala jquemjon rbanic xjan 
nbana ptak xlanbal kij, cara xecbij tzra. 3 Cawra xbixa chca 
rmal Jesús: —¿Lmesiquin tca chpam rtzojbal Dios jxuban ojer 
rey David tak xuban jmul tak majtanak rmal kaknic pamaj y e 
rexbil cara quebnon chka? 4 Jxuban, xoca chpam ruchoch Dios 
y xutaj xquelway jyonan chic chwech Dios. Cara xuban mesque 
jara xquelway tzibtanak cana chpam rtzojbal Dios che xqueyon 
sacerdote nquetjowa. 5 Chka ¿lmesiquin tca je nbij ley chca 
sacerdote tzrij jsamaj je nqueban chpam nimlaj templo rxin Dios 
che arj-e ncatzina nquesmaja ptak xlanbal kij, majon nquexlen 
ta? Per xlanbal kij ca y nquesmaja per majon xjan ta. 6 Anen 
quenbij chewa che anen más chna nim nukij chwech jnimlaj 
templo rxin Dios. 7 Cola jun tzij rbin cana Dios cawrara: —Kas 
quenwajo chewa chneban, tpoknaj quewech wnak, jara más 
ncatzina que chwech netzujuj jle sacrificio chenwech anen, cara 
nbij. Wexte chobtanak ewmal je nbij tzij jara mquita xebij che 
xjan nqueban ndiscípulo tak majon xjan ta. 8 Cara quenbij chewa 
com Rlecwalxel jxoca alxic cuquin wnak, pruka co wa je nbana 
chpam xlanbal kij. Cara xbij Jesús chca.

. . . . .
9 Cjara xel ela Jesús y xba, xoca chpam jay rxin molbal riil cxin 

aj fariseo. 10 Col ca jun acha squirnak jun ruka. J-e ca aj fariseo 
quemjon rconxic rij rwech Jesús nak necchapbej rxin rmal cara 
cawra xecbij tzra: —¿Lnuya cas ley chawa che nqueachumsaj 
je yuw-i ptak xlanbal kij? cara xecbij tzra. 11 Cawra xbixa chca 

rmal Jesús: —¿Lco ca jun chewa co ta jun rcarnel ntzak ela pjul 
pjun xlanbal kij y majon nelsaj ta chpam jul? 12 Per jun wnak más 
chna nim rukij que chwech jun carnel rmal cara quenbij chewa, 
jley nuya cas chka che nkaban utzil ptak xlanbal kij, cara xbixa 
chca. 13 Cjara cawra xbij tzra yawa: —Teyku aka. Xuyuk ruka 
y xchumtaja, junam chic xuban che c-e. 14 J-e ca aj fariseo xeba, 
xequemlo qui y xquemaj rchobic nak nqueban tzra Jesús che 
neccamsaj.

. . . . .
15 Ja Jesús rutkin chic che ncajo neccamsaj, xel ela chpam jara 

lwar y xba. E quiy wnak xetre ela tzrij. Y ja Jesús xerchumsaj 
conjelal yuw-i, 16 y congan xbij chca chmajon abar nquelsaj wa 
rtzojxic. 17 Jawra xuban ch-utz cara tzra nbantaj wa cumplir 
jbitanak cana ojer rmal Dios tak profeta Isaías cawra xbij: 18 —
Tetzta mpa ajsmajma wxin jnech-on, arja congan quenwajo, 
ajnila nquicota wanm tzrij. Anen quenya wEspíritu tzra y arja 
xtucut bey rxin Dios chquewech wnak jme aj Israel ta. 19 Tak 
ntzijona cuquin wnak majon xtucsaj ta je tzij ja xchoj recmon ta 
next ca xturak ta ruchi, majon ncaxax ta rukul cnat. 20 Je wnak 
jcongan lowlo quebnon y congan yojtanak chic rwech canm, arja 
majon nqueruyoj ta más, nqueruyic y nqueruto. Ncawara xtuban 
y rmal ja tak xtoca rubey Dios, per njunlic noca y nja nchecmaja. 
21 Arja nekaj na rbixic cuquin wnak jme aj Israel ta y j-e quiil 
necjea canm che reybxic, cara nbij ja Dios chca.

. . . . .
22 Chwech ja Jesús xecmar ela jun acha moy y mem chka, y cola 

jun itzel espíritu ocnak pranm. Xchumsaj acha, ncay chic y necwin chic 
ntzijona. 23 Je wnak xel ta canm tzrij per ne conjelal y cawra necbij 
ra: —¿Lja ca wa je Cristo je Rlecwal ja ojer rey David? Cara xecbij. 
24 J-e aj fariseo xeccaxaj jxecbij wnak y cawra xecbij: —Jala acha tak 
nquerelsaj itzel tak espíritu pcanm wnak xe rpoder Beelzebú nucsaj 
je cjefe je itzel tak espíritu, cara xecbij. 25 Per Jesús arja bien rutkin 
jquemjon rchobic aj fariseo y cawra xbij chca: —Jun gobierno chka 
bechnak gobierno opech, wex división nuban jara xe nyojtaja. Cara ca 
tzra jun tnamet chka y cara chca wnak jecola ptak jay, wex división 
nuban jara xe nquequisa. 26 Cara ca tzra Satanás chka, wxe nquerelsaj 

ela rdemonio jara xnuchor kaja ri ruyon. Wcara nuban ¿lme tquis 
cara rgobierno? 27 Ixix nebij chwa che rpoder Beelzebú necsan tak 
quenelsaj je itzel tak espíritu, per ediscípulo ixix chka nquequelsaj 
wan itzel tak espíritu ¿le rpoder Beelzebú quecsan nechob ixix? J-e ca 
ediscípulo xquekalsana che me ktzij ta jxebij chwa. 28 Anen rEspíritu 
Dios quencsaj tak quenelsaj je itzel tak espíritu y wcara quenban nbij 
tzij cara je rgobierno Dios kanak pchic checjol. 29 Tak ncatekaja ruquin 
jun acha congan rchuka y nachob chnalsaj je rachnak jcola pruchoch, 
ncatzina chnabac nabey mul acha. Wcara naban jara ncatecwina 
nalsaj njelal rachnak jcola pruchoch. Cara xenban anen tzra Satanás 
chka. 30 Je wnak jmajon neyke ta quecux wquin jara xquenctzelaj, 
y chka jmajon nquesmaj ta pnecwent che cmolic wnak che quenuto 
jara xjic nquecchicaj ela wnak. 31 Rmal cara tak anen quenbij chewa, 
je wnak mesque nqueban njelal rwech il mac y chka mesque necbij 
je tzij tzra Dios ja xitzel ncaxaj jara ncuytaja. Per wnecbij je tzij tzra 
rEspíritu Dios jxitzel ncaxaj jara majon ncuytaj ta. 32 Wcola jun wnak 
chka bechnak wnak opech, mesque arja nbij jle lowlo tak tzij tzra 
Rlecwalxel jxoca alxic cuquin wnak, jara ncuytaja per we nbij jle 
lowlo tak tzij tzra Espíritu Santo jara majon ncuytaj ta nexte chpam 
jawra tiemp rxin rwech ruchlew nexte chpam tiemp jpenak.

. . . . .
33 Wnebij tzra jun che che itzel che ¿nak tzra mtebij cara chka 

che itzel rwech nuya? Wnebij tzra jun che che utzlaj che tbij ca 
chka che utzlaj rwech nuya. Cara quenbij chewa com jun moc che 
rmal rwech jnuya tak notkixa nak ch-cheal. 34 Ixix congan itzel 
tak naoj ewcan, ix ajni jle itzel tak cmetz. Congan pen xtel pta jle 
utzlaj tak tzij pnechi com xe ix itzel tak wnak. Cara quenbij chewa 
com jnojnak ptak ewanm jara nel ta pnechi. 35 Jun utzlaj acha 
utzlaj tak achnak reclon pranm y tak ntzijona utzlaj tak achnak 
recmon ta je nbij. Jun itzel acha xitzel tak achnak reclon pranm 
y tak ntzijona xitzel tak achnak recmon ta je nbij. 36 Anen quenbij 
chewa, tak xterla jnimlaj kij rxin juicio njelal jnecbij wnak jchek 
ruquin cgan necbij, jara nequejcha na cwent chwech Dios rmal. 
37 Cara quenbij chewa com jtzij jxebij wawe chwech ruchlew 
jara tzij noc na chewij chka che nkatbexa tzij chewij jnak xtbana 
chewa rmal Dios, we nbij chewa che ewcan rbeyal rxin Dios o we 
nquixrutak ela chpam nimlaj lowlo. Cara xbij ja Jesús.

. . . . .
38 Ecol ca jle maestro je nquetijona cxin wnak tzrij rley Dios 

jtzibtanak cana rmal Moisés e quexbil jle fariseo, arj-e cawra 
xecbij tzra Jesús: —Maestro, je nkajo ajoj chawa camic, tebna 
jun milagro chkawech ch-utz cara ncateknimaj, cara xecbij tzra. 
39 Per Jesús cawra xbij chca: —Je wnak je nquecutuna chwa 
chquenban jun milagro ch-utz cara quencnimaj, arj-e xjunwa 
ykul wa quecux y mruquin ta Dios. Per jmilagro jneccutuj jara 
majon quenban ta chquewech xerwara cola jun milagro nbantaj 
na chquewech, jun milagro ajni xuban ojer profeta Jonás. 40 Com 
ajni xuban Jonás ojer oxi kij oxi aka xecjea chpam nimlaj chu, 
y cara ca chwa anen chka ja en Rlecwalxel jxenoca alxic cuquin 
wnak, oxi kij oxi aka quencje na chuxe rucux ruchlew chpam 
lwar abar nquecje wa cnomki. 41 Tak xterla jnimlaj kij rxin 
juicio je ach-i jecola chpam tnamet Nínive ojer arj-e nqueyictaja 
ix quexbil ixix ja ix tnamet Israel y j-e nqueoca e ktoy tak tzij 
chewij. Cara quenbij chewa com aj Nínive arj-e tak xeccaxaj 
rtzojbal Dios je xbixa chca rmal Jonás ojer xquextaja cnaoj y 
xqueya cana rtzilal. Y camic quenbij chewa, anen más chna nim 
nukij que chwech Jonás. 42 Tak xterla jnimlaj kij rxin juicio ja 
ixak jreina rxin nación jcola psur nyictaja ix rexbil ja ix tnamet 
Israel y arja noca ktoy tzij chewij. Cara quenbij chewa com jara 
ixak que cnat penak wa che rcaxic rnaoj Dios jyatanak tzra ja 
ojer rey Salomón. Y camic quenbij chewa, anen más chna nim 
nukij que chwech Salomón.

. . . . .
43 Jun itzel espíritu tak nel pa pranm jun acha arja nba ptak lwar 

jabar majon wa ya, nercanoj jun lwar abar nexlen wa per mtuwil 
lwar, 44 y cawra nbij ra: —Quenmloj chna jmul chpam wuchoch 
jabar enelnak twa nabey. Tak nekaj chic jmul ruquin acha nutzet 
ranm najni jun jay congan tlana, mson rpam y kas wkon. 45 Cjara 
nemloj pchic jmul, nquerecma pchic e wku e itzel tak espíritu 
jmás chna e itzel chwech arja. Tak nquerkaja ruquin acha nqueoca 
pranm che e waxki y tzra nquecje wa. Rmal cara tak más chna 
lowlo rcaslemal acha nela chwech nabey. Y cara ca xtbana chewa 
ixix chka ja ix tnamet Israel jcongan itzel tak achnak ebnon.

SAN MATEO 12

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



34

. . . . .
46 Ja Jesús remjon na tzij cuquin wnak, jrute ruquin je 

rchalal ecola chujay y ncajo nquetzijona ruquin. 47 Y xbixa tzra 
Jesús: —Tetzta mpa ate ruquin awchalal ecola chujay y ncajo 
nquetzijona awquin, cara xbixa tzra. 48 Ja Jesús cawra xbij: —
Camic quenchob chawech e achnak nute y e achnak wchalal. 
49 Cjara xerucut rdiscípulo y cawra xbij: —J-e ca wa eocnak 
nute y eocnak wchalal. 50 Cara quenbij chawa com achnak 
nebnowa je nrajo ranm Nedta jcola chcaj ja cara ocnak nuchak, 
o wana o wnute, cara xbij.

. . . . .

13  1 Chpam jara kij xel ela Jesús pjay, xba chiya y tzra 
xetzbe wa. 2 Congan e quiy wnak xequemlo qui ruquin 

rmal cara tak arja xoca chpam jun lanch y xetzbea chpam. 
Je wnak xepe cana chiya conjelal. 3 Y xumaj tzij cuquin, quiy 
rwech xbij chca chpam cambal tak tzij y cawra xbij ra: —Cola jun 
tcoy tejcon xba pe rchinoj chneretca rtejcon. 4 Tak xekaja xumaj 
rchakxic ijatz, cola nicaj pbey xkaj wa, xepeta tzquin, xquetaj 
ela. 5 Co chic jle xkaja abar co wa abaj, congan xax ulew tzra 
rmal cara chanim xel ta ijatz rmal. 6 Per tak xel ta kij xcatsaj y 
tak xquisbena xechkij rmal com majon xetque ta bien ruxe. 7 Co 
chic jle xkaja ptak quix y tak xquisbena xquiya quix y xkokaj 
tejcon y xcamsaj. 8 Per co chic jle xkaja chpam utzlaj ulew y 
congan xwachina, jun rkarwech ijatz cola xuya jun cient, cola 
xuya sesenta y cola xuya treinta. 9 Achnak cola rexquin tcaxaj 
ca jquenbij.

. . . . .
10 Je e rdiscípulo Jesús arj-e xeekaja ruquin y cawra xeccaxaj 

tzra: —¿Nak tzra cambal tak tzij nacsaj tak ncatzijona cuquin 
wnak? cara xecbij tzra. 11 Jesús cawra xbij chca: —Ixix yatanak 
chewa chnewutkij nak rbanic jwewtanak tzrij gobierno je rxin 
chcaj, per jle chic wnak majon yatanak ta chca. 12 Cara quenbij 
chewa com je wnak jcola yatanak chca arj-e nyataj na más chca 
y tak nquisbena nuban quiy cuquin. Per je wnak jmajon achnak 
yatanak chca per we nquechob j-e chcola yatanak chca jara 

nelsasa chca. 13 Rmal cara tak quencsaj cambal tzij tak quentzijona 
cuquin wnak com arj-e cola ckawech per majon nquetzet ta 
je ncuta chquewech, y cola quexquin per majon neccaxaj ta je 
nbixa chca y nmesquier nchobtaja cmal. 14 Jquemjon rij camic ra 
jara che nbantaja cumplir je rbin cana Dios ajni rbin cana profeta 
Isaías jcawrara: —Newcaxaj na ruquin ewexquin per mesquier 
nchobtaja ewmal, netzet na ruquin ekawech per nmajon achnak 
newsaj tzrij, cara nbij. Y jun chic je rbin cana cawrara: 15 —Cawra 
quenbij chca j-ela wnak com canm cwernak y congan pen noc wa 
pquexquin je nbixa chca, y xe cyupun ckawech. Cara nqueban 
ch-utz cara majon nquetzet ta je ncuta chquewech, y nexte 
cola cgan neccaxaj je nbixa chca nexte cola cgan nquechob ptak 
canm je nchoba chquewech nexte cola cgan chka nquemloj ta 
wquin ch-utz cara quencuy quil quemac, cara nbij Dios. Cara 
ca bitanak cana. 16 Per ixix kas congan wen chewa com netzet je 
ncuta chewech y newcaxaj je nbixa chewa. 17 Cara quenbij chewa 
com ne ktzij wa je xtenbij chewa, e quiy ja e ojer tak profeta y e 
quiy jle chic wnak je xqueban rbeyal chwech Dios, arj-e congan 
xecyarij xquetzet ta ajni nquixtajina netzet ixix camic y congan 
xecyarij xeccaxaj ta chka ajni nquixtajina newcaxaj ixix camic. 
18 Tewcaxaj ca camic, anen quenchob chewech nak recmon ta 
jcambal tzij jxenbij chewa tzrij je tcoy tejcon. 19 Ja utzlaj tzij jnucut 
chkawech nak rbanic jgobierno rxin chcaj, tak nela rbixic y tak 
cola jun ncaxaj per mesquier nchobtaja rmal, npeta diablo y nelsaj 
ela tzij jtcon pranm. Ja cara nbij tzij ja ijatz xkaja pbey. 20 Jque 
ijatz xkaja ptak abaj jara nbij tzij je wnak jneccaxaj ja utzlaj tzij 
y alnak necnimaj y congan nquequicota rmal. 21 Per arj-e e ajni 
tejcon jmajon rcamal ruxe, njurmaj oca necnimaj. Per tak xterla 
jlowlo tiemp tak nmajtaja rbanic lowlo chca wnak rmal rtzojbal 
Dios arj-e alnak nqueya cana yukbal quecux. 22 Ijatz je xkaja ptak 
quix jara nbij tzij je wnak jneccaxaj utzlaj tzij per tak nquisbena 
xnecbisoj chic je achnak rxin jawra tiemp rxin rwech ruchlew 
y xe nquebana engañar rmal mibil. Rmal cara tak ncoma utzlaj 
tzij jcola ptak canm, majon rwech nuya ta. 23 Per ja ijatz je xkaja 
chpam utzlaj ulew jara nbij tzij je wnak je nquecaxana utzlaj tzij 
y nchobtaja cmal y cola rwech nuya ptak canm. Arj-e e ajni jle 
rkarwech ijatz cola xuya jun cient, cola xuya sesenta, cola xuya 
treinta. Cara xbij Jesús chca.

. . . . .
24 Co chic jun cambal tzij xbij chca cawrara: —Jgobierno rxin chcaj cara 

rbanic ajni xuban jun acha xutic jle utzlaj ijatz rxin trigo pe rchinoj. 25 Per je 
wnak tak ekanak chic che wram xpeta jun je ntzelana rxin acha, xretca jle itzel 
tak ijatz checjol trigo. Tak xtictaj cana rmal xemloja. 26 Jtrigo xumaj cyinem y 
tak xumaj rekneric rwech tzra xutkix wa chka jle chic je tcon checjol ja itzel 
kayis. 27 Je ajsmajma arj-e xeba ruquin cpatrón jxetcowa utzlaj ijatz, cawra 
xecbij tzra: —Kajaw ¿lme utzlaj ijatz tca xatic chpam achinoj? ¿Nak tzra cara 
tak cola itzel tak kayis checjol camic? cara xecbij tzra. 28 Cawra xbixa chca: 

—Jara je ntzelana wxin xetcowa, cara xbixa chca. J-e ajsmajma cawra xecbij 
chic tzra: —¿Le mtawajo ca nokba camic nekabko? cara xecbij tzra. 29 Cawra 
xbix chic chca: —Mcara ta, mtebok ta, mal-il nucom ta trigo tak xtebok. 30 Je 
nkaban camic kay-a tzra, tquiy na che c-e, tak xterla tiemp rxin csech anen 
quenbij na chca je xtquesmaja chpam tiemp rxin csech cawrara: —Temlo ruchi 
nabey mul jitzel tejcon, texma rpam ptak mnoj ch-utz cara nporoxa. Per je 
trigo temlo ruchi chka y teclo, cara xtenbij chca. Cara cambal tzij xbij chca.

. . . . .
31 Co chic jun cambal tzij xbij chca cawrara: —Jgobierno rxin chcaj 

cara rbanic ajni jun chit rkarwech mostaza jnecmar ela rmal jun acha 
y xutic pe rchinoj. 32 Jun chit rkarwech mostaza jara más na chit noy 
chwech jle chic ijatz per tak nquiya más na nquiya chwech jle chic 
tejcon, cara nuban ajni jun che. Rmal cara chtak tzquin nquepeta, 
necrebna quesoc ptak ruka. Cara cambal tzij xbij chca.

. . . . .
33 Co chic jun cambal tzij xbij chca cawrara: —Jgobierno rxin chcaj cara 

rbanic ajni nuban jle levadura jnespoja xquelway rmal, xpeta jun ixak xucam, 
xuya chpam jle kor, oxi pajbal harina ocnak. Tak xquisbena jlevadura xba 
chpam njelal kor, congan xesmaja chpam. Cara jcambal tzij xbij chca.

. . . . .
34 Njelal tzij je xbij Jesús chca wnak, chpam cambal tak tzij xbij wa chca. 

Nmajon achnak xbij chca mquita xucsaj cambal tak tzij che rbixic. 35 Cara xuban 
ch-utz cara tzra nbantaj wa cumplir jbitanak cana ojer rmal profeta jcawrara 
nbij: —Tak xtquentzijona, chpam cambal tak tzij quentzijon wa. Ja wewtanak ta 
tak quemjana twankera rwech ruchlew anen quenkalsaj na. Cara bitanak cana.

. . . . .
36 Cjara ja Jesús xbij cana rubi chca je wnak y xoca pjay. J-e 

rdiscípulo xeekaja ruquin y cawra xecbij tzra: —Techbo chkawech nak 
recmon ta jcambal tzij jxabij kaja tzrij tejcon je xtica checjol trigo, cara 
xecbij tzra. 37 Jesús cawra xbij chca: —Anen cara jquentcowa utzlaj 
ijatz, anen ja en Rlecwalxel jxenoca alxic cuquin wnak. 38 Je chnoj 
jara rwech ruchlew. Ja utzlaj ijatz jara alcwalxela jecola precwent 
jgobierno rxin chcaj. Ja itzel tejcon jara alcwalxela jecola precwent 
diablo. 39 Jxetcowa itzel tejcon je ntzelana rxin acha jara diablo. Je 
tiemp rxin csech jara tak xtetzkata tiemp rxin rwech ruchlew. Je 
nquemlowa csech j-era ángel. 40 Ajni nbana tzra itzel tejcon nmola 
ruchi y nporoxa pkak cara ca xtbana chca wnak chka tak xtetzkata 
tiemp rxin rwech ruchlew. 41 Anen ja en Rlecwalxel jxenoca alxic 
cuquin wnak xquenutak ta ángel wxin, nquequerchpa conjelal wnak 
jecola chpam ngobierno ja xe nquecchajtij je wnak che rbanic il mac, 
nquequerchpa chka conjelal jle chic wnak xe e bnoy itzel tak achnak. 
42 Tak nquechaptaja cmal nquecchakij ela chpam nimlaj kak. Je wnak 
ajnila okej xtqueban chpam jara lwar y xteccachchej rkan cak. 
43 Cjara je wnak jquebnon rbeyal chwech Dios arj-e nyataj na chca che 
nqueban cara ajni nuban kij, nwankera quechab chpam rgobierno Dios 
je Ttixel cxin. Achnak cola rexquin tcaxaj ca jquenbij.

. . . . .
44 Jun chic, jgobierno rxin chcaj cara rbanic ajni jun nimlaj mibil 

wiwan, mkun chpam jun chnoj y chek quenjlal xiltaja rmal jun acha. 
Y ja acha xumuk chic jmul y xemloja, congan nquicota, njelal achnak 
jcola ruquin ncayij y nulok chnoj jabar co wa nimlaj mibil.

. . . . .
45 Jun chic, jgobierno rxin chcaj cara rbanic ajni nuban jun 

comerciante ntajina ncanoj jle abaj perla rubi, congan nmak rjel. 
46 Tak xuwil jun perla jmás nim rjel xba y xercayij njelal achnak 
jcola ruquin y xulok jperla.

. . . . .
47 Jun chic, jgobierno rxin chcaj cara rbanic ajni jun trasmay nchakixa pya 

y nqueoca chu chpam per nquiy quewech je chu nqueoca chpam. 48 Tak 

xenoja chu chpam xelsas ta chiya. Jxelsan ta arj-e xetzbea, xquemaj cchaic 
chu. Jwen tak chu jara xecola, jmajon ccatzil jara xecchakij ela. 49 Cara 
ca xtbantaja chka tak xtetzkata tiemp je rxin rwech ruchlew, nquepeta 
je ángel nquequerlsaj ela itzel tak wnak chquecjol jquebnon rbeyal chwech 
Dios. 50 Y nquecchakij ela chpam nimlaj kak. J-e wnak ajnila okej xtqueban 
chpam jara lwar y xteccachchej rkan cak, cara xbij Jesús chca rdiscípulo. 
51 Cjara xbij chic chca: —¿Le nchobtaja ewmal njelal jxenbij chewa? —
Nchobtaja Kajaw, cara xecbij tzra. 52 Cawra xbij chic jmul chca: —Com 
nchobtaja ewmal rmal cara quenbij chewa che conjelal maestro jnectijoj 
qui tzrij jgobierno rxin chcaj arj-e e junam ruquin jun rajaw jay ncola njelal 
ruquin je ncatzina tzra, cola je achnak cac, cola majon cac ta chka, y arja 
nelsaj ta jachnak ncatzina tzra wcac we mcac ta. Cara xbij chca.

. . . . .
53 Ja Jesús tak xbitaja rmal njelal jawra cambal tzij xel ela 54 y xba 

chpam retnamet. Tak xekaja xoca chpam jay rxin molbal riil y xumaj 
ctojxic wnak. J-e wnak congan xel ta canm tzrij tijonem jxuya chca y 
cawra xecbij chbil tak qui: —¿Abar recmon wala njelal jcola ruquin jun 
acha jala? Congan tak wan rnaoj y congan nmak tak milagro nuban chka. 
55 Per ¿le mja tcala rlecwal jsoy che? Y jrute ¿le mja tcara María? Y je 
rchalal ¿lme j-e tcara Jacobo, José, Simón ruquin Judas? 56 Y conjelal 
rana ¿lmeco tca chkacjol chka? ¿Abar ca recmon wa njelal jremjon rij 
camic? 57 Cara necbij per nmajon cgan tzrij, xe pkan nquena. Ja Jesús 
cawra xbij chca: —Nmajon profeta rxin Dios mquita lok xtnaa xerwara 
mlok ta nnaa cmal rwinak nexte cmal rchalal chka, cara xbij chca. 58 Y 
xe mquiy ta milagro xuban tzra rmal jmajon xeyke ta quecux ruquin.

. . . . .

14  1 Chpam jara tiemp njelal je ntajina nuban Jesús xekaja rbixic 
ruquin gobernador Herodes. 2 Ja Herodes cawra xbij chca 

ajsmajma jecola ruquin: —Jala acha jcongan quiy achnak remjon 
rij jala Juan Bautista castanak ta chquecjol cnomki rmal cara tak 
cola nmak tak poder jnesmaja ruquin camic, cara xbij chca. 3-4 Cara 
xbij com bien rutkin chja xcamsana Juan Bautista tak xutak rchapic, 
xxima y xucsasa pcars. Cara xuban tzra com cawra xbixa tzra rmal 
Juan Bautista: —Mrubey ta abnon jacmon kaja awexnam, cara xbij. 
Com ja Herodes recmon kaja rexnam, Herodías rubi, rexkayil jun 
rchalal, Felipe rubi. 5 Jxuban ja Herodes nabey tak quemjana tcamsaj 

Juan Bautista xrajo ta ncamsaj per xe nxibej ri chquewech wnak com 
je wnak necbij che Juan Bautista arja jun profeta rxin Dios. 6 Per tak 
xquisbena xcamsaj tak xerla kij je ncula rcumpleaño. Ja Herodías 
cola jun ral que kpoj xtan y ja kpoj nexjowa chquewech wnak 
jquemlon qui ruquin ja Herodes. Ja Herodes congan xel ta rucux tzrij. 
7 Rmal cara tak cawra xbij tzra kpoj: —Tcutuj chwa achnak nawajo y 
anen quenya chawa, cara xbij tzra, y xuban jurar chnuya tzra. 8 Per ja 
kpoj cawra xbixa tzra rmal rute: —Jnacutuj tzra Herodes jara jawrara: 

—Je rwá Juan Bautista tey-a chwa chwech jun plat, cara xtacutuj tzra. 
9 Per ja rey Herodes congan junwa xuna per com rebnon chic jurar 
chquewech jecola ruquin tzrij mes rmal cara xuya jun orden che 
nyaa tzra kpoj je xcutuj. 10 Xutak rcamsic Juan pcars che nelsasa rwá. 
11 Tak xlestaja rwá xya ta chwech jun plat y xerjacha tzra xtan. Je kpoj 
xucam ela, xerejcha tzra rute. 12 Je rdiscípulo Juan tak xeccaxaj che 
xcamsasa arj-e xeba, xequecma recuerpo y xequemku. Cjara xeba, 
xecbij tzra Jesús je xbantaja.

. . . . .
13 Ja Jesús tak xekaja rbixic ruquin je xbantaja arja xoc ela 

planch, xeryonaj ri chpam jun tenlic lwar abar e majon wa wnak. 
Per wnak tak xekaja rbixic cuquin jabar nba wa congan e quiy 
chca xeel ela ptak quetnamet, xeba che ckan chnequewla. 14 Ja 
Jesús tak xel ta chpam lanch xerutzet wnak ncongan e quiy. Arja 
xpoknaj quewech y xerchumsaj yuw-i. 15 Tak xkaja kij je rdiscípulo 
Jesús arj-e xeba ruquin y cawra xecbij tzra: —Je lwar abar okco 
wa congan tlana y xba hor. Jnaban camic queatka ela wnak ptak 
aldea chnequelko je nquetaj, cara xecbij. 16 —Majon ncatzin ta 
che nqueba, ixix nquixyowa chca nak xtquetaj, cara xbixa chca 
rmal Jesús. 17 Per majon achnak kacmon ta, ruyon oca j-o rkan 
xquelway ruquin c-e ckan chu, cara xecbij. 18 —Tecma ta, cara 
xbixa chca rmal Jesús. 19 Cjara cawra xbij chca wnak: —Cola 
nicaj wen tak kayis quixetzbea tzrij, cara xbij chca. Cjara 
xucom j-o rkan xquelway rexbil c-e rkan chu, xcaya chcaj y 
xmeltioxij tzra Dios. Xuwech xquelway, xujach chca rdiscípulo 
y j-e xqueya chic chca wnak. 20 Xewaa conjelal y congan xnoja 
quepam. Je xquelway rexbil chu xmola ruchi je xcoltaja, cbeljuj 
chquech xuban, per nnojnak. 21 Jxewaa eco la la e j-o mil per 
xqueyon ach-i, apart ixki ruquin acala.

. . . . .
22 Cjara ja Jesús cawra xbij chca rdiscípulo: —Npors nquixoc ela 

chpam lanch, nquixba pjupraj chic ya, nquixnabyeja chenwech, cara 
xbij chca, y xbij cana rubi chca wnak. 23 Tak xbitaj cana rubi rmal 
xojtea ruyon chwech jun jyu, xuwil jun lwar abar nuban wa oración. 
Tak xoca aka xruyon cola tzra. 24 Jlanch kas pe ncaj ya co chwa 
tak cola jun nimlaj kek jaktanak ta chquij rdiscípulo y nmesquier 
nquebina rmal, y je nmak tak bloj congan lowlo nuban tzra lanch. 
25 Jpe rsakric remjon binem pe rwá ya ja Jesús y xekaja chenkaj 
ruquin lanch. 26 J-e rdiscípulo tak xquetzet chremjon binem pe 
rwá ya congan xecxibej qui rmal y congan xturtaja quecux: —Jala 
jun xbinel, cara necbij y xquemaj rakic quechi rmal xben riil. 27 Ja 
Jesús cawra xbij chca: —Me tturtaj ta rwech ecux, xanen, mtexibej 
ta ewi, cara xbij chca. 28 Pedro cawra xbij tzra: —We ktzij chatet 
Wajaw tbij chwa chquenbina pe rwá ya y quenba awquin, cara 
xbij tzra. 29 —Catjo ca, cara xbixa tzra rmal Jesús. Cjara Pedro 
xel ta chpam lanch y xumaj binem pe rwá ya y xba ruquin Jesús. 
30 Per tak xutzet kek chcongan lowlo nuban arja congan xxibej 
ri rmal y xba xe ya y xumaj rakic ruchi: —Wajaw kat-o ki, cara 
xbij tzra. 31 Ja Jesús alnak xuchap Pedro y xelsaj pya y cawra xbij 
tzra: —Acha, xe mnim ta yukbal acux wquin. ¿Nak tzra tak xaban 
c-e acux? cara xbij tzra. 32 Tak xeoca chpam lanch xcoma kek. 
33 Jecola chpam lanch arj-e xquemaj ryaic rukij y cawra xecbij tzra: 

—Ne ktzij wa chatet at Rlecwal Dios, cara xecbij tzra.

. . . . .
34 Xeba, xeekaja pjupraj ya chpam jun lwar rbin-an Genesaret. 

35 Je wnak jecola chpam jara lwar tak xquetzu chJesús xekaja 
cuquin, arj-e xectakla rbixic chca conjelal wnak jecola chpam 
jara lwar y conjelal yuw-i xequecom ela ruquin Jesús. 36 Y cawra 
xecbij tzra: —Tebna jun utzil chka, tey-a cas chca yuw-i che 
nquechap oca jtzit atziak, jtzit ruchi opech nquechap oca, cara 
xecbij tzra. Y cara xqueban, conjelal jxechpowa retziak xechumtaja.

. . . . .

15  1 Ecol ca jle maestro je nquetijona cxin wnak tzrij rley 
Dios jtzibtanak cana rmal Moisés e quexbil jle fariseo, 

arj-e epenak pJerusalén, xeekaja ruquin Jesús y cawra xecbij 
tzra: 2 —¿Nak tzra je adiscípulo majon necnimaj ta costumbre 
cxin ktit kawma? Com j-e tak nquewaa majon necnimaj 
ta ajni nrajo kcostumbre tzrij chjoj kbaj, cara xecbij tzra. 
3 Ja Jesús cawra xbij chca: —Per ixix chka majon eniman ta 
rmandamiento Dios com cola nicaj costumbre neban chbil tak 
ewi xnuyoj mandamiento. 4 Cara quenbij chewa com Dios cola 

jun mandamiento rey-on chewa jcawra nbij: —Lok queen-a edta 
ete, cara nbij. Y jun chic mandamiento jrey-on chewa cawra nbij: 

—Wcola jun xitzel ntzijona tzrij redta o rute jara pors ncomsasa. 
5 Per ixix xmajon lok ta nqueena com xcawra tijonem neya: —
Wnabij tzra adta o ate: —Camic mesquier quencwina catnuto 
tzrij je achnak je ncatzina chawa com nbin chic tzra Dios che 
rxin chic arja njelal jcola wquin, wcara nabij tzra, 6 jara majon 
chic ncatzin ta chnato tzrij je ncatzina tzra, cara nebij. Cara 
ebnon, je rmandamiento Dios, ixix ebnon tzra com ajni majon, 
per xe rmal ecostumbre. 7 Caca eplaj, bien tkala chewij jbin 
ta chewa ojer rmal profeta Isaías, cawra nbij: 8 —J-ewra wnak 
ne chquechi oca nqueya wa nukij, jcanm que cnat co wa 
chenwech. 9 Nmajon noc wa tak nqueya nukij, jtijonem nqueya 
rtzojbal Dios necbij tzra, per xmandamiento cxin wnak. Cara bin 
ta chewa rmal Isaías, cara xbij Jesús chca. 10 Ja Jesús xumaj chic 
tzij cuquin wnak y cawra xbij chca: —Tewcaxaj je xtenbij chewa, 
xtchobtaj ta ewmal. 11 Mjara ta jnoca pnachi je ntzilorsana 
rwech awanm, per je ntzilorsana rxin jara je nel ta pnachi, cara 
nbij chca. 12 J-e ca rdiscípulo xekil oca ruquin y cawra xecbij 
tzra: —¿Le awutkin ca che aj fariseo junwa neccaxaj jxabij 
kaja? Xe pkan nquena rmal, cara xecbij tzra. 13 Jesús cawra 
xbij chca: —Jtijonem chka bechnak opech tijonem wmajon tcon 
ta rmal Nedta jcola chcaj jara tijonem xe nyoja y nboka ajni 
nbana tzra kayis. 14 Queay-a tzra j-ela aj fariseo, arj-e xe ajni 
moya je eccan chic jle moya. Per jun moy we rcan chic jun 
moy xe nquetzak ela pjul che c-e, cara ca xbixa chca. 15 Pedro 
cawra xbij tzra: —Techbo chkawech jcambal tzij jxabij, cara 
xbij. 16 Jesús cawra xbij chca: —Tak mesquier nchobtaja ewmal 
ixix chka. 17 ¿Le mtchobtaj ca ewmal jnoca pnachi jara chapam 
nekaj wa y nel chic jmul? 18 Per je nel ta pnachi jara pnawanm 
nwanker twa y jara ntzilorsana rxin awanm. 19 Cara quenbij 
chawa com pnawanm nwanker twa jitzel tak naoj ajni bnoj cmic, 
ajni ncatoca ruquin jun ixak jmawexkayil ta, o ajni tzra jun ixak 
noca ruquin jun acha we mrechjil ta, ajni bnoy alak, ajni tzra 
tak naya testig-il jme ktzitzij ta, ajni tak nabij jle tzij tzra Dios 
jxitzel ncaxaj. 20 Njelal jawra rtzilal ja ca wa ntzilorsana rxin 
awanm, per we mtaban costumbre ajni chjoj kbaj jara majon 
ntzilorsas ta awanm rmal. Cara xbixa chca.

. . . . .
21 Cjara ja Jesús xel ela chpam lwar, xba chic chpam jun lwar 

abar co wa c-e tnamet, jun rbin-an Tiro y jun chic Sidón rubi. 
22 Tak xekaja chek quenjlal tak cola jun ixak xekaja ruquin. Ja 
ixak aj cananea nbixa tzra y tzra co wa chpam lwar abar xekaj wa 
Jesús. Arja xurak ruchi tzrij Jesús y cawra xbij tzra: —Wajaw, at 
Rlecwal ja ojer rey David, tpoknaj jtzit nwech, cola jun wal xtan 
ocnak jun itzel espíritu pranm y congan lowlo nbana tzra, cara 
xbij. 23 Per Jesús nmajon achnak xbij tzra. Xepeta rdiscípulo y cawra 
xecbij tzra: —Tebna jun utzil, tbij tzra ixak chnemloja, congan 
nurak ruchi chkij, cara xecbij tzra. 24 Jesús cawra xbij chca: —Dios 
xruyon cuquin tnamet Israel enretkon twa, arj-e e ajni jle carnel 
etzaknak cana, cara xbij. 25 Per xpeta ixak, xexquea chwech y 
cawra xbij tzra: —Wajaw cnat-o, cara xbij. 26 Jesús cawra xbij tzra: 
—Mrubey tcara xtencam ta queway alcwalxela y xtenchakij ta 
chquewech chtak ral tze, cara xbij tzra. 27 Ja ixak cawra xbij chic 
tzra: —Wajaw, ne ktzij wa jnabij per je chtak ral tze arj-e nyaa 
cas chca cmal cajaw che nquetaj je rucaj tak way je ntzak ela xuxe 
mes, cara xbij tzra. 28 Cawra xbix chic jmul tzra rmal Jesús: —Ixak, 
congan tak nim yukbal acux wquin. Camic necchoja awal ajni 
xacutuj chwa, cara xbixa tzra y njara hor xecchoja ral.

. . . . .
29 Ja Jesús xel ela chpam lwar, xba xekaja chuchi ya Galilea rubi, 

xojtea chwech jyu, xuwil jun lwar abar xetzbe wa. 30 Congan e 
quiy wnak xeekaja ruquin, equecmon ta je yuw-i ajni je chey 
nquebina, ajni moya, ajni mema, ajni jmajon tzkat ta je queka o 
ckan, y eco na más yuw-i xequey-a chwech Jesús y arja xerchumsaj. 
31 Je wnak congan xel ta quecux tzrij je xbantaja. Je mema 
nquetzijon chic, jme tzkat ta queka ruquin ckan xechumtaja, je 
chey nquebina arj-e jic chic xebina, je moya nquecay chic. Arj-e 
congan xqueya rukij Dios, jara Dios rxin tnamet Israel.

. . . . .
32 Cjara ja Jesús xersiquij pona rdiscípulo y cawra xbij chca ra: 

—Congan quenpoknaj quewech wnak, xuban oxi kij quecjea wquin 
y xquisa je achnak je nquetaj. Majon quenwajo ta quenutak ela je 

mquita xtquewa ela, mxe rmal wyejal xtquetkea ptak bey, cara xbij 
chca. 33 J-e rdiscípulo cawra xecbij tzra: —Jawra lwar abar okco wa 
congan tlana. ¿Abar ca nekacma wa je xtquetaj wnak? com congan 
e quiy, cara xecbij tzra. 34 —¿Ajru rkan xquelway cola ewquin? 
xcaxaxa chca rmal Jesús. —Wku rkan rexbil e c-e oxi rkan chu, 
cara xecbij. 35 Ja Jesús xbij chca wnak che nquetzbea ptak ulew. 
36 Cjara xucam wku rkan xquelway rexbil chu, xmeltioxij tzra Dios, 
xuwech y xujach chca rdiscípulo. J-e ca rdiscípulo xqueya chic 
chca wnak. 37 Che conjelal j-e wnak xewaa y congan xnoja quepam. 
Je xquelway rexbil chu xmola ruchi je xcoltaja, wku chquech 
xuban, per nnojnak. 38 Xewaa e cji mil per xqueyon ach-i, apart ixki 
ruquin acala. 39 Cjara ja Jesús xbij cana rubi chca wnak, xoc ela 
chpam lanch, xba chpam lwar rubi Magdala.

. . . . .

16  1 Ecol ca jle fariseo e quexbil jle saduceo, arj-e xeekaja 
ruquin Jesús, xeccaxaj je achnak tzra chnecbanbej probar y 

cawra xecbij tzra: —Tebna jun milagro per nque tzra chcaj npe wa 
chnucut chkawech che Dios yoyona chawa jpoder cola awquin, cara 
xecbij tzra. 2 Y cawra xbixa chca: —Tak noca aka ixix cawra nebij: 
—Camic wen tiemp penak, caj nectuwa, congan quiek, cara nebij. 
3 Y cola nebij ptak rsakric cawrara: —Tzra jawra kij majon wen ta 
tiemp penak, caj nectuwa, congan quiek y congan mkula, cara nebij. 
Caca eplaj, ixix bien nchobtaja ewmal nak recmon ta jnetzet chcaj 
per je ntajina nuban Dios chewech chpam jawra tiemp ja okco wa 
jara mtchobtaja ewmal nak recmon ta. 4 Je wnak je nquecutuna 
chwa chquenban jun milagro ch-utz cara quencnimaj, arj-e xjunwa 
ykul wa quecux y mruquin ta Dios. Per jmilagro jneccutuj jara 
majon quenban ta chquewech per xerwara cola jun milagro nbantaj 
na chquewech, jun milagro ajni xbantaj ta tzra ojer profeta Jonás. 
Cara xbixa chca rmal Jesús. Cjara xel ela chquecjol y xba.

. . . . .
5 Tak xeekaja pjupraj ya j-e ca rdiscípulo xquetzu chmajon queway 

quecmon ta, xecmestaj cana. 6 Jesús cawra xbij chca: —Kas bien techbo, 
kas tebna cwent ewi chwech levadura cxin aj fariseo e quexbil aj saduceo, 
cara nbij chca. 7 J-e ca rdiscípulo xquemaj tzij chbil tak qui, cawra 
necbij ra: —Cara nbij chka rumac majon way kacmon pta, cara xecbij. 

8 Per Jesús arja rutkin nak quemjon rbixic y cawra xbij chca: —Ach-i, 
ntak majon yukbal ecux wquin. ¿Nak tzra tak nebij: —Tak nmajon 
way xkacom pa? 9 ¿Le mjan ca tchobtaj ewmal? ¿Le mterkaj ca pnewá 
jxenban tzra j-o rkan xquelway jxentzukbej e j-o mil ach-i? ¿Le mterkaj 
ca pnewá ajru chquech xcoltaj cana? 10 ¿Le mterkaj ca pnewá jxenban 
chic tzra wku rkan xquelway jxentzukbej e cji mil ach-i? ¿Le mterkaj 
ca pnewá chka ajru chquech xcoltaj cana? 11 ¿Nak tzra tak mesquier 
nchobtaja ewmal jxenbij chewa che tebna cwent ewi chwech levadura 
cxin aj fariseo e quexbil aj saduceo? Me rmal ta xquelway xemestaj cana 
tak xenbij cara chewa, cara nbij chca. 12 Cjara xchobtaja cmal je xbij 
Jesús che nqueban cwent qui chwech tijonem cxin aj fariseo e quexbil aj 
saduceo, mja ta levadura rxin xquelway nqueban cwent qui chwech.

. . . . .
13 Ja Jesús tak xeekaja chenkaj tnamet Cesarea jcola precwent 

Filipo cawra xcaxaj chca rdiscípulo: —Anen en Rlecwalxel 
jxenoca alxic cuquin wnak ¿nak nbanic anen necbij wnak chwa? 
14 J-e rdiscípulo cawra xecbij tzra: —Ecola nquebina chawa 
chatet at Juan Bautista, jle chic nquebina chawa che at Elías, 
ecola nicaj necbij chawa che at Jeremías owe at jun chca e ojer 
tak profeta, cara xecbij tzra. 15 Ixix ¿nak nebij chwa, nak nbanic 
nechob? 16 Xpeta Simón Pedro y cawra xbij tzra: —Atet at Cristo 
at Rlecwal caslic Dios, cara xbij tzra. 17 Ja Jesús cawra xbij 
tzra: —Kas congan quicotemal chawa Simón rlecwal Jonás, com 
jxabij kaja chwa me wnak ta xkalsana chawech, jNedta jcola 
chcaj jara xkalsana chawech. 18 Anen quenbij chawa che atet at 
Pedro y pe rwá jawra abaj xtentic wa wiglesia y je rchuka cmic 
majon necwin ta tzrij. 19 Anen cola jle llave quenya na chawa 
rxin jgobierno rxin chcaj. Y achnak mtaya cas tzra wawe chwech 
ruchlew jara majon nya ta cas tzra chcaj. Y achnak naya cas 
tzra wawe chwech ruchlew jara nyaa cas tzra chcaj, cara xbij 
tzra. 20 Cjara congan xbij chca rdiscípulo chmajon abar tzra 
necbij wa chja Cristo.

. . . . .
21 Ja Jesús, chpam jara tiemp xumaj ta rkalsaxic chquewech 

rdiscípulo che ncatzina nba na pJerusalén, cawra xbij chca: —
Cnetja na lowlo pqueka principal-i e quexbil cjefe sacerdote, 

chka e quexbil maestro je nquetijona cxin wnak tzrij rley 
Dios. Y congan lowlo xtbana chwa, quencamsax na y chrox 
kij quencastaj na, cara xbij chca. 22 Ja Pedro xkubsaj ta Jesús 
ruquin y congan cow xuchap tzan rutzij, cawra xbij tzra: —Dios 
ta xtpoknaj awech, jxabij kaja jara majon nbantaj ta, cara xbij 
tzra. 23 Ja Jesús xuya volt y cawra xbij tzra Pedro: —Catel ela 
chenwech Satanás, atet xat ajni jun achnak xe cnapajsaj chpam 
bey jnemjon rij. Cara quenbij chawa com mcara ta nawajo chwa 
chquenban ajni nrajo Dios chwa chquenban, xjunam anaoj 
cuquin wnak, cara xbij tzra. 24 Cjara ja Jesús cawra xbij chca 
rdiscípulo: —Wcola jun nrajo neykea rucux wquin ncatzina 
chmajon nuya ta rgan je tzbuklaj caslemal rcan. Ncatzina chka 
chmajon npoknaj ta ri nutaj pen nmal anen y netre ta chwij. 
Jara ajni jun cruz nyaa tzrij per nmajon npoknaj ta ri nucam 
ela cruz, ntelej ela y nba abar ncamsas wa. 25 Cara quenbij chewa 
com nak wnak npoknaj nuya cana rcaslemal jara majon nuwil 
ta utzlaj caslemal je rxin junlic. Per nak wnak majon npoknaj ta 
nuya cana rcaslemal nmal anen jara nuwil utzlaj caslemal je 
rxin junlic. 26 Com ajni tzra jun wnak ¿nak nuchec tzrij wxuchec 
njelal mibil rxin rwech ruchlew per majon xuwil ta utzlaj 
caslemal je rxin junlic? Wxutzak cana utzlaj caslemal je rxin 
junlic jara next jun mibil xtlokbej ta. 27 Cara quenbij chewa com 
anen ja en Rlecwalxel jxenoca alxic cuquin wnak quenpe chna 
jmul e wexbil je n-ángel, tzra cara regloria Dios congan nchaana 
chwij y je wnak quenrey-a na rtojbalil chca chejujnel je xqueban 
wawe chwech ruchlew. 28 Ne ktzij wa je xtenbij chewa ra, ecola 
chewa jecola wawe camic ra ecas na tak xtquetzet Rlecwalxel 
jxoca alxic cuquin wnak penak chpam rgobierno. Cara xbij Jesús 
chca.

. . . . .

17  1 Je pwajki kij ja Jesús xerucom ela Pedro, Jacobo ruquin 
Juan je rchalal Jacobo, xeba xecyonaj qui pe rwá jun nimlaj 

jyu. 2 Jruplaj Jesús xuquex ri chquewech, congan rucha xwankera 
cara ajni kij y retziak congan sak xela ajni luz. 3 Chek quenjlal 
xwankera chquewech Moisés ruquin Elías, quemjon tzij ruquin Jesús. 
4 Ja Pedro cawra xbij tzra Jesús: —Wajaw, kas congan quiil okcola 
wawe ra. Wnawajo atet, nak tzra mtkocjea wawe y nkaban oxi jay 

lona nkacsaj, jun awxin atet, jun rxin Moisés y jun rxin Elías, cara 
xbij tzra. 5 Cremjon tzij Pedro tak chek quenjlal cola jle sutz congan 
rucha xermujaj y cola jun kul xtzijon ta chpam, cawra xbij ra: —Ja 
ca wa quilaj Wlecwal, congan quenquicota tzrij, tey-a ewexquin tzrij 
nak nbij chewa, cara xbij. 6 J-e rdiscípulo tak xcaxtaja cmal je xbixa 
chca rmal jkul arj-e xejpea ptak ulew, congan xecxibej qui. 7 Jesús 
arja xkil oca cuquin, xeruchap y cawra xbij chca: —Quixyictaja, 
mtexibej ta ewi, cara xbij. 8 Arj-e tak xecaya e majon chic Moisés 
ruquin Elías, xruyon chic Jesús co cana. 9 Cjara xeba, kas exlen 
ta pe rwá jyu tak cawra xbixa chca rmal Jesús: —Nmajon abar 
tzra xtebij wa jxetzet, cjara xtebij tak castanak chic chquecjol 
cnomki je Rlecwalxel jxoca alxic cuquin wnak, cara xbixa chca. 
10 J-e ca rdiscípulo cawra xecbij tzra: —Wcara nabij ¿nak tzra cara 
je maestro rxin ley arj-e necbij che Elías ncatzina npeta nabey mul 
chwech Cristo? cara xecbij tzra. 11 Ne ktzij wa necbij che Elías npeta 
nabey mul che nerchumsaj njelal rubey Dios. 12 Per anen quenbij 
chewa che Elías arja penak chic per arj-e xmesquier xchobtaj ta 
cmal nak wnak ocnak wa y xqueban tzra ajni kas xrajo cgan. Y cara 
xtebana tzra chka Rlecwalxel jxoca alxic cuquin wnak, arja neretja 
na lowlo pqueka chka, cara xbij ja Jesús chca. 13 J-e rdiscípulo 
tak xcaxtaja cmal je xbixa chca, arj-e xchobtaja cmal che tzrij Juan 
Bautista ntzijon wa y me tzrij ta Elías ntzijon wa.

. . . . .
14 Tak xeekaja abar eco can wa wnak cola jun acha xerkaja 

ruquin Jesús, xexquea chwech y cawra xbij tzra: 15 —Wajaw, anen 
cola jun wlecwal yawa, tpoknaj jtzit nwech com cola jun ryubil 
rex cmic y congan lowlo nuban rmal. Quiylaj mul chakin pkak 
rmal y quiylaj mul chakin pya chka. 16 Xencom ta chquewech 
adiscípulo per j-e mxecwin ta xecchumsaj, cara xbij. 17 Ja Jesús 
tak xcaxtaja rmal je xbixa tzra rmal acha cawra xbij ra: —Ixix ja 
ix tnamet Israel, ntak majon yukbal ecux wquin, tak nmajon 
wen ta enaoj. Quenwajo necchoja nsamaj checjol, congan pen 
chwa chquencoch más tak mteykea ecux wquin. Camic tecma ta 
ala wquin, cara xbij chca. 18 Ja Jesús tak xecmar ta ala ruquin 
xuchap bien tzan rutzij jitzel espíritu jocnak pranm. Y xel ela jitzel 
espíritu pranm ala y njara hor xchumtaja. 19 Je rdiscípulo Jesús 
arj-e xecyonaj qui ruquin y cawra xeccaxaj tzra: —¿Nak tzra cara 

ajoj mesquier xokocwin ta xkalsaj jitzel espíritu? Cara xeccaxaj. 
20 —Rmal je mnim ta yukbal ecux wquin rmal cara tak mxixecwin 
ta. Com ne ktzij wa je xtenbij chewa ra, wcola yukbal ecux wquin, 
y wnesmaja yukbal ecux ajni nuban jun chit rkarwech mostaza, 
nquixecwin cara neban jun nimlaj samaj. Ajni tzra jun jyu ra, 
nquixecwina nebij tzra che nel ela abar tzra co wa y nkaxa chpam 
jun lwar chic y nquixernimaj, y majon co ta jun achnak mquita 
nquixecwina neban. 21 Ja itzel tak espíritu ja e ctakla jara ncatzina 
oración y ncatzina ayuno che nquelasbexa, cara xbixa chca.

. . . . .
22 Ja Jesús co chic pGalilea e rexbil rdiscípulo tak cawra xbij 

chca: —Ja Rlecwalxel jxoca alxic cuquin wnak arja njach na 
pqueka wnak 23 y neccamsaj na per prox kij ncastaja, cara nbij 
chca. Arj-e congan xebisona rmal je xbixa chca.

. . . . .
24 Tak xeekaja chpam tnamet Capernaum ecola wnak je 

nquemlowa impuesto je nba chpam caja rxin nimlaj templo, arj-
e xeekaja ruquin Pedro y cawra xecbij tzra: —Ja emaestro ixix 
¿lnutoj ca impuesto? 25 —Nutoj nca, cara xbij Pedro chca. Cjara 
xba ja Pedro, xoca chpam jay abar co wa Jesús. Ja Jesús xkijlona 
rxin Pedro nabey mul, cawra xbij tzra: —Simón ¿nak nachob atet, 
je reyes rxin rwech ruchlew, nak che chca wnak neccutuj wa 
impuesto, le chca clecwal o chca jle chic wnak? cara xcaxaj tzra. 
26 —Chca jle chic wnak, cara xbixa tzra rmal Pedro. Ja Jesús 
cawra xbij chic tzra: —Ja wcara nqueban majon ncatzin tcara 
nquetoj alcwalxela. 27 Com majon nkajo ta nquekaban ofender 
rmal cara tak quenbij chewa, tecma ela abak rxin chapbal chu, 
jat chiya. Tak xtcatekaja tecka ela abak pya. Jnabey chu xtachap 
tejka pruchi y tzra nawil wa jun pak, c-e impuesto nutoj, nutoj 
wxin anen y nutoj awxin atet chka. Xtawsaj pak y najach chca ja e 
mloy impuesto, cara xbij tzra.

. . . . .

18  1 Jara tiemp je rdiscípulo Jesús arj-e xeekaja ruquin y cawra 
xeccaxaj tzra: —¿Nak jun chka más nim rukij chpam jgobierno 

rxin chcaj? cara xeccaxaj. 2 Ja Jesús xsiquij pona jun chtacal y xuya 

chquecjol, 3 y cawra xbij chca: —Ne ktzij wa xtenbij chewa ra, we 
mtequex enaoj, we mtquixoca ix ajni chtak acala jara nexte nquixoca 
chpam gobierno rxin chcaj. 4 Achnak nuban chit noy y noca ajni jun 
acal ja cara más nim rukij chpam gobierno rxin chcaj. 5 Je acala 
ectakwra, achnak jun xtquecul cuquin jun chca j-ewra pnubi anen, jara 
nbij tzij anen quenquecul. 6 Per congan lowlo chca nak xtquechajtina 
j-ewra chtak e cocoj je ykula quecux wquin, congan lowlo chca mesque 
xjun chca nquectajchij ela che rbanic il mac. Más na mejor nxima jun 
ca chquekul y nquerukix ela pya y nquis kaja quexla tzra que chwech 
nquectajchij jun chca je ykula quecux wquin. 7 Je wnak wawe chwech 
ruchlew congan quenpoknaj quewech, congan lowlo quebnon rmal 
je nquechajtixa che rbanic il mac. Cara quenbij chewa com we ncajo 
we mni ne nquechajtix wa, per congan lowlo chca je nquechajtina 
cxin. 8 Rmal cara quenbij chewa, wcola jun eka o wjun ewkan we xe 
nquixerchajtij y xe nquixerkasaj chpam il mac, mejor jneban tchupuj 
y tchakij ela com más na wen xjun eka o we xjun ewkan nquixoca 
chpam utzlaj caslemal je rxin Dios que chwech che c-e eka ruquin che 
c-e ewkan nquixchakixa chpam kak je rxin junlic. 9 Chka wcola jun 
ekawech xe nquixerchajtij y nquixerkasaj chpam il mac, mejor jneban 
tewsaj ela y tchakij ela. Com más na utz xjun ekawech nquixoca chpam 
utzlaj caslemal je rxin Dios que chwech che c-e ekawech nquixchakixa 
chpam lwar jabar nporox wa je chuwlaj tak achnak. 10 Kas tebna cwent 
nak neban chca j-ewra e chtak cocoj, next jun chca xteban ta tzra com 
ajni majon rcatzil. Com anen quenbij chewa, je chcaj ecola je ángel 
cxin y j-era ángel ne nquetzet ruplaj Nedta tzra chcaj. 11 Com anen 
ja en Rlecwalxel jxenoca alxic cuquin wnak enpenak che ctoic ja 
etzaknak. 12 ¿Nak nechob ixix tzrij jawra je xtenbij chewa ra? Co ta jun 
acha eco ta jun cient chtak rcarnel y ntzak ta jun chca. ¿Nak nuban jara 
acha nechob ixix? ¿Lmajon cara nqueruya cta e noventinueve y nba 
ptak kayis che rconxic je xtzaka? 13 Cara nuban y anen quenbij chewa, 
je wnuwil jara más na nquicota rmal que chquewech e noventinueve 
jmajon xetzak ta. 14 Y cara ca chka tzra Edta jcola chcaj, je nrajo 
ranm arja nexte co ta jun chca j-ewra e cocoj xtetzilox ta.

. . . . .
15 Jun chic chka, wcola jun awchalal xuban jun lowlo chawa jat 

ruquin, tyonaj ewi ruquin y techbo chwech jxuban chawa. We 
nchobtaja rmal jnabij tzra xachec cara awchalal, xixchumtaj cara 

ruquin. 16 We nmesquier nchobtaja rmal tecma ela jun we c-e awexbil, 
jat chic ruquin. Cara naban ch-utz cara je njelal je nbixa cola e c-e o 
e oxi testig je nquecaxana, ajni nbij ley. 17 We nmajon rgan nuchob 
jnecbij testig tbij ca chca iglesia. We nmajon rgan nuchob jnecbij iglesia 
tebna tzra chma awexbil ta ajni nbana chca e mloy tak impuesto 
ruquin wnak jme rtnamet ta Dios. 18 Ne ktzij wa je xtenbij chewa ra, 
achnak mteya cas tzra che nbana wawe chwech ruchlew jara majon 
nya ta cas tzra chcaj chka, y achnak neya cas tzra wawe chwech 
ruchlew jara nyaa cas tzra chcaj. 19 Jmul chic quenbij chewa, wecola e 
c-e chewa we xjunam nquechob tzrij jneccutuj pnoración jara oración 
ncaxaxa, y jneccutuj jara nyataja chca rmal Nedta jcola chcaj. 20 Cara 
quenbij chewa com tak ecola e c-e owe e oxi quemlon qui per pnubi 
anen quemlon wa qui, jara encola chquecjol. Cara xbij Jesús chca. 
21 Xpeta Pedro y cawra xcaxaj: —Wajaw, we wchalal we nquiylaj mul 
nuban lowlo chwa ¿ajru mul quencuy? ¿Lnuban ra wku mul? cara xbij 
tzra Jesús. 22 Cawra xbixa tzra: —Mjara ta quenbij chawa che wku mul 
jnacuy, per anen quenbij chawa wku mul setenta nacuy. 23 Rmal cara 
quenbij jun cambal tzij chewa ra. Jgobierno rxin chcaj cara rbanic 
ajni nuban jun rey tak nerchumij quecas je nquesmaja ruquin. 24 Jrey 
tak xumaj rij cwent cuquin cola jun chca xeyaa chwech, quiylaj mil 
ctzal rucas cola ruquin y nmesquier neltaja. 25 Ja ajcas com mesquier 
necwina nutoj rucas rmal cara tak cola jun orden xuya ja rey y cawra 
xbij ra: —Jneban camic, tcayij ja acha rexbil rexkayil ruquin je rlecwal 
chka, y njelal achnak jcola ruquin tcayij chka, pors ntojtaj na rucas, 
cara nbij. 26 Je ajsmajma arja xexquea chwech rey y cawra xbij tzra: 
—Wajaw, tecjea jtzit apaciencia wquin, anen quentoj na njelal nucas, 
cara xbij tzra. 27 Jrey congan xpoknaj rwech ajsmajma, xsakpij ela y 
xucuy rucas. 28 Per jara ajsmajma tak xel ela chek quenjlal xquecul 
qui ruquin jun chic ajsmajma y cola rucas jara ajsmajma ruquin per 
xjun cient rucas. Xuchap chukul y cawra xbij tzra: —Tetjo acas jcola 
wquin. 29 Ja ajsmajma xexquea chwech y cawra xbij tzra: —Tecjea 
jtzit apaciencia wquin, anen quentoj na njelal nucas awquin. Cara xbij. 
30 Per arja majon xrajo ta. Cjara xucom ela, xutak pcars y xbij tzra 
che nutoj na nabey mul rucas, cjara nel ta pcars. 31 Jle chic ajsmajma 
tak xquetzet je xbantaja arj-e junwa xquena, xeba ruquin rey xecbij 
tzra njelal je xbantaja. 32 Ja rey xutak rsicsic y cawra xbij tzra: —Atet 
at itzel ajsmajma, anen xencuy njelal acas jcola wquin com xacutuj 
chwa chquenpoknaj awech. 33 ¿Nak que tzra tak mxapoknaj ta rwech 

ajsmajma ajni xenban anen chawa, xenpoknaj awech? cara xbij tzra. 
34 Congan xyictaja ryiwal rey, xujach jitzel ajsmajma chca jle chic wnak 
chnutaj pen pqueka y xbij tzra che tzra necje wa, tak xtutoj njelal 
rucas cjara nela libre. Cara nbij jcambal tzij. 35 Ja Nedta jcola chcaj 
cara ca xtuban chewa ixix chka chixjujnel we me njelal ta ecux y me 
njelal ta ewanm nqueecuy ewchalal je nqueban lowlo chewa.

. . . . .

19  1 Ja Jesús tak xbitaj cana njelal jawra tzij rmal xel ela chpam 
departamento Galilea y xba chpam jun lwar chic jcola pjupraj 

binel ya Jordán jcola precwent Judea. 2 Congan e quiy wnak xetre 
ela tzrij, xeekaja chpam jara lwar y tzra xerchumsaj wa yuw-i. 
3 Eco ca jle fariseo xeerkaja ruquin y cawra xecbij tzra, per xjic 
probar nqueban tzra: —Jley rxin Dios jtzibtanak cana rmal Moisés 
¿lnuya cas tzra jun acha nujach cana rexkayil chka bechnak opech 
ril nuban ja ixak? 4 Jesús cawra xbij chca: —¿Lmajon ca esiquin ta 
nak cbanic wnak tak kas xewankersas ta nabey? Dios je xwankersana 
cxin, acha ruquin ixak xerwankersaj, 5 y cawra xbij ra: —Rmal cara 
ja acha nqueruya cana redta rute y xjun nqueban ruquin rexkayil, 
xjun cuerpo nqueban che c-e, cara nbij. 6 Cara ca rbanic, me c-e xta, 
xjun chic quebnon. Com Dios xebnowa jun chca next jun ca wnak 
xtejchow ta cxin. Cara xbixa chca rmal Jesús. 7 Cawra xecbij chic tzra: 
—Wcara nabij ¿nak tzra cara xuya jun mandamiento Moisés che ja 
acha nuban jun wuj y ntzibaj chpam chjunlic nujach cana ixak? cara 
xecbij tzra. 8 Cawra xbixa chca rmal Jesús: —Com congan cwernak 
ewanm che rbanic itzel tak achnak rmal cara tak xuya cas Moisés 
chewa che nejach cana ewexkilal. Per mcara ta bantanak nabey mul. 
9 Anen quenbij chewa, jun acha chka bechnak acha opech wnujach 
cana junlic rexkayil y ja rexkayil majon majcunnak ta ruquin jun 
chic acha, y wnucom chic jun ixak jara adulterio nuban. Y wcola 
jun acha nucom jun ixak jchon cana jara acha adulterio nuban chka. 
Cara xbixa chca rmal Jesús. 10 J-e rdiscípulo Jesús cawra xecbij tzra: 
—We mtyaa cas chca ach-i che nqueya cana quexkilal nok más wen 
nara majon ncatecle ta, cara xecbij tzra. 11 Per Jesús cawra xbij 
chca: —Per cara mconjelal ta ach-i nquecwina nqueban, per jyatanak 
chca che nqueban cara xqueyon wa j-e nquecwina nqueban. 12 Cara 
quenbij chewa com ecola wnak ne pcalxic yatanak pwa chmajon 
necje ta clecwal y rmal cara chmajon nquecle ta. Y eco chic 

jle xe echumsan chmajon necje ta clecwal rmal cara me tyataja 
chquij che nqueclea. Eco chic jle, rmal samaj je nqueban precwent 
jgobierno rxin chcaj chmajon nquecle ta. Nak necwina nuban je cja 
xenbij kaja chewa ra tebna ca, cara xbij chca.

. . . . .
13 Cjara ecol ca jle acala xecmar ela ruquin Jesús ch-

utz cara nuya ruka pquewá y nuban orar pquecwent. Per 
je rdiscípulo arj-e xecchojquij chca jecamyon pa cxin acala. 
14 Ja Jesús xbij chca: —Tey-a cas chca acala nquepeta wquin 
y mtqueechojquij ta com je wnak je eocnak ajni chtak acala, 
cxin ca arj-e jgobierno rxin chcaj, cara nbij chca. 15 Y xuya ruka 
pquewá chtak acala. Cjara xel ela chpam lwar.

. . . . .
16 Chek quenjlal xekaja ruquin Jesús jun cjol ala y cawra xbij 

tzra: —Maestro, atet at congan utzlaj acha ¿nak utzil quenban 
anen che nyataja chwa utzlaj caslemal je rxin junlic? cara nbij 
tzra. 17 —¿Nak tzra tak nabij chwa che en utzlaj acha? Xjun oca 
kas utz, jara Dios. Wnawajo che nyataja chawa utzlaj caslemal je 
rxin junlic tnimaj ca je rmandamiento Dios, cara xbixa tzra rmal 
Jesús. 18 —¿Nak chmandamiento? cara xcaxaj ja cjol. Cawra 
xbix chic tzra rmal Jesús: —Mtaban ta cmic, me tcatoc ta ruquin 
ixak wmawexkayil ta, mtaban ta alak, mtaya ta testig-il wme 
ktzij ta, 19 queanimaj adta ate. Chka jun chic, ajni nawajo kaja 
awi ayon cara ca tebna chca aprójimo, queawaj-o chka, cara 
xbixa tzra. 20 Cawra xbij chic tzra Jesús: —Jala jnabij quen col na 
nemjon ta rbanic. ¿Le cco na jmajon nebnon ta? cara xbij chic 
tzra. 21 —Wnawajo nawcaj jun tzkatlaj caslemal, jnaban jat, tcayij 
cana njelal jcola awquin, je rjel tey-a chca mibi. Wcara naban 
nyataja chawa mibil rxin chcaj. Chka jun chic, catoca ndiscípulo 
y jo catetre ta chwij, cara xbixa tzra. 22 Tak xcaxaj chcara xbixa 
tzra xemloja y congan xbisona. Cara xuban com congan jun nimlaj 
mibil cola ruquin. 23 Cjara ja Jesús cawra xbij chca rdiscípulo: 

—Ne ktzitzij wa je xtenbij chewa ra, jun byom congan pen noc wa 
chpam gobierno rxin chcaj. 24 Jmul chic quenbij chewa, jcamello 
jara jun nimlaj chcop y congan pen noc wa pe rchak jun dsonbal 
bak, per majon kas tpen que chwech jun byom noca chpam 

rgobierno Dios, cara xbij chca. 25 J-e rdiscípulo tak xeccaxaj je 
xbixa chca cawra xecbij: —Cawra oka rbanic. Y cawra xeccaxaj 
tzra: —Jun byom wcongan pen noc wa chpam rgobierno Dios ¿e 
achnak cara nquewlowa totanem rxin Dios? cara xecccaxaj tzra. 
26 Ja Jesús xertzulchij y cawra xbij chca: —Je wnak mesquier 
nquecwina xtquecsaj ta qui queyon chpam totanem rxin Dios, per 
ja Dios nmajon jun achnak mquita necwina nuban, cara xbij chca. 
27 Pedro cawra xbij tzra: —Je chka ajoj, njelal achnak jcola kuquin 
kay-on cana che okocnak adiscípulo y nokotren wa chawij ¿nak 
nkachec cara tzrij? cara xcaxaj tzra. 28 Cjara ja Jesús cawra xbij 
chca: —Ne ktzij wa je xtenbij chewa ra, ixix nquixoc na ix ktoy tak 
tzij chpam cac ruchlew tak xtenpet chic anen ja en Rlecwalxel 
jxenoca alxic cuquin wnak, y cola jun netrono quentzbea chwech 
jnectuwa wxin chcongan nim nukij. Ixix chka jixetrena chwij cola 
cbeljuj trono nquixetzbea chwech y nyataja chewa che nquixoca ix 
ktoy tak tzij chquij wnak ja e cbeljuj tribu rxin tnamet Israel. 29 Y 
je wnak chka bechnak wnak opech wcola je achnak quey-on cana 
ajni cuchoch, equey-on cana quenmal, quechak, cana, o equey-on 
cana e quedta quete o quexkilal, clecwal o quey-on cana je culew, 
y nmal anen tak quey-on cana jara más chna quiy nyataj na chca 
que chwech ajni quey-on cana. Chka cola jun herencia nyataj na 
chca jara utzlaj caslemal je rxin junlic. 30 Xerwara e quiy je wnak 
jquecmon ela bey nabey per j-era xe nquecanaj cana pe rquisbal, 
y jeco cana rquisbal arj-e nquecmow chic bey, com ajni nucut 
jcambal tzij je xtenbij chic chewa camic.

20  1 Jgobierno rxin chcaj cara rbanic ajni xuban jun ttixel 
jmul, pjun xenaka chanim xel ela, xba che rconxic jle rmos 

che nquesmaja chpam rtejcon. 2 Je trat xuban cuquin rmos, jun 
ctzal nuya chca jun kij. Tak xecchoja trat rmal xerutak ela chpam 
rtejcon. 3 A las nueve chlara xel ela, xba pparque y tzra xeruwil 
chwa jle ach-i, majon achnak nqueban. 4 Cawra xbij chca: —Ixix 
chka jax, quixesmaja chpam ntejcon, anen wutkin quixentojbej, 
per wen quenban chewa che etojic, cara xbij chca y xeba. 5 Ptak 
ncaj kij lara xel chic jmul ajni xuban nabey mul y ncara xuban 
chic. Y ptak a las tres chic xel chic jmul y ncara xuban chic chka. 
6 Je ptak a las cinco chic xel chic jmul chka y xeruwil chic jle 
ach-i, majon achnak nqueban y cawra xbij chca: —¿Nak tzra tak 
wawe ixco wa chjun kij, lmajon achnak neban? cara xcaxaj 

chca. 7 —Com next jun nbina samaj chka, cara xecbij tzra. —Ixix 
chka jax, quixesmaja chpam ntejcon y anen wutkin quixentojbej 
y nwen quenban chewa, cara xbij chic chca. 8 Tak xoca aka ja 
rajaw tejcon xbij tzra jun rmos jpala chquij je mos: —Queasiquij 
je mos y queatjo ela. Jxeerkaja quisbal arj-e nqueatoj ela nabey, 
jxeerkaja nabey mul arj-e que rquisbal nqueatoj, cara xbij tzra. 
9 Jxeerkaja quisbal a las cinco lara xeerkaja, tak xepeta jujun ctzal 
xyaa chca. 10 Jerkanak nabey mul, tak xepeta xquechob che más 
chna nim ntojbexa quekij per xjujun ctzal xyaa chca chka. 11 Tak 
xjachtaja chca quejlal xquemaj tzij pnejkal tzrij rajaw tejcon y cawra 
xecbij tzra: 12 —Jxeerkaja rquisbal xjun hor xesmaja per xjunam 
xokatojbej cuquin, per ajoj njun kij xokosmaja, congan xokcosa 
y congan pen xkataj chwech kij. Cara xecbij. 13 Co ca jun cawra 
xbixa tzra: —Amigo, anen majon itzel ta quenban chawa, je trat 
xkaban awquin jara jun ctzal akij. 14 Camic tecma ela awjel y jat. 
Anen quenwajo jun ctzal quenya tzra jawra acha jxerkaja quisbal 
ajni xenya chawa atet. 15 ¿Le myatanak tca chwij nachob atet 
achnak kas ngan quenban tzra npak? o ¿xnukut ri awanm chquij 
jle chic rmal jxenban utzil chca? Cara xbixa tzra ja mos rmal rajaw 
tejcon. 16 Cara ca rbanic ajni nbij jcambal tzij, ja e cmoy bey arj-e 
xe nquecanaj cana pe rquisbal y je aj quisbal arj-e nquecmow chic 
bey, com e quiy nquesiquisa per xme quiy ta nquechataja chquecjol. 
Cara xbij ja Jesús chca.

. . . . .
17 Ja Jesús remjon binem, bnak pJerusalén, xecyonaj qui cuquin 

e cbeljuj rdiscípulo y cawra xbij chca ra: 18 —Bien tewcaxaj je 
xtenbij chewa ra, camic okobnak pJerusalén y je Rlecwalxel jxoca 
alxic cuquin wnak tzra ncamsas wa, njach na pqueka cjefe 
sacerdote e quexbil maestro je nquetijona cxin wnak tzrij rley 
Dios jtzibtanak cana rmal Moisés. Arj-e nquekat tzij tzrij che 
ncamsasa. 19 Nquejach na pqueka wnak jme aj Israel ta, nqueyok 
na, nquechay na y neccamsaj chwech jun cruz, y chrox kij ncastaja 
rwech, cara nbij chca. 20 Cjara xpeta rexkayil Zebedeo, quecmon 
ta qui cuquin ral, y xexquea chwech Jesús. Cara xuban com xcola 
jun achnak nrajo ncutuj tzra. 21 —¿Nak nawajo chwa? cara nbixa 
tzra rmal Jesús. —Tak xtoca agobierno, xtaya ta jlal jun orden che 
j-ewra e c-e wal, jun netzbea pnawejquenka y jun chic netzbea 

pnawexquen, cara xbij ja ixak. 22 Ja Jesús cawra xbij chca ral 
ixak: —Ixix majon ewutkin ta nak necutuj chwa. ¿Le nquixecwina 
netaj pen ajni xtentaj anen? Com ja xtbana chwa anen quenbana 
bautizar chpam jun nimlaj lowlo. Per ixix ¿lnecoch nquixkaxa 
chpam? cara nbij chca. —Nokocwina, cara xecbij tzra. 23 Cawra xbij 
chic chca: —Jara ne ktzij wa chnetaj na lowlo ajni xtentaj anen 
y nquixkax na chpam lowlo ajni xtenkaxa chpam anen chka. Per 
jxecutuj chwa che nquixetzbea pwejquenka ruquin pwexquen 
jara me wquin ta anen co wa com jara chumsan chic rmal Nedta 
nak chu chca xtyataj wa, cara xbij chca. 24 Je ljuj chic discípulo tak 
xeccaxaj jxeccutuj ja e c-e ral ixak tzra Jesús arj-e congan xpeta 
cyiwal chquij. 25 Ja Jesús xersiquij pona y cawra xbij chca: —Ixix 
bien ewutkin ajni nqueban wnak jecola ptak nación j-era jcola 
gobierno pqueka, congan nmak nquena y nqueban chca wnak xe e 
ajni cmos. Je nmak quekij arj-e xcongan nquequeban mandar wnak 
jecola pqueka. 26 Per chewa ixix m-utz ta cara xteban. Per jneban, 
achnak jun chewa wcola rgan noca nim rukij checjol ncatzina che 
noca ilinel ewxin. 27 Chka bechnak jun chewa cola rgan nja npea 
chewech ncatzina chja noca emos. 28 Ajni xuban Rlecwalxel jxoca 
alxic cuquin wnak, arja xpeta wawe chwech ruchlew per me rmal 
ta che nilixa cmal wnak per ja xpeta che noca jun ilinel cxin wnak. 
Xpeta chka ch-utz cara arja nuya ri pe cmic, y jrecmic e ajnila 
wnak nquerulok chpam quil quemac. Cara xbij Jesús chca.

. . . . .
29 Kas nqueel ta chpam tnamet Jericó, congan chic wnak etrena 

tzrij Jesús. 30 Ecol ca e c-e ach-i e moya, etzbula chibey. Tak 
xeccaxaj chJesús xkaxa tzra arj-e xquemaj rakic quechi tzrij: 
—Kajaw, atet je at Rlecwal rey David, tpoknaj jtzit kawech, cara 
xecbij tzra. 31 Per je wnak xquemaj rchajic pquewá moya: —Xjun 
quixecje wa, mterak ta echi, cara xbixa chca. Per arj-e más 
chna xquerak quechi tzrij Jesús: —Kajaw, atet je at Rlecwal rey 
David, tpoknaj jtzit kawech, cara xecbij chic jmul tzra. 32 Ja Jesús 
xpea, xersiquij pona y cawra xbij chca: —¿Nak newajo chwa 
chquenban chewa? 33 —Kajaw, nkajo che njaktaja kkawech, cara 
xecbij tzra. 34 Ja Jesús xpoknaj quewech, xuchap ckawech y njara 
hor xjaktaja. Tak xjaktaja ckawech rmal xba y arj-e xetre ela 
tzrij.

. . . . .

21  1 Quemjon binem ebnak, xchenkaj chic tnamet Jerusalén eco 
wa y xeekaja chuchi tnamet Betfagé abar co wa jun jyu rubi 

Olivo. Ja Jesús xerutak e c-e chca rdiscípulo 2 y cawra xbij ela chca: 
—Jax pe tnamet, tzra newil wa jun chit bur xmila rexbil ral. Queecra 
ta y queecma ta. 3 Wcola jun wnak xtquixertzojbej, ixix cawra nebij 
tzra: —Nquecatzina tzra Kjawal, cara tbij tzra y alnak nqueryala ta. 
Cara xbij ela Jesús chca. 4 Njelal jawra majon chek tcara xbantaja, 
tzra nbantaj wa cumplir jbitanak cana rmal profeta jcawra nbij: 5 —Je 
wnak jecola chpam tnamet Sion cawra tbij chca: —Tetzta mpa, xpeta 
eRey, arja nujach njelal pruka Dios y majon nuya kta rukij, xe tzrij 
jun chit bur tzbul wa. Jchit bur ccol na, ral jun bur iray ejkan, cara 
tbij chca. Cara bitanak cana rmal profeta. 6 J-e ca rdiscípulo Jesús 
xeba, xequebna je xbix ela chca. 7 Xequecma ta chit bur rexbil ral. 
Jquetziak jara xecwakbej, xetzbea Jesús tzrij y xumaj binem. 8 Congan 
e quiy wnak xecsocla quetziak prubey Jesús y eco chic jle xectomla 
pa ruxak tak palma y xqueya prubey chka. 9 Je e nabyela chwech 
rexbil ja etren cana tzrij arj-e congan nquerak quechi y cawra necbij 
ra: —Dios koat-o camic, xpeta Rlecwal ja ojer rey David, arja abnon 
bendecir, ja Cristo jpenak pnabi atet ja at Kajaw Dios. Koat-o camic 
Dios jatcola chcaj. Cara necbij. 10 Tak xoca chpam tnamet Jerusalén 
xeyictaja tnamet per conjelal y cawra necbij ra: —¿Nak rbanic cala 
jacha xerkaja? cara necbij. 11 —Jala Jesús je profeta ja aj Nazaret jcola 
precwent Galilea, cara xbixa chca cmal wnak.

. . . . .
12 Ja Jesús xoca chpam nimlaj templo rxin Dios y xumaj ta clasic conjelal 

jecola chpam jquemjon cyinem e quexbil chka je lkoy tak je achnak. Je 
cmes je cxoy tak pak xchakij ptak ulew y cara xuban tzra chka je cchacat je 
nquecayina je tzquin rxin pjay. 13 Cawra xbixa chca: —Chpam rtzojbal Dios 
cawra tzibtanak chpam: —Jwuchoch anen jara banbal oración, cara nbij ja 
Dios tzrij rtemplo, per ixix ebnon tzra xe ccolibal elkoma, cara xbij ja Jesús 
chca. 14 Ecol ca je moya y je wnak e chey xeekaja ruquin Jesús chpam 
templo y arja xerchumsaj. 15 Je cjefe sacerdote e quexbil maestro je nquetijona 
cxin wnak tzrij rley Dios jtzibtanak cana rmal Moisés, arj-e xquetzet njelal 
jxuban Jesús jcongan nel ta awanm tzrij natzet, y ecola jle acala xeccaxaj 
chka jquemjon rakic quechi chpam templo, cawra necbij ra: —Dios koat-

o camic, xpeta Rlecwal ja ojer rey David, cara necbij. Y congan xpeta 
cyiwal rmal je xquetzet y jxeccaxaj. 16 Y cawra necbij chic tzra Jesús: —¿Le 
mtawcaxaj ca quemjon rbixic acala chawa? cara xecbij tzra. —Quenwcaxaj 
nca per ixix ¿lmajon ca jmul esiquin ta jawra jtzibtanak cana chpam 
rtzojbal Dios? —Dios, je acala e quexbil chtak chucha, atet ay-on pquechi 
jnecyabej akij y kas tzkat nqueban tzra, cara xbij Jesús chca. 17 Cjara xeruya 
cana y xba, xel ela chpam tnamet, xba pBetania y tzra xwar wa.

. . . . .
18 Jche rcab kij rxin xinaka xemloja Jesús chpam tnamet 

Jerusalén y xmajtaja rmal kaknic rpam. 19 Y xutzet pona jun 
mcaj higuera, chenkaj chibey co wa y xba ruquin. Jche nmajon 
rwech, nruyon oca ruxak, rmal cara tak cawra xbij Jesús tzra 
che: —Nmajon xtcatwachin ta rxin junlic, cara xbij tzra y njara 
hor xechkij kaja che. 20 J-e rdiscípulo congan xel ta canm tzrij je 
xquetzet y cawra xeccaxaj tzra: —¿Nak tzra cala, ntak xechkija 

alnak jche? cara xeccaxaj tzra. 21 —Ne ktzij wa je xtenbij chewa 
ra, wcola yukbal ecux ruquin Dios y wmajon nuban ta c-e ecux 
jara nquixecwina neban ixix ajni xenban anen tzra che. Y mruyon 
ta jara per nquixecwina chka nebij tzra jun jyu la che nel ela y 
nerecka ri pya y ncara nuban, nquixernimaj. 22 Chka bechnak 
opech necutuj chpam oración we ykula ecux ruquin Dios che 
rcutxic jara nyataja chewa, cara xbixa chca rmal Jesús.

. . . . .
23 Tak xeekaja chpam tnamet xoca Jesús chpam nimlaj templo 

rxin Dios y xumaj ctojxic wnak. Kas remjon ctojxic tak xeekaja 
cjefe sacerdote e quexbil principal-i rxin tnamet y cawra xeccaxaj 
tzra: —¿Nak abanic atet tak amjon rbanic njelal jawrara jkamjon 
rtzetic y nak yoyona chawa chnaban cara? 24 —Anen chka cola 
quenwajo quencaxaj chewa. We xtebij chwa je xtencaxaj chewa, 
anen chka quenbij chewa nak nbanic anen jnemjon rbanic njelal 
jawrara je emjon rtzetic. 25 Camic tbij chwa, je Juan Bautista 
¿nak xyowa tzra jsamaj che nqueruban bautizar wnak, le Dios 
jcola chcaj xyowa tzra o wxe wnak? cara xcaxaxa chca rmal 
Jesús. Arj-e xquemaj tzij chbil tak qui: —We xtekbij tzra che Dios 
xyowa tzra, arja nbij chka: —Wcara ¿nak tzra cara mxenimaj 
ta? cara nbij chka ra. 26 Y we xtekbij tzra che wnak xyowa tzra 
jara nachquila xtbixa chka cmal wnak com chquewech arj-e Juan 
arja jun profeta rxin Dios, cara necbij. 27 Cawra xecbij tzra Jesús: 

—Majon kutkin ta nak xyowa tzra. —Anen chka majon quenbij ta 
chewa nak nbanic jnemjon rbanic njelal jawrara je emjon rtzetic.

. . . . .
28 Jcamic ¿nak nechob tzrij jawra cambal tzij je xtenbij chewa ra? Cola 

jun acha ecola e c-e rlecwal, arja xba ruquin jun rlecwal y cawra xbij tzra: 
—Wlecwal, camic jat catesmaja chpam ntejcon, cara xbij tzra. 29 —Mne, 
majon ngan quenba, cara xbij tzra redta. Per tak xquisbena xtiona ranm 
rmal, xuquex rnaoj y xba psamaj. 30 Ja ttixel xba chic ruquin jun rlecwal, 
ajni xbij tzra jun chic rlecwal nabey mul cara xbij chic tzra jun. Y ja rlecwal 
cawra xbij tzra redta: —Utz cara nedta, quenba, cara xbij tzra per majon 
xba ta. 31 Camic tbij chwa ¿nak chca ja e c-e alcwalxela xebnowa je nrajo 
ranm ttixel? cara xcaxaj Jesús chca. —Jara je xtzijona ruquin nabey mul, 
cara xecbij tzra. Cawra xbix chic chca rmal Jesús: —Ne ktzij wa je xtenbij 

chewa ra, ja e mloy tak impuesto rexbil ixki jlowlo ccaslemal arj-e nqueoca 
chpam rgobierno Dios nabey mul chewech ixix. 32 Cara quenbij chewa com 
Juan Bautista arja xpeta, xucut chewech nak kas mer rbeyal rxin Dios per 
ixix mxenimaj ta. Per e mloy tak impuesto rexbil ixki jlowlo ccaslemal arj-e 
xecnimaj. Ixix mesque xetzet chcara xqueban per nmajon xtion ta ewanm 
rmal jewil emac, majon xequex ta enaoj, nmajon xenimaj ta Juan.

. . . . .
33 Camic tewcaxaj chic jun cambal tzij je xtenbij chewa ra. Cola 

jun ttixel cola jun rchinoj, uva retcon chwech. Xukat rij pquixton, 
xucot jun jul chpam jabar nelsax wa j-rial uva. Chpam chnoj xuyic 
jun torre chnecjea chajinel per rwá. Cjara xuya pe kjonem chca 
jle ajsmajma y ja xba chpam jun tnamet cnat. 34 Tak xe nnajin 
pchic tiemp je xtwachin wa tejcon, arja ecola jle rmos xerutak 
ela cuquin ajsmajma ja ekajyona ulew che nequecma rent. 35 Je 
ekajyona ulew tak xeekaja mos cuquin xequechap, jun xquechay, 
jun xeccamsaj y jun chic xquequiek tzan abaj. 36 Jrajaw chnoj arja 
eco chic jle rmos xerutak per más chna e quiy xerutak que chwech 
ajni xeba nabey mul, y ajni xbana chca jxeba nabey mul cara xban 
chic chca arj-e chka. 37 Jrajaw chnoj tak xquisbena cola jun rlecwal 
xutak cuquin y cawra xbij kaja pranm: —Com jawra wlecwal 
nqueban ca wa respetar, cara xbij. 38 Tak xekaja rlecwal cuquin 
jekajyona ulew j-e cawra xecbij chbil tak qui: —Jala acha noca 
pruka julew com reherencia. Camic kcamsaj y noca pkaka ajoj ja 
reherencia, cara xecbij. 39 Cjara xquechap, xquelsaj ta chpam chnoj 
y xeccamsaj. Cara nbij jcambal tzij. 40 Camic tbij ca chwa, jrajaw 
chnoj tak xtpeta ¿nak nuban cara chca je ekajyona chnoj nechob 
ixix? cara xcaxaxa chca rmal Jesús. 41 —Arja nmajon npoknaj ta 
jtzit quewech jitzel tak wnak jnabij la, nquercamsaj y je rchinoj nuya 
chic jmul pe kjonem chca jle chic ajsmajma jcutkin nquetoj rent tak 
nerla tiemp che nquetoj, cara xecbij tzra. 42 Ja Jesús cawra xbij chic 
chca: —¿Lmajon ca jmul esiquin ta chpam rtzojbal Dios jawra tzij? 
—Je bnoy jay cola jun abaj majon cgan tzrij y necchojquij per jara 
abaj csan che rbanic jay, arja más nim rukij com arja nechpowa je 
esquin-al. Jara samaj Kajaw Dios xebnowa y kas nel ta kanm tzrij tak 
nkatzet, cara nbij. 43 Rmal cara anen quenbij chewa, jgobierno rxin 
Dios nelsas na pneka ixix y nyaa pqueka jun chic tnamet jcutkin 
nquesmajij ch-utz cara necwachij na utzlaj tak achnak rxin Dios. 

44 Chka bechnak wnak xjunwa nutzet abaj jxenbij chewa y xitzel 
ntzijona tzrij, jara cara nuban ajni jun acha nchakij rkan chwech 
jun abaj y nkaja. Y achnak je nketa tzij tzrij rmal abaj jxenbij chewa, 
jara cara nuban ajni jun acha ntzak ta jun abaj tzrij y nchicaj ri 
rmal, cara xbij ja Jesús chca. 45 Je cjefe sacerdote e quexbil fariseo 
tak xeccaxaj jcambal tzij je xbij Jesús bien xchobtaja cmal che j-e 
xebixa. 46 Xcajo ta xquechap che nquecsaj pcars per xecxibej qui 
chquewech wnak com wnak necbij chJesús arja profeta rxin Dios.

. . . . .

22  1 Ja Jesús xumaj chic jmul tzij cuquin, xumaj chic rbixic 
jun cambal tzij chca cawrara: 2 —Jgobierno rxin chcaj 

cara rbanic ajni xuban jun rey, cola jun rlecwal xeclea y xuban 
jun nimlaj nimkij rxin culbic. 3 Xerutak je rmos che csicsic wnak 
je erebnon chic invitar tzra nimkij per arj-e majon xcajo ta, 
majon cgan xepeta. 4 Ja rey xerutak jle chic rmos y cawra xbij 
ela chca: —Cawra nebij chca wnak je enebnon chic invitar tzra 
nimkij: —Quixjo. Xencamsaj wajquex y jle chic chcop jcongan e 
chak chic, nchumsan chic w-im rxin ncaj kij, cara tbij chca, cara 
xbij ela ja rey chca. 5 Per je wnak je erebnon invitar, tak xeekaja 
mos cuquin, arj-e majon xequeya ta cas y jwer xeba wa. Jun 
xba pe tztoy rchinoj y jun chic xba chnerebna jun rnegocio. 6 Je 
jle chic xequechap mos y nlowlo tak tzij xecbij chca y xeccamsaj. 
7 Jrey tak xekaja rbixic ruquin je xbantaja arja congan xpeta 
ryiwal, xerutak ela rsoldado, xeccamsaj je camsanela y xecporoj 
quetnamet. 8 Cjara xbij chca rmos: —Xerla hor che nbana culbic, 
chomtanak chic njelal. Je wnak jxenuban invitar xmajon yatanak 
ta chca che nquepeta. 9 Jneban camic, jax ptak bey, chka bechnak 
wnak opech newil queebna ta invitar chpam culbic, cara xbij 
ela chca. 10 Xeel ela rmos, xeba ptak bey, xequemol wnak, chka 
bechnak wnak opech, w-utz ccaslemal o wmajon utz ta ccaslemal. 
Cara xqueban, je wnak jxebana invitar xenoja chpam lwar jabar 
nban wa culbic. 11 Per tak xpeta rey che nquerutzet wnak je 
erebnon invitar cola jun acha chquecjol mjara ta tziak rxin culbic 
rucsan. 12 Cawra xbixa tzra rmal rey: —Amigo ¿nak tzra tak xatoc 
ta wawe per nmajon acsan ta atziak rxin culbic? Cara xbixa tzra, 
y nmajon xecney ta rutzij nak nbij. 13 Ja rey xbij chca je nqueilina 
cxin invitado: —Techpa ja acha, texma ruka rkan y tecka ela 

chpam nimlaj kejkum. Nak xtqueba chpam jawra lwar ajnila 
okej xtqueban y neccachchej na rkan cak, cara nbij chca. 14 Cara 
rbanic com e quiy wnak nquesiquisa per xme quiy ta nquechataja 
chquecjol. Cara jcambal tzij xbij Jesús chca.

. . . . .
15 J-e ca aj fariseo xeba, xquechob rij rwech nak nqueban 

tzra Jesús ch-utz cara chcola jun tzij nel ta pruchi y jara tzij 
necchapbej rxin. 16 Y xequetak ta je cdiscípulo e quexbil jle chic 
wnak jecola chpam partido rxin Herodes, xeba ruquin Jesús. Tak 
xeekaja ruquin cawra xecbij tzra: —Maestro, ajoj kutkin chatet 
nexte wjic natzak tzij y chka rubey Dios amjon rcutic chkawech 
y nwen naban tzra rbixic. Ajoj kutkin jatet nmajon abar napitz wa 
awicom atet majon jun utz y majon jun itzel ta natzet. 17 Camic 
tbij chka nak nachob tzrij je xtekbij chawa ra: —Ja impuesto je 
ncutuxa chka rmal César jnimlaj rey rxin Roma ¿lrubey cara 
che nkatoj owe mrubey ta? cara xeccaxaj tzra. 18 Per Jesús bien 
rutkin jlowlo je ncajo nqueban tzra y cawra xbij chca: —Caca 
eplaj ¿nak tzra tak newajo cneban probar? 19 Tectu chenwech 
jun pak je ntojbexa impuesto, cara xbij chca. Y j-e xquecut jun 
pak chwech. 20 —¿Nak chuxin plaj cola chwech jawra pak y nak 
chuxin biaj tzibtanak chwech chka? cara xcaxaj ja Jesús chca. 
21 —Rxin César, cara xecbij tzra. —Nak je rxin César tzra César 
tey-a wa, je rxin Dios tzra Dios tey-a wa, cara xbixa chca rmal 
Jesús. 22 Congan xel ta canm tak xeccaxaj je xbixa chca, xqueya 
cana Jesús y xeba.

. . . . .
23 Jara mism kij chka ecola jle saduceo xeba ruquin Jesús. J-e 

saduceo majon necnimaj ta che nquecastaja cnomki. Tak xeekaja 
ruquin cawra xecbij tzra: 24 —Maestro, Moisés arja rbin cana chka 
chpam rtzojbal Dios, wcola jun acha ncoma y nmajon jun rlecwal 
necje cana, per wcola jun ruchak o wrenmal ncatzina che neclea 
ruquin jrexkayil jnecje cana. Arj-e tak necjea jun clecwal necbij 
tzra chtacal che rlecwal jcamnak. 25 Xqueban ca jmul ecola e 
wku alxic chkacjol, jnabey wnak xeclea per xcoma y nmajon jun 
rlecwal xecje cana. Je rcabal xeclea ruquin ixak jxecje cana. 
26 Ajni xuban nabey wnak cara xuban chic rcabal, xcam chic 

chwech ja ixak, cara xuban rox y ncara xqueban che wku, xecoma 
chwech ixak, nmajon clecwal xecje cana. 27 Tak xquisbena xcoma 
ja ixak chka. 28 Camic ¿nak nabij tzra atet? Tak xterla kij rxin 
che nquecastaja chpam cmic ¿nak rechjil cara ja ixak chca e wku 
alxic com xeclea ruquin che wku? cara xeccaxaj tzra. 29 —Jala 
jnebij mrubey ta com ixix mchobtanak ta ewmal nak kas mer nucut 
rtzojbal Dios y nmajon chobtanak ta ewmal chka nak rbanic rpoder 
Dios. 30 Cara quenbij chewa com tak nquecastaja cnomki jara 
majon chic culbic chquij tzra, e ajni chic ángel rxin Dios jecola 
chcaj. 31 Ja Dios cola rbin cana chewa chpam rtzojbal tzrij castajic 
cxin cnomki ¿lmesiquin tca? cawra rbin cana: 32 —Anen en Dios 
rxin Abraham, en Dios rxin Isaac, en Dios rxin Jacob, cara rbin cana. 
Tak cara nbij jara ncutbej chewech che arj-e mesque ecamnak chic 
per chwech Dios ecasla, cara xbixa chca rmal Jesús. 33 J-e ca wnak 
xeccaxaj je xbij Jesús y congan xel ta quecux tzrij tijonem jnuya.

. . . . .
34 Tak xekaja rbixic cuquin aj fariseo che xtzapixa quechi aj 

saduceo rmal Jesús arj-e xquemol qui y xeba ruquin. 35 Tak 
xeekaja ruquin cola jun chca bien rtijon ri tzrij rley Dios 
jtzibtanak cana rmal Moisés y cola je achnak xcaxaj tzra Jesús 
che nbanbej probar rxin, cawrara xcaxaj: 36 —Maestro ¿nak 
mandamiento rxin Dios jmás na nim rukij chpam ley? cara xcaxaj. 
Cawra xbixa tzra rmal Jesús: 37 —Twaj-o Awajaw Dios tzra njelal 
acux, twaj-o tzra njelal awanm y twaj-o chka tzra njelal anaoj. 
38 Ja ca wa nabey mandamiento y chka más nim rukij. 39 Jrucab 
mandamiento xjunam ruquin, cawra nbij ra: —Ajni nawajo kaja 
awi ayon atet, cara ca tebna chca aprójimo queawaj-o chka, 
cara nbij. 40 Jawra c-e mandamiento jxenbij chawa jara kas mer 
rucux njelal jtzibtanak cana chpam ley y je njelal je ctziban cana 
je profeta. Cara xbixa chca rmal Jesús.

. . . . .
41 Je aj fariseo jquemlon qui chwech Jesús cawra xcaxaj chca: 

42 —¿Nak nechob ixix tzrij Cristo, nak che alcwalxel nechob ixix? 
cara xcaxaj chca. —Rlecwal ja ojer rey David, cara xecbij tzra. 
43 Jesús cawra xbij chic chca: —Wcara nebij ¿nak tzra cara ja 
David, Wajaw nbij tzra Cristo? Jawra xbij tak xuban jmul rcan rmal 

Espíritu Santo y cawra xbij ra: 44 —Ja Kajaw Dios cawra xbij tzra 
Wajaw ra: —Catetzbea wawe pwejquenka, wawe ncatecje wa 
y quenuya na pnaka je nquetzelana awxin, cara xbij tzra. Cara 
rbin cana ja David. 45 Ja David, Wajaw nbij tzra Cristo, tbij ca 
chwa camic ¿nak tzra tak nbixa tzra Cristo che rlecwal David? cara 
xcaxaj Jesús chca. 46 Next jun chca xecney ta rutzij, nmajon achnak 
xecbij tzra. Chka jara kij xquemaj ta rij chmajon chic achnak 
neccaxaj tzra com xnecxibej qui neccaxaj chic je achnak tzra.

. . . . .

23  1 Cjara ja Jesús xumaj chic tzij cuquin wnak y cuquin 
rdiscípulo chka, cawra xbij chca ra: 2 —Je maestro e quexbil 

fariseo arj-e yatanak chca che nquechob chewech jley rxin Dios 
jtzibtanak cana rmal Moisés. 3 Wley rxin Dios nquecut chewech 
tey-a ewexquin tzrij je njelal necbij chewa y tnimaj. Per mteban ta 
cara tzra ecaslemal ixix ajni ccaslemal j-e com j-e congan 
nquetzijona tzrij rley Dios per majon necnimaj ta je nbij. 4 Cara ca 
quenbij chewa com je nqueban tzra jtijonem je nqueya cara ajni 
nmak tak ejkan necchomij y congan rejlal, congan pen rejkxic y 
nqueya chquij wnak, per j-e next ca nquechap jtzit ejkan tzra rwá 
queka. 5 Per jachnak nqueban xpor interés nqueban wa, je ncajo kas 
utz nquetzeta cmal wnak. Ajni tzra je nqueya chqueplaj ruquin 
chqueka jtzibtanak rtzojbal Dios chwech jara más chna nmak 
nqueban tzra. Cara nqueban tzra ch-utz cara neccutbej chquewech 
wnak chmás chna e utzlaj tak wnak. Y jun chic je nqueban, kas 
congan retzbalil ruchi quetziak, más chna nmak tak fleco nqueya 
chuchi. 6 Ajni tzra chka tak nquebana invitar chpam nmak tak w-im 
congan nel ta quecux tzrij je tzulbal jmás nmak tak rukij y cara 
nqueban chka tak nqueba ptak jay rxin molbal riil jabar ncaxax wa 
rtzojbal Dios. 7 Ajni tzra tak nquebina ptak quebal congan nel ta 
quecux tzrij che nquebana saludar y tak —Maestro, Maestro, nbixa 
chca cmal wnak. 8 Per ixix mteban ta cara jcongan xtel ta ecux tzrij 
je nbixa maestro chewa com xjun ja Maestro ewxin jara Cristo, y 
ixix ix alxic ixconjelal. 9 Com xjun Ttixel ewxin jcola chcaj rmal cara 
tak quenbij chewa chka che next jun xtbij ta Ttixel tzra jun wnak 
wawe chwech ruchlew. 10 Chka mtel pta congan ecux tzrij je nbixa 
jefe chewa com xjun Jefe ewxin jara Cristo. 11 Jchecjol ixix, je noca 
ilinel ewxin jara más nim rukij. 12 Nak jun xrukij nuya kaja ruyon 

jara nerla na jun kij tak xtekaja, y achnak jun nuban chit col jara 
nerla na jun kij tak xtiya na rukij. 13 Per congan lowlo chewa ixix 
je ix maestro rxin rley Dios jtzibtanak cana rmal Moisés, y chewa 
ixix je ix aj fariseo, caca eplaj com ixix nquixtajina netzapij quebey 
wnak chquewech ch-utz cara mtqueoca chpam gobierno je rxin 
chcaj. Next ca ixix ta ixocnak ta chpam y nexte neya cas chca wnak 
jcola cgan nqueoca chpam. 14 Congan lowlo chewa ixix je ix maestro 
y chewa ixix je ix aj fariseo, caca eplaj com ixix kas bien kalaj 
chewech tak nemaj chca melcani tak ixki chtak je cuchoch, neban 
nmak tak oración per xpor interés tak neban. Rmal cara tak quenbij 
chewa, tak xtekata tzij chewij más chna jun nimlaj lowlo xtetaj na. 
15 Congan lowlo chewa ixix je ix maestro y chewa ixix je ix fariseo, 
caca eplaj com ixix congan necsaj echuka nquixba nat nkaj che 
rchaquic jun wnak che noca ewexbil chpam ereligión, per tak 
ewexbil chic xmás chna rlecwal diablo noc wa que chewech ixix 
rmal jtijonem neya tzra. 16 Congan lowlo chewa com ixix ix cmoy 
tak bey cxin wnak per xe ix moya com ixix cawra tijonem neya 
chca: —Tak naban jun juramento, wnanataj santlaj rtemplo Dios che 
rbixic jara majon ncatzin ta chnaban cumplir jnatzujuj chpam 
juramento, per wnanataj oro jcola chpam santlaj templo jara pors 
naban cumplir jnatzujuj, cara tak wan nebij. 17 Ixix je ix moya, xe ix 
necnak tak wnak. ¿Lme wutkin tca jsantlaj templo jara más chna 
nim rukij chwech oro jcola chpam templo? Com j-oro we mquita 
chpam santlaj templo co wa xjunam tara ruquin chka bechnak oro. 
18 Jun chic chka jnecbij cawrara: —Wnanataj altar che rbixic jun 
juramento jara majon kas ta ncatzina chnaban cumplir jnatzujuj, 
per wnanataj ofrenda je nyaa pe rwá altar jara npors naban cumplir 
jnatzujuj, cara tak wan nebij chka. 19 Xe ix moya, xe ix necnak tak 
wnak. ¿Lmajon ca ewutkin ta je altar jara más chna nim rukij 
chwech ofrenda je nyaa pe rwá? Com ofrenda che mquita pe rwá 
altar nya wa xjunam tara ruquin chic je nicaj. 20 Rmal cara anen 
quenbij chewa, wnanataj altar che rbixic jun juramento jara mruyon 
ta altar nanataj per nrexbil ofrenda nanataj jcola pe rwá. 21 Chka 
wnanataj santlaj templo che rbixic juramento jara mruyon ta santlaj 
templo nanataj per nrexbil Dios nanataj jrebnon ruchoch tzra santlaj 
templo. 22 Chka wnanataj caj che rbixic jun juramento jara mruyon 
ta caj nanataj per nrexbil rtzulibal Dios jnimlaj Rey nanataj, y chka 
nrexbil Dios nanataj jnetzbea chwech rtzulibal. 23 Congan lowlo 

chewa ixix je ix maestro y chewa ixix ix aj fariseo, caca eplaj com 
ixix congan necsaj echuka che ryaic eprimicia per cco na más nbij 
rley Dios chneban jmás ncatzina chneban per jara majon ebnon ta. 
Congan neykea ewanm chneya eprimicia, neya jle ichaj ajni menta, 
ajni anís y ajni comino, per je rbeyal rxin Dios jara majon ebnon ta, 
majon nepoknaj ta quewech wnak y majon neban ta cumplir 
jnetzujuj chka. Per jara ne ncatzin wa chneban cumplir y ne 
ncatzina chka chmajon netenba ta ryaic eprimicia. 24 Ixix je ix 
cmoy tak bey cxin wnak per xe ix moya. Je emjon rbanic ajni nuban 
jun acha remjon w-im y cola jun chit us xekaja chpam jremjon rtijic, 
y xekaja chpam chka jun camello. Jara acha xlatzuj cana chit us 
per nmajon nara xbij ta ranm che nelsaj ela jnimlaj camello, y 
nmajon xuna ta xba chukul. 25 Congan lowlo chewa ixix je ix 
maestro y chewa ixix je ix fariseo, caca eplaj com congan necsaj 
echuka che rchajic rij tak plato y rij tak vas chka per ptak ewanm 
ncara rbanic ajni jun vas ncongan tzil cola chpam com nojnak je 
achnak chpam jxewelkan ta com ix ajmund. 26 Fariseos, ixix xe ix 
moya, kas ncatzina neban nabey mul mtewelkaj xta je achnak jneya 
chpam vas y chpam je plato ch-utz cara jrij ne ktzij wa chchajchoj. 
27 Lowlo chewa ixix je ix maestro rxin ley y chewa ixix je ix fariseo, 
caca eplaj com ixix ix junam ruquin panteón cxin cnomki ne bien 
koman rij y ncongan wen ntzeta, per xnojnak cbakil cnomki chpam 
y congan rechwil. 28 Ncara ca ebanic ixix chka, nekalsaj ewi 
chquewech wnak chcongan ewcan rbeyal chwech Dios per jewanm 
jara nojnak rtzilal chpam che mquita cara mquita neban caca eplaj. 
29 Lowlo chewa ixix je ix maestro y chewa ixix je ix fariseo, caca 
eplaj com ixix neban rbanic je cpanteón e ojer tak profeta y newek je 
lwar abar nquenatax wa jle chic wnak je xqueban rbeyal chwech 
Dios 30 y cawra nebij ra: —Je ktit kawma ojer arj-e xeccamsaj je 
profeta per wexte okcola ajoj tzra mquita xokotrea chquij che 
ccamsic, cara nebij. 31 Tak nebij: —Ktit kawma xecamsana je 
profeta, jara ca nyowa testig chewij che ix calcwal jxecamsana cxin 
je profeta. 32 Camic quenbij chewa, tecsa ca rbanic jquetcon cana 
ewtit ewma ojer. 33 Congan ix itzel tak wnak, ix ajni ix itzel tak 
cmetz. ¿Nak tzra xteto ewi jche mquita xtketa tzij chewij che 
nquixtak ela pkak? 34 Rmal cara tak quenbij chewa che ecola 
wnak quenutak ta checjol ajni chca je profeta y ajni chca jle chic 
wnak je xruyon rnaoj Dios nquecsaj y ajni chca je maestro. Jneban 

chca ixix, ecola chca nqueerip chwech cruz, nqueecamsaj, y ecola 
chca nqueechay ptak jay rxin molbal riil jabar nemol wa ewi che 
rcaxic rtzojbal Dios y nqueesaluj ela. Quiy tnamet nquekax wa 
ewmal y nquixetrena chquij che nqueesaluj. 35 Cara xtbantaja ch-utz 
cara chewij ixix nekaj wa rtojic quecmic conjelal je wnak je 
xqueban rbeyal chwech Dios je ecamsan ta chwech ruchlew. Kas 
nabey mul Abel xcamsasa, jxuban rbeyal chwech Dios, y je 
xquisbena je xcamsasa jara Zacarías, rlecwal Berequías. Ja Zacarías 
xcamsasa cmal ewtit ewma y je xcamsas wa checjol santlaj templo y 
altar. 36 Ne ktzij wa je xtenbij chewa ra, njelal je cja xenbij kaja 
chewa, je rtojic chewij ixix nkaj wa je ix tnamet Israel. 37 Ixix je ix 
tnamet Jerusalén, anen congan quenbisona ewmal. Je profeta rxin 
Dios xe nqueecamsaj. Je jle chic ajsmajma rxin Dios je nquetaka 
ewquin xe nqueequiek tzan abaj. Anen quiylaj mul xenwajo ta 
xixnuto ta ajni nuban jun ec nquerumol chtak ral xe rpam per ixix 
majon xewajo ta. 38 Camic bien tewcaxaj je xtenbij chewa ra, je 
etnamet rexbil etemplo jcola chpam, jara y-on cchic rmal Dios, 
lowlo neban na tzra y netle cana. 39 Cara quenbij chewa com camic 
majon chic nutzet ta ri kawech ewquin, cjara nutzet chic jmul ri 
kawech ewquin tak xterla kij tak cawra nebij chic chwa ra: —
Bendecido Cristo jpenak prubi Kajaw Dios, cara nebij chwa. Cara 
xbij Jesús chca.

. . . . .

24  1 Cjara xel ta Jesús chpam nimlaj templo rxin Dios, kas remjon 
binem tak xekil oca rdiscípulo ruquin y cawra xecbij tzra: 

—Tetzta mpa je jay rxin templo, kas kaxnak wen rbanic bnon, cara 
xecbij tzra. 2 Jesús cawra xbij chca: —Je emjon rtzetic camic ixix, jala 
templo nerla na jun kij tak nyojtaj na njelal, per nmajon chic abaj 
xtrekla xta ri, cara xbixa chca. 3 Ja Jesús tzbula pe rwá chit jyu 
rbin-an Olivo y ecola nicaj rdiscípulo xecyonaj qui ruquin y cawra 
xeccaxaj tzra: —Tbij chka ¿nak kij nbantaja jxabij kaja chka? Chka 
¿nak rital nwankera je ncutbej che xyamer ncatemloj pchic jmul y tak 
xtetzkata tiemp je rxin rwech ruchlew? cara xeccaxaj. 4 Jesús cawra 
xbij chca: —Kas tebna cwent ewi, majon jun xtquixebnowa engañar. 
5 Cara quenbij chewa com e quiy wnak nquepe na jea, xqueyon kaja 
nquecsaj qui che e Cristo, cawra necbij chca wnak: —Anen en Cristo, 
cara necbij chca y e quiy wnak nquequeban engañar. 6 Cola nmak tak 

choj xtbana njelal nat nkaj per tak xtekaja rbixic ewquin mtexibej ta 
ewi rmal com ne ncatzin wa che nbantaja cumplir njelal jawrara, per 
jara me rquisbal ta rwech ruchlew. 7 Cara quenbij chewa com cola 
je tnamet xtyictaj na tzrij jle chic tnamet, chka je gobierno nyictaja 
tzrij jle chic gobierno. Chka cola nmak tak lowlo xtwanker na ptak 
je lwar ajni nmak tak wyejal, nmak tak yubil y je nmak tak cbarkan. 
8 Njelal jawrara xe nmajbexa rij nmak tak lowlo. 9 Ixix nquixjach 
na pqueka wnak che nbana lowlo chewa y nquixcamsas na. Xitzel 
nquixtzeta cmal wnak jecola chpam njelal nación per nmal anen tak 
cara xtbana chewa. 10 Chpam jara tiemp e quiy wnak xtqueya cana 
yukbal quecux jcola wquin y ecola je quexbil nquequejach pqueka 
je nquetzelana cxin, xitzel chic nquetzet je chbil tak qui. 11 Y e quiy 
wnak newanker na e profeta nbixa chca, per me ktzij ta che e profeta 
y e quiy wnak nquequeban engañar. 12 Je rtzilal ajnila xtba más pnim 
y rmal jcongan rtzilal nbana xe rmal cara tak e quiy wnak nquisa 
ojben riil jcola ptak canm. 13 Per conjelal je xtquecoch quewech 
chpam jlowlo y nmajon nqueya cta yukbal quecux wquin arj-e 
nquewil totanem rxin Dios. 14 Jutzlaj tzij jnecmon ta tzrij gobierno 
rxin chcaj jara nel na rbixic njelal nat nkaj y njelal rwech ruchlew 
nekaj wa. Njelal nekaj wa rbixic ch-utz cara neccaxaj wnak jecola 
chpam njelal nación. Cjara xtpeta rquisbal rwech ruchlew. 15 Rmal 
cara quenbij chewa, kas terkaja pnewá jbitanak cana ojer rmal 
profeta Daniel. Je xbij Daniel chnerla na jun kij tak npeta jun jmás 
chna itzel ntzeta rmal Dios. Tak npeta jara npea chpam lwar santo y 
congan cmic nuban. (Je nquesiquina jawra tzij kas tquewsaj bien cnaoj 
tzrij.) 16 Jara tak xtetzet chpal chic chpam lwar santo, jneban jixcola 
chpam departamento Judea quixnanmaja, twiwaj ewi ptak cchelaj. 
17 Jixcola pe rwá terraza quixnanmaja chka, mtquixkaj pe chta ptak 
ewuchoch che rlisic emibil. 18 Y jixcola ptak echinoj quixnanmaja chka, 
mtquixemloj pe chta pnewuchoch che rcamric echquet. 19 Anen congan 
quenpoknaj quewech ixki jquemjana tecjea chtak cal tzra, chka 
jecola quechuch chqueka. 20 Tcutuj tzra Dios che me pretiemp ta 
tew tak xterla kij che nquixnanmaja y me chpam ta xlanbal kij chka. 
21 Cara quenbij chewa com cola jun nimlaj lowlo npe na per ncongan 
nim. Ajru tiemp wankersan ta rwech ruchlew per nmajon jun lowlo 
penak ta más ta nim que chwech jawrara jnemjon rbixic chewa y 
nmajon chic jun xtpe xta más chta nim. 22 Xerwara, xpajtala tiemp. Je 
che mquita pajtala tiemp nmajon wnak xtuto ta ri chpam. Per cmal 

wnak jerech-on Dios rmal cara tak pajtala tiemp. 23 Wcola jun xtbij 
chewa che: —Xpeta Cristo, wawe co wa, wcara nbij, mtenimaj ta. 
Owe nbij chewa: —Cala co wa, wcara nbij, chka mtenimaj ta. 24 Cara 
quenbij chewa com ecola wnak nquepe na, jle necbij che e Cristo, jle 
chic necbij che e profeta rxin Dios per me ktzij ta necbij. Arj-e cola 
nmak tak milagro xtqueban, xe jtzit ncajo che nquequeban engañar 
wnak jech-on rmal Dios per jara mesquier xtquequechec ta. 25 Bien 
tebna cwent ewi chwech jawra com xenya pona rbixic chewa. 26 Rmal 
cara quenbij chewa, wecola nquebina chewa: —Jo, xpeta Cristo, 
chpam jun tenlic lwar co wa, wcara necbij me tquixba ta. O wnecbij 
chewa: —Jo, chpam jun cuarto rwiwan wa ri, wcara necbij mtenimaj 
ta chka. 27 Cara quenbij chewa com ajni nuban caypa, tak nuquiek ri 
chcaj chkabar tzra ntzet wa, y cara ca tzra Rlecwalxel jxoca alxic 
cuquin wnak tak xtpet chic jmul wawe chwech ruchlew, jara majon 
che mquita xttzeta njelal lwar. 28 Je juicio npors nkaj tna ajni nqueban 
cuch, xabar tzra co wa je camnak chcop tzra nqueekaj wa.

. . . . .
29 Chek xtkaxa njelal jawra lowlo cjara majon chic ncay ta rwech 

kij, noca kejkum y majon chic chka ncay ta rwech ic. Je chumil 
nquetzak tna y je nmak tak poder rxin caj nsil na. 30 Cjara cola 
jun rital nwankera chcaj, jara rital Rlecwalxel jxoca alxic cuquin 
wnak. Je wnak jecola chpam njelal tnamet wawe chwech ruchlew 
arj-e nquemaj na jun nimlaj bis, nquetzet na je Rlecwalxel jxoca alxic 
cuquin wnak, arja penak cmon ta rmal jle sutz, najnila jun nimlaj 
poder co chic pruka y congan nim chic rukij. 31 Co ca jun trompeta 
ncaxax na congan nim rukul, jara nquertakbej ela je r-ángel che nqueba, 
nqueequemlo je wnak jerech-on, per ne chwech njelal ruchlew nqueba 
wa che cmolic y next jun lwar mquita xtqueekaj wa che cmolic. 32 Camic 
tewsaj ca enaoj tzrij jun che higuera, jara ncambej tzij chewech. Ja 
higuera tak npulina ruxak cola chtak ruka nwankera ruquin je ruxak 
chka, jara rital nucut chewech che xyamer retiemp cten. 33 Cara ca 
tzra chka tak xtemaj rtzetic njelal je cja xenbij kaja chewa, jara rital 
nucut chewech che xchenkaj chic co wa kij jxewcaxaj chwa, me cnat ta 
co chwa. 34 Ne ktzij wa je xtenbij chewa ra, je tnamet Israel arj-e queco 
na tak nbantaja cumplir njelal jawrara, majon chuptanak ta quewech. 
35 Jcaj ruquin rwech ruchlew jara xe nchuptaja rwech per ntzojbal anen 
jara majon nchuptaj ta rwech, majon ra mquita xtbantaja cumplir. 36 Per 

nmajon jun wnak ojtakyona kas mer kij y kas mer hor je xtbantaja next 
ca je ángel chka jecola chcaj, xruyon Nedta Dios ojtakyona. 37 Xerwara, 
ajni xbantaja pretiemp Noé ojer cara ca xtbantaj chic chka tak xtpet 
chic jmul wawe chwech ruchlew je Rlecwalxel jxoca alxic cuquin 
wnak. 38 Cara quenbij chewa com pretiemp Noé, tak quemjana tpeta 
nimlaj kjaljab je wnak xe w-im elnak ta quecux tzrij ruquin je culbic y 
njara quemjon rbanic tak xoca Noé chpam barc. 39 J-e ca wnak nmajon 
xquechob ta jpenak chquij, cjara xchobtaja cmal tak xpeta nimlaj 
kjaljab chquij, congan lowlo xbana chca rmal ya y xquis kaja quexla 
conjelal. Y cara ca tzra chka Rlecwalxel jxoca alxic cuquin wnak tak 
xtpet chic jmul wawe chwech ruchlew, cjara nquena wnak tak xtpeta. 
40 Tak xterla ri tiemp e c-e ach-i xjun eco wa pe chnoj, jun necmar ela 
y jun ncanaj cana. 41 Chka e c-e ixki xjun eco wa quemjon rij c-em, jun 
necmar ela y jun ncanaj cana. 42 Rmal cara quenbij chewa, quixcascata 
com anen je en Ewajaw, majon ewutkin ta nak kij xtquenmloj pchic jmul. 
43 Per bien tey-a ewexquin tzrij je xtenbij chewa ra, jun rajaw jay tak 
nbana alak ruquin, wext rutkin nak hor nekaja elkom ruquin chaka 
jara nechjalbej ruchoch, ncascata y majon nuya ta cas tzra elkom 
che noca pruchoch. 44 Rmal cara quenbij chewa, ne ncatzin wa che 
nquixcascata ixix chka com je Rlecwalxel jxoca alxic cuquin wnak arja 
chek quenjlal xtpet chic jmul chpam hor jmajon echbon ta ixix.

. . . . .
45 Techbo ca bien je xtenbij chewa, je chca je ajsmajma 

¿achnak nebnowa cumplir je nbixa chca cmal cpatrón, e achnak 
wen cnaoj? Ajni tzra jun patrón tak cola jun ajsmajma ruquin 
y nuya rsamaj che npea chquij jle chic ajsmajma chneruban 
cwent y nuya queway tak ncatzina chca. 46 Ajnila quicotemal 
tzra ajsmajma remjon rij samaj jbin cana tzra tak xterkaja rpatrón 
ruquin. 47 ¿Nak nuban patrón? Jara nnujach wa pruka njelal 
rmibil jcola ruquin che npea tzrij. 48 Per we ajsmajma xitzel 
rnaoj y we xcawra nbij kaja pranm: —Nak lkij npeta npatrón, 
49 y wnumaj cchayic je ajsmajma, y wxe w-im y ruquin tjoj ya 
nuban cuquin kabrela, 50 wex cara nuban nerla na jun kij tak 
que xtuna xterkaja rpatrón y nmajon nak rnaben. 51 Je ajsmajma 
ajnila jun nimlaj lowlo xtutaj pruka rpatrón y ntak ela chpam 
lwar abar eco wa wnak xcaca queplaj. J-era wnak ajnila okej 
xtqueban chpam jara lwar y neccachchej na rkan cak.

. . . . .

25  1 Je chpam jara tiemp jgobierno rxin chcaj cara rbanic ajni 
nqueban e ljuj kpoja. Arj-e com cola jun culbic nbana 

xquecom ela ccandil che jujnel, xeba che rculic acha jneclea. 2 E j-o 
congan cnaoj per e j-o chic me cara ta. Arj-e xmajon nquechob ta 
3 com mquiy ta aceite quecmon ela jnutaj candil chnetzjea. 4 Per je 
kpoja jcongan cnaoj arj-e xquecom ela jle chic aceite rxin candil. 
5 Jacha jneclea majon xpeta chanim rmal cara xemajtaja rmal wram 
che ljuj y xewara. 6 Per ptak ncaj aka cola jun kul xeccaxaj cawra nbij: 
—Camic xpeta jacha jneclea, quixel ta treclu, cara nbij. 7 Xeyictaja 
che ljuj kpoja, xquemaj rchumsic ccandil. 8 J-e kpoja jmajon quiy ta 
aceite cuquin arj-e cawra xecbij chca kpoja jcongan cnaoj: —Ntak 
ncoma rwech kcandil, tey-a jle kaceite, cara xecbij chca. 9 —Mne, 
mal-il majon xtokruban ta ajoj we tkaya jtzit ewxin. Jneban camic, 
jax abar ncayix wa, tzra elko wa ewxin, cara xbixa chca. 10 Cara 
xqueban, xeba che rlokic aceite. Kas ebnak tak xerkaja jacha jneclea, 
xoca pjay jabar nban wa w-im rxin culbic e rexbil jecola list che rculic 
y xtzapixa chijay. 11 Je jle chic kpoja jebnak arj-e xemloj ta. Tak 
xeerkaja cawra xecbij ra: —Kajaw, Kajaw, tejka chijay chkawech, cara 
xecbij tzra. 12 Per cawra xbixa chca rmal acha: —Ne ktzij wa quenbij 
chewa, majon wutkin ta ewech, cara xbixa chca. 13 Rmal cara quenbij 
chewa, quixcascata com majon ewutkin ta nak kij y nak hor xtpet 
chic jmul Rlecwalxel jxoca alxic cuquin wnak. 14 Quixcascata perc 
jgobierno rxin chcaj cara rbanic ajni xuban jun acha tak quemjana 
tba pe viaje, arja xersiquij je rmos. Tak xeekaja ruquin xumaj rjachic 
rmibil pqueka jnecbanbej cana rnegocio. 15 Jun, j-o mil ctzal xuya cana 
tzra, jun chic, c-e mil xuya cana tzra y jun chic jun mil xuya cana tzra. 
Ajni nquecwina necsmajij xjara xuya cana chca che jujnel. Cjara xba 
pe viaje. 16 Je y-on cana j-o mil ctzal tzra, arja xba, xumaj rsamajxic 
pak y xuchec j-o mil ctzal tzrij. 17 Y cara xuban chka je y-on c-e mil 
ctzal tzra, c-e mil xuchec tzrij chka. 18 Per je y-on jun mil ctzal tzra, 
arja xba, xucot jun jul y tzra xwiwaj wa pak je y-on cana tzra rmal 
rpatrón. 19 Tak xba jun tiemp tzra per jun tiemp nim, j-era mos xemloj 
ta cpatrón y xumaj rbanic cwent cuquin. 20 Je y-on cana j-o mil ctzal 
tzra arja xpeta, recmon pchic j-o mil ctzal y cawra xbij tzra rpatrón: —
Wajaw, atet j-o mil ctzal ay-on cana chwa, tetzta mpa, xenchec j-o mil 
tzrij, cara xbij tzra. 21 Cawra xbixa tzra rmal rpatrón: —Wen xaban tzra 

asamaj, atet at jun utzlaj mos, ajnila naban cumplir asamaj. Xe mnim 
ta xenya cana chawa per xaban cumplir. Camic, más chna quiy xtenya 
chawa che nasmajij. Camic catjo, cnawexbilaj chpam quicotemal, cara 
xbixa tzra. 22 Je y-on c-e mil ctzal tzra, arja xpeta y cawra xbij tzra 
rpatrón: —Wajaw, atet c-e mil ctzal ay-on chwa, tetzta mpa, xenchec 
c-e mil ctzal tzrij, cara xbij tzra. 23 Cawra xbixa tzra rmal rpatrón: —
Wen xaban tzra asamaj, atet at jun utzlaj mos, ajnila xaban cumplir 
asamaj. Xe mnim ta xenya cana chawa per xaban cumplir. Camic, más 
chna quiy xtenya chawa chnasmajij. Camic catjo, cnawexbilaj chpam 
quicotemal, cara xbixa tzra. 24 Chka je y-on cana jun mil ctzal tzra, 
arja xpeta y cawra xbij tzra rpatrón: —Wajaw, anen bien chobtanak 
nmal che atet at jun acha jmajon nawajo ta ntziloxa apak y wutkin 
che xe chcoj nawajo tzrij apak per majon samaj naban. 25 Rmal cara 
xenxibej wi, je jun mil ctzal ay-on chwa, xenba xnemku cana pnulew. 
Camic necmon ta apak ra, tecma pona, cara xbij tzra. 26 Cawra xbixa 
tzra rmal rpatrón: —Atet xat jun itzel mos, xa at sakorlaj mos. Wcara 
xachob chwij che anen xe chcoj quenwajo tzrij npak y majon samaj 
quenban, 27 jxaban ta xaya ta pak pbanco. Wext cara xaban, tak xenpeta 
anen xjach tcara npak chwa nrexbil ral, cara xbixa tzra. 28 Cjara ja 
patrón xbij chca jle chic rmos: —Camic, temja jun mil ctzal tzra y tey-a 
tzra jcola ljuj mil ctzal ruquin. 29 Cara neban tzra com je wnak jcola 
yatanak chca y we nquesmajij jara nyataj na más chca y tak xtquisbena 
congan nquiya y nuban quiy cuquin. Per je wnak jmajon necsmajij ta 
jyatanak chca arj-e nelsasa chca jyatanak chca. 30 Jmos necnic, techpa, 
tecka ela chpam nimlaj kejkum. Je wnak ajnila okej xtqueban chpam 
jara lwar y neccachchej na rkan cak. Cara xbij patrón chca.

. . . . .
31 Je Rlecwalxel jxoca alxic cuquin wnak arja npe chna jmul per 

ajnila nim chic rukij, erexbilan ta conjelal je e santlaj tak ángel. 
Cjara ca xtetzbea chpam rtzulibal, jara tzulbal rxin Rey y ajnila 
nim rukij. 32 Y njelal tnamet rxin rwech ruchlew nquemola chwech, 
cjara nuban c-e chca ajni nuban jun ykul carnel, junwa nqueruya 
wa je carnel y junwa nqueruya wa je cabra. 33 Je carnel arj-e 
prejquenka nqueruya wa, je cabra prexquen nqueruya wa. Cara 
ca xtuban ja Rey. 34 Jecola prejquenka cawra xtbij chca ra: —Ixix 
kas kaxnak wen bnon chewa rmal Kadta Dios, camic quixjo ca, 
quixoca chpam gobierno je rxin chcaj, jara herencia ewxin chomin ta 

ojer tak mjana twankersasa rwech ruchlew. 35 Cara quenbij chewa 
com tak xenmajtaja rmal wyejal xeya nway y tak xechkija nuchi 
xeya nuya. Tak xencjea checjol xnecul ptak ewuchoch mesque 
majon ewutkin ta nwech. 36 Tak lowlo chic netziak chwij xeya 
wxin chquencsaj y tak xenywaja xnerkijla. Tak xencjea pcars ixix 
xneretzta. Cara nbij chca. 37 Jnak xqueban rbeyal chwech Dios arj-e 
tak xteccaxaj chcara nbixa chca cawra necbij tzra: —Kajaw ¿nak kij 
xatkatzet atmajtanak rmal wyejal y xkaya away, o nak kij xatkatzet 
atmajtanak rmal chkichi y xkaya aya? 38 ¿Nak kij xatkatzet jmajon 
xkutkij ta awech y xatkacul kuquin, o nak kij xatkatzet nlowlo 
chic atziak chawij y xkaya awxin che xacsaj? 39 ¿Nak kij xatkatzet 
at yawa o atcola pcars y xatkkijla? Cara xteccaxaj tzra. 40 Ja Rey 
cawra xtbij chic chca: —Ne ktzij wa je xtenbij chewa ra, tak xeto jun 
chca chtak wchalal, anen cara xneto. Cara xtbij chca. 41 Jecola 
prexquen cawra xtbij chca: —Ixix jxitzel ixetzton rmal Dios quixel 
ela chenwech. Camic nquixba chpam kak, jara kak rxin junlic y xe 
rmal diablo chumin ta che ntak ela arja chpam e rexbil je r-ángel. 
42 Camic, quixel ela chenwech, com tak xenmajtaja rmal wyejal 
mxeya ta nway, tak xechkija nuchi mxeya ta nuya. 43 Tak xencjea 
checjol majon ewutkin ta nwech y majon xnecul ta ptak ewuchoch. 
Tak lowlo chic netziak chwij majon xeya ta wxin chxencsaj. Tak 
xenywaja y tak xencjea pcars majon xnerkijla ta. Cara nbixa chca. 
44 Arj-e tak neccaxaj chcara nbixa chca cawra neccaxaj tzra: —
Kajaw ¿nak kij xatkatzet atmajtanak rmal wyejal, o rmal chkichi, 
o atcola chkacjol, o lowlo chic atziak chawij, o at yawa, o atcola 
pcars, y majon xatkato ta? Cara xteccaxaj tzra. 45 Arja cawra nbij 
chic chca: —Ne ktzij wa je xtenbij chewa ra, tak majon xeto ta jun 
chca e chtak wchalal, anen cara jmajon xneto ta. Cara xtbij chca. 
46 Arj-e nqueba na chpam lowlo je rxin junlic per je xqueban rbeyal 
chwech Dios arj-e nqueba na chpam utzlaj caslemal je rxin junlic. 
Cara xbij Jesús chca rdiscípulo.

. . . . .

26  1 Tak xbitaja njelal jawra tzij rmal Jesús cjara cawra xbij 
chic chca rdiscípulo: 2 —Ixix ewutkin xe c-e kij chic nrajo 

je ncula nimkij pascua, y anen ja en Rlecwalxel jxenoca alxic 
cuquin wnak quenjach na pqueka je nquetzelana wxin chquenripa 
chwech cruz, cara nbij chca. 3 Je cjefe sacerdote e quexbil maestro je 

nquetijona cxin wnak tzrij rley Dios e quexbil chka principal-i rxin 
tnamet arj-e xequemlo qui chwech nimlaj jay rxin Caifás jnimlaj 
sacerdote. 4 Xquemaj rconxic rij rwech nak nqueban tzra Jesús che 
nquechap pnejkal y neccamsaj. 5 Per cara necbij ra: —Me chpam ta 
nimkij nkachap wa perc xmal-il nqueyictaja wnak rmal, cara xecbij.

. . . . .
6 Jesús arja cola chpam tnamet Betania pruchoch jun acha 

Simón rubi je rcan yubil lepra ojer. 7 Ja Jesús tzbula tzrij mes 
tak xpona jun ixak ruquin recmon ela jle akom qui rexla y 
congan nim rejlal, recmon ela chpam jun rcolibal je bnon rbanic, 

alabastro ocnak. Ja ixak tak xekaja ruquin Jesús xuya jara akom 
pe rwá. 8 Per je rdiscípulo arj-e junwa xquetzet jxuban ixak: 

—¿Nak tzra tak xtzila akom? 9 Kas tkala xban ta tzra xcayix ta, 
congan quiy ta pak xuya, je rjel xya ta chca mibi. Cara xecbij. 
10 Ja Jesús rutkin bien jquemjon rbixic y cawra xbij chca: —¿Nak 
tzra tak nenak ixak? Jawra jxuban chwa congan wen. 11 Je chtak 
mibi arj-e necol wa checjol wcola egan neban utzil chca per 
chwa anen majon quencje ta ewquin njelal tiemp, quenlsas na 
checjol. 12 Arja tak xuya akom chwij jara nchumsbej pona nbakil 
che nmuka. 13 Ne ktzij wa je xtenbij chewa, jawra utzlaj tzij 
jnecmon ta, xabar tzra xtekaj wa rbixic njelal nat nkaj chwech 
ruchlew tzra nnatax wa utzil jxuban chwa jawra ixak, jara 
nnatbexa rxin. Cara xbij chca.

. . . . .
14 Cjara cola jun chca ja e cbeljuj discípulo, Judas Iscariote rubi, 

arja xba cuquin cjefe sacerdote. 15 Tak xekaja cuquin cawra xbij 
chca: —¿Nak neya chwa quenjach pneka Jesús? cara xbij chca. Y 
xjuwnak ljuj rkan pak plat ocnak jxecchumbej ruquin. 16 Ja Judas 
jara hor xumaj rconxic nak nuban tzra Jesús chnujach pqueka.

. . . . .
17 Tak xerla nabey kij rxin nimkij tak ntija xquelway jmajon levadura 

ruquin, xeekaja rdiscípulo ruquin ja Jesús y cawra xecbij tzra: —Je xtataj 
rxin nimkij pascua tbij chka abar tzra xtekchumij wa, cara xecbij tzra. 
18 Cawra xbix ela chca rmal Jesús: —Jax chpam tnamet Jerusalén. Tzra co 
wa jun acha, nquixba ruquin y cawra nebij tzra: —Ja Maestro cawra rbin 
ta: —Xyamer nerla tiemp chquencamsasa. Je w-im rxin nimkij pascua, 
pnawuchoch nkaban wa e wexbil ndiscípulo. Cara rbin ta chka, cara tbij 
tzra. 19 J-e discípulo cara xqueban ajni xbix ela chca rmal Jesús, xeba 
xecchumij w-im je rxin nimkij pascua. 20 Tak xoca aka xetzbea Jesús tzrij 
mes e rexbil e cbeljuj rdiscípulo. 21 Kas quemjon w-im tak cawra xbij chca: 

—Ne ktzij wa je xtenbij chewa, cola jun chewa jquenrujach na pqueka 
je nquetzelana wxin, cara xbij chca. 22 Arj-e, tak xeccaxaj je xbixa chca 
xquemaj jun nimlaj bis: —¿Mex ca anen Wajaw, mex anen Wajaw? Cara 
xecbij tzra che jujnel. 23 Cawra xbixa chca rmal Jesús: —Ja acha jwexbil 
tzra w-im y xjun plat nokwa wa ruquin, ja cara nejchowa wxin pqueka. 
24 Je Rlecwalxel jxoca alxic cuquin wnak arja ncamsas na ajni tzibtanak 

cana tzrij chpam rtzojbal Dios, per ncongan lowlo tzra je xtejchowa 
rxin pqueka je nquecamsana rxin, utz tcara per che mquita Alcwalxel 
jxoca alxic cuquin wnak. Je xtejchowa rxin utz ta mquita xalexa chwech 
ruchlew. Cara xbixa chca. 25 Judas cawra xbij tzra: —Maestro ¿mex anen? 

—Atet nca, cara xbixa tzra rmal Jesús. 26 Tak quemjon w-im ja Jesús 
xucom xquelway, xmeltioxij tzra Dios, xuwech y xujach chca rdiscípulo y 
cawra xbij chca: —Ja ca wa necuerpo, tecma y tetja, cara xbij chca. 27 Y 
xucom chic jun cop vino, xmeltioxij tzra Dios y xujach chca chka y cawra 
xbij chca: —Tetja ixconjelal. 28 Com jawra vivo ja ca wa necquiel jara 
rseguro jcaclaj chuminem je rchumin Dios. Jnecquiel e quiy wnak ntix 
na pquecwent ch-utz cara ncuytaja quil quemac. 29 Anen quenbij chewa 
camic, jawra rial uva majon chic quentaj xta wawe, cjara xtentaj chic 
tak xterla kij che nkataj chic ewquin chpam gobierno rxin Nedta Dios 
xerwara cac chic njelal tzra, cara xbij chca.

. . . . .
30 Col ca jun bix rxin nimkij pascua xecbixaj. Tak xecchoja bix 

cmal xeel ela, xeba chpam jun lwar rubi jyu rxin Olivo. 31 Jesús 
cawra xbij chca: —Rmal je xtbana chwa chpam jawra chaka ixix 
cneya cana, nquixnanmaja ixconjelal. Cara quenbij chewa com 
tzibtanak cana chpam rtzojbal Dios cawrara: —Anen xtencamsaj je 
ykul cxin chtak carnel je erebnon cwent y arj-e necpaxla qui. Cara 
tzibtanak cana. 32 Per tak xtcastaja nwech quenabyej chna chewech, 
quenba na chpam departamento Galilea, cara xbij chca. 33 Pedro 
cawra xbij tzra: —Mesque conjelal xtcatqueya cana per chwa anen 
jara majon catnuya cta, cara xbij. 34 Cawra xbixa tzra rmal Jesús: 
—Ne ktzij wa je xtenbij chawa, chpam jawra chaka tak quemjana 
tetrekena prey, oxmul abin chic chwa cawrara: —Anen majon 
wutkin ta rwech Jesús, cara nabij chwa, cara xbixa tzra Pedro. 35 —
Mesque nok c-e awquin xtokcamsasa per nmajon catnuya cta, cara 
xbij ja Pedro tzra. Y conjelal rdiscípulo cara xecbij tzra chka.

. . . . .
36 Cjara ja Jesús xerexbilaj ela rdiscípulo, xeba chpam jun lwar 

Getsemaní rubi. Tak xeekaja cawra xbij chca: —Quixetzbe cana 
wawe ra, anen cnebna pekna oración calala, cara xbij cana chca. 
37 Per xerucom ela Pedro e rexbil e c-e rlecwal Zebedeo. Cjara 
xumaj jun nimlaj bis y xumaj t-onem ranm. 38 Y cawra xbij chca: —

Camic, congan nbisona wanm, jquena kaja anen cmic recmon ta 
chwa. Ixix quixecje cana wawe, quixcascata wquin, cara xbij 
cana chca. 39 Cjara jwer xyonaj pon wa ri ruyon, xexquea y xumaj 
rbanic oración: —Nedta, anen cola quenwajo quencutuj chawa. 
Wnucom ri ruquin jachomin ta chwij mquita quenkaxa chpam 
jawra poknal jpenak chenwech xerwara quenkax ncara chpam 
wcara nrajo awanm, cara xbij tzra Ttixel. 40 Tak xecchoja oración 
rmal xba cuquin rdiscípulo. Tak xeruwla ekanak chuwram. Cawra 
xbij tzra Pedro: —¿Le mtecoch nquixcascata jun hor wquin? 41 —
Quixcascata y tebna oración ch-utz cara Satanás tak xtquixrchajtij 
mquita xtquixruchec. Jewanm jara ne ktzij wa chcola rgan 
ncascata per com xa ix wnak ecuerpo npoknaj nuban cara, cara 
xbij chca. 42 Cjara xemloj chic jmul che rbanic oración: —Nedta, 
wmajon jun rbeyal che mquita xquenkaxa chpam rpoknal, xtbantaj 
tca achnak nrajo awanm atet, cara xbij chic tzra Ttixel. 43 Xemloj 
pchic jmul cuquin y tak xeruwla ewarnak chic chka. Cara quebnon 
com congan jun nimlaj wram emajyona, mesquier xquecoch ta. 44 Y 
xemloj chic jmul chka che rbanic oración y cara xbij chic ajni rbin 
chic chpam oración. 45 Cjara xemloj pchic jmul cuquin rdiscípulo 
y cawra xbij chca: —Camic quixwar ca, quixexlan ca. Tewcaxaj 
bien che xerla hor, je Rlecwalxel jxoca alxic cuquin wnak, camic 
njacha pqueka je aj il aj mac che neccamsaj. 46 Jo quixyictaja, jo 
queekaclu. Tetzta mpa, xyamer nerkaja jnejchowa wxin pqueka.

. . . . .
47 Kas remjon na tzij Jesús cuquin rdiscípulo tak xpeta Judas. Jara 

Judas jun chca ja e cbeljuj apóstol. Arja e quiy wnak erexbilan ta y 
cola je achnak rxin banbal choj quecmon ta ajni espada ruquin je 
che, etkon ta cmal cjefe sacerdote y cmal principal-i rxin tnamet che 
necrechpa Jesús. 48 Ja Judas jnejchowa rxin Jesús arja rchumin ta 
cuquin wnak nak xtuban tzra Jesús che njachbej pqueka: —Tak xtetzet 
acha je xtentzubaj ruchi chewech, jara ca techpa. Cara rchumsan ta 
cuquin. 49 Xba ca alnak Judas ruquin Jesús, tak xekaja chwech xkijla: 
—Xoc aka Maestro, cara xbij y xtzubaj ruchi. 50 Jesús cawra xbij tzra: 
—Amigo ¿nak narebna wawe? cara xbij tzra. Cjara je wnak xeba tzrij 
Jesús, xquechap y xquecsaj preso. 51 Col ca jun chca rexbil Jesús chek 
quenjlal tak xelsaj jun espada y cola jun mos rxin nimlaj sacerdote 
xusoc tzan espada y xchupuj ela jun rexquin. 52 Jesús cawra xbij tzra: —

Tecsaj awespada chpam rcolibal com nak xtecsana espada, tzan espada 
ncamsbex wa chka. 53 ¿Lmajon ca ewutkin ta che anen wexte cola ngan 
quencutuj ntoic tzra Nedta Dios arja chanim nquerutak ta jle ángel che 
ntoic? Per congan e quiy nquerutak ta, e ajni e cbeljuj ejército soldado 
je nquerutak ta. 54 Per che mquita quenkaxa chpam ja enco wa camic 
majon cara nbantaj ta cumplir jtzibtanak cana chpam rtzojbal Dios che 
ncatzina quenkax na chpam, cara xbij tzra. 55 Jara hor ja Jesús cawra 
xcaxaj chca wnak: —¿Le en elkom anen rmal cara tak ecmon ta espada 
ecmon ta che chwij che nchapic? Per xencje wan chpam nimlaj templo 
rxin Dios y kij kij xentijoj wnak chpam per majon wan xnechap ta tzra. 
56 Per njelal jawra majon chek ta xbantaja, rmal che nbantaja cumplir 
jtzibtanak cana chwij ojer cmal ja e ojer tak profeta rxin Dios, cara nbij 
chca. Cjara je rdiscípulo xqueya cana y xenanmaj ela.

. . . . .
57 Je wnak jxechpowa rxin Jesús arj-e xquecom ela chwech Caifás 

jnimlaj sacerdote. Tzra quemlon wa qui je maestro je nquetijona cxin 
wnak tzrij rley Dios jtzibtanak cana rmal Moisés e quexbil principal-i 
rxin tnamet. 58 Ja Pedro rtreben Jesús per que cnat nutzu pon wa. 
Arja xekaja abar co wa jnimlaj jay rxin nimlaj sacerdote, xoc oca 
chujay y xetzbea cuquin policía, nrajo nutzet nak xtbantaja. 59 Je 
cjefe sacerdote e quexbil principal-i rxin tnamet e quexbil chka jle 
chic jecola chpam katbaltzij cxin aj Israel, arj-e xquemaj rconxic jle 
wnak che nqueya testig-il tzrij Jesús per xe tzkoj tak tzij je xtecbij 
tzra. Cara xqueban ch-utz cara nkaja cmic tzrij. 60 Per nmajon 
achnak necchapbej Jesús mesque e quiy testigo ja e tzkoy tak tzij. Tak 
xquisbena ecola e c-e testigo ja e tzkoy tzij 61 cawra xecbij ra: —Jala 
acha rbin che necwina nuyoj santlaj rtemplo Dios per xe oxi kij nrajo 
chnuyic chic jmul, cara xecbij. 62 Jnimlaj sacerdote arja xpea y cawra 
xbij tzra Jesús: —¿Le mtaculba ca je xbixa chawa? Camic, tbij ca 
chwa nak rbanic testig-il je xyaa chawij cmal j-ela ach-i, cara xcaxaj 
tzra. 63 Per Jesús majon xculba ta je xcaxaxa tzra. Cawra xcaxax chic 
tzra rmal nimlaj sacerdote: —Chwech caslic Dios tbij wa chka ¿le atet 
at Cristo je Rlecwal Dios? 64 Jesús cawra xbij tzra: —Cara nca ajni 
nabij la. Y bien tewcaxaj je xtenbij chewa ra, camic nemaj ela rtzetic 
je xtuban Rlecwalxel jxoca alxic cuquin wnak, arja prejquenka Dios 
netzbe wa jabar co wa nimlaj poder rxin y netzet chka tak xtpet 
chic jmul cmon ta rmal jle sutz rxin chcaj, cara nbij tzra. 65 Jnimlaj 
sacerdote cola jun tziak recsan xurak com xitzel xcaxaj je xbixa tzra 
rmal Jesús y cawra xbij chca jquemlon qui ruquin: —Jala je xbij 
xitzel ncaxaxa rmal Dios com ne njumsaj ri ruquin. Camic, majon 
chic nquecatzin ta más testig com bien xewcaxaj je xbij, congan 
itzel ncaxaxa rmal Dios. 66 Camic ¿nak nebij ixix tzra? cara nbij 
chca. —Majon achnak, ne nyataj wa tzrij che ncamsasa, cara xecbij. 
67 Cjara xecchubaj ruplaj, xquechay, y ecola nicaj xqueya ka 
chuplaj. 68 Cawra xecbij ra: —Cristo, tbij ca chka camic ¿nak xyowa 
ka chaplaj? Cara xecbij tzra per xyokbal rxin xqueban. 69 Pedro 
arja tzbula chijay, col ca jun aj ic xekaja ruquin, cawra xbij tzra: 

—Atet jun chka xawexbilaj Jesús je aj Galilea, cara xbij tzra. 70 Per 
ja Pedro majon xuya ta tzrij je xbixa tzra, cawra xbij chca per ne 
chquewech conjelal: —Anen majon wutkin ta jnabij la, cara xbij tzra 

ixak. 71 Xyictaja, xba abar co wa chijay per co chic jun aj ic xetztowa 
rxin y xbij chca jecola tzra: —Jawra acha arja rexbil Jesús je aj 
Nazaret, cara xbij chca. 72 Per ja Pedro majon xuya ta tzrij je xbixa 
tzra: —Chwech Dios quenbij che anen majon wutkin ta rwech Jesús 
jnabij la, cara xbij tzra. 73 Caj col kaja tak ecola jle wnak jecola tzra 
xeekaja ruquin y cawra xecbij tzra: —Bien kalaj che atet at quexbil 
aj Galilea jxerexbilaj Jesús com atzij nectuwa awxin, cara xecbij tzra. 
74 —Chwech Dios quenbij wa chewa che anen majon wutkin ta rwech 
Jesús y itzel ta xquenrutzu Dios wme ktzij ta quenbij, cara xbij ja 
Pedro chca. Chek xbitaja tzij rmal xtrekena prey. 75 Cjara xerkaja pe 
rwá Pedro jbin tzra rmal Jesús jcawrara: —Tak quemjana tetrekena 
prey, oxmul abin chwa: —Anen majon wutkin ta rwech Jesús, cara 
nabij chwa. Cjara xel ta Pedro y congan jun nimlaj bis okej nuban.

27  1 Tak xeskara, conjelal cjefe sacerdote e quexbil principal-
i rxin tnamet arj-e xquemaj rchobic nak nqueban tzra 

Jesús che neccamsaj. 2 Xquexim ela, xeba xequejcha pruka Poncio 
Pilato jgobernador.

. . . . .
3 Judas je xejchowa rxin Jesús pqueka je nquetzelana rxin arja 

tak xutzet che ncamsasa Jesús congan xumaj t-onem ranm. Xba 
xermeloj juwnak ljuj rkan pak plata ocnak, xermeloj pqueka cjefe 
sacerdote y principal-i rxin tnamet. 4 Tak xeekaja cuquin cawra 
xbij chca ra: —Camic xenban jun il mac, xenjach pe cmic jun acha 
jmajon ril, cara xbij. —Jala jnabij, ajoj majon achnak nekbij tzra, 
kas atet wala nak kas xtaban ruquin, cara xbixa tzra. 5 Cjara ja 
Judas xchakij oca pak chpam santlaj templo, xel ela y xba xjitzaj 
kaja rukul ruyon. 6 Je cjefe sacerdote arj-e xquemol pak y cawra 
xecbij ra: —Jawra pak rjel quic rmal cara xjan xtba ta chpam caj 
rxin templo, cara xecbij. 7 Y xquemaj rchobic nak nqueban tzra 
pak. Tak xchobtaja cmal xquelok jun ulew tzra jun acha bnoy 
bjoy. Jxoc wa jara ulew, tak nquecoma je wnak jepenak chpam 
chic jle tnamet, chpam nquemuk wa. 8 Rmal cara xbixa tzra jara 
ulew rjel quic, y ncara nbixa tzra camic chka. 9 Tzra xbantaj wa 
cumplir jtzij jbitanak cana rmal ja ojer profeta Jeremías jcawrara 
nbij: —Y xquecom treinta rkan pak plata ocnak je xjara rjel 
xqueya aj Israel 10 che xeclokbej jun ulew tzra jun bnoy bjoy ajni 
bin chwa anen rmal Kajaw Dios.

. . . . .
11 Ja Jesús arja pala chwech Pilato jgobernador y cawra xbixa 

tzra: —¿La atet at rey cxin tnamet Israel? cara xcaxaxa tzra. —
Cara nca ajni xabij kaja. Cara xbij Jesús. 12 Per cjefe sacerdote e 
quexbil principal-i rxin tnamet arj-e tak xquemaj rbixic jril Jesús 
per arja nmajon achnak xbij. 13 Cjara cawra xbij Pilato tzra: 

—¿Lnawcaxaj ca jnecbij chawa, congan awil necbij? cara nbij tzra. 
14 Per Jesús next jun tzij xbij, nmajon xculba ta. Ja Pilato congan 
xel ta ranm tak xutzet jxuban.

. . . . .
15 Jgobernador ne cmannak wa tzra chcola jun preso nsakpij 

ptak nimkij pascua per nuya cas chca tnamet che arj-e necutuna 
nak preso nsakpij ela. 16 Jara tiemp cola jun preso Barrabás 
rubi, njelal jrebnon bnak rbixic nat nkaj. 17 Ja Pilato tak quemlon 
chic qui wnak cawra xcaxaj chca: —¿Nak newajo ixix, Barrabás 
nsakpix ela o Jesús je Cristo nbixa tzra? cara xcaxaj chca. 18 Cara 
xcaxaj chca com arja bien rutkin che congan nkutluja canm tzrij 
Jesús y xe rmal jcongan nkutluja canm tak quejchon pruka. 19 Ja 
Pilato tzbula chpam lwar jabar nukat wa tzij tak chek quenjlal 
xtaka rbixic jle tzij tzra rmal rexkayil cawrara: —Mtacsaj ta 
awi atet che rcamsic acha, arja jun acha jrebnon rbeyal. Mtacsaj 
ta awi com ja acha la xenwechcaj camic y jachic congan lowlo 
xuban chwa. Cara tkon ela rbixic tzra rmal rexkayil. 20 Per cjefe 
sacerdote e quexbil principal-i rxin tnamet arj-e xecbij chca 
wnak che neccutuj Barrabás che nsakpix ela y Jesús ncamsasa. 
21 Jgobernador cawra xcaxaj chic jmul chca: —¿Nak newajo ixix, 
nak chca e c-e ach-i wra quensakpij ela? cara xcaxaj chca. —
Barrabás tsakpij ela, cara xecbij tzra. 22 Wcara newajo ¿nak ca 
quenban tzra Jesús je Cristo nbixa tzra? cara xbij ja Pilato. —
Tcamsaj chwech cruz, cara xecbij conjelal. 23 —¿Nak tzra, nak 
ca lowlo rebnon? cara xcaxaj chic Pilato chca. Per arj-e más 
xquemaj rakic quechi: —Tcamsaj chwech cruz, cara xecbij chic 
jmul tzra. 24 Ja Pilato xerutzet wnak chmajon ncajo ta je nbij 
ja chca che nsakpix ela Jesús y xerutzet chkajni xeyictaja más. 
Cjara xucom jle ya y xuchaj ruka chquewech y cawra xbij 
chca: —Anen mnumac ta we ncamsasa jala acha com majon ril, 

ixix cara nak xteban tzra, cara xbij chca. 25 —Ajoj nokejklena 
recmic ruquin je chtak klecwal chka, cara xecbij conjelal. 26 Ja 
Pilato xuya cas chca je ncajo, xsakpij Barrabás y xuya orden 
che nchaya Jesús. Tak xchaytaja xujach pqueka je nquecmow 
ela rxin che ncamsasa chwech cruz. 27 Cjara je soldado rxin 
gobernador, arj-e xquecom ela Jesús chpam jay abar necje wa 
gobernador y xequemol conjelal jle chic soldado chka. 28 Xquejal 
retziak Jesús y xquecsaj chic jun quiek tziak tzrij. 29 Xecchumij jun 
corona, quix xquecsaj y xqueya pe rwá, y xqueya jun aj pruka ja 
rejquenka. Xexquea chwech y nqueya rsaludo ajni nbana tzra 
jun rey tak nbana saludar per xyokbal rxin nqueban. —Atet at 
rey cxin tnamet Israel, cara necbij tzra. 30 Xecchubaj, xquemaj aj 
tzra y xecwakla rwá tzra. 31 Tak xyoktaja cmal cjara xquejal 
retziak quiek y xquecsaj chic jretziak ja. Cjara xquecom ela che 
nequerpa chwech cruz.

. . . . .
32 Tak xeba cola jun acha xquewil aj Cirene, Simón rubi, npors 

xqueban tzra chnejkaj ela cruz rxin Jesús. 33 Xeba pjun lwar rbin-an 
Gólgota. Gólgota nbij tzij lwar rxin rwá comnak. 34 Tak xeekaja chpam 
lwar Gólgota xectzujuj vino tzra chnutaj. Jvino cola nicaj achnak 
congan quey yjun ruquin. Ja Jesús tak xuna chquey majon xutaj ta. 
35 Tak xriptaja cmal chwech cruz xquemaj rbanic suert tzrij retziak nak 
kas xtechcowa chca y nquejach chquewech. Cara xbantaja ch-utz cara 
tzra nbantaj wa cumplir jbitanak cana rmal profeta jcawrara nbij: —
Xqueban suert tzrij netziak y xquejach chquewech, cara bitanak cana 
ojer. 36 Cjara xetzbea y xquemaj rchajic Jesús. 37 Xtzibaxa ril je nbixa 
tzra y pe rwá recruz xqueya wa, cawra ril xqueya: —Jawra Jesús, 
arja rey cxin tnamet Israel, cara xectzibaj. 38 Ecol ca e c-e elkoma 
xeripa chwech cruz chka, jun prejquenka Jesús y jun prexquen. 
39 Je wnak tak nquekaxa y tak nquetzet cana Jesús xnectzebej y xe 
nqueyok y cawra necbij tzra: 40 —Atet xatbina chnatur santlaj rtemplo 
Dios y xe oxi kij nrajo chnayic chic jmul, camic tet-o ca awi ayon. 
We ktzij che atet at rlecwal Dios catkaj pca chwech cruz, cara necbij 
tzra. 41 Je cjefe sacerdote arj-e xe nqueyok chka e quexbil je maestro 
je nquetijona cxin wnak tzrij rley Dios e quexbil chka je principal-i 
rxin tnamet. 42 —Arja Toonel cxin wnak, cara nbixa tzra, per camic 
xe mtecwin nara nuto ri ruyon. We ktzij che arja Rey kxin ja ok aj 

Israel tkaj tca camic chwech cruz, y we xtkaj ta neykea cara kacux 
ruquin. 43 Arja ykula rucux ruquin Dios nchexa, per wcongan wen 
ntzeta rmal Dios tet-o ca camic com arja xucsaj ri che Rlecwal Dios. 
Cara necbij che necyokbej rxin. 44 Y cara xqueban elkoma jxeripa 
chwech cruz prexquin Jesús, arj-e xqueyok chka.

. . . . .
45 Jpe ncaj kij cola jun nimlaj kejkum xecjea chwech njelal ruchlew, 

ca las tres rxin tkakij xeskara chic jmul. 46 Ja Jesús a las tres chlara rxin 
tkakij arja congan xurak ruchi, cawra xbij ra: —Elí, Elí, ¿lama sabactani? 
cara xbij. Jara tzij je xbij cawra nbij: —Nedta Dios, Nedta Dios ¿nak 
tzra tak xenaya cana? cara xbij. 47 Ecol ca chca jle wnak jecola tzra, 
arj-e tak xeccaxaj je xbij cawra xecbij ra: —Jala acha comnak profeta 
Elías nsiquij, cara necbij. 48 Col ca jun chca xercamla ta jun esponja, 
xchakba chpam jle chamlaj vinagre, xuxim chutzam jun aj y xuya pona 

tzra Jesús chnutaj. 49 Per jle chic cawra xecbij: —Tey-a tzra, katzta nca 
kalaj we xtpeta Elías che nret-o, cara xecbij. 50 Ja Jesús xurak chic jmul 
ruchi, xujach ranm tzra Dios y xcom kaja. 51 Y chek quenjlal xraktaja mant 
jkotben rpam santlaj rtemplo Dios, chek c-e xuban. Xraktaj ta, nque chcaj 
xeel twa y xerkaja penlew. Jruchlew congan xusil ri y cola nmak tak 
abaj xuchor ri rmal. 52 Cola je jul cxin cnomki xjaktaja y je cnomki je 
rxin Dios e quiy chca xecastaja. 53 Arj-e tak castanak chic Jesús xeel ta 
chpam jul abar eco wa y xeba chpam santlaj tnamet Jerusalén, y e quiy 
xetztowa cxin. 54 Jcapitán e rexbil jecola ruquin che necchajij Jesús arj-e 
xquetzet cbarkan jxuban, xquetzet njelal je xbantaja y congan xecxibej 
qui rmal: —Jala acha ne ktzij wa che Rlecwal Dios, cara xecbij. 55 Y e 
quiy ixki jecola tzra xquetzu pona chka je xbantaja. Arj-e etren ela tzrij 

Jesús tak xeel ta pGalilea y xqueto chpam jnak ncatzina tzra. 56 Jun chca 
ixki María Magdalena, jun chic María jquete Jacobo ruquin José, jun chic 
jquete rlecwal Zebedeo.

. . . . .
57 Tak xoca aka cola jun acha xpeta, arja byom aj Arimatea, José 

rubi. Arja rdiscípulo Jesús chka. 58 Xba ruquin Pilato che rcutxic 
recuerpo Jesús. Tak xekaja, ja Pilato xuya orden che njacha 
recuerpo tzra. 59 Xba ja José, xerecma recuerpo Jesús y xubar 
chpam jun chajchoj tziak. 60 Tak xbartaja rmal xerey-a chpam jun 
panteón cac rxin ja jrecton chwech jun tzlem abaj, y xtzapij ruchi 
tzra jun tzlem abaj. Cjara xba. 61 Ja María Magdalena rexbil jun 
chic María arj-e ecola tzra, etzbul oca chwech panteón.

. . . . .
62 Rcab kij tak xkaxa kij je nchumsasa je achnak rxin nimkij 

xeba je cjefe sacerdote e quexbil fariseo, xequemlo qui chwech 
Pilato. 63 Cawra xecbij tzra: —Señor Gobernador, ajoj bien nerkaja 
pkawá, ja acha Jesús jnetzkowa tzij, tak ccas na co jun tzij xbij 
cana cawrara: —Per prox kij ncastaja nwech. Cara xbij cana. 
64 Rmal cara nekbij chawa, tey-a jun orden che nchajixa oxi kij 
jpanteón, mal-il xtqueba rdiscípulo chaka xtequelkaj ta recuerpo 
chpam panteón y tak xtcamtaj ela cmal xtecbij chca wnak che 
xcastaja rwech jara acha chquecjol cnomki. Wcara xtqueban jara 
más chna jun nimlaj tzkoj tzij que chwech ajni xuban Jesús nabey, 
cara xecbij tzra Pilato. 65 Cawra xbixa chca: —Ecola je guardia, 
ixix cola je eka chca che nqueecom ela, seguro tebna tzra 
panteón com ixix ewutkin nak xteban tzra, cara xbixa chca rmal 
Pilato. 66 Cjara xeba, xecchumij abaj je tzapben ruchi jpanteón, 
bien seguro xqueban tzra y xequeya cana guardia che rechjalbxic.

. . . . .

28  1 Xkaxa xlanbal kij, jpe rsakric rxin domingo xba María 
Magdalena rexbil jun chic María xequetzta panteón. 2 Chek 

quenjlal cola jun nimlaj cbarkan xuban com jun ángel rxin Kajaw 
Dios xkaj ta chcaj, xelsaj abaj je tzapben ruchi panteón y xetzbea pe 
rwá. 3 Je ncaya ja ángel ajni ncaya queypa tak nuquiek ri, y jretziak 
recsan congan sak. 4 Je guardia arj-e congan xecxibej qui rmal, congan 

nqueberbeta rmal xben riil y nmajon xquena ta xekaja ptak ulew. 5 Per 
ja ángel cawra xbij chca ixki: —Mtexibej ta ewi com anen wutkin Jesús 
nquixtajina necanoj je xcamsasa chwech cruz. 6 Camic mwawe xta co 
wa, castanak chic rwech, bantanak chic cumplir ajni rbin cana. Quixjo, 
tetzta mpa je lwar abar xecje wa recuerpo Kajaw. 7 Tak xttzettaj cana 
ewmal nquixba alnak, nebij chca rdiscípulo che castanak chic rwech 
chquecjol cnomki. Y cawra nebij chca ra: —Tewcaxaj mpa, ja Jesús 
nnabyeja chewech, nba pGalilea y tzra netzta wa ewi, cara tbij chca. 
Xtetzta mpa com xenbij chewa. Cara xbij ja ángel chca. 8 J-e ixki xeel 
ela alnak ruquin panteón y xeba xecbij chca discípulo, congan cxiben qui 
y congan nquequicota chka. 9 Kas ebnak che rbixic chca discípulo je xbix 
ela chca tak chek quenjlal xquecul qui ruquin Jesús. Ja Jesús xerkijla 
pona. Arj-e tak xeekaja ruquin xquechap rkan y xquemaj ryaic rukij. 
10 Ja Jesús cawra xbij chca: —Mtexibej ta ewi, jax cuquin wchalal, ebij 
chca che nqueba pGalilea, tzra cnequetzta wa, cara xbij chca.

. . . . .
11 J-e ixki kas ebnak che rbixic je xbix ela chca, je jle chca 

guardia xeba chpam tnamet, xeba cuquin cjefe sacerdote. Tak 
xeekaja cuquin xecbij chca njelal je xbantaja. 12 Je cjefe sacerdote 
arj-e xquemol qui cuquin principal-i rxin tnamet y xquemaj 
rchobic nak nqueban. Tak xchobtaja cmal, arj-e quiy pak xqueya 
chca soldado 13 y cawra xecbij chca: —Cawra tbij chca wnak 
ra: —Je rdiscípulo Jesús xepeta chaka, xerquelkaj ela recuerpo 
tak okwarnak ajoj, cara xtebij chca. 14 We xtekaja rbixic ruquin 
gobernador chcara xeban, ajoj nokchumsana ruquin, nmajon nak 
xtuban chewa, cara xecbij chca. 15 J-e soldado xquecom pak y 
cara xqueban ajni xbixa chca. Y jara tzkoj tzij majtanak na rbixic 
chca aj Israel camic.

. . . . .
16 Je ljuj discípulo arj-e xeba pGalilea, xeba pe rwá jyu abar bin 

wa chca rmal Jesús che nqueba wa. 17 Tak xquetzet Jesús xquemaj 
ryaic rukij per ecola majon kas ta xecnimaj chJesús. 18 Xpeta 
Jesús, cawra xbij chca: —Njelal poder rxin chcaj jchon pnuka 
rexbil njelal poder rxin rwech ruchlew. 19 Rmal cara quenbij 
chewa, jax cuquin wnak jecola chpam njelal nación, queetijoj 
ch-utz cara nqueoca ndiscípulo, queebna bautizar prubi Ttixel, 

Rlecwalxel y Espíritu Santo. 20 Queetijoj che nqueban chpam 
ccaslemal njelal je nbij mandamiento jney-on cana chewa. Y bien 
terkaja pnewá che anen nmajon jun kij mquita encola ewquin, 
y ne encola ewquin tak xtetzkata tiemp je rxin rwech ruchlew. 
Amén. 

. . . . .

1  1 Cawra rbanic tak xmajtaja rkalsic utzlaj tzij jnucut chkawech nak 
rbanic Jesucristo je Rlecwal Dios. 2 Ajni tzibtanak cana chpam rtzojbal 

Dios ojer rmal profeta Isaías jcawra xbij Ttixel tzra Rlecwalxel: —Tewcaxaj 
bien, anen cola jun nmensajero quentak ela, arja nnabyej ela chawech 
che rchumsic abey. 3 Jmensajero ncaxaxa rukul chpam tenlic lwar y cawra 
nuchol ra: —Tchumsaj rubey Kajaw Dios, jic tey-a. Cara tzibtanak cana. 
4 Y cara xbantaja, xpeta mensajero, Juan rubi, arja nqueruban bautizar je 
wnak. Arja chpam tenlic lwar necje wa y cawra nbij chca wnak: —Tecxa 
enaoj y tey-a cana rtzilal y quixbana bautizar, cara ta neban ch-utz cara 
ncuytaja ewil emac, cara nbij chca. 5 Conjelal wnak jecola pJerusalén e 
quexbil jle chic jecola chpam jle chic lwar jcola precwent Judea arj-e xeba 
ruquin Juan y xebana bautizar rmal ja Juan chpam binel ya Jordán, y 
tzra xquechol wa quil quemac. 6 Jretziak Juan recsan jara resmal camello 
ocnak y rexmon xe rpam tzra jun tzum. Jocnak rway jara je sac ruquin 
rial che je ncanoj ptak kayis. 7 Cawra nbij chca wnak ra: —Co chna jun 
penak xjarlal quemjana tumaj rsamaj, arja más chna nim poder cola pruka 
que chenwech anen. Anen me tyataja chwij chquenkil oca ruquin nexte 
chquenquir nara rcamal rexjab. 8 Anen ya xencsaj tak xixnuban bautizar per 
ja Espíritu Santo nquixrbanbej bautizar. Cara nbij chca.

. . . . .
9 Jara tiemp xel ta Jesús pNazaret jcola precwent Galilea, xba 

ruquin Juan y xbana bautizar rmal Juan chpam binel ya Jordán. 
10 Chek xel ta Jesús pya xutzet caj jaktanak y xutzet Espíritu Santo 
ajni jun paloma xkaj ta ruquin. 11 Y cola jun kul xcaxaxa penak 

chcaj y cawra nbij: —Atet at quilaj Wlecwal, congan quenquicota 
chawij, cara xbij Dios tzra Jesús. 12 Ja Espíritu Santo xutak ela 
Jesús chpam tenlic lwar. 13 Cawnak kij xecjea chpam lwar y tak 
xekaja Satanás ruquin xrajo nuban tentar. Y je lwar abar tzra eco 
wa ecol je itzel tak chcop, y xepeta je ángel rxin Dios che xecrilij.

. . . . .
14 Tak xucsasa Juan Bautista pcars Jesús xba chpam departamento 

Galilea. Tak xekaja xumaj rbixic utzlaj tzij tzrij rgobierno Dios 15 y cawra 
nbij ra: —Camic xetzkata tiemp y rgobierno Dios xyamer nerkaja rmal 
cara quenbij chewa, tecxa enaoj y tey-a cana rtzilal, tnimaj jutzlaj tzij 
jrecmon ta totanem rxin Dios. Cara nbij. 16 Jesús remjon binem chuchi 
ya rbin-an Galilea tak ecola e c-e ach-i xeruwil, j-era ach-i e alxic, jun 
Simón rubi y jun chic Andrés rubi. J-e com e chpoy chu kas quemjon 
rquiekxic quecam pya tak xeiltaja rmal Jesús, 17 y cawra xbixa chca: 

—Jo quixetre ta chwij, anen quenya jun samaj chewa per me chpoj chu 
xta neban, wnak chic nqueechap, cara xbixa chca. 18 J-e xecchakla 
cana quecam y xetre ela tzrij Jesús. 19 Ja Jesús que mnim ta rbinben 
tak eco chic e c-e ach-i xeruwil, chka e alxic, jun Jacobo rubi y jun 
chic Juan rubi, e rlecwal Zebedeo. Arj-e chka ecola chpam jun lanch, 
quemjon rchumsic quecam. 20 Alnak xesiquis pona rmal Jesús. Xqueya 
cana planch Zebedeo jquedta ruquin je mos y xetre ela tzrij Jesús.

. . . . .
21 Y xeba xeekaja chpam tnamet Capernaum. Ja Jesús xoca chpam jay rxin 

molbal riil abar nquemol wa qui wnak che rcaxic rtzojbal Dios y xumaj ctojxic 
chpam jun xlanbal kij. 22 J-e wnak xel ta quecux tzrij tijonem jnuya com 
jtijonem nuya chca congan nqueruchap, bien kalaj chruquin Dios penak wa je 
nbij, mjunam ta ruquin tijonem je nqueya je maestro je nquetijona cxin wnak 
tzrij rley Dios jtzibtanak cana rmal Moisés. 23 Je chpam jay rxin molbal riil 
tzra co wa jun acha ocnak jun itzel espíritu pranm, arja xumaj rakic ruchi 24 y 
cawra nbij: —Jesús aj Nazaret ¿nak narebna wawe kuquin, mex atpenak che 
nkoareyjo? Anen wutkin nak abanic, atet at Santlaj Rlecwal Dios, cara nbij 
tzra Jesús. 25 Jesús cow xtzijona tzra itzel espíritu: —Catetnea y catel ela pranm 
jawra acha, cara xbij tzra. 26 Jitzel espíritu arja xuya jun ataque tzra acha y 
congan nurak ruchi, xel ela pranm acha y xba. 27 Conjelal je wnak congan xel 
ta canm tak xquetzet y cawra xecbij chbil tak qui: —¿Nak rbanic ca wa, nak 
che caclaj tijonem ca wa? Com jawra acha mesque itzel tak espíritu per ncola 
ruka che nqueruban mandar y nnimaxa cmal chka. Cara necbij jea. 28 Y 
nalnak xba nat nkaj rtzojxic Jesús chpam jle chic lwar jcola precwent Galilea.

. . . . .
29 Ja Jesús e rexbil Jacobo ruquin Juan arj-e tak xeel ela 

chpam jay rxin molbal riil xeba pcuchoch Simón ruquin Andrés. 
30 Je rjite Simón arja cola chwech chat yawa, majtanak rmal 
cten. Jesús tak xekaja xbixa tzra chyawa. 31 Arja xkil oca ruquin, 
xuchap chuka, xuyic y njara hor xela cten tzrij. Ja ixak xumaj 
quelxic Jesús. 32 Tak xoca aka conjelal yuw-i xecmar ela chwech 
Jesús e quexbil jocnak itzel tak espíritu pcanm. 33 Je tnamet emlen 
chijay abar co wa Jesús. 34 J-e wnak quiy rwech yubil ccan y ja 
Jesús e quiy chca xerchumsaj y e quiy chca chka xelsaj itzel tak 
espíritu pcanm. Arja xerukil itzel tak espíritu chmajon nquetzijon 
ta más com j-e cutkin che arja Cristo je ch-on rmal Dios.

. . . . .
35 Jche rcab kij que samakmuj na xyictaj ela Jesús, xel ela 

chpam tnamet, xba chpam jun tenlic lwar chnerebna oración. 
36 Simón ruquin je rexbil arj-e xeba che rconxic. 37 Tak xquewil 
cawra xecbij tzra: —Conjelal wnak quemjon aconxic. 38 Jesús 
cawra xbij chca: —Jo chpam jle chic lwar jcola chenkaj, tzra 
cney-a chwa rbixic utzlaj tzij chka com xe rmal cara enpenak, 
cara xbij chca. 39 Cara xuban Jesús xba chpam njelal lwar jcola 
precwent Galilea, noca ptak jay rxin molbal riil y tzra nuya wa 
rbixic utzlaj tzij chca wnak y nquerelsaj ela itzel tak espíritu ptak 
canm.

. . . . .
40 Xuban jmul jun acha cola itzel yubil lepra rcan, arja xekaja 

ruquin Jesús, xexquea chwech y congan xcutuj rtoic: —Wnawajo 
cnachumsaj, anen wutkin che ncatecwina cnachumsaj, cara xbij 
tzra. 41 Ja Jesús xpoknaj rwech yawa, xuyuk pona ruka, xuchap y 
cawra xbij tzra: —Quenwajo ajni nacutuj chwa, catchumtaja, cara 
xbij tzra. 42 Y alnak xel ela itzel yubil tzrij y xecchoja. 43-44 Cjara 
Jesús congan xbij tzra: —Kas quenwajo quenbij chawa, majon 
abar nabij wa jxenban chawa. Per jnaban, actu awi chwech 
sacerdote. Com xatecchoja ay-a awofrenda ajni rbin cana Moisés 
chpam rley Dios chnaban. Je awofrenda naya jara nacutbej 
chquewech sacerdote chnaban cumplir je rbin cana Moisés, cara 
xbij ela tzra acha. 45 Xba ja acha per majon xuban ta ajni xbixa 
tzra rmal Jesús, arja congan xelsaj rbixic chJesús xchumsana 
rxin. Rmal cara Jesús mesquier chic necwina noca chpam tnamet 
chquewech wnak, per jxuban xecjea chpam je tenlak tak lwar, 
per necola wnak nqueekaja ruquin, chpam njelal tnamet epenak 
wa.

. . . . .

2  1 Tak xuban cji j-o kij xemloja Jesús chpam tnamet Capernaum. 
Tak col chic chpam tnamet je wnak xeccaxaj che arja ocnak 

chpam jun jay. 2 Chanim xecmolla qui je wnak ruquin, congan e 
quiy y nxeptzea pjay y nxeel ta pe rchijay y nmajon chic nquecje 
wa. Jesús arja ntajina remjon rbixic rtzojbal Dios chca. 3 Ecol ca e cji 

ach-i xerkaja, quecmon ta jun acha squirnak, ncajo nqueya chwech 
Jesús. 4 J-e mxecwin ta xeekaja abar co wa Jesús com je wnak 
congan enojnak pjay. Rmal cara tak xejtea pe rwá jay, xectakba 
rwá y tzra xeckasaj wa yawa, ctzela chwech rwarbal. 5 Jesús tak 
xutzet yukbal quecux ach-i jcola ruquin, arja cawra xbij tzra 
squirnak: —Wlecwal, camic xcuytaja awil amac, cara xbij tzra. 6 Ecol 
ca jle maestro je nquetijona cxin wnak tzrij rley Dios etzbula tzra 
pjay, arj-e chek xcaxtaja cmal je xbij Jesús cawra xquemaj rchobic 
ptak canm: 7 —¿Nak tzra tak nbij cala jala acha? Je nbij jala xitzel 
ncaxaxa rmal Dios com majon chic jun xtecyuw ta il mac, xruyon 
Dios necyuwa, cara necbij kaja ptak canm. 8 Per Jesús arja bien rutkin 
nak quemjon rchobic ptak canm y cawra xbij chca: —¿Nak tzra tak 
cara nechob kaja ptak ewanm? 9 Camic quenwajo quencaxaj chewa 
¿nak más majon pen ta tzra c-e jawrara chquenbij tzra jawra acha sic, 
chquencuy ril rumac, o wquenbij tzra che nyictaja y nucom ela rwarbal 
y numaj binem? 10 Anen quenwajo quenban jun achnak chewech camic 
ra ch-utz cara newutkij che Rlecwalxel jxoca alxic cuquin wnak 
yatanak tzra chnucuy quil quemac je wnak wawe chwech ruchlew, 
cara xbij Jesús chca. 11 —Anen quenbij chawa camic catyictaja, tecma 
ela awarbal y jat pnawuchoch, cara xbij tzra acha sic. 12 Chek xbitaja 
cara rmal xyictaj ela acha y xumaj rcolic rwarbal. Tak xcoltaja rmal 
xba, xel ela chquecjol per ne chquewech conjelal. J-e ca wnak congan 
xel ta quecux tzrij je xbantaja y xquemaj ryaic rukij Dios rmal, cawra 
necbij ra: —Jawra je xbantaja nexte wjic katzton ta, cara xecbij jea.

. . . . .
13 Cjara xba chic jmul Jesús chiya. Tak xekaja conjelal wnak 

xequemlo chic qui ruquin y arja xumaj ctojxic tzra rtzojbal Dios. 
14 Tak xemloj ta chiya kas remjon binem tak cola jun acha xutzet, 
rubi Leví, rlecwal Alfeo. Leví arja tzbula chpam lwar abar ntoj 
wa impuesto pruka y cawra xbixa tzra rmal Jesús: —Jo catetre 
ta chwij che ncatoca ndiscípulo, cara xbixa tzra. Ja Leví xyictaj 
ela y xba tzrij Jesús. 15 Jesús cola pruchoch Leví, tzbula tzrij mes 
e rexbil rdiscípulo y ecola e quiy e mloy tak impuesto ruquin jle 
chic e aj-il ajmac nbixa chca, arj-e e quiy xetzbea tzrij mes cuquin 
perc congan e quiy etren ela tzrij Jesús. 16 Ecola jle maestro je 
nquetijona cxin wnak tzrij rley Dios e quexbil jle fariseo, arj-e tak 
xquetzet Jesús xcuquin e mloy tak impuesto nwa wa e quexbil jle 

chic aj-il ajmac nbixa chca, cawra xecbij chca rdiscípulo: —¿Nak 
tzra cara xcuquin mloy tak impuesto nwa wa y chka cuquin jle 
chic aj-il ajmac? cara xecbij chca. 17 Per Jesús tak xcaxaj jxecbij 
cawra xbij chca: —Nak majon e yawa ta majon ncatzin ta doctor 
chca, per je yuw-i ncatzin wa jun doctor chca. Anen enpenak che 
cconxic aj-il ajmac ch-utz cara nqueya cana quil quemac, me j-e ta 
ra e bnoy rbeyal queencanoj. Cara xbij Jesús chca.

. . . . .
18 Je rdiscípulo Juan Bautista arj-e quemjon rbanic ayuno y cara 

quemjon rbanic je cdiscípulo fariseo chka. Ecola jle wnak xeekaja 
ruquin Jesús y cawra xecbij tzra: —¿Nak tzra adiscípulo atet majon 
nqueban ta ayuno per je rdiscípulo Juan arj-e nqueban wan ayuno, 
y cara nqueban cdiscípulo aj fariseo chka? cara xeccaxaj tzra. 
19 Jesús cawra xbij chca: —Ajni chca jle wnak ebnon invitar tzra 
jun culbic, tak cco na acha chquecjol jneclea ¿tkal cara chquij 
nqueban ayuno nechob ixix? Ajru tiemp xtecjea acha chquecjol 
jneclea jara mesquier nquecwina nqueban ayuno. 20 Per nerla jun 
kij tak xtelsasa acha chquecjol jneclea, cjara ca xtqueban ayuno. 
21 Majon jun wnak xtucom ta jtzit cac tziak y xtucsaj ta tesbal 
tzra jun tzbuklaj tziak. Wexte cara nbana je tzbuklaj tziak chkajni 
netkea com jcac tesbal xnucol ri. 22 Chka ajni tzra caclaj vino, 
next jun xtucol ta chpam tzbuklaj tak colbal. Wexte cara nbana 
jcac vino nurak rcolibal, ntziloxa vino y ntziloxa rcolibal chka. 
Per ncatzina che nyaa cac vino chpam cac tak colbal. Cara xbij 
Jesús tzrij jcac tijonem jrecmon ta.

. . . . .
23 Xuban ca jmul chpam jun xlanbal kij arja remjon binem chpam 

jle trigo e rexbil rdiscípulo. Kas nquekaxa chpam trigo je discípulo 
xquemaj rkupxic rwá je trigo. 24 Ecol ca jle aj fariseo arj-e xecbij 
tzra Jesús: —Kas adiscípulo ntajina quemjon rbanic jala je xjan nbana 
chpam xlanbal kij. ¿Nak tzra tak nqueban cara? 25-26 Cawra xbij Jesús 
chca: —¿Lmajon ca esiquin ta chpam rtzojbal Dios jxuban ojer rey 
David tak ocnak nimlaj sacerdote Abiatar? Ja David congan nkakana 
rpam y cara quebnon rexbil chka. Rmal cara David xoca chpam 
ruchoch Dios y xutaj xquelway jyonan cana chwech Dios, y xuya cxin 
rexbil chka. Cara xuban mesque jara xquelway ajni tzibtanak chpam 

rley Dios che xqueyon sacerdote nquetjowa. Cara xbij Jesús chca. 27 Y 
cawra xbij chic chca: —Je wnak jxewankersasa rmal Dios me rmal ta 
che nqueyic xlanbal kij per xwankersasa xlanbal kij che ctoic wnak. 
28 Rmal cara quenbij chewa che Rlecwalxel jxoca alxic cuquin wnak, 
pruka co wa je nbana chpam xlanbal kij chka, cara xbij chca.

. . . . .

3  1 Ja Jesús xoc chic chpam jay rxin molbal riil y tzra co wa 
jun acha squirnak jun ruka. 2 Ecol ca nicaj wnak nquechajina 

Jesús, j-e ncajo nquetzet we nchumsaj acha chpam xlanbal kij. Cara 
nqueban ch-utz cara nquewil jun ril che necchapbej rxin. 3 Cjara ja 
Jesús xbij tzra acha je squirnak ruka: —Catyictaja y catpea wawe 
chkacjol, cara xbij tzra. 4 Cjara cawra xbij chca wnak: —¿Nak nuya 
cas ley chka ptak xlanbal kij, we nkaban utzil o we nkaban rtzilal? 
¿Lnuya cas chka che nquekato wnak o nquekcamsaj? cara nbij 
chca. Per j-e majon achnak xecbij tzra, majon xecculba ta. 5 Cjara 
xpeta ryiwal Jesús chquij y xerchulchij, congan bis xuban cmal 
rmal jcongan cow canm y mesquier nchobtaja cmal je nbixa chca. Y 
cawra xbij chic tzra acha je squirnak jun ruka: —Teyku aka, cara 
xbij tzra. Xuyuk ruka y xecchoja. 6 J-e aj fariseo xeba, xequemlo 
qui e quexbil jecola chpam partido rxin Herodes y xquemaj rchobic 
nak nqueban tzra Jesús che neccamsaj.

. . . . .
7-8 Ja Jesús xel ela chpam lwar y xba chiya e rexbil rdiscípulo, 

y congan e quiy wnak aj Galilea xetre ela tzrij. Eco chna más 
xeekaja ruquin ajni aj Jerusalén, chka jecola chpam jle chic 
tnamet jcola precwent Judea, xeekaja aj Idumea, chka jecola 
pjupraj binel ya Jordán, chka aj Tiro ruquin aj Sidón, per congan e 
quiy wnak xeekaja ruquin. Cara xqueban com ponnak chic rbixic 
cuquin njelal achnak je ntajina nuban Jesús. 9 Jesús cawra xbij chca 
rdiscípulo: —Tchumsaj pona jun lanch ch-utz cara je wnak majon 
quenquepitz ta. 10 Cara xbij chca com e quiy chic wnak erchumsan 
rmal cara conjelal wnak jcola cyubil congan nquepitz qui y ncajo 
nquechap oca ch-utz cara nquechumtaja. 11 Jitzel tak espíritu ccan 
wnak tak xquetzet Jesús xexquea chwech, xquemaj rakic quechi y 
cawra necbij tzra: —Atet at Rlecwal Dios, cara necbij tzra. 12 Per 
Jesús congan xbij chca chmajon abar tecbij wa che arja Cristo.

. . . . .
13 Cjara xojtea Jesús chwech jun jyu, xuwil jun lwar abar xecje 

wa. Chquecjol wnak eco wa nicaj jcola rgan Jesús chquij che 
nquetre ela tzrij, arja xersiquij pona y j-e xeba ruquin. 14 E cbeljuj 
xerucha chca ch-utz cara nquecjea junlic ruquin y chnequey-
a rbixic rtzojbal Dios. 15 Y xuya chca chka poder che nquecwina 
nquecchumsaj yuw-i y nquequelsaj itzel tak espíritu chca wnak. 
16 Jawra quebi je cbeljuj xerucha: Simón je xcanox chic jun rubi 
Pedro, 17 Jacobo rlecwal Zebedeo, Juan je rchalal Jacobo, j-e ca 
Jacobo ruquin Juan xcanox chic jun quebi rmal Jesús y xbixa 
chca Boanerges. (Boanerges nbij tzij alcwalxela rxin queypa). 
18 Andrés, Felipe, Bartolomé, Mateo, Tomás, Jacobo rlecwal Alfeo, 
Tadeo, Simón jun chca rxin partido rbin-an cananita 19 ruquin Judas 
Iscariote jxejchowa Jesús pqueka wnak je nquetzelana rxin.

. . . . .

Ja Jesús xoc chic chpam jun jay e rexbil rdiscípulo. 20 J-e wnak xequemlo 
chic qui cuquin y rmal cara nmajon tiemp tzra ja ruquin je rdiscípulo che 
nquewaa. 21 Je rchalal Jesús tak xeccaxaj jremjon rij, arj-e xepeta, ncajo 
nquecom ela. Cara nqueban com xquechob j-e che xchujara Jesús. 22 Chka 
ecola nicaj maestro je nquetijona cxin wnak tzra rley Dios jtzibtanak cana 
rmal Moisés, arj-e epenak pJerusalén y cawra necbij chca wnak: —Jala acha 
xBeelzebú cayona rxin, xe rpoder cjefe itzel tak espíritu nucsaj che clasic 
itzel tak espíritu, cara necbij. 23 Ja Jesús xersiquij pona y cawra jun cambal 
tzij xbij chca: —Mesquier cara Satanás xquerelsaj ta rdemonio. 24 Jun 
gobierno wex división nuban chbil ri jara xe nyojtaja. 25 Cara chca wnak 
jecola pjay chka, wex división nqueban chbil tak qui jara xe nquequisa. 
26 Cara ca tzra Satanás chka, wex nchojin kaja ruquin ruyon, o wex 
nquerelsaj ela rdemonio, jara nyojtaja y nquisa. 27 Tak ncatekaja ruquin jun 
acha congan rchuka y wnachob chnalsaj ela njelal achnak jcola pruchoch 
ncatzina nabey mul nabac jara acha. Wcara naban jara ncatecwina nalsaj 
njelal achnak jcola pruchoch. 28 Ne ktzij wa je xtenbij chewa camic, je wnak 
mesque nqueban il mac chka bechnak opech il mac, jara cola cuytajic tzrij. 
Chka mesque nbij jle tzij tzra Dios jxitzel ncaxaj jara ncuytaja chka. 29 Per 
wcola jun wnak chka bechnak wnak opech nbij jle tzij tzra Espíritu Santo 
jxitzel ncaxaj, jara majon ncuytaj ta rxin junlic y nejklej jun juicio rxin 
junlic. 30 Cara xbij chca com necbij j-e chcola jun itzel espíritu cayona rxin.

. . . . .
31 Cjara xerkaja rchalal Jesús rexbil rute, arj-e ecola chujay y 

xquetak ela rsicsic. 32 Je wnak jetzbul oca chenkaj ruquin Jesús 
arj-e cawra xecbij tzra: —Tetzta mpa ate ruquin awchalal ecola 
chujay y ncajo nquetzijona awquin, cara xecbij tzra. 33 Ja Jesús 
cawra xbij chca: —Camic quenchob chewech nak nute y e achnak 
wchalal. 34 Cjara xerucut jetzbula chenkaj ruquin y cawra xbij: 
—J-e ca wa eocnak nute y eocnak wchalal. 35 Cara quenbij 
chewa com achnak nebnowa je nrajo ranm Dios ja cara ocnak 
nuchak o wana o wnute, cara xbij.

. . . . .

4  1 Wjic chic Jesús xumaj ctojxic wnak chiya y congan e quiy wnak 
xequemlo qui ruquin rmal cara xoca chpam lanch jcola pe rwá ya y 

xetzbea chpam. Je wnak xemle cana chiya conjelal. 2 Xumaj tzij ja Jesús 
cuquin, quiy rwech xbij chca pcambal tzij y cawra tijonem xuya chca: 3 —
Tewcaxaj je xtenbij chewa per bien tey-a ewexquin tzrij. Cola jun ajsmajma 
xba pe tcoy rtejcon pe rchinoj. 4 Tak xekaja xumaj rchakxic ijatz. Cola nicaj 
xkaja pbey y xepeta tzquin, xquetaj ela. 5 Co chic jle xkaja abar co wa abaj, 
congan xax ulew tzra rmal cara chanim xel ta. 6 Per tak xel ta kij xcatsaj y 
tak xquisbena xechkija rmal com majon xetque ta bien ruxe. 7 Co chic jle 
xkaja ptak quix y tak xquisbena xquiya jara quix, xkokaj tejcon y xcamsaj 
njelal. Cara xuban nmajon rwech xuya. 8 Per cola jle xkaja chpam utzlaj 
ulew y congan xwachina, congan xquiya y xba pnim, xjun rkarwech ijatz 
cola xuya treinta, cola xuya sesenta y cola xuya jun cient. 9 Achnak cola 
rexquin tcaxaj ca jquenbij, cara xbij Jesús chca. 10 Tak xecpaxij ela qui je 
wnak xecanaj cana rexbil Jesús ruquin e quexbil e cbeljuj apóstol y xeccaxaj 
tzra Jesús tzrij jcambal tzij. 11 Jesús cawra xbij chca: —Ixix yatanak chewa 
chnewutkij nak rbanic jwewtanak tzrij rgobierno Dios per chca jle chic wnak 
njelal jquenbij chca quencsaj na cambal tzij che rbixic. 12 Cara quenban ch-
utz cara che j-e nquetzet je ncuta chquewech per majon nekaj ta pquewá, 
ch-utz cara chka che neccaxaj je nbixa chca per majon nchobtaj ta cmal, 
ch-utz cara chka che mtquequex cnaoj che ncuytaja quil quemac. Cara xbij 
Jesús chca. 13 Cawra xbij chic chca: —¿Lmajon ca nchobtaj ta ewmal jcambal 
tzij jxenbij kaja chewa? Wex majon nquixecwin ta nechob jcambal tzij tzrij 
je tcoy tejcon ¿nak tzra cara xtchobtaja ewmal nicaj chic cambal tzij? Per 
camic quenchob chewech nak nbij jcambal tzij. 14 Je tcoy tejcon jxutic ijatz 

jara nyowa rbixic rtzojbal Dios chca wnak. 15 Ijatz je xkaja pbey jara nbij 
tzij ecola wnak neccaxaj rtzojbal Dios per chanim npeta Satanás, nelsaj ela 
rtzojbal Dios je tcon ptak canm. 16 Ijatz je xkaja ptak abaj jara nbij tzij ecola 
wnak neccaxaj rtzojbal Dios y necnimaj chanim, congan nquequicota rmal. 
17 Per arj-e e ajni jle tejcon jmajon rcamal ruxe, njurmaj oca necnimaj. Tak 
nerla lowlo tiemp, o tak nmajtaja rbanic lowlo chca wnak rmal rtzojbal Dios, 
arj-e chanim nqueya cana yukbal quecux. 18 Ijatz je xkaja ptak quix jara 
nbij tzij che ecola wnak neccaxaj rtzojbal Dios 19 per tak nquisbena xnecbisoj 
chic je achnak rxin jawra tiemp je rxin rwech ruchlew, nebana engañar rmal 
mibil y ne chkajni necyarij je achnak. Rmal cara tak ncoma utzlaj tzij jcola 
ptak canm y majon rwech nuya ta. 20 Per ijatz je xkaja chpam utzlaj ulew jara 
nbij tzij che ecola wnak neccaxaj rtzojbal Dios y necnimaj y congan rwech 
nuya ptak canm. Arj-e e ajni jle rkarwech ijatz cola xuya treinta, cola xuya 
sesenta y cola xuya jun cient. Cara xbij Jesús chca.

. . . . .
21 Cjara xbij chic jun cambal tzij chca: —¿Lcola jun wnak nebnowa 

nerecma ta jun candil y nutzaj, y tak xtzajtaja rmal nuya cana chuxe 
jun cjon, o wnuya cana chuxe jun chat? Jara next jun nebnowa. Je 
nbana tzra candil, chcaj nya wa ch-utz cara sak nuban tzra pjay. 
22 Njelal achnak jmajon kalaj ta jara nerla na jun kij tak nkaljina. 
Njelal jwewtanak jara nel na psak, nutkix na. 23 Achnak cola rexquin 
tcaxaj ca jquenbij. 24 Bien tey-a ewexquin tzrij jemjon rcaxic camic. 
Wcongan neya ewexquin tzrij jara quiy nyataja chewa chnewutkij. 
Wmajon kas ta neya ewexquin tzrij jara majon kas ta nyataja chewa 
che newutkij. Y chewa ixix jemjon rcaxic camic quiy nyataj na chewa 
chnewutkij. 25 Cara quenbij chewa com je wnak jcola yatanak chca arj-
e co chna más nyataja chca, per je wnak jmajon achnak yatanak chca 
per nquechob chcola yatanak chca jara nelsasa chca. Cara xbij Jesús.

. . . . .
26 Xumaj chic tzij Jesús y cawra xbij: —Je rgobierno Dios cara rbanic 

ajni nuban jun acha tak nba pe rchinoj, neretca jle ijatz chpam. 27 Tak 
noca aka co chic ja acha pruchoch y nwara. Tak neskera nyictaj ela, y 
ncara nuban njelal kij. Ijatz jretcon cana pe rchinoj ejkal nel ta ruyon 
y remjon cyinem. Per acha majon rutkin ta nak nuban ijatz tak nel 
ta y nquiya. 28 Jruchlew arja nesmaja che ntzuc ta ijatz y nwachina. 
Jnuban nabey mul ntzuc ta, ejkal nwankera ruxak, cjara nwankera 

och tzrij y nquiya och y noca áj. 29 Tak nechkija, ja acha nerebna 
jach com xerla tiemp rxin csech. Cara xbij Jesús. 30 Cawra xbij chic: 
—¿Abar ca njumsas wa rgobierno Dios y nak cambal tzij quencsaj che 
rjumsic? 31 Je rgobierno Dios cara rbanic ajni rbanic jun rkarwech 
mostaza tak ntica pnulew. Jun chit rkarwech mostaza mesque ne chit 
noy chwech jle chic ijatz jcola chwech ruchlew 32 per tak ntica y tak 
nquiya per nmás nquiya que chwech jle chic tejcon, nwankera nmak 
tak ruka y tak nquisbena nquepeta je tzquin, necrebna quesoc ptak 
ruka y nquemujaxa rmal ruxak. Cara xbij Jesús. 33 Quiy rwech je 
cambal tzij xbij Jesús ajni jawrara che xertojbej je wnak tzrij rtzojbal 
Dios. Ajni nquecwina nchobtaja cmal jara xbij chca. 34 Majon achnak 
xbij chca mquita pcambal tzij xbij wa. Per jxuban chca rdiscípulo 
xeryonaj y xkalsaj chquewech njelal je nbij cambal tzij.

. . . . .
35 Jara kij tak xoca aka cawra xbij Jesús chca rdiscípulo: —Jo 

pjupraj ya. 36 Arj-e xecbij cana quebi chca wnak. Jesús arja cola 
chpam lanch y xquecom ela, y cola jle lanch xetre ela tzrij. 37 Per 
chek quenjlal tak xkaj ta jun nimlaj kek chquij. Je nmak tak bloj 
congan npuwij ri tzrij lanch abar co wa Jesús y congan ya noca 
chpam. 38 Jesús arja pe rchak lanch co wa, kanak chuwram y 
rcanon jun rchquetwi. J-e rdiscípulo xquecas: —Maestro ¿tak 
majon cas ay-on chka xyamer nokba pya? Cara xecbij tzra. 
39 Jesús xyictaja y xbij tzra kek chnetnea y xbij tzra ya chjun 
necje wa. Cjara xcoma kek y xjun xecje wa ya. 40 Cjara xbij 
chca: —¿Nak tzer ca tak congan xexibej ewi? ¿Abar tzra xoc wa 
yukbal ecux wquin? cara xbij chca. 41 Arj-e congan cxiben qui y 
cawra xquemaj rbixic chbil tak qui: —¿Nak rbanic cala jala acha? 
Nnimax tak wan rmal kek, nnimax tak chka rmal ya, cara necbij.

. . . . .

5  1 Tak xeekaja pjupraj chic ya, tzra xeekaj wa chpam jun 
lwar jcola pquecwent aj Gadarenos. 2 Cxel ela Jesús chpam 

lanch cola jun acha xekaja ruquin ocnak itzel espíritu pranm, 
arja pnexti elnak el wa. 3 Ne tzra co wa pnexti per next jun 
wnak necwina tzrij mesque nquebac tzra cadena. 4 Com arja 
quiylaj mul bnon tzra bcon ruka rkan pcadena per nmajon 
pen nutaj ta che nquiekpij ela. Nmajon nak necwina tzrij che 

nchapbexa rxin ch-utz cara jun necje wa. 5 Che pkij chaka 
nbina ptak kayis ruquin pnexti, congan nurak ruchi y ruyon 
nusoc ri tzra abaj. 6 Tak xutzet pona Jesús xba alnak ruquin, tak 
xekaja ruquin xexquea chwech, 7 xumaj rakic ruchi y cawra xbij 
tzra Jesús: —Jesús, atet je at Rlecwal nimlaj Dios ¿nak nawajo 
chwa? Chwech Dios quenbij chawa, mtaban ta lowlo chwa, cara 
xbij tzra. 8 Cara xbij tzra com Jesús xbij tzra itzel espíritu jocnak 
ruquin acha che nel ela pranm. 9 Cjara Jesús xcaxaj tzra acha: 

—¿Nak abi? Ja cawra xbij tzra Jesús: —Anen en Legión. Cara 
nubi com ok quiy. 10 Y congan xucsaj rchuka che ncutuj tzra 
Jesús chmajon nquerelsaj el ta itzel tak espíritu y mtquerutak 
el ta chpam jun chic lwar. 11 Ecol ca jle ak quemjon w-im ptak 
kayis. 12 Jitzel tak espíritu congan xquecsaj cchuka che xeccutuj 

tzra Jesús jawrara: —Koatka ela cuquin jle ak la, tey-a cas 
chka che nokoca chquepam, cara xeccutuj. 13 Ja Jesús xuya cas 
chca chcara nqueban, xeel ela y xeoca chquepam je ak. Ecola 
la e c-e mil quebnon che conjelal ak, y xeoca itzel tak espíritu 
chquepam. Arj-e nalnak xeba, xexlea chwech jun jyu per congan 
tectic, y que pya xeba wa y xquis kaja quexla pya. 14 Je chajinel 
cxin ak arj-e xenanmaj ela y arj-e xequechlo pe tnamet y ptak 
aldea je xbantaja. Je wnak tak xeccaxaj arj-e xepeta che rtzetic je 
xbantaja. 15 Tak xerkaja abar co wa Jesús xquetzet acha jcongan 
itzel tak espíritu eocnak pranm jxuban cana, arja tzra tzbul 
wa, chka co chic retziak recsan, kas tzkat chic rnaoj. J-e wnak 
tak xquetzet congan xecxibej qui rmal. 16 Cjara je xetztowa je 
xbantaja arj-e xquemaj rcholic chquewech nicaj chic wnak nak 
xuban acha tak xelsasa je itzel tak espíritu pranm y nak xqueban 
ak chka. 17 Cjara je wnak cawra xecbij tzra Jesús: —Catel ela 
wawe, tey-a cana jawra lwar, cara xecbij tzra. 18 Kas noca Jesús 
chpam lanch tak xpeta acha jxelsasa itzel espíritu pranm, cawra 
xbij tzra Jesús: —Tebna jun utzil, tey-a cas chwa chquentre ela 
chawij junlic. 19 Per Jesús majon xrajo ta chnetre ela tzrij, y cawra 
xbij tzra: —Jnaban camic jat pnawuchoch, abij chca awchalal che 
ajnila nimlaj samaj xuban Dios chpam acaslemal y ajnila xpoknaj 
awech, cara xbij tzra. 20 Cjara xba ja acha ptak tnamet jcola 
precwent Decápolis, xumaj rbixic nimlaj samaj jxuban Jesús chpam 
rcaslemal, y conjelal wnak congan xel ta canm tak xeccaxaj.

. . . . .
21 Ja Jesús xemloj chic jmul planch pjupraj ya. Tak xekaja congan 

e quiy wnak xequemlo qui ruquin y tzra xecje wa chiya cuquin. 
22 Cjara cola jun acha xpeta Jairo rubi, arja jun chca jefe rxin jay 
rxin molbal riil jabar ncaxax wa rtzojbal Dios. Ja Jairo tak xerkaja 
ruquin Jesús xexquea chwech, 23 cawra xbij tzra: —Cola jun nmial 
cmic nuban, tebna jun utzil jo chwij, ay-a aka pe rwá ch-utz 
cara necchoja, y wutkin chmajon ncom ta. 24 Ja Jesús xexbilaj ela 
acha y congan e quiy wnak xetre ela tzrij, congan nquepitz qui 
ebnak tzrij pruchoch Jairo. 25 Col ca jun ixak yawa jcola chquecjol 
wnak, xuban ca cbeljuj juna rkajben jun yubil chcongan quic nela 
tzra. 26 Ja ixak bnak chic cuquin e quiy doctor, congan pen retjon 
com xuquis njelal achnak jcola ruquin rmal yubil. Per nmajon 

xoc wa jxuban com yubil chkajni bnak pnim. 27 Com ja ixak kanak 
chic rbixic ruquin njelal jnuban Jesús rmal cara chkajni xkil oca 
ruquin. Tak xekaja ruquin xuchap oca jtzit retziak. 28 Cara xuban 
com cawra nuchob kaja pranm: —We xtencwina xtenchap jtzit 
retziak Jesús xruquin ra quencchoja. 29 Njara hor xuchap oca 
retziak Jesús xetnea quic tzra y xuna che xchumtaja, xela yubil 
tzra. 30 Jesús xuna chcola poder xel ela ruquin. Je wnak ncongan 
queptzon qui tzrij per ja xuya volt y cawra xcaxaj: —¿Nak wnak 
xechpowa netziak? 31 Cjara e rdiscípulo cawra xecbij tzra: —Per 
congan wnak queptzon qui chawij. ¿Nak tzer ca xawcaxaj nak 
wnak xechpowa atziak? cara xecbij tzra. 32 Per Jesús kas chulaj xba 
rkarwech, ncanoj nak xechpowa retziak. 33 Ixak congan nberbeta 
rmal xben riil com arja rutkin che xel ela yubil je rcan, xpeta y 
xexquea chwech Jesús, xuchol tzra njelal jrebnon pruka yubil. 
34 Cawra xbixa tzra rmal Jesús: —Nmial, jyukbal acux wquin jara 
xchumsana awxin. Camic utz chic ncatba y catquicota, xattotaja 
junlic pruka yubil, cara xbixa tzra. 35 Ja Jesús cremjon na tzij 
tak ecola jle wnak xerkaja, eelnak ta pruchoch jefe rxin jay rxin 
molbal riil, cawra xecbij tzra jefe: —Jairo, jamial xcoma. ¿Nak noc 
chwa chnaban molestar Maestro? cara xecbij tzra. 36 Ja Jesús chek 
xcaxaj jxecbij ach-i arja xbij tzra jefe rxin jay je rxin molbal riil 
cawra: —Mtaxibej ta awi, jnaban camic teykea acux wquin, cara 
xbij tzra. 37 Cjara xba Jesús y xqueyon Pedro, Jacobo ruquin Juan 
je rchalal Jacobo xerucom ela tzrij y majon xerucom el ta nicaj 
chic. 38 Tak xekaja Jesús chruchoch jefe xerutzet je wnak congan 
lowlo nqueban, quemjon okej y congan nquerak quechi. 39 Tak xoca 
pjay cawra xbij chca: —¿Nak tzra tak neban cara? Congan nerak 
echi y congan okej neban. Je xten majon comnak ta, xwarnak. 
40 Per j-e wnak xetzebena tzrij Jesús. Cjara ja Jesús xerelsaj ela 
conjelal wnak. Tak xelestaja rmal cjara xerucom ela redta rute 
comnak e rexbil jetrena tzrij, xeoca abar co wa comnak. 41 Ja 
Jesús xuchap chuka xten jcamnak y cawra xbij tzra: —Talita, cumi, 
cara xbij tzra. Jawra tzij je xbij cawra nbij: —Xten, camic quenbij 
chawa che catyictaja. 42 Chek xbitaja rmal Jesús xyictaja xten y 
xumaj binem. Ja xten cbeljuj chic rjuna. Je cola ruquin Jesús 
congan xel ta canm tzrij je xbantaja chquewech. 43 Ja Jesús congan 
xbij chca chmajon abar necbij wa je xbantaja y cawra xbij chic 
chca: —Tey-a rway xten.

. . . . .

6  1 Ja Jesús xel ela xba chpam retnamet y xeba rdiscípulo tzrij. 
2 Tak xerla xlanbal kij xoca chpam jay rxin molbal riil, xumaj 

ctojxic wnak. E quiy wnak xecaxana tijonem jxuya y congan xel ta 
canm tak xeccaxaj, cawra xecbij chbil tak qui: —¿Abar tzra xrutkij 
wa jala acha quiy tak achnak? Congan tak wan naoj yatanak tzra 
y congan tak wan nmak tak milagro nuban chka. 3 Per ¿mja tcala 
jsoy che jral María? Y je rchalal ¿lme j-e tcara Jacobo, José, 
Judas ruquin Simón? Y je rana ¿lmeco tca wawe chkacjol chka? 
Cara xecbij com nmajon cgan tzrij Jesús, xe pkan nquena rmal je 
nbij. 4 Jesús cawra xbij chca: —Nmajon jun profeta rxin Dios mquita 
lok ntzeta, per xerwara majon lok ta ntzeta cmal rwinak next 
ca cmal rchalal next ca jecola pruchoch chka, cara xbij. 5 Nmajon 
xecwin ta xuban nmak tak milagro tzra, xerwara ecola jujun yuw-i 
xuya ruka pquewá y xecchoj cana. 6 Ja junwa xuna rmal jmajon 
yukbal quecux rwinak ruquin. Cjara xel ela, xba ptak aldea jcola 
chenkaj y xumaj ctojxic wnak.

. . . . .
7 Ja Jesús xersiquij e cbeljuj rdiscípulo y xuya chca chcola queka 

chquij itzel tak espíritu che nquequelsaj ela pcanm wnak. Pcaca xerutak 
ela y xuchob ela chquewech nak nequebna: 8 —Tak xtquixba majon 
achnak necom ela, xruyon echmey newcaj. Majon eway majon 
emlet necom el ta, next pak chka. 9 Xperpak je xjab necsaj ela, majon 
newcaj xta jle ecmis, xruyon jara newcaj jecsan. 10 Chka bechnak 
opech jay nquixoc wa, tzra nquixecje wa y cjara neya cana tak 
nquixba chpam jun chic tnamet. 11 Nak wnak majon xtquixrucul ta, 
nak wnak majon cgan tzrij jnebij chca, tak nquixel ta chpam quetnamet 
tquiraj cana pkok jcola pnewkan. Cara neban chneyabej rital 
chnequetja na lowlo rmal jmajon nqueya ta quexquin tzrij jnebij chca. 
Ne ktzij wa je xtenbij chewa, tak xterla nimlaj kij rxin juicio ajnila jun 
nimlaj pen xtequetja na tnamet je mtecluwa ewxin. Más na lowlo pen 
xtquetaj que chquewech ajni xtquetaj jitzel tak wnak aj Sodoma ruquin 
aj Gomorra ojer. Cara xbij chca. 12 Je cbeljuj rdiscípulo arj-e xeel ela, 
xeba cuquin wnak y cawra necbij chca: —Tecxa enaoj y tey-a cana 
rtzilal, cara necbij chca. 13 E quiy jitzel tak espíritu xequelsaj pcanm 
wnak y e quiy yuw-i xqueya aceite pquewá y xecchoja cmal.

. . . . .
14 Njelal achnak je ntajina nuban Jesús xekaja rbixic ruquin rey 

Herodes com bnak nat nkaj rtzojxic. Ja Herodes cawra xbij: —Juan 
Bautista xcastaja chquecjol cnomki rmal cara cola nmak tak poder 
je ntajina nesmaja ruquin camic. 15 Per ecola jle chic cawra necbij: 
—Jala acha jala Elías, cara necbij. Jle chic cawra necbij: —Jala acha 
jun profeta, cara rbanic ajni cbanic ojer tak profeta, cara necbij. 
16 Per Herodes tak xcaxaj jnecbij wnak arja cawra xbij chic ra: —
Mcara ta, jala acha Juan jxenya orden che nelsasa rwá, ja cara 
xcastaja chquecjol cnomki, cara xbij. 17-18 Cara xbij com arja rutkin 
chja xyowa orden che xcamsasa Juan Bautista tak xutak rchapic Juan, 
xxima y xucsasa pcars. Cara xuban tzra rmal je xbixa tzra rmal Juan 
Bautista cawrara: —Mrubey ta abnon acmon kaja awexnam, cara 
xbij. Com ja Herodes arja recmon rexnam rbin-an Herodías, rexkayil 
jun rchalal rbin-an Felipe. 19 Ja Herodías congan penak ryiwal tzrij 
Juan, nrajo ta ncamsaj per mtecwina 20 com ja Herodes xe nxibej ri 
chwech Juan com rutkin che Juan jun acha bnoy rbeyal, jun acha rxin 
Dios, y congan xuban cwent ch-utz cara che mtcamsasa. Ja Herodes 
tak ncaxaj je nbij Juan cola achnak ncaxaj per mesquier nekaja pe 
rwá y nxibej ri rmal, per ncola rgan ncaxaj. 21 Per xerla ca jun kij 
tak xecwina Herodías tzrij Juan che ncamsasa. Tak ja Herodes xuban 
jun nimlaj nimkij rxin rcumpleaño xchumij jun nimlaj w-im. Erebnon 
invitar je wnak nmak quekij je nquesmaja chpam rgobierno e quexbil 
cjefe soldado, chka e quexbil principal-i rxin Galilea. 22 Ja Herodes e 
rexbil jerebnon invitar ecola tzrij mes tak xekaja jun xten chquewech, 
ral Herodías, y xumaj xjoj chquewech. Ja Herodes ruquin je rexbil 
congan xel ta quecux tzrij. Cjara rey Herodes cawra xbij tzra 
xten: —Tcutuj chwa nak kas nawajo y anen quenya chawa. 23 Xuban 
jurar y cawra xbij chic tzra xten: —Chka bechnak opech xtacutuj 
chwa, anen quenya chawa y mesque nnim nicaj ngobierno xtacutuj 
jcola pnuka quenya chawa, cara nbij tzra. 24 Ja xten xel ta, xba 
ruquin rute, xerbij njelal tzra ajni xbixa tzra rmal Herodes: —Camic 
¿nak quencutuj tzra rey nachob atet? cara xcaxaj tzra rute. —Tbij 
tzra chnuya rwá Juan Bautista chawa, cara xbixa tzra rmal rute. 
25 Chek xbitaja cara tzra xten xba alnak xemloj chic jmul ruquin rey 
y cawra xbij tzra: —Camic quencutuj chawa per ncamic ra, tey-a 
rwá Juan Bautista chwa per tey-a pa chwech jun plat, cara xcutuj 

tzra. 26 Ja rey Herodes congan junwa xuna per com rebnon chic 
jurar chquewech jecola ruquin je tzbula tzrij mes rmal cara co ta 
xrajo mquita nuya je xtzujuj tzra xten. 27 Alnak xuya orden tzra jun 
soldado che nerelsaj rwá Juan Bautista y nucom ta. 28 Xba ja soldado 
abar tzra co wa Juan pcars y xkupij rwá. Tak xkuptaja rwá xucom 
ta chwech jun plat y xrejcha tzra xten y ja xten xujach tzra rute. 29 Je 
rdiscípulo Juan tak xeccaxaj che xcamsasa, arj-e xeba xequecma ta 
recuerpo y xquemuk.

. . . . .
30 Xemloj ta je cbeljuj apóstol xecremlo qui ruquin Jesús, xquechol 

tzra njelal jxequebna y njelal tijonem je xqueya chca wnak. 31 Jesús 
arja cawra xbij chca: —Jo kyonaj ki chpam jun lwar kas tlena y 
quixexlena jun rmaj. Cara xbij chca com congan je wnak nqueepona 
y nquejal qui cuquin y nmajon nqueya ta cas che nquewaa. 32 Cjara 
xeoc ela chpam jun lanch, xecyonaj qui chpam jun lwar kas tlena 
abar e majon wa wnak. 33 Per tak xeba e quiy wnak xetztow ela 
cxin, xchobtaja cmal che Jesús xba. Xeel ela wnak ptak quetnamet 
per ne njelal tnamet, xeba che ckan per nalnak xeba y xeekaja nabey 
mul abar tzra nqueekaj wa Jesús, tzra quemlon chwa qui che 
rculic. 34 Ja Jesús tak xel ta chpam lanch xerutzet wnak chcongan 
e quiy. Arja xpoknaj quewech com j-e e ajni jle carnel jmajon 
nyukuna cxin. Cjara xumaj ctojxic, quiy rwech tijonem xuya chca. 
35 Tak xba hor xepeta rdiscípulo y cawra xecbij tzra: —Je lwar abar 
okco wa congan tlena y xba hor. 36 Je nkaban camic, quekatka ela 
wnak ptak tnamet ruquin ptak aldeas jcola chenkaj y tbij chca che 
tzra nequelko wa je achnak je xtquetaj, cara xecbij tzra. 37 —Ixix 
nquixyowa chca nak xtquetaj, cara xbixa chca rmal Jesús. —Xtkalok 
ta c-e cient ctzal way ¿le nqueruban cara conjelal wnak? cara xecbij 
tzra. 38 —Etzta nca ajru rkan xquelway ecmon ta, cara xbixa 
chca rmal Jesús. Tak xquetzet cawra xecbij tzra Jesús: —J-o rkan 
xquelway ruquin c-e rkan chu. 39 Cjara Jesús cawra xbij chca: —
Tbij chca conjelal wnak quetzbea pe rwá rex tak kayis y ptak mocaj 
ccaj qui, cara xbixa chca. 40 J-e wnak xetzbea y ptak mocaj xecjea, 
cola mocaj xecjea jun cient y cola e cincuenta xeccaj qui. 41 Ja 
Jesús xucom j-o rkan xquelway ruquin c-e rkan chu, xcaya chcaj y 
xmeltioxij tzra Dios. Xuwech xquelway, xujach chca rdiscípulo che j-e 
nqueya chic chca wnak. Cara xuban tzra c-e rkan chu chka, xujach 

chquewech conjelal wnak. 42 Xewaa per ne che conjelal xnoja quepam. 
43 Je xquelway rexbil chu xmol ruchi je xcoltaj cana, cbeljuj chquech 
xuban, per nnojnak. 44 Jxewaa e j-o mil per xqueyon ach-i.

. . . . .
45 Cjara Jesús cawra xbij chic chca rdiscípulo: —Npors nquixoc 

ela chpam lanch, nquixba pjupraj ya chpam tnamet Betsaida, cara 
xbij. Y xbij cana rubi chca wnak. 46 Tak xbitaj cana rubi rmal, 
arja xojtea chwech jyu y xuwil jun lwar abar nuban wa oración. 
47 Tak xoca aka xruyon cola tzra y jlanch xepona pe ncaj ya. 
48 Arja xerutzet pona chcongan xetaktua rmal s-oj com cola jun 
nimlaj kek kanak ta chquij. Je pe rsakric remjon binem pe rwá 
ya ja Jesús y xekaja chenkaj ruquin lanch. Arja xrajo ta xkaxa 
chquewech rdiscípulo. 49 Per tak xquetzet chremjon binem pe rwá 
ya xquechob j-e xjun xbinel quemjon rtzetic y congan xquemaj 
rakic quechi, 50 com conjelal xquetzet y congan xecxibej qui rmal. 
Ja Jesús cawra xbij chca: —Tyukba ecux, xanen, mtexibej ta ewi, 
cara xbij chca. 51 Cjara xoca cuquin planch y xcoma kek. J-e 
ca discípulo congan xel ta quecux tzrij je xquetzet jxuban Jesús 
chquewech y xsacha cnaoj rmal. 52 Cara xqueban com j-e majon 
xchobtaj ta cmal jpoder jcola ruquin ja Jesús mesque quetzton 
chic jnimlaj milagro jxuban tzra xquelway tak xerutzuk e j-o mil 
ach-i. Congan pen chca nquechob nak rbanic Jesús.

. . . . .
53 Xeba y xekaja pjupraj ya chpam jun lwar rbin-an Genesaret. 

54 Chek xeel ta planch, je wnak alnak xquetzu che Jesús xekaja 
cuquin. 55 Cjara xeba cuquin conjelal wnak jecola chpam jara 
lwar y xmajtaj ta ccomric je yuw-i chwech Jesús. Chka bechnak 
lwar opech nekaj wa Jesús, je wnak tak neccaxaj nquequecom 
ela je cyuw-i, nquectelej ela rexbil cwarbal. 56 Chkabar opech 
nekaj wa Jesús, we chpam nmak tak tnamet, we pcocoj tak 
tnamet, we ptak aldea, je wnak jecola yuw-i cuquin arj-e 
xequelsaj ta, xequeya ta chi tak bey jabar nkax wa Jesús, y 
cawra necbij tzra: —Tebna jun utzil chka, tey-a cas chca yuw-i 
che nquechap oca jtzit atziak, xe jtzit opech ruchi nquechap oca, 
cara xecbij tzra. Y cara xqueban, conjelal je nquechpowa retziak 
nquechumtaja.

. . . . .

7  1 Ecol ca jle aj fariseo xequemlo qui ruquin Jesús e quexbil jle 
maestro je nquetijona cxin wnak tzrij rley Dios jtzibtanak cana 

rmal Moisés, arj-e epenak pJerusalén. 2 Arj-e xequetzu rdiscípulo 
Jesús che ecola chca tak xquemaj w-im majon xquechaj ta queka 
ajni nrajo ccostumbre che nqueban. Rmal cara j-e aj fariseo e 
quexbil maestro arj-e xquemaj ctzojsic discípulo. 3 Com aj fariseo y 
conjelal aj Israel wmajon nqueban ta costumbre tzrij chjoj kbaj je 
ctun cana chquewech cmal ctit quewma jara majon nquewa ta. 
4 Tak nquemloj ta ptak quebal nmajon nquewa ta chka wmajon 
nqueban ta ccostumbre je nquechachjorsbej qui. Y cco na más 
ccostumbre cniman j-e, cola costumbre rxin chjoj vas, chjoj tak 
xar, chjoj tak tzacbal je achnak chech ocnak y tzra je chat chka. 
5 J-e ca aj fariseo e quexbil maestro cawra xeccaxaj tzra Jesús: 

—¿Nak tzra tak je adiscípulo majon necnimaj ta costumbre cxin ktit 
kawma? Nquewa tak wan per nmajon nqueban ta costumbre rxin 
chjoj kbaj, cara xecbij tzra. 6 Jesús cawra xbij chca: —Caca eplaj, 
tkala chewij jbin ta chewa ojer rmal profeta Isaías jcawra tzibtal 
cana: —J-ewra wnak ra nquechi oca necyabej nukij per canm que 
cnat co wa chenwech. 7 Nmajon noc wa jnecyabej nukij, jtijonem 
nqueya rtzojbal Dios cara necbij tzra, per xmandamiento cxin wnak. 
Cara bin ta chewa rmal Isaías. 8 Jebnon, ey-on cana rmandamiento 
Dios y xe ccostumbre wnak ey-on rukij, je costumbre ajni tzra chjoj 
tak xar, chjoj tak vas ruquin jle chic costumbre je junam ruquin 
jawrara, cara xbij Jesús. 9 Cawra xbij chic chca: —Ixix congan ix 
list che rquexic rmandamiento Dios ch-utz cara ecostumbre ixix 
necsaj kaja precxiwach. 10 Com Moisés arja cola jun rmandamiento 
Dios rtziban cana jcawra nbij: —Lok quean-a adta ate. Jun 
chic je rtziban cana jcawra nbij: —Wcola jun itzel ntzijona tzrij 
redta o rute jara pors ncomsasa, cara nbij. 11-12 Per ixix xmajon 
lok ta nqueena com xcawra tijonem neya: —Wnabij tzra adta o 
wate: —Camic mesquier quencwina catnuto tzrij je achnak je 
ncatzina chawa com nbin chic tzra Dios che rxin chic arja jcola 
wquin, wcara nabij tzra, jara majon chic ncatzin ta chnato tzrij je 
achnak je ncatzina tzra, cara nebij. 13 Cara ebnon, je rmandamiento 
Dios ebnon tzra com ajni majon per xe rmal ecostumbre, y jara 
costumbre necut chic chquewech jle chic wnak che necnimaj chka. 

Y cara neban tzra nicaj chic achnak. Cara xbij chca. 14 Ja Jesús 
xumaj chic tzij cuquin wnak y cawra xbij chic chca: —Tewcaxaj che 
ixconjelal je xtenbij chewa ra, xtchobtaj ta ewmal. 15 Mjara ta noc 
ela pnachi je ntzilorsana rwech awanm per je ntzilorsana rxin jara 
je nwanker ta chpam awanm y nel ta pnachi. 16 Wcola ewexquin 
tewcaxaj ca jquenbij, cara xbij chca. 17 Cjara xbij cana rubi chca 
wnak y xoca pjay. Je rdiscípulo xeccaxaj tzra nak rbanic jcambal 
tzij je xbij kaja. 18 Cawra xbij chca: —Tak mesquier nchobtaja ewmal 
ixix chka. ¿Le mtchobtaj ca ewmal che je achnak jnoca pnachi jara 
majon xtitzilorsaj ta awanm? 19 Cara quenbij chewa com je achnak 
je noca pnachi jara chapam nkaj wa y nel el chic jmul, cara xbij 
chca. Je xbij Jesús chmajon ntzilor ta awanm rmal je achnak jnataj 
chka bechnak opech nataj. 20 Cawra xbij chic jmul chca: —Je rtzilal 
je nel ta pnawanm jara ntzilorsana rxin awanm. 21 Cara quenbij 
chewa com pnawanm nwanker twa je itzel tak naoj ajni tzra tak 
ncatoca ruquin jun ixak jme awexkayil ta o ajni tzra jun ixak noca 
ruquin jun acha je mrechjil ta, ajni bnoj cmic, 22 ajni tzra bnoj alak, 
ajni tak nayarij je achnak cxin nicaj chic wnak, ajni bnoy tak rtzilal, 
ajni bnoj engaño, ajni naban je achnak jcongan chuw chwech Dios, 
ajni nkutlina awanm tzrij jun wnak, ajni tzra mloy tak tzij, ajni tzra 
ajnila nana kaja, ajni tzra tak naban je achnak y majon nachob 
ta ruquin Dios. 23 Njelal jawra ptak canm wnak nalex wa y jawra 
ntzilorsana rxin canm. Cara xbij Jesús chca.

. . . . .
24 Cjara xyictaj ela, xel ela chpam lwar y xba chpam jun lwar 

chic abar co wa c-e tnamet, jun Tiro rubi y jun chic Sidón rubi. 
Tak xekaja xoca chpam jun jay y me trajo che notkixa che tzra co 
wa per je wnak npors xcutkij chcola tzra. 25-26 Co ca jun ixak 
jme aj Israel ta, arja alexnak chpam jun lwar rbin-an Sirofenicia, 
cola jun chit ral xten ocnak jun itzel espíritu pranm. Ja ixak 
tak xcaxaj abar co wa Jesús xba ruquin. Tak xekaja ruquin 
xexquea chwech y congan xcutuj che nba ruquin y nerelsaj jitzel 
espíritu jcola pranm chit ral. 27 Jesús xucsaj cambal tzij chwech 
ixak y cawra xbij: —Nabey mul quenuto na je nwinak aj Israel 
com me rbeyal ta xtencom ta queway alcwalxela y xtenchakij 
ta chquewech chtak ral tze, cara xbij Jesús tzra ixak. 28 Ja ixak 
chka chek xecchoja tzij rmal Jesús cawra xbij tzra: —Wajaw, ne 

ktzij wa nabij per chka je chtak ral tze je nquecje oca xe mes, 
arj-e nyaa cas chca che nquetaj rucaj tak way cxin alcwalxela 
je ntzak ela xe mes, cara xbij. 29 Cawra xbixa tzra rmal Jesús: 
—Congan wen xabij chwa, camic quenbij chawa, catemloja 
pnawuchoch, camic xel ela itzel espíritu pranm awal, cara xbixa 
tzra. 30 Cjara xemloja ja ixak chruchoch. Tak xekaja ruquin ral 
ctzela chwech chat y majon chic itzel espíritu pranm.

. . . . .
31 Cjara xba Jesús, xel ela chpam je lwar jcola precwent Tiro 

y xkaxa ptak lwar jcola precwent Sidón y xkaxa chka ptak 
lwar jcola precwent Decápolis, xekaja chuchi ya rbin-an Galilea. 
32 Col ca jun acha xeyaa chwech, jara acha tcon y majon kas 
ta necwina ntzijona chka. Jecamyon ela rxin xeccutuj jun utzil 
tzra Jesús chnuya ruka pe rwá acha che nchumsaj. 33 Ja Jesús 
xelsaj ela acha chquecjol wnak, xecyonaj qui ruquin. Cjara 
xuya oca ruruka ptak rexquin acha, xchubana y xuchap rkan 
rak acha chka. 34 Cjara xcaya chcaj, congan njekjota y cawra 
xbij tzra: —Efata, cara xbij tzra. Je pe rtzojbal acha efata nbij tzij 
tjaktaja awexquin. 35 Tak xbitaja cara rmal xjaktaja rexquin acha y 
xecchoja rkan rak y necwin chic ntzijona. 36 Ja Jesús congan xbij 
chca wnak chmajon abar necbij wa jxuban tzra acha. Per je wnak 
majon xecnimaj ta tzij mesque congan xekila rmal Jesús che 
mtquelsaj ta rbixic. 37 Arj-e congan xel ta quecux tak xquetzet 
milagro jxuban Jesús chquewech y cawra necbij ra: —Ja Jesús 
congan wen njelal jrebnon. Nujak tak wan quexquin tcon y nuya 
quetzij mema chka, cara necbij.

. . . . .

8  1 Jara tiemp congan e quiy wnak quemlon qui ruquin Jesús 
y majon queway quecmon ta. Jesús arja xersiquij pona 

rdiscípulo y cawra xbij chca: 2 —Congan quenpoknaj quewech 
wnak, xuban oxi kij ecola wquin y majon chic achnak nquetaj. 
3 We xtquenutak ela ptak cuchoch y majon achnak nquetaj ela jara 
bien wutkin che nquetkea pbey. Ecola nicaj chca congan cnat 
epenak wa, cara xbij chca. 4 Je rdiscípulo cawra xecbij tzra: —
Jawra lwar abar okco wa congan tlena ¿abar ca nekacma wa je 
xtquetaj wnak? cara xecbij. 5 ¿Ajru rkan xquelway cola ewquin? 

SAN MARCOS 7 ,  8

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



108

cara xcaxaxa chca rmal Jesús. —Wku rkan, cara xecbij tzra. 6 Ja 
Jesús xbij chca wnak che nquetzbea ptak ulew. Cjara xucom 
wku rkan xquelway, xmeltioxij tzra Dios, xuwech y xujach chca 
rdiscípulo che nqueya chca wnak y cara xqueban xqueya chca 
wnak. 7 Chka ecola c-e oxi rkan chu e chtak noy. Ja Jesús 
xmeltioxij tzra Dios y xbij che nyaa chu chca wnak chka. 8 Xewaa 
wnak y xnoja quepam. Je xquelway rexbil chu xmola ruchi je 
xcoltaj cana, wku chquech xuban per nnojnak. 9 Jxewaa ecola la e 
cji mil. Cjara Jesús xbij cana rubi chca. 10 Xoc ela planch e rexbil 
rdiscípulo, xeba ptak lwar jcola precwent Dalmanuta.

. . . . .
11 Tak xeekaja ecola jle fariseo xeekaja ruquin ja Jesús. Arj-e 

xquemaj tzij ruquin per xe nquechojquina ruquin. Cola je achnak 
neccaxaj tzra per xa probar nqueban tzra y cawra necbij tzra: —Tebna 
jun milagro rxin chcaj jnacutbej chkawech che Dios yoyona chawa 
jpoder cola awquin, cara xecbij tzra. 12 Ja Jesús tak xcaxaj je xbixa 
tzra, arja congan xbisona cmal y cawra xbij chca: —¿Nak tzra ixix 
jixcola chpam jawra tiemp necutuj jun milagro chwa y xa probar neban 
chwa? Ne ktzij wa je xtenbij chewa, ixix jixcola chpam jawra tiemp 
majon milagro xtenban ta chewech ajni necutuj chwa, cara xbij chca. 
13 Tak xbitaja cara rmal xeruya cana, xeoc el chic jmul chpam lanch, 
xeba chic pjupraj ya. 14 Ebnak chic planch. Je rdiscípulo Jesús arj-e 
majon queway ccan ta, xecmestaj cana, xjun rkan xquelway ccan. 15 Ja 
Jesús cawra xbij chca: —Kas bien techbo, kas tebna cwent ewi chwech 
levadura cxin aj fariseo y chwech chka levadura rxin Herodes, cara 
xbij chca. 16 Je rdiscípulo xquemaj je tzij chbil tak qui y cawra xecbij: 
—Cara nbij chka rmal jmajon way xkacom ta, cara xecbij. 17 Ja Jesús 
rutkin chic je nquechob j-e che xlevadura rxin xquelway nnataxa chca 
per je nnataxa chca jara tijonem cxin aj fariseo y rxin Herodes, cawra 
xbij chca: —¿Nak tzra tak nebij: —Tak majon way xkacom ta? ¿Mjan 
cara tchobtaja ewmal? ¿Mjan cara tekaj pnewá nak rbanic? ¿Lcongan 
pen rchobic nak rbanic? 18-19 Cola ekawech. ¿Le mtetzet ca je ncuta 
chewech? Chka cola ewexquin. ¿Le mtoc ca chpam ewexquin je nbixa 
chewa? Chka ¿le mterkaj ca pnewá tak xenwech j-o rkan xquelway 
y xenutzuk e j-o mil wnak tzra? ¿Ajru chquech xcoltaj cana jxemol 
ruchi? cara xcaxaj chca. —Cbeljuj chquech, cara xecbij j-e. 20 Ja Jesús 
cawra xbij chic chca: —Tak xenutzuk chic e cji mil wnak tzra wku 

SAN MARCOS 8

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



109

rkan xquelway ¿ajru chquech xcoltaj cana jxemol ruchi? cara xcaxaj 
chca. —Wku chquech, cara xecbij tzra. 21 —Per ¿nak tzer ca quemjana 
tchobtaja ewmal nak rbanic? cara xbixa chca rmal Jesús.

. . . . .
22 Tak xeekaja pjupraj ya chpam jun tnamet rbin-an Betsaida 

col ca jun moy xeyaa chwech Jesús. Jecamyon ela rxin moy arj-e 
congan xeccutuj tzra Jesús chnuchap moy ch-utz cara nchumsaj. 
23 Cjara ja Jesús xuchap kaja chruka moy, xucom ela y xelsaj ela 
chpam tnamet. Tak xlestaj ela rmal chpam tnamet xuya ruchub 
chi tak rkarwech y xuya ruka tzrij rkarwech y cawra xcaxaj 
tzra: —¿Le ncay chic jtzit akawech? 24 Ja acha xcaya y cawra 
xbij tzra Jesús: —Ecola jle ach-i quenutzet per quenutzet pona 
xe ajni jle che quemjon binem, cara xbij tzra. 25 Cjara ja Jesús 
xuya chic jmul ruka tzrij rkarwech acha. Ja acha xera xchulchij 
je achnak y xcaya junlic, nutzu chic njelal achnak. 26 Ja Jesús 
cawra xbij tzra: —Jat pnawuchoch per mtcatoc ta chpam tnamet y 
majon abar nabij wa jxenban chawa, cara xbij tzra.

. . . . .
27 Cjara ja Jesús e rexbil rdiscípulo xeba ptak aldea jcola chenkaj 

tnamet Cesarea jcola precwent Filipo, kas quemjon binem tak cawra 
xcaxaj chca: —Anen ¿nak nbanic necbij wnak chwa? cara xcaxaj. 
28 Ecola nquebina chawa che atet at Juan Bautista, jle chic necbij che 
atet at Elías, ecola jle chic necbij chawa che atet at jun chca e ojer tak 
profeta, cara xecbij tzra. 29 —Jixix ¿nak nbanic nechob? cara xcaxaj 
chca. Pedro cawra xbij tzra: —Atet at Cristo je atch-on rmal Dios, cara 
xbij tzra. 30 Ja Jesús congan xbij chca chmajon abar necbij wa chja 
Cristo. 31 Cjara xumaj rkalsic chquewech rdiscípulo nak xtebana 
tzra, cawra xbij chca: —Anen en Alcwalxel jxenoca alxic cuquin 
wnak, quiy rwech pen quentaj na, xitzel quenquetzet principal-i rxin 
tnamet e quexbil cjefe sacerdote, chka e quexbil maestro je nquetijona 
cxin wnak tzrij rley Dios, quencamsas na y chrox kij quencastaja, 
cara xbij chca. 32 Arja bien xuchob chquewech che nban na cara 
tzra. Pedro arja xkubsaj ta Jesús ruquin y congan cow xuchap tzan 
rutzij. 33 Per Jesús tak xcaxaj je xbixa tzra rmal Pedro arja xuya volt, 
xertzulchij pona je rdiscípulo y cow xuchap Pedro tzan rutzij y cawra 
xbij: —Catel ela chenwech Satanás. Cara quenbij chawa com mcara 

ta nawajo chwa chquenban ajni nrajo Dios chwa chquenban, xjunam 
anaoj cuquin wnak, cara xbij tzra. 34 Cjara ja Jesús xersiquij pona 
rdiscípulo e quexbil jle chic wnak jecola tzra, cawra xbij chca: —Nak 
wnak nrajo neykea rucux wquin ncatzina majon nuya ta rgan je 
tzbuklaj caslemal je rcan. Ncatzina chka majon npoknaj ta ri tzra 
nutaj pen nmal anen y netre ela chwij. Jara ajni jun cruz nyaa 
tzrij per majon npoknaj ta ri nucam ela cruz, ntelej ela y nba abar 
ncamsas wa. 35 Cara quenbij chewa com nak wnak npoknaj nuya cana 
rcaslemal jara ntzila rcaslemal je rxin junlic. Per nak wnak majon 
npoknaj ta nuya cana rcaslemal nmal anen y rmal utzlaj tzij jnecmon 
ta jara majon ntzila ta rcaslemal. 36 Com ajni tzra jun wnak ¿nak 
nuchec tzrij wxuchec njelal mibil rxin rwech ruchlew per xtzila 
rcaslemal? 37 We xtzila rcaslemal ¿lnecwin cara nlokbej tzra rmibil? 
38 Cara quenbij chewa com je wnak jecola chpam jawra tiemp chka 
e bechnak wnak opech, we xquixbal nquena nquetre ela chwij y we 
xquixbal nquena rmal ntzojbal, anen chka quixbal quenna xtquetre 
ta chwij. Anen ja en Rlecwalxel jxenoca alxic cuquin wnak xquixbal 
quenna xtquetre ta chwij tak xtenpet chic jmul e wexbil je ángel rxin 
Dios y tak congan chic ruchab regloria Dios chwij. Je wnak jecola 
chpam jawra tiemp arj-e xjunwa ykul wa quecux y mruquin ta Dios 
y congan il mac nqueban, cara xbij Jesús chca.

9  1 Cawra xbij chic chca: —Ne ktzij wa je xtenbij chewa, 
ecola chewa jecola wawe camic ra ecas na tak xtquetzet 

rgobierno Dios tak xtpeta per congan poder rcan, cara xbij chca.

. . . . .
2 Pwajki kij chic ja Jesús xerucom ela Pedro rexbil Jacobo ruquin 

Juan, xeba, xecyonaj qui pe rwá jun jyu. Y xquexa chquewech. 3 Retziak 
congan ncacot chic, congan sak sak per next jun chjoy tziak wawe 
chwech ruchlew xtecwin ta xtuban sak tzra jun tziak ajni xela retziak 
Jesús. 4 Chek quenjlal tak xwankera chquewech Elías rexbil Moisés, 
quemjon tzij ruquin Jesús. 5 Pedro cawra xbij tzra Jesús: —Maestro, 
congan quiil jokco wa. Kabna oxi tak jay wawe ra, jun awxin atet, jun 
rxin Moisés y jun chic rxin Elías, cara xbij tzra. 6 Pedro com mesquier 
nchobtaja rmal, rmal cara tak cara xbij com arja ruquin rexbil congan 
cxiben qui. 7 Y xpeta jle sutz y xermujaj y cola jun kul xtzijon ta chpam, 
cawra xbij chca: —Ja ca wa quilaj Wlecwal, tey-a ewexquin tzrij 
nak nbij chewa, cara xbij. 8 Chek xecchoja tzij rmal ja kul, j-e apóstol 

xquetzet majon chic Elías y majon chic Moisés, xruyon Jesús co can chic. 
9 Cjara xemloj ta, kas exlen ta pe rwá jyu tak Jesús congan xbij chca 
jawrara: —Nmajon abar nebij wa jxetzet, cjara xtebij tak castanak chic 
chquecjol cnomki je Rlecwalxel jxoca alxic cuquin wnak, cara xbixa 
chca. 10 Cara xqueban, xe ptak canm xecje wa, majon abar xecbij wa. 
Per j-e xquemaj rcaxic chbil tak qui rmal je xbixa chca: —¿Nak rbanic 
cara je xbij tzrij je Rlecwalxel che ncastaja chquecjol cnomki? cara 
neccaxaj. 11 Cjara xeccaxaj tzra Jesús: —¿Nak tzer ca je maestro rxin 
ley arj-e necbij che Elías ncatzina che arja npeta nabey mul chwech 
Cristo? cara xeccaxaj tzra. 12 Ne ktzij wa che Elías npeta nabey mul che 
nerchumsaj njelal rubey Dios. Camic quenwajo quencaxaj chewa, je 
Rlecwalxel jxoca alxic cuquin wnak ¿nak tzra tak tzibtanak cana tzrij 
chquiy rwech lowlo nutaj na y xitzel ntzet na cmal wnak? 13 Per anen 
quenbij chewa, ja Elías arja penak chic per j-e nlowlo xqueban tzra, ajni 
cgan njara xqueban tzra. Ncara xbantaja ajni tzibtanak cana chpam 
rtzojbal Dios che nbantaj na, cara xbij Jesús chca.

. . . . .
14 Tak xemloj ta abar eco cwa jle chic discípulo congan e quiy wnak 

xequetzet quemlon qui chquij discípulo. Ecola jle maestro xequetzet 
chka quemjon tzij cuquin discípulo per xchojquinem quemjon rij. 15 Je 
wnak chek xquetzet tak xpona Jesús congan xel ta quecux xquetzet y 
alnak xeba, xequeclu y xeckijla. 16 Jesús xcaxaj chca: —¿Nak emjon 
rcholic cuquin? 17 Col ca jun acha chquecjol je wnak cawra xbij tzra 
Jesús: —Maestro, anen cola jun wlecwal necmon ta che quenrey-a 
chawech, arja ocnak jun itzel espíritu pranm rmal cara ocnak mem. 
18 Chka bechnak lwar opech col wa wlecwal arja nchakixa ptak 
ulew rmal itzel espíritu. Nela rupluw chuchi y congan ncachchej 
rey rmal. Camic nlowlo chic, majon chic rchuka. Xencutuj jun utzil 
chca adiscípulo che nquelsaj ela itzel espíritu per j-e majon xecwin ta 
xquelsaj ela, cara xbij acha. 19 Ja Jesús tak xcaxtaja rmal je xbij acha 
cawra xbij: —Ixix je ix tnamet Israel ntak majon yukbal ecux wquin. 
¿Ajru tiemp quencjea checjol? Congan pen chwa chquencoch más 
tak majon yukbal ecux wquin. Camic tecma ta ala wquin, cara 
xbij chca. 20 Cjara xecmar ela ala chwech Jesús. Jitzel espíritu chek 
xutzet Jesús xuya chic jun ataque tzra ala y xchakij penlew. Ja ala 
congan xumaj rjukic ri ptak ulew y nepluwa recxaj chuchi. 21 Ja Jesús 
cawra xcaxaj tzra redta ala: —¿Nak tiemp ocnak ta itzel espíritu 

pranm? —Ccol tak xoca pranm. 22 Quiylaj mul rebnon ja itzel espíritu 
remnon wlecwal pkak y chka remnon pya, nrajo ncamsaj. Atet we 
ncatecwina nato wlecwal koat-o pka, tpoknaj jtzit kawech, cara xbij 
ja acha. 23 —Jara awquin atet co wa we ncatecwina neykea acux 
wquin. Wcola yukbal acux wquin jara njelal quencwina quenban 
chka bechnak opech nawajo chwa, cara xbixa tzra rmal Jesús. 24 Ja 
ttixel chek xecchoja tzij rmal Jesús arja xumaj jun nimlaj okej y 
cawra xbij tzra Jesús: —Anen ykula nucux awquin per jyukbal nucux 
xe mnim ta, per cnat-o ch-utz cara nquiya más, cara xbij. 25 Ja Jesús 
chek xerutzet wnak che e quiy xepeta chnecremlo qui ruquin, arja 
xuchap bien tzan rutzij jitzel espíritu y cawra xbij tzra: —Itzel espíritu, 
atet je nqueacsaj mem wnak, je nqueacsaj tcon wnak, camic catnuban 
mandar, jat, catel ela, tey-a cana ala y nmajon chic xtcatoc xta pranm, 
cara xbij tzra. 26 Jitzel espíritu tak xcaxaj je xbixa tzra xurak ruchi y 
xuya chic jmul ataque tzra ala. Cjara xel ela pranm y xepne cana ala, 
ajni comnak chic ntzeta. Je wnak e quiy chca necbij che xcoma ala. 
27 Per Jesús xuchap chuka y xuyic. Cara xuban xpea ala. 28 Ja Jesús 
tak xoca pjay je rdiscípulo arj-e xecyonaj qui ruquin y cawra xeccaxaj 
tzra: —¿Nak tzra ajoj majon xokocwin ta xkalsaj ela itzel espíritu? 
29 —Itzel tak espíritu e ctakla ncatzina oración ruquin ayuno che 
nquelasbesa, cara xbij.

. . . . .
30 Cjara Jesús xel ela chpam lwar, xba y xekaxa ptak lwar jcola 

precwent Galilea. Je nrajo Jesús mquita nnabexa tak nkaxa ptak 
je lwar 31 com arja remjon ctojxic rdiscípulo. Cawra remjon rbixic 
chca: —Je Rlecwalxel jxoca alxic cuquin wnak arja njach na 
pqueka wnak y neccamsaj na per tak xtcamstaja ncastaj na rwech 
prox kij, cara nbij chca. 32 Per j-e majon xchobtaj ta cmal je xbix 
chca y xnecxibej qui neccaxaj tzra nak rbanic.

. . . . .
33 Ja Jesús tak xeekaja chpam tnamet Capernaum y tak eco chic 

pjay arja cawra xcaxaj: —Tak kamjon binem ja okpenak wawe ra 
¿nak xechojquij chbil tak ewi? 34 Per j-e nmajon achnak xecbij tzra 
com jnecchojquij pbey tak epenak jara nak jun más nim rukij chca. 
35 Ja Jesús xetzbe kaja, xersiquij pona e cbeljuj rapóstol y cawra 
xbij chca: —Wcola jun chewa nrajo noca más nim rukij ncatzina 

che arja nuban chit col y noca ilinel ewxin chixconjelal, cara xbij. 
36 Cjara xucom pona jun chtacal y xuya chquecjol, xchelej y 
cawra xbij chca: 37 —Je acala e ctakwra nak wnak xtecluwa jun 
y pnubi anen nucul wa jara nbij tzij anen xenrucul. Nak wnak 
xtecluwa wxin anen jara mnuyon ta anen quenrucul, nucul chka 
jNedta Dios jtakyon pa wxin. 38 Juan cawra xbij tzra: —Maestro, 

cola jun acha xkatzet, arja pnabi atet remjon wa clasic je itzel 
tak espíritu pcanm wnak per arja mkexbil ta. Ajoj xekbij tzra che 
mtelsaj xta com mkexbil ta, cara xbixa tzra Jesús. 39 —Mtekil xta 
jara acha com jun wnak chka bechnak wnak opech wnuban jun 
milagro pnubi anen jara majon itzel ta xtzijona chwij alnak. 40 Chka 
jun wnak chka bechnak wnak opech wmajon itzel ta nokrutzet jara 
kexbil ra. 41 Jun chic, wcola jun, mesque xjun vas ya nsipaj chewa y 
xe rmal ix rexbil Cristo tak nsipaj chewa, jara ne ktzitzij wa quenbij 
chewa che nyataj na rtojbalil tzra, cara xbij Jesús chca.

. . . . .
42 Cawra xbij chic chca: —Congan lowlo chca nak xtquechajtina 

cxin j-ewra e cocoj je ykula quecux wquin, congan lowlo chca 
mesque xjun chca necchajtij ela che rbanic il mac. Más wen nxim 
ela jun ca chquekul y nquerukix ela pya que chwech necchajtij 
ela jun chca j-ewra je ykula quecux wquin. 43 Wcola jun eka 
nquixerchajtij che nquixerkasaj chpam il mac, jneban camic 
tchupuj ela. Com más na utz xjun eka nquixoca chpam utzlaj 
caslemal je rxin junlic que chwech che c-e eka nquixba pkak 
per jun kak jmajon xtchuptaj ta. 44 Tzra nquetaj wa lowlo je 
wnak rxin junlic y jkak nmajon xtchuptaj ta. 45 Chka wcola jun 
ewkan nquixerchajtij che nquixerkasaj chpam il mac, jneban camic 
tchupuj ela. Com más na utz xjun ewkan nquixoca chpam utzlaj 
caslemal je rxin junlic que chwech che c-e ewkan nquixba pkak 
per jun kak nmajon xtchuptaj ta. 46 Tzra nquetaj wa lowlo je 
wnak rxin junlic y jkak nmajon xtchuptaj ta. 47 Jun chic, wcola 
jun ekawech nquixerchajtij che nquixerkasaj chpam il mac, jneban 
camic, tewsaj ela. Com más na utz xjun ekawech nquixoca chpam 
rgobierno Dios que chwech c-e ekawech nquixba pkak. 48 Tzra 
nquetaj wa lowlo je wnak rxin junlic y jkak nmajon xtchuptaj ta. 
49 Ajni nbana tzra sacrificio je ntzujuxa chwech Dios ncola atzam 
nyaa tzrij, cara ca xtebana chca conjelal wnak, nqueoca ajni 
jun sacrificio, ajni kak je nchachjorsbexa ccaslemal. 50 Jatzam 
wenlaj samaj nuban, per we xkaxa jara majon chic retzyil ¿nak 
nchumbex chic rxin ra? Ajni tzra atzam nuban utzlaj samaj cara 
ca chewa ixix chka tey-a cas tzra Dios chnesmaja ptak ewanm 
ch-utz cara mtyojtaja ecaslemal y majon choj teban chbil tak 
ewi. Cara xbij Jesús chca.

. . . . .

10  1 Cjara xel ela Jesús chpam lwar y xekaxa ptak lwar jcola 
precwent Judea y xeba ca pjupraj binel ya rbin-an Jordán. 

Jmul chic congan e quiy wnak xecremlo qui ruquin y arja chka 
xumaj chic ctojxic com njawara rcostumbre. 2 Ecol ca jle fariseo 
xerkaja ruquin y cawra xeccaxaj tzra per xa probar nqueban tzra: 
—¿L-utz cara chwech rley Dios jun acha nujach cana rexkayil? 
cara xeccaxaj. 3 —¿Nak nbij mandamiento je y-on cana chewa 
rmal Moisés? cara xbixa chca rmal Jesús. 4 —Moisés xuya cas 
tzra acha chnujach cana rexkayil xerwara nuban cana jun wuj y 
ntzibaj cana chpam che junlic nujach cana rexkayil, cara xecbij 
tzra Jesús. 5 —Com congan cwernak ewanm che rbanic itzel tak 
achnak rmal cara tak Moisés rtziban cana jawra mandamiento. 
6 Per je cbanic wnak tak xewanker ta nabey, Dios xwankersana 
cxin, acha ruquin ixak xerwankersaj. 7 Y cawra xbij: —Rmal 
cara jacha neruya cana redta rute y xjun wnak nqueban ruquin 
rexkayil 8 y xjun nqueban che c-e, cara tzibtanak cana. Cara ca 
rbanic, me c-e xta, xjun chic quebnon. 9 Com Dios xebnowa jun 
chca next jun ca wnak xtejchow ta cxin. Cara xbixa chca rmal 
Jesús. 10 J-e ca discípulos tak ecol chic pjay ruquin Jesús arj-e 
xeccaxaj chna tzra nak rbanic je xbij chca aj fariseo. 11 Arja cawra 
xbij chca: —Jun acha, chka bechnak acha opech, wnujach cana 
rexkayil y nucom chic jun ixak jara adulterio nuban. 12 Wcola 
jun ixak chka nujach cana rechjil y nucom chic jun acha jara 
adulterio nuban ja ixak chka. Cara xbij chca.

. . . . .
13 Ecol ca jle acala xecom ela ruquin Jesús ch-utz cara nuya 

ruka pquewá. Per je rdiscípulo arj-e xecchojquij jecamyon 
ela cxin acala. 14 Per Jesús pkan xuna je xqueban rdiscípulo y 
cawra xbij chca ra: —Tey-a cas chca chtak acala quepeta wquin, 
mtqueechojquij ta com je wnak je eocnak e ajni chtak acala 
cxin ca arj-e je rgobierno Dios. 15 Anen ne ktzij wa je xtenbij 
chewa, nak wnak mtuban ajni jun chit noy acal che rnimaxic 
je rgobierno Dios jara majon xtoc ta chpam rgobierno Dios, cara 
xbij Jesús chca. 16 Cjara xerchelej acala chejujnel y xuya ruka 
pquewá y xuya utzil chca.

. . . . .
17 Ja Jesús kas benam nuban chnumaj el chic rubey tak cola 

jun acha retjon concrer penak, xexquea chwech y cawra xbij 
tzra: —Maestro, atet congan at utzlaj acha. ¿Nak quenban ch-utz 
cara nyataja chwa utzlaj caslemal je rxin junlic? cara xcaxaj 
acha. 18 ¿Nak tzra tak nabij chwa che en utzlaj acha? Xjun oca kas 
utz, jara Dios. 19 Atet awutkin rmandamiento Dios jtzibtanak cana 
jcawra nbij: —Mtcatoc ta ruquin jun ixak wme awexkayil ta y jun 
ixak mtoc ta ruquin jun acha jme rechjil ta, mtaban ta cmic, mtaban 
ta alak, mtaya ta testig wme ktzij ta nabij, mtatzak ta tzij chquij 
wnak y xtaban ta lowlo chca, ruquin queanimaj adta ate. Cara nbij 
rtzojbal Dios, cara xbixa tzra acha rmal Jesús. 20 Maestro, jala jxabij 
kaja nemjon wa rnimaxic, quen cola nemjon ta rij, cara xbij ja acha. 
21 Ja Jesús xchulchij acha y ncongan xrajo y cawra xbij tzra: —Per 
co na jmajon abnon ta. Camic jat, tcayij cana njelal jcola awquin, je 
rjel tey-a chca mibi. Wcara naban jara cola amibil nyataja chawa 
chcaj. Tak xtbantaja awmal jxenbij kaja chawa catemloj ta wquin 
y catetre ta chwij per mtapoknaj ta awi nataj pen nmal anen ajni 
nuban jun acha tak ntelej jun cruz, cara xbixa tzra. 22 Ja acha tak 
xcaxaj je xbixa tzra rmal Jesús chnuban kas junwa xuna rmal, xumaj 
bis y xemloja. Cara xuban com congan jun nimlaj mibil ruquin. 23 Ja 
Jesús xertzulchij rdiscípulo y cawra xbij chca ra: —Je byoma congan 
pen chca che nqueoca chpam rgobierno Dios, cara xbij chca. 24 Je 
rdiscípulo congan xel ta quecux tak xeccaxaj tzij je xbixa chca rmal 
Jesús y ja Jesús cawra xbij chic chca: —Wlecwal, anen quenbij chewa 
camic, je wnak je xruquin mibil ykul wa quecux congan pen chca 
che nqueoca chpam rgobierno Dios. 25 Jun camello arja nimlaj chcop 
y congan pen noca pe rchak jun dsonbal bak, per jara majon kas 
tpen noc wa que chwech noca jun byom chpam rgobierno Dios, cara 
xbij Jesús chca. 26 Arj-e más chna junwa xquena y cawra xeccaxaj 
tzra: —Jun byom wcongan pen noca chpam rgobierno Dios ¿e achnak 
cara newlowa totanem rxin Dios? 27 Ja Jesús xertzulchij y cawra xbij 
chca: —Je wnak mesquier xtecwin ta xtquecsaj ta qui queyon chpam 
totanem rxin Dios per Dios arja necwina nqueruto com Dios nmajon 
achnak mquita xtecwina xtuban, cara xbij chca. 28 Pedro cawra 
xumaj rbixic tzra: —Je chka ajoj, njelal achnak jcola kuquin kay-on 
cana y okocnak adiscípulo, nokotren wa chawij. 29 Jesús cawra xbij: 

—Ne ktzij wa je xtenbij chewa, je wnak, chka bechnak wnak opech, 
wquey-on cana cuchoch, equey-on cana quenmal ruquin quechak o 
cana o quedta quete o quexkilal ruquin clecwal o quey-on cana je 
culew, y we nmal anen tak quey-on cana y rmal utzlaj tzij jnecmon 
ta, 30 jara nyataj na más chna quiy chca wawe chwech ruchlew que 
chwech ajni quey-on cana. Nyataj na más quiy cuchoch, nyataja más 
e quiy quenmal ruquin quechak, cana, quete, clecwal chka ruquin 
je culew. Xerwara cola je lowlo nquetaj na nmal anen. Per chpam 
tiemp jpenak nyataj na chca utzlaj caslemal je rxin junlic. 31 Xerwara 
e quiy wnak je cmoy tak bey nabey que rquisbal nquecanaj can wa, 
y jecola rquisbal j-era nquecmow el chic bey. Cara xbij Jesús chca.

. . . . .
32 Ja Jesús e rexbil rdiscípulo quemjon binem ebnak pJerusalén, 

ja camyon pa quebey. J-e rdiscípulo congan xel ta quecux tak 
xquetzet Jesús chmajon nxibej ta ri per arj-e congan cxiben 
chic qui jetrena tzrij. Ja Jesús xeryonaj e cbeljuj apóstol y xumaj 
rbixic chca nak xtebana tzra pJerusalén. 33 Cawra xbij chca: —
Bien tewcaxaj je xtenbij chewa, camic okbnak pJerusalén y je 
Rlecwalxel jxoca alxic cuquin wnak tzra ncamsas wa, njach na 
pqueka je cjefe sacerdote e quexbil je maestro je nquetijona cxin 
wnak tzrij rley Dios jtzibtanak cana rmal Moisés. Arj-e nquekat 
tzij tzrij che ncamsasa. Nquejach na pqueka wnak jme aj Israel ta. 
34 Cjara nqueyok, nquechay, necchubaj ruplaj y neccamsaj, y prox 
kij ncastaja rwech, cara xbij chca.

. . . . .
35 Cjara e c-e rlecwal Zebedeo, Jacobo ruquin Juan, arj-e xekil 

oca ruquin Jesús y cawra xecbij tzra: —Maestro, xtaban ta jun utzil 
chka, xtawajo ta jlal je xtekcutuj chawa. 36 —¿Nak rbanic utzil 
newajo chwa chquenban? 37 —Tak xtoca agobierno atet xtaya ta 
cas chka, jun chka netzbea pnawejquenka y jun chic netzbea 
pnawexquen, cara xecbij. 38 —Ixix majon ewutkin ta nak necutuj 
chwa. ¿Le nquixecwina netaj pen ajni pen xtentaj anen? Com je 
xtebana chwanen quenbana bautizar chpam jun nimlaj lowlo. Per 
ixix ¿lnecoch nixkaxa chpam? 39 —Nokocwina, cara xecbij tzra. 
Cawra xbix chic chca: —Jara ne ktzij wa chnetaj na lowlo ajni 
xtentaj anen y nquixbana bautizar chpam lowlo ajni xtenkaxa 

chpam anen chka. 40 Per jxecutuj chwa che nquixetzbea pe 
wejquenka ruquin pwexquen jara manen ta quenbnowa mandar 
com jara chumsan chic nak kas chca xtyataj wa. 41 Je ljuj chic 
discípulo tak xeccaxaj jneccutuj Jacobo ruquin Juan tzra Jesús arj-e 
congan xpeta cyiwal chquij. 42 Ja Jesús xersiquij pona y cawra xbij 
chca: —Ixix ewutkin nak nqueban wnak jecola ptak je nación j-era 
je y-on gobierno pqueka, arj-e congan e nmak nquena y nqueban 
chca wnak com xe ajni cmos. Je nmak quekij congan nquequeban 
mandar je wnak jecola pqueka. 43 Per chewa ixix majon cara ta 
xteban. Per jneban, nak jun chewa nrajo noca nim rukij checjol 
ncatzina che noca ilinel ewxin. 44 Nak wnak chewa nrajo nucom 
bey chewech ncatzina che nquixrilij. 45 Ajni xuban Rlecwalxel jxoca 
alxic cuquin wnak, arja xpeta wawe chwech ruchlew per me xpe ta 
che nilixa cmal wnak per arja xpe ta che noca jun ilinel cxin wnak. 
Y xpeta chka ch-utz cara che arja nuya ri pe cmic y jrecmic ajnila 
je wnak nquerulok chpam quil quemac. Cara xbij Jesús chca.

. . . . .
46 Cjara xeekaja chpam tnamet rbin-an Jericó. Kas nel ela 

chpam tnamet e rexbil rdiscípulo y e congan wnak etren ela 
tzrij. Cola jun chit moy tzbula chibey, remjon rcutxic limosna 
chca wnak. Jmoy Bartimeo rubi, rlecwal jun acha Timeo rubi. 
47 Tak xcaxaj chJesús aj Nazaret jremjon binem pbey xumaj rakic 
ruchi tzrij: —Jesús, atet je at Rlecwal rey David, tpoknaj nwech, 
cara xbij. 48 Per e quiy wnak nquechaj pe rwá y cawra necbij 
tzra: —Xjun catecje wa, mtarak ta achi, cara necbij tzra moy. 
Per arja xmás nurak ruchi tzrij Jesús: —Atet je at Rlecwal rey 
David, tpoknaj jtzit nwech, cara xbij chic jmul. 49 Ja Jesús xpea, 
xutak rsicsic moy. Xeba che necsiquij ta y tak xeekaja ruquin 
cawra xecbij tzra: —Camic catquicota, catyictaja, ncatsiquisa rmal 
Jesús. 50 Arja cola jun tziak recsan tzrij y jara tziak xchakla cana, 
xyictaj ela y xba ruquin Jesús. 51 Tak xekaja ruquin cawra xbixa 
tzra: —¿Nak nawajo chwa chquenban chawa? cara xcaxaxa tzra 
rmal Jesús. —Wajaw, jquenwajo chawa njaktaj ta nkanwech. Cara 
xbij ja moy. 52 Jesús cawra xbij: —Camic xatecchoja, utz chic 
ncatba, jyukbal acux wquin jara xatchumsana, cara xbixa tzra. 
Chek xbitaja cara tzra njara hor xjaktaja rkarwech y xetre ela 
tzrij Jesús pbey.

. . . . .

11  1 Quemjon binem ebnak y xchenkaj tnamet Jerusalén 
eco chwa y xeekaja chuchi c-e tnamet, jun Betfagé y 

jun chic Betania rubi jabar co wa jun jyu Olivo rubi. Ja Jesús 
xerutak ela e c-e chca rdiscípulo, 2 cawra xbij ela chca: —Jax 
chpam tnamet jcola chewech, tzra newil wa jun ral bur xmila 
per nexte wjic tzulben cmal wnak. Tecra ta y tecma ta. 3 Wcola 
jun wnak xtcaxana chewa: —¿Nak tzra tak nequir ela bur? 
ixix cawra xtebij tzra: —Ncatzina tzra Kjawal, cara xtebij y 
alnak nyala ta chewa. Cara xbij ela Jesús chca. 4 Xeba j-era e 
c-e discípulo. Tak xeekaja chpam tnamet xquewil jbur xmila 
chuchi jun chijay abar nucul wa ri c-e bey y xquemaj rquiric. 
5 Kas quemjon rquiric tak xetzojbexa cmal nicaj wnak jecola 
tzra: —¿Nak neban, nak tzra tak nequir bur? cara xbixa chca. 
6 Cjara xquemaj rbixic jbin ela chca rmal Jesús y xyaa cas chca 
che nquecom ta bur. 7 Y xquecom pa bur tzra Jesús. Xqueya 
quetziak tzrij bur y ja Jesús xetzbe ta tzrij y xumaj binem. 
8 Congan e quiy wnak xquesoc quetziak prubey Jesús y eco chic 
jle xequetmo ta ruxak palma y xqueya prubey chka. 9 Jenabyela 
chwech ruquin jetren cana tzrij arj-e congan nquerak quechi y 
cawra necbij ra: —Dios, koat-o camic, abnon ta bendecir Cristo 
jpenak pnabi atet je at Kajaw Dios. 10 Bendecido awmal jgobierno 
penak chkawech je rxin kawma David. Koat-o camic Dios 
jatcola chcaj. Cara necbij. 11 Ja Jesús tak xekaja chpam tnamet 
Jerusalén xoca chpam nimlaj templo rxin Dios. Tak xtzettaj cana 
rmal je njelal je nbana chpam templo cjara xba. Com xkaja kij 
xel ela chpam tnamet Jerusalén y xba chic chpam tnamet Betania 
e rexbil je cbeljuj apóstol.

. . . . .
12 Rcab kij tak xeel ta pBetania ja Jesús xkakana rpam. 

13 Xutzet pona jun mcaj higuera co ruxak y xba Jesús ruquin 
chneretzta wcola rwech. Per tak xekaja ruquin nmajon rwech, 
xruyon ruxak com quemjana terla tiemp rxin csech rxin higo. 
14 Ja Jesús cawra xbij tzra che: —Nmajon xtcatwachin ta rxin 
junlic y xttij xta ahigo, cara xbij. J-e rdiscípulo xeccaxaj je xbixa 
tzra che.

. . . . .
15 Tak xeekaja chpam tnamet Jerusalén Jesús xoca chpam nimlaj 

ruchoch Dios y xumaj ta clasic conjelal wnak jecola chpam jquemjon 
cyinem chpam e quexbil chka je nquelkowa je achnak. Je cmes je 
cxoy tak pak xchakij ela ptak ulew, cara xuban tzra chka je cchacat 
je nquecayina je tzquin rxin pjay. 16 Y chka majon nuya ta cas 
chca wnak che nqueram ptemplo ccan ta je cachnak. 17 Cjara xumaj 
ctojxic y cawra xbij chca: —Cawra tzibtanak cana chpam rtzojbal 
Dios: —Jwuchoch anen jara banbal oración cxin conjelal wnak jecola 
chpam njelal nación, cara xbij Dios tzrij rtemplo, per jebnon tzra ixix 
xe ccolibal elkoma, cara xbij Jesús chca. 18 Je maestro je nquetijona 
cxin wnak tzrij rley Dios e quexbil je cjefe sacerdote arj-e tak xekaja 
rbixic cuquin je xbij Jesús congan xecxibej qui rmal y rmal cara 
xquemaj rconxic rij rwech nak nqueban tzra che neccamsaj. Arj-e 
xecxibej qui com jtijonem jnuya Jesús kas xel ta quecux conjelal 
wnak tak xeccaxaj y nqueya quexquin tzrij. 19 Tak xoc chic aka xba 
chic Jesús, xel el chic chpam tnamet Jerusalén.

. . . . .
20 Che rcab kij chic xenaka xekax chic jmul Jesús abar co wa 

che higuera. Tak xquetzet che chkij chic per ne njelal ruxe. 21 Pedro 
xerkaja pe rwá jbin cana tzra che rmal Jesús: —Maestro, tetzta mpa, 
chkij xtak wan jche jxabij tzra che nexte wjic xtwachin xta, cara xbij 
tzra Jesús. 22 Cawra xbixa chca rmal Jesús: —Tecjea yukbal ecux 
ruquin Dios. 23 Ne ktzij wa je xtenbij chewa, jun wnak chka bechnak 
wnak opech necwina nbij tzra jawra jyu che nel ela y nerecka ri pya y 
ja jyu nnimaj y nba. Jara wnak necwina nuban wmajon c-e ta rucux 
nuban y ncola yukbal rucux chcara nbantaja ajni nbij. 24 Rmal cara 
quenbij chewa nak necutuj pnoración co ta yukbal ecux che chumsan 
chic rmal Dios y nuya chewa jnecutuj tzra. 25 Tak neban oración, wcola 
jun wnak lowlo rebnon chewa ncatzina chnecuy ch-utz cara ja Edta 
jcola chcaj nquixrucuy ixix chka. 26 Wmajon necuy ta jara majon 
nquixrucuy ta chka Edta jcola chcaj, cara xbixa chca j-e rdiscípulo.

. . . . .
27 Tak xerkaj chic chpam tnamet Jerusalén xoca Jesús chpam nimlaj 

ruchoch Dios. Kas remjon binem chpam tak xeekaja cjefe sacerdote e quexbil 

je maestro je nquetijona cxin wnak tzrij rley Dios e quexbil chka je principal-
i rxin tnamet. 28 Cawra xeccaxaj tzra: —¿Nak abanic atet tak amjon rbanic 
njelal jawrara jkamjon rtzetic y nak yoyona chawa che amjon rbanic? cara 
xeccaxaj. 29 —Anen chka cola quencaxaj chewa. We xtebij chwa je xtencaxaj 
chewa, anen chka quenbij chewa nak nbanic anen y nak rbanic njelal jnemjon 
rij je emjon rtzetic. 30 Camic tbij chwa, Juan Bautista ¿nak xyowa tzra jsamaj 
che nqueruban bautizar je wnak, le Dios jcola chcaj xyowa tzra o wxe wnak? 
cara xcaxaxa chca rmal Jesús. 31 Arj-e xquemaj tzij chbil tak qui: —We 
xtekbij tzra che Dios xyowa tzra arja cawra nbij chka: —Wcara ¿nak tzra tak 
majon xenimaj ta? cara nbila chka. 32 Per we xtekbij tzra xe wnak xyowa tzra 
nak la xtqueban wnak chka com chquewech arj-e je Juan arja jun profeta 
jne ktzij wa che profeta rxin Dios com cara nquechob conjelal. Cara xecbij. 
33 Y cawra xecbij tzra Jesús: —Majon kutkin ta nak la xyowa tzra, cara xecbij. 

—Nexte anen chka xtenbij ta chewa nak nbanic anen y nak rbanic njelal 
jnemjon rij je emjon rtzetic, cara xbixa chca rmal Jesús.

. . . . .

12  1 Cjara xumaj tzij cuquin per ptak cambal tak tzij ntzijon wa. 
Cawra jun cambal tzij xbij chca: —Cola jun acha cola jun rchinoj, 

uva retcon chwech. Tak xtictaja rmal xukat, xucot jun jul chpam abar 
nelsas wa rial uva. Chpam chnoj xuyic jun torre y pe rwá xecje wa 
chajinel. Je rchinoj xuya pe kjonem chca jle ajchental y ja xba chpam 
jun tnamet cnat. 2 Tak xerla tiemp rxin che nwachina rtejcon arja xutak 
ela jun rmos cuquin ajchental jekajyona rulew chnerecma rent. 3 Tak 
xekaja mos cuquin j-e ajchental xquechap y congan xquechay, xemloj pa 
per nmajon achnak xqueya pa tzra. 4 Jrajaw chnoj xutak el chic jun rmos 
cuquin y tak xekaj chic jawra mos cuquin xquequiek tzan abaj y xquesoc 
rwá, xemloj pa per ncongan lowlo xqueban pa tzra. 5 Ja rajaw chnoj 
xutak chna jun per tak xekaja cuquin xeccamsaj. Y ecol na más xerutak, 
ecola chca tak xeekaja cuquin ajchental jekajyona ulew, xesoc ta y ecola 
jle tak xeekaja xecamsasa. 6 Tak xquisbena jrajaw chnoj cola jun rlecwal 
jcongan nrajo jara xutak el chic y cawra xbij kaja pranm: —Com jawra 
wlecwal nqueban cara respetar. 7 Per j-e ajchental tak xekaja rlecwalxel 
cuquin cawra xecbij chbil tak qui: —Jala acha noc na pruka jawra ulew 
com reherencia. Camic kcamsaj y noca pkaka ajoj ja reherencia, cara 
xecbij jea. 8 Cjara xquechap, xeccamsaj y xquelsaj ta chpam rchinoj. Cara 
nbij jcambal tzij. 9 Camic tbij ca chwa ¿nak nuban cara je rjawal chnoj? 
Jnuban jara nquercamsaj ajchental jekajyona ulew y je rchinoj nuya chic 

jmul pe kjonem chca jle chic ajchental. 10 ¿Lmajon ca esiquin ta chpam 
rtzojbal Dios jawra tzij jcawra nbij? —Je bnoy jay cola jun abaj xitzel 
xquetzu y nmajon cgan tzrij y necchojquij, per jara abaj csan chic che 
rbanic jay y jara más nim rukij com arja chapyona resquin-il jay. 11 Jara 
samaj Kjawal Dios xebnowa y kas nel ta kanm tzrij tak nkatzet. Cara nbij 
rtzojbal Dios. 12 Tak xeccaxaj jcambal tzij je xbij Jesús xchobtaja cmal 
che j-e nquebixa. Rmal cara xcajo ta xquechap y xquecsaj ta pcars per 
xecxibej qui chquewech wnak. Je xqueban, xqueya cana Jesús y xeba.

. . . . .
13 Cjara xetak ela ruquin Jesús jle aj fariseo e quexbil jle wnak 

jecola chpam partido rxin Herodes, xetak ela che nquetzijona 
ruquin ch-utz cara tak xtel ta jun tzij pruchi je m-utz ta jara 
necchapbej. 14 Tak xeekaja ruquin cawra xecbij tzra: —Maestro, 
ajoj kutkin chatet majon natzak ta tzij. Kutkin nmajon abar 
napitz wa awi com atet majon jun utz y majon jun itzel ta 
xtatzet per rubey Dios amjon rcutic chkawech y kas wen rbixic 
naban. Camic tbij chka, jimpuesto ncutux chka rmal César jnimlaj 
rey rxin Roma ¿le rbeyal cara nkatoj o me rbeyal ta? ¿Le nkatoj o 
wmajon? ¿Nak nabij atet? Cara xeccaxaj tzra Jesús. 15 Per Jesús 
rutkin xe c-e queplaj y cawra xbij chca: —¿Nak tzra tak newajo 
cneban probar? Tecma ta jun pak quentzet na, cara xbij chca. 16 Y 
xquecut pak chwech —¿Nak chuxin plaj cola chwech jawra pak y 
nak chuxin biaj chka tzibtanak chwech? Cara xcaxaj Jesús chca. 

—Rxin César, cara xecbij j-e. 17 —Nak rxin César tzra cara César 
tey-a wa, nak rxin Dios tzra Dios tey-a wa, cara xbixa chca rmal 
Jesús. Y congan xel ta quecux tzrij jxeccaxaj je xbixa chca.

. . . . .
18 Ecol ca jle saduceo xeba ruquin Jesús. J-e saduceo majon 

necnimaj ta che nquecastaja cnomki. Tak xeekaja ruquin cawra 
xecbij tzra: 19 —Maestro, Moisés rbin cana chka chpam rtzojbal Dios, 
wcola jun acha ncoma jun ruchak o renmal y nmajon jun rlecwal 
xecje cana jara acha neclea ruquin ixak je xcoma rechjil. Arj-e 
tak necjea jun clecwal jara acal necbij tzra che rlecwal camnak. 
20 Xqueban ca jmul ecola e wku alxic, jnabey-al xeclea per xcoma 
y majon rlecwal xecje cana. 21 Je rcabal arja xeclea ruquin ixak 
jxecje cana. Ajni xuban nabey-al cara xuban chic rcabal, xcom 

chic chwech jara ixak y nmajon clecwal xecje ta. Y ncara xuban 
rox chka. 22 Cara xqueban che wku, xeclea ruquin ixak y xecoma 
chwech y nmajon clecwal xecje cana. Y xquisbena xcoma ja ixak 
chka. 23 Camic ¿nak nabij atet tzra jawra? Je wku alxic tak xterla 
kij che nquecastaja chpam cmic ¿nak rechjil cara nucom jara 
ixak com xeclea ruquin che wku? cara xeccaxaj tzra. 24 —Jala 
jnebij me rbeyal ta com ixix majon chobtanak ta ewmal nak kas 
mer nucut rtzojbal Dios y majon chobtanak ta ewmal chka nak 
rbanic jpoder rxin Dios. 25 Cara quenbij chewa com tak nquecastaja 
cnomki jara majon chic culbic chquij tzra, e ajni chic ángel rxin 
Dios jecola chcaj. 26 Cola tzibtanak cana chpam rtzojbal Dios rmal 
Moisés tzrij jcastajic cxin cnomki ¿lmajon ca esiquin ta? Jara tak 
xutzet jle xulquiej Moisés y xtzijon ta Dios chpam y cawra xbixa 
tzra rmal Dios: —Anen en Dios rxin Abraham, en Dios rxin Isaac, 
en Dios rxin Jacob, cara xbixa tzra Moisés. 27 Tzra netzet wa che 
j-e mesque e cnomki chic per chwech Dios ecasla. Rmal cara 
tak quenbij chewa che me rbeyal ta nebij chmajon nquecastaj ta 
cnomki. Cara xbixa chca rmal Jesús.

. . . . .
28 Col ca jun chca maestro je nquetijona cxin wnak tzrij rley 

Dios, arja xerkaja abar ntzijon wa Jesús cuquin aj saduceo y 
xcaxaj je xecbij. Arja wen xcaxaj je xbij Jesús chca rmal cara 
cawra xcaxaj tzra: —¿Nak mandamiento rxin Dios más nim rukij 
chwech je njelal? 29 —Jmandamiento más nim rukij tzra njelal 
cawra nbij ra: —Tewcaxaj ixconjelal je ix aj Israel. Kajaw Dios 
arja xjun y majon chic jun Dios. 30 Y twaj-o Ewajaw Dios per ne 
tzra njelal ewanm twaj-o, tzra njelal enaoj y tzra njelal echuka 
twaj-o chka. Ja ca wa mandamiento más nim rukij. 31 Jrucab 
mandamiento xjunam ruquin y cawra nbij: —Ajni nawajo kaja 
awi ayon cara ca tebna chca je aprójimo, queawaj-o chka, 
cara nbij. Jawra c-e mandamiento jxenbij chawa majon chic 
jun mandamiento más nim chta rukij chwech, cara xbij ja Jesús 
tzra acha. 32 —Maestro, jxabij kaja ne ktzij wa. Ne ktzij wa nabij 
che Dios arja xjun y majon chic jun Dios. 33 Y más na utz nawajo 
Dios per tak ne njelal awanm nawajo y njelal anaoj y tzra njelal 
achuka nawajo chka. Y más na utz nqueawajo je aprójimo ajni 
nawajo kaja awi ayon. Wcara nkaban jara más na utz que chwech 

conjelal chcop je nquetzujuxa tzra Dios je nqueporoxa chwech altar, 
más na utz que chwech njelal je achnak chic je ntzujuxa tzra Dios 
chwech altar, cara xbixa tzra Jesús rmal acha. 34 Ja Jesús wen 
xcaxaj je xbixa tzra rmal acha y rmal cara cawra xbij: —Atet me 
cnat ta atco wa che ncatoca chpam rgobierno Dios, cara xbij tzra. 
Tak xecchoja tzij rmal Jesús majon chic achnak ncaxaxa tzra com 
conjelal wnak xecxibej qui neccaxaj je achnak tzra.

. . . . .
35 Ja Jesús remjon ctojxic wnak chpam nimlaj rtemplo Dios 

y cawra xbij chca: —Je maestro je nquetijona ewxin tzrij rley 
Dios jtzibtanak cana rmal Moisés ¿nak tzra tak arj-e necbij che 
Cristo jara rlecwal rey David? 36 Cara quenbij chewa com ja 
David xuban jmul can rmal Espíritu Santo cawra xbij: —Kajaw 
Dios cawra xbij tzra Wajaw: —Catetzbea wawe pe wejquenka, 
wawe ncatecje wa y quenuya na pnawkan je nquetzelana awxin, 
cara xbij tzra. Cara rbin cana ja David. 37 David, Wajaw nbij tzra 
Cristo, tbij ca chwa camic ¿nak tzra tak nbixa tzra Cristo che 
rlecwal David? Cara xcaxaj Jesús chca. Je wnak congan e quiy 
nquecaxana je nbij Jesús y congan qui quecux tzrij tijonem jnuya. 
38 Ja Jesús tak remjon ctojxic wnak cawra xbij chca: —Tebna 
cwent ewi chquewech maestro je nquetijona ewxin tzrij rley Dios. 
Arj-e congan qui quecux tak nquecastana chquewech wnak, 
quecsan nmak tak tziak jnectuwa cxin che e nmak tak maestro. Y 
cco na más jcongan nel ta quecux tzrij ajni tzra tak nquekijloxa 
ptak quebal. 39 Ajni tzra tak nqueba ptak jay rxin molbal riil 
jabar ncaxax wa rtzojbal Dios, arj-e congan qui quecux tzrij 
tzulbal jmás nim rukij, cara nqueban chka tak nquebana invitar 
chpam nmak tak w-im. 40 Arj-e nquemaj cuchoch je melcani je 
camnak chic quechjilal. Ne nmak tak oración nqueban per nquechi 
oca nbina. Per tak xtekata tzij chquij rmal Dios más na lowlo 
nequetja. Cara xbij Jesús chca wnak.

. . . . .
41 Cjara xba y xetzbea chenkaj abar nya wa ofrenda rxin 

templo. Remjon ctzetic wnak jquemjon ryaic cofrenda chpam 
rcolibal je ofrenda. E quiy wnak e byoma xerutzet pona, arj-
e congan nmak tak ofrenda nqueya cana chpam. 42 Co ca jun 

ixak melcan y miba xutzet pona, arja cola c-e pak rcan y xuya 
chpam rcolibal ofrenda. Je c-e pak xuya mnim ta rjel. 43 Ja 
Jesús xersiquij pona rdiscípulo y cawra xbij chca: —Tetzta mpa 
jchit melcan ixak, arja más na nim rukij rofrenda chwech Dios 
jxuya chpam rcolibal ofrenda chwech je xqueya conjelal. 44 Cara 
quenbij chewa com jle chic xjara xqueya jcoltanak cana per ja 
mesque xmiba per xuya njelal jcola ruquin je ntzukbej ri, cara 
xbij chca rdiscípulo.

. . . . .

13  1 Cjara xel ta Jesús chpam nimlaj templo rxin Dios. Kas 
remjon binem tak cola jun chca rdiscípulo xkil oca ruquin 

y cawra xbij tzra: —Maestro tetzta mpa templo, congan wen tak 
abaj ocnak y congan wen rbanic je jay bnon. 2 Cawra xbixa tzra rmal 
Jesús: —¿Lnatzet nmak tak jay rxin templo? per anen quenbij chewa 
chnerla na jun kij tak nyojtaj na njelal, majon chic abaj xtrejkla 
xta ri. Cara xbixa tzra ja discípulo. 3 Ja Jesús xetzbea pe rwá jun 
jyu rbin-an Olivo y nutzet pona nimlaj templo rxin Dios. Ja Pedro 
e rexbil Jacobo, Juan ruquin Andrés, arj-e xecyonaj qui ruquin y 
cawra xeccaxaj tzra: 4 —Tbij chka ¿nak kij nbantaja jala jxabij kaja 
chka? Chka ¿nak rital nwankera je ncutbexa rxin che xyamer nbantaja 
cumplir njelal jxabij kaja chka? cara xeccaxaj tzra. 5 Jesús cawra 
xumaj rbixic chca: —Kas tebna cwent ewi, majon jun xtquixebnowa 
engañar. 6 Cara quenbij chewa com e quiy je wnak nquepe na y necbij 
che j-e e Cristo, cawra necbij chca wnak: —Anen en Cristo, cara necbij 
chca y e quiy wnak nquequeban engañar. 7 Col ca je nmak tak choj 
xtbana nat nkaj per tak xtekaja rbixic ewquin mtexibej ta ewi rmal, 
com ncatzina che nbantaja cumplir njelal jawrara, per jawra mjara ta 
rquisbal ruchlew. 8 Cara quenbij chewa com je tnamet nyictaja tzrij 
jle chic tnamet, chka jle gobierno nyictaja tzrij jle chic gobierno. 
Chka cola nmak tak cbarkan nbantaj na, congan nmak tak wyejal npet 
na, je wnak nqueyojtaj na y nqueyictaja rmal cyiwal. Njelal jawrara 
ja ca wa nmajbexa rij nimlaj lowlo. 9 Tebna cwent ewi chquewech 
je wnak com arj-e nquixquecom ela ptak katbaltzij y nquixquechay 
ptak jay rxin molbal riil. Nquixquecom ela chquewech gobernador, 
nquixquecom ela chquewech rey per xe nmal anen tak xtbana cara 
chewa. Cara xtbana chewa ch-utz cara nela ntzojxic chquewech. 
10 Tak mjana tpeta rquisbal ruchlew ncatzina nabey mul jutzlaj tzij 

jnecmon ta nekaj na rbixic cuquin je wnak jecola chpam njelal tak 
nación. Cjara tak xtpeta rquisbal ruchlew. 11 Tak nquixecmar ela 
chquewech che nquixjacha pqueka majon xtquixbison ta tzrij nak 
xtebij che netobej ewi chquewech. Per chpam jara hor nyataja chewa 
nak xtebij chca, ajni xtyataja chewa ja cara xtebij chca. Cara quenbij 
chewa com me ixix ta nquixtzijona com ja Espíritu Santo nyowa chewa 
nak xtebij chca. 12 Je e alxic nquequejach quechak ruquin quenmal 
pe cmic, cara nqueban chka ttixela, nquequejach clecwal, y chka je 
alcwalxela arj-e nqueyictaja chquij ttixela y nquequejach pe cmic. 
13 Ixix xitzel nquixtzet na cmal conjelal wnak per xe nmal anen tak 
cara xtbana chewa. Per conjelal je xtquecoch quewech chpam lowlo 
y nmajon xtqueya cta yukbal quecux wquin arj-e nquewil totanem 
rxin Dios. 14 Per terkaja pnewá je rbin cana ojer profeta Daniel. Daniel 
xbij chnerla na jun kij tak npeta jun jxitzel ntzeta rmal Dios. Tak 
xtpeta arja npea chpam lwar je myatanak ta tzrij che npea tzra y 
congan cmic nuban. (Je nquesiquina jawra jle tzij kas quelsaj jle 
cnaoj tzrij.) Jara tak xtetzet jpal chic chpam lwar, jneban, jixcola 
chpam departamento Judea utz nquixnanmaja, ewiwaj ewi ptak 
cchelaj. 15 Jixcola pe rwá terraza utz nquixnanmaja chka, me tquixkaj 
pta ptak ewuchoch che rlasic emibil ptak jay. 16 Jixcola ptak echinoj 
utz chka nquixnanmaj ela, mtquixemloj pe xta ptak ewuchoch che 
rcamric echquet. 17 Anen congan quenpoknaj quewech ixki jquemjana 
tecjea chtak cal chpam jara tiemp y chka jcola chtak quechuch 
chqueka. 18 Tcutuj tzra Dios che mpretiemp ta tew tak xterla kij che 
nquixnanmaja. 19 Cara quenbij chewa com cola jun nimlaj lowlo npe 
na per najnila nim. Ajru tiemp wankersan ta rwech ruchlew rmal Dios 
majon jun lowlo penak ta más ta nim chwech jawrara jnemjon rbixic 
chewa y majon chic jun xtpe ta más chta nim. 20 Xerwara xpajtala 
tiemp com Dios cara rchumin. Jche mquita pajtala tiemp nmajon jun 
wnak xtuto ta ri chpam. Per cmal wnak jerech-on Dios tak pajtala 
tiemp. 21 Wcola jun wnak xtbij chewa: —Xpeta Cristo, wawe co 
wa, wcara nbij, mtenimaj ta. Owe nbij chewa: —Cala co wa Cristo, 
chka mtenimaj ta. 22 Cara quenbij chewa com ecola wnak nquepe 
na y necbij che j-e e Cristo y jle chic necbij che e profeta rxin Dios 
per me ktzij ta necbij. Arj-e cola nmak tak milagro xtqueban, xyamer 
nara nquequeban engañar je wnak jerech-on Dios, per jara majon 
nquequechec ta. 23 Bien tebna cwent ewi chwech jawrara com xenya 
pona rbixic chewa.

. . . . .
24 Chek xtkaxa nimlaj lowlo cjara majon chic ncay xta rwech 

kij, congan noca kejkum y majon ncay xta rwech ic chka. 25 Y 
je chumil nquetzak tna y je nmak tak poder rxin chcaj nsil na. 
26 Cjara je wnak arj-e nquetzet na je Rlecwalxel jxoca alxic 
cuquin wnak, arja cmon ta rmal jle sutz y jun nimlaj poder 
co chic pruka y congan chic nim rukij. 27 Y ecola je r-ángel 
nquerutak ela che nqueba che cmolic je wnak jerech-on per ne che 
njelal chwech rwech ruchlew nqueba wa che cmolic, mco tjun 
lwar mquita xtqueekaj wa che cmolic. 28 Telsaj ca enaoj tzrij jun 
che higuera jara quencambej tzij chewech. Ja higuera tak npulina 
ruxak cola chtak tiern ruka nwankera ruquin chtak ruxak jara 
rital nucut chewech che xyamer nerkaja retiemp cten. 29 Cara ca 
tzra chka tak xtemaj rtzetic njelal jxenbij chewa jara rital chnucut 
chewech che xchenkaj chic co wa kij jxewcaxaj chwa. 30 Ne ktzij 
wa je xtenbij chewa, je tnamet Israel arj-e queco na tak xtbantaja 
cumplir njelal jawrara, majon chuptanak ta quewech. 31 Jcaj ruquin 
ruchlew jara xe nkaxa rwech per ntzojbal anen jara majon 
nkax ta rwech. 32 Per majon jun wnak ojtakyona nak kas mer kij 
y jmer hor je xtbantaja, next ca je ángel chka jecola chcaj, next 
ca Rlecwalxel chka, xruyon Nedta Dios ojtakyona. 33 Kas tebna 
cwent, quixcascata y tebna je oración, com majon ewutkin ta 
nak kij tak xtquenmloj ta wjic chic chwech ruchlew. 34 Je xtenban 
anen chewa cara ajni nuban jun acha tak nba pjun viaje nat y je 
rachnak nujach cana pqueka rmos che nqueban cwent. Arja nuya 
cana csamaj chejujnel y nbij cana tzra chajil jay che ncascata. 35 Y 
cara ca chewa ixix chka, quixcascata com anen en junam ruquin 
jrajaw jay, majon ewutkin ta nak hor tak xtquenmloj pchic jmul, 
mexla noca aka, mexla pe ncaj aka, mexla pe rsakric o wsak 
chic. 36 Tak xtquenmloj pchic jmul mquita ixwarnak xtquixenruwla. 
37 Per mruyon ta chewa ixix quenbij wa che nquixcascata, cara 
quenbij chca conjelal che nquecascata, cara xbij Jesús chca.

. . . . .

14  1 Xe c-e kij chic co wa nimkij pascua tak ntija xquelway 
jmajon levadura ruquin. Je cjefe sacerdote e quexbil je maestro 

je nquetijona cxin wnak tzrij rley Dios, arj-e quemjon rconxic rij rwech 

nak nqueban tzra Jesús che nquechap pnejkal y neccamsaj. 2 Per cawra 
necbij ra: —Me chpam ta nimkij nkachap wa ch-utz cara mtqueyictaja 
wnak rmal, cara xecbij. 3 Ja Jesús arja cola chpam tnamet rbin-an 
Betania, pruchoch jun acha co wa, Simón rubi, jcola itzel yubil lepra 
tzrij nabey. Jesús cola tzrij mes tak xpona jun ixak ruquin recmon ela 
jle akom jcongan qui rexla, jakom nardo rubi y congan nim rejlal. Ja 
ixak recmon ela chpam rcolibal je bnon rbanic, alabastro ocnak. Tak 
xekaja ruquin Jesús xelsaj rwá rcolibal akom y xuya akom pe rwá 
Jesús. 4 Je wnak jecola pjay ecola junwa xquetzet jxuban ixak y cawra 
xecbij chbil tak qui: —¿Nak tzra tak xtzila akom? 5 Jxuban ta tzra 
xcayij ta, más ta oxi cient ctzal xba twa, je rjel xya ta chca je mibi, 
cara xecbij. Y xquemaj rchajic pe rwá ixak. 6 Per Jesús cawra xbij chca: 
—Mtechaj ta pe rwá. ¿Nak tzra tak nenak ixak? Jawra jxuban chwa 
congan wen xuban. 7 Je mibi arj-e necol wa checjol y chka bechnak 
tiemp wcola egan neban utzil chca jara ix libre che nqueeto per chwa 
anen majon quencje ta ewquin njelal tiemp, quenlsax el na checjol. 
8 Jxuban ixak chwa xuya chwa jcola ruquin. Arja tak xuya akom 
chwij jara xchumarsbej pona necuerpo che nmuka. 9 Ne ktzij wa je 
xtenbij chewa, jutzlaj tzij jnecmon ta, xabar tzra xtekaj wa rbixic njelal 
nat nkaj chwech ruchlew tzra nnatax wa chka jutzil jxuban chwa 
jawra ixak, jara nnatbexa rxin. Cara xbij Jesús chca.

. . . . .
10 Cjara cola jun chca e cbeljuj discípulo je rbin-an Judas 

Iscariote, xba cuquin cjefe sacerdote, xuchob ela chnerejcha Jesús 
pqueka. 11 Tak xekaja cuquin xuchob chquewech jrechbon ela. 
Arj-e congan xequicota rmal je xbixa chca rmal Judas y xqueya 
quechi che nqueya pak tzra. Cjara ja Judas xumaj rconxic nak 
nuban tzra Jesús chnujach pqueka.

. . . . .
12 Xerla jnabey kij rxin nimkij tak ntija xquelway jmajon levadura 

ruquin y tak nquecamsasa chtak carnel rxin pascua je nquetzujuxa tzra 
Dios, jsacrificio. Xpeta rdiscípulo Jesús y cawra xeccaxaj tzra: —Je xtataj 
rxin nimkij pascua tbij chka abar tzra xtekchumij wa. 13 Jesús ecola e 
c-e chca rdiscípulo xerutak ela y cawra xbij ela chca: —Jax chpam tnamet 
Jerusalén. Tak xtquixoca chpam cola jun acha necul, arja rcan jun chnaw 
ya, quixetre ela tzrij. 14 Tak xtquixoca abar xtoc wa acha pjay, tbij ca tzra 

SAN MARCOS 14

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



130

jrajaw jay cawrara: —Ja Maestro okretkon ta awquin che nekercaxaj chawa: 
—¿Abar nkaban wa w-im rxin pascua e wexbil ndiscípulo? Cara rbin ta chka. 
Cara tbij tzra rajaw jay. 15 Arja nucut chewech jun nimlaj cuarto chumin 
chic, chcaj co wa pe c-e piso. Tzra nechomij wa je nkataj rxin nimkij 
pascua. Cara xbij ela Jesús chca e c-e rdiscípulo. 16 Xeba je rdiscípulo y tak 
xeoca chpam tnamet ncara xbantaja ajni xbix ela chca rmal Jesús. Cjara 
xquemaj rchumsic w-im je rxin nimkij pascua. 17 Tak xoca aka ja Jesús e 
rexbil e cbeljuj rdiscípulo xeekaja abar nqueban wa w-im. 18 Etzbul chic 
tzrij mes, quemjon w-im tak Jesús cawra xbij chca: —Ne ktzij wa je xtenbij 
chewa, cola jun chewa jkamjon w-im ruquin, arja nejchowa wxin pqueka 
je nquetzelana wxin, cara xbij chca. 19 Arj-e tak xeccaxaj je xbixa chca 
xquemaj jun nimlaj bis: —¿Mex anen? cara nbij jun, y —¿Mex ca anen? nbij 
chic jun, y cara xqueban che jujnel. 20 Jesús cawra xbij chic chca: —Co jun 
chewa je ix cbeljuj ndiscípulo je xjunam nokwaa ruquin pe plat, ja cara 
nejchowa wxin pqueka. 21 Je Rlecwalxel jxoca alxic cuquin wnak arja 
ncamsax na ajni tzibtanak cana tzrij chpam rtzojbal Dios per congan lowlo 
xtbana tzra je xtejchowa rxin pqueka je necamsana rxin. Je xtejchowa 
rxin más na utz mquita xalexa chwech ruchlew. Cara xbixa chca. 22 Tak 
quemjon w-im ja Jesús xucom xquelway y xmeltioxij tzra Dios, xuwech y 
xujach chca y cawra xbij chca: —Ja ca wa necuerpo, tecma y tetja, cara 
xbij. 23 Y xucom chic jun cop vino, xmeltioxij tzra Dios y xujach chca chka 
y xquetaj conjelal. 24 Cjara xbij chic chca: —Jawra vino ja ca wa necquiel 
jara rseguro jcaclaj chuminem je rchumin Dios. Jnecquiel e quiy na wnak 
ntix na pquecwent. 25 Anen ne ktzij wa je xtenbij chewa, jrial uva majon 
chic quentaj xta wawe, cjara xtentaj chic tak xterla kij chquentaj chpam 
rgobierno Dios xerwara cac chic njelal tzra, cara xbij chca.

. . . . .
26 Col ca jun himno rxin nimkij pascua xecbixaj. Tak xecchoja 

himno cmal xeel ela, xeba chpam jun lwar rbin-an jyu rxin olivo. 
27 Jesús cawra xbij chca: —Rmal je xtban na chwa chpam jawra 
chaka ixix queneya cana, nquixnanmaja chixconjelal. Cara quenbij 
chewa com tzibtanak cana chpam rtzojbal Dios jcawrara nbij: —
Anen xtencamsaj ajyukla cxin chtak carnel, y arj-e chtak carnel 
necpaxij je qui. Cara tzibtanak cana. 28 Per tak xtecastaja nwech 
quennabyej na chewech y quenba chpam departamento Galilea, cara 
xbij chca. 29 Pedro cawra xbij tzra: —Mesque conjelal xtcatqueya 
cana per anen majon catnuya cta, cara xbij tzra. 30 Cawra xbixa tzra 

rmal Jesús: —Ne ktzij wa je xtenbij chawa, je chpam jawra aka tak 
quemjana tetrekena camul prey, oxmul nabij cawra chwa: —Anen 
majon wutkin ta rwech Jesús, cara nabij chwa, cara xbixa tzra 
Pedro. 31 —Mesque ok c-e awquin xtokcamsasa per majon catnuya 
cta, cara xbij Pedro tzra. Y conjelal cara xecbij tzra chka.

. . . . .
32 Cjara Jesús xerexbilaj ela rdiscípulo, xeba chpam jun lwar 

rbin-an Getsemaní. Tak xeekaja cawra xbij chca: —Quixetzbe cana 
wawe ra, y anen cnebna pek na oración, cara xbij chca. 33 Xba, 
xerucom ela Pedro, Jacobo ruquin Juan. Cjara xumaj jun nimlaj 

bis y xumaj t-onem ranm. 34 Cawra xbij chca: —Camic, congan 
nbisona wanm, jquenna anen cmic recmon ta chwa. Ixix quixecje 
cana wawe ra, quixcascata, cara xbij. 35-36 Cjara xyonaj pona 
ri ruyon, xexquea y xumaj rbanic oración: —Abba, Nedta, anen 
cola quenwajo quencutuj chawa. Wnucom ri ruquin jachumin ta 
chwij, mquita quenkaxa chpam jawra lowlo jpenak chenwech. Atet 
majon achnak mquita ncatecwina naban, quenwajo che cnawsaj 
chpam lowlo jpenak chenwech, xerwara nquenkax wa chpam 
wcara nrajo awanm, cara nbij tzra Ttixel. 37 Tak xecchoja oración 
rmal xba cuquin rdiscípulo. Tak xeerewla ekanak chuwram. Cawra 
xbij tzra Pedro: —Simón ¿nak tzra tak xe wram naban? ¿Le mtacoch 
xtcatcascata jun hor? 38 Quixcascata y tebna orar ch-utz cara 
Satanás tak xtquixrchajtij mquita nquixruchec. Jewanm ne ktzij wa 
chcola rgan ncascata, per jecuerpo npoknaj ri nuban cara com xix 
wnak, cara xbij. 39 Cjara xemloj chic jmul che rbanic oración. Ajni 
xbij tzra Ttixel nabey mul cara xbij chic pe rcamul. 40 Tak xecchoj 
chic oración rmal xemloj pchic jmul cuquin y tak xeruwla chic 
ewarnak chic chka. Cara quebnon com congan jun wram majyona 
cxin, majon nquecoch ta. Tak xquena qui mesquier chic necneya 
cmal nak necbij tzra. 41 Ja Jesús xba chic jmul che rbanic oración. 
Tak xemloj pchic proxmul cawra xbij chca rdiscípulo: —Camic 
quixwar ca, quixexlen ca, camic xecchoja. Tewcaxaj bien, xerla 
ca hor, je Rlecwalxel jxoca alxic cuquin wnak, camic njach na 
pqueka je aj il aj mac che neccamsaj. 42 Jo, quixyictaja, queekaclu. 
Tetzta mpa, xyamer nerkaja jnejchowa wxin pqueka, cara xbij.

. . . . .
43 Kas remjon na tzij Jesús cuquin rdiscípulo tak chek quenjlal 

xpeta Judas. Jara Judas jun chca e cbeljuj apóstol. E quiy wnak 
erexbilan ta y quecmon ta je achnak rxin banbal choj ajni tzra 
espada ruquin je che, etkon ta cmal cjefe sacerdote y cmal maestro 
je nquetijona cxin wnak tzrij rley Dios y cmal chka je principal-i 
rxin tnamet. Etkon ta che necrechpa Jesús. 44 Ja Judas jnejchowa 
rxin Jesús arja xchumij ta cuquin wnak nak xtuban tzra Jesús 
che njachbej rxin pqueka: —Tak xtetzet acha je xtentzubaj ruchi 
chewech ja cara, techpa y tecma ela per bien tebna cwent. Cara 
xchumsaj cuquin. 45 Xba ca alnak ja Judas ruquin Jesús, tak xekaja 
ruquin xkijla: —Maestro, Maestro, cara xbij y xtzubaj ruchi. 

46 Cjara je wnak xquechap Jesús y xquecsaj preso. 47 Col ca jun 
chca e rexbil Jesús chek quenjlal xerelsaj ta jun espada y cola jun 
mos rxin nimlaj sacerdote xchupuj ela jun rexquin. 48 Ja Jesús chpon 
chic cmal wnak y cawra xbij chca: —¿Le en elkom anen tak rmal 
ra ecmon ta espada ruquin je che chwij che nchapic? 49 Per xencje 
wan checjol chpam nimlaj templo rxin Dios y kij kij xentijoj wnak 
chpam per majon wan xenechap ta tzra. Per njelal jawrara majon 

chek ta nbantaja, rumac che nbantaja cumplir jtzibtanak cana chwij 
ojer chpam rtzojbal Dios. Cara xbij chca. 50 Cjara je rdiscípulo 
xqueya cana y xenanmaj ela. 51 Col ca jun ala retreben Jesús, arja 
majon retziak y xjun sábana rebron ri chpam per xchapa cmal 
wnak. 52 Per jxuban, xchakij cana sábana y nsensic xnanmaj ela.

. . . . .
53 Je wnak jxechpowa rxin Jesús arj-e xquecom ela chwech 

nimlaj sacerdote. Tzra quemlon wa qui cjefe sacerdote e quexbil 
principal-i rxin tnamet e quexbil chka je maestro je nquetijona 
cxin wnak tzrij rley Dios jtzibtanak cana rmal Moisés. 54 Ja Pedro 
retreben Jesús per que cnat co wa. Arja tak xekaja abar co wa 
jnimlaj jay rxin nimlaj sacerdote xoc oca chujay y tzra xetzbe 
wa chuchi jun kak cuquin policía, xumaj rmakric ri. 55 Je cjefe 
sacerdote e quexbil jle chic jecola chpam katbaltzij cxin aj Israel 
arj-e xquemaj cconxic jle wnak che nqueya testig-il tzrij Jesús. 
Cara nqueban ch-utz cara nkaja cmic tzrij. Per nmajon achnak 
necchapbej rxin Jesús. 56 E quiy wnak xqueya testig tzrij per me 
ktzij ta necbij tzrij, xe tzkoj tzij nqueban, junwa nbij jun y jun 
chwa nbij chic jun, ne mjunam ta necbij. 57 Eco chic jle chca, 
arj-e xepea y xquemaj rbixic jle ril Jesús per xe tzkoj tak tzij 
xecbij. 58 Jala acha, ajoj kcaxan cawra nbij ra: —Anen quenyoj na 
jawra santlaj rtemplo Dios jxe wnak banyona y x-oxi kij quenyic 
wa jun chic per me wnak ta nebnowa. Cara rbin, cara xecbij. 
59 Per nexte j-e chka junam ta necbij. 60 Jnimlaj sacerdote arja 
xpea chquecjol wnak y cawra xbij tzra Jesús. —¿Le mtaculba 
ca je nbixa chawa? Camic, tbij ca chwa nak rbanic testig-il je 
xyaa chawij cmal ach-i. 61 Per Jesús majon nculba ta je nbixa 
tzra. Cawra xbix chic tzra rmal jnimlaj sacerdote: —Tbij chka ¿le 
atet at Cristo je at Rlecwal jnimlaj Dios? 62 Jesús cawra xbij tzra: 

—Anen nca. Y netzet na chka je xtuban Rlecwalxel jxoca alxic 
cuquin wnak, arja pe rejquenka Dios netzbe wa jabar co wa 
jnimlaj poder rxin Dios, y netzet chka tak xtpet chic jmul cmon 
ta rmal jle sutz rxin chcaj, cara xbij. 63 Jnimlaj sacerdote cola jun 
tziak rucsan xurak com congan itzel xcaxaj je xbixa rmal Jesús y 
cawra xbij chca jquemlon qui ruquin: —Camic, majon chic más 
testigo nquekajo ta. 64 Com bien xewcaxaj je xbij, najnila itzel 
ncaxaj Dios je xbij. Camic ¿nak nebij ixix tzra? cara xcaxaj chca. 

Conjelal cawra xecbij: —Ne nyataj wa tzrij che ncamsasa. 65 Ecol 
jle chca xquemaj rchubxic Jesús. Chka xectzapij rwech tzan sut 
y tak xtzaptaja cmal xquechay y cawra necbij tzra: —Tbij chka 
camic ¿nak xyowa ka chaplaj? cara neccaxaj tzra per xe ykonem 
nqueban tzra. Je policía chka xquemaj ryaic ka chruplaj.

. . . . .
66 Pedro arja tzbula chujay, col ca jun aj-ic jnesmaja ruquin 

nimlaj sacerdote xekaja ruquin. 67 Jara aj-ic tak xutzet Pedro 
che remjon rmakic ri chi kak xtzulchij y cawra xbij tzra: —Atet 
at jun chka xawexbilaj Jesús aj Nazaret. 68 Pedro majon xuya ta 
tzrij je xbixa tzra: —Anen majon wutkin ta jamjon rbixic, nak 
la nabij chwa, cara xbij tzra ixak. Xyictaj ela, xba abar col wa 
chijay y jprey chek quenjlal xtrekena. 69 Per aj ic arja xtzulchij 
chic jmul Pedro y cawra xbij chca jecola tzra: —Jawra jun acha 
rexbilan Jesús, cara xbij chca. 70 Per ja Pedro majon xuya ta tzrij 
je xbix tzra. Y que ncaj col bitanak kaja tzra xbix chic jmul tzra 
Pedro cmal jecola tzra: —Bien kalaj che atet at quexbil jerexbilan 
Jesús com bien kalaj che at aj Galilea y jatzij njunam ruquin 
ajni nquetzijona arj-e, cara xbixa tzra. 71 Chwech Dios quenbij 
chewa che anen majon wutkin ta rwech Jesús jnebij chwa y itzel 
ta xtquenrutzet Dios wme ktzij ta quenbij, cara xbij Pedro chca. 
72 Chek xbitaja tzij rmal, xtreken chic jmul prey. Cjara xerkaja pe 
rwá Pedro jbin tzra rmal Jesús. —Tak quemjana tetrekena camul 
prey, oxmul nabij na chwa cawrara: —Anen majon wutkin ta 
rwech Jesús. Cara bin cana tzra. Tak xumaj rchobic jbin tzra rmal 
Jesús xumaj jun nimlaj okej.

. . . . .

15  1 Tak xeskara xquemol qui conjelal je cjefe sacerdote che 
rchumsic nak nqueban tzra Jesús, e quexbil je principal-

i rxin tnamet, e quexbil chka je maestro je nquetijona cxin 
wnak tzrij rley Dios y conjelal jle chic e ktoy tak tzij cxin tnamet 
Israel. Xquebac ela Jesús, xquecom ela, xequejcha pruka Pilato 
jgobernador. 2 Pilato tak pal chic Jesús chwech arja xcaxaj tzra: 
—¿Le atet ra at Rey cxin tnamet Israel? —Cara ajni nabij kaja, cara 
xbij Jesús tzra. 3 Je cjefe sacerdote quiy rwech ril Jesús xquemaj 
rbixic tzra Pilato. 4 Cjara ja Pilato xcaxaj chic tzra Jesús: —¿Le 

mtaculba je nbixa chawa? congan quiy awil necbij chawa, cara 
nbij chic tzra. 5 Per Jesús next jun tzij xbij, nmajon xculba ta. 
Ja Pilato congan junwa xutzet tak cara xuban. 6 Ja Pilato ne 
cmannak wa tzra chcola jun preso nsakpij ptak nimkij pascua per 
nuya cas tzra tnamet che arj-e nquecutuna nak preso nsakpix ela. 
7 Eco ca jle preso arj-e eocnak pcars rmal xeyictaja tzrij gobierno 
y ecola jle wnak xeccamsaj. Co ca jun chca rubi Barrabás. 8 Cjara 
xeekaja wnak ruquin Pilato y cawra xecbij tzra: —Tsakpij ela jun 
preso com ncawara abnon chka ptak nimkij pascua, cara xecbij 
tzra. 9 —¿Nak newajo, lcola egan che nsakpix ela jrey ewxin ixix 
ix aj Israel? cara xcaxaj ja Pilato chca. 10 Cara xcaxaj chca com 
arja rutkin che je cjefe sacerdote congan nkutluna canm tzrij Jesús 
y xe rmal je nkutluna canm tak quejchon pruka. 11 Per je cjefe 
sacerdote xequeyoj wnak y xecbij chca che neccutuj Barrabás che 
nsakpix ela y mJesús ta. 12 Ja Pilato xbij chic jmul chca: —Wcara 
newajo ¿nak ca quenban tzra nechob ixix jawra acha jrey cxin 
tnamet Israel nebij tzra? Cara xbij ja Pilato chca. 13 Arj-e xquemaj 
chic jmul rakic quechi y cawra necbij: —Tcamsaj chwech cruz. 
14 —¿Nak que tzra, nak rtzilal rebnon? cara xcaxaj ja Pilato chca. 
Per arj-e más xquemaj rakic quechi: —Tcamsaj chwech cruz, cara 
xecbij chic jmul tzra. 15 Ja Pilato majon nrajo ta che nqueyojtaja 
más je wnak rmal cara xuban ajni neccutuj j-e wnak, xsakpij ela 
Barrabás y xuya orden che nchaya Jesús. Tak xchaytaja xujach 
pqueka je nquecmow ela rxin che necamsasa chwech cruz. 16 Cjara 
j-e soldado xquecom ela Jesús chujay abar necje wa gobernador y 
xequemol conjelal jle chic soldado. 17 Cola jun tziak mrad xquecsaj 
tzrij y xecchumsaj jun rcorona, quix xquecsaj y xqueya pe rwá. 
18 Cjara nqueya rsaludo ajni nbana tzra jun rey per xjic necyokbej 
rxin: —Atet at rey cxin tnamet Israel, cara necbij tzra. 19 Cola jun 
aj necwakij rwá tzra y necchubaj y nquexquea chwech ajni rukij 
nqueya per xyokbal rxin nqueban. 20 Tak xecchoja ykonem cmal 
cjara xquejal retziak mrad y xquecsaj retziak cjara xquecom ela 
che nequirpa chwech cruz.

. . . . .
21 Tak xeba cola jun acha xquewil, Simón rubi, arja cxemloj ta 

ptayu y tzra xkax wa abar eco wa, y npors xqueban tzra che ntelej 
ela cruz rxin Jesús. Ja Simón arja aj Cirene, ecola e c-e rlecwal, jun 

Alejandro rubi y jun chic Rufo 
rubi. 22 Cjara xeba, xquecom ela 
Jesús pjun lwar rbin-an Gólgota. 
Gólgota nbij tzij lwar rxin rwá 
camnak. 23 Tak xeekaja chpam 
lwar Gólgota xectzujuj vino 
tzra chnutaj. Jvino cola nicaj 
kayis mirra rubi yjun ruquin 
per Jesús majon xucom ta chca. 
24 Tak xriptaja cmal chwech cruz 
xquemaj rbanic suert tzrij retziak. 
Cara xqueban ch-utz cara che 
nquetzet nak che tziak xtquecom 
ela che jujnel. 25 Jhor je xquerip 
chwech cruz a las nueve rxin 
xinaka. 26 Ja Jesús xtzibaxa ril 
je nbixa tzra, cawra rbanic ril je 
nbixa: —Jawra acha, arja rey 
cxin tnamet Israel. 27 Eco ca e 
c-e elkoma xeripa chwech cruz 
chka, jun prejquenka Jesús y 
jun prexquen. 28 Tzra ca xbantaj 
wa cumplir jtzibtanak cana ojer 
chpam rtzojbal Dios tzrij Cristo 
jcawra nbij: —Arja cara nbana 
tzra ajni nbana chca itzel tak 
wnak. 29 Je wnak tak nquekaxa 
y tak nquetzet Jesús xnectzebej y 
xe nqueyok y cawra necbij tzra: 
—Atet xatbina chnayoj santlaj 
templo y xe oxi kij nrajo chnayic 

chic jmul. 30 Camic tet-o ca awi ayon, catkaj tca chwech cruz, cara 
necbij tzra. 31 Chka je cjefe sacerdote arj-e nqueyok chka e quexbil 
maestro je nquetijona cxin wnak tzrij rley Dios. —Arja Toonel cxin 
wnak nbixa tzra per camic xmesquier nara nuto ri ruyon. 32 We ktzij 
che arja Cristo jRey kxin ja ok aj Israel tkaj tca camic chwech cruz. 
We xtkatzet xtkaj ta neyke cara kacux ruquin, cara xecbij. Ncara 
xqueban jxeripa chwech cruz prexquin Jesús, arj-e chka xqueyok. 

33 Jpe ncaj kij cola jun nimlaj kejkum xpeta chwech njelal ruchlew, 
ca las tres rxin tkakij xeskar chic jmul. 34 Ja Jesús tak xuban a las 
tres rxin tkakij arja congan xurak ruchi y cawra xbij ra: —Eloi, Eloi 
¿lama sabactani? cara xbij. Jtzij xbij cawra nbij: —Nedta Dios, Nedta 
Dios ¿nak tzra tak xenaya cana? 35 Eco ca jle chca wnak jecola 
tzra, arj-e tak xeccaxaj je xbij cawra xecbij: —Jala acha camnak 
profeta Elías nsiquij. 36 Co ca jun chca xercamla ta jun esponja, 
xchakba chpam jle vinagre, xuxim chutzam jun aj y xuya pona tzra 
Jesús chnutaj y xbij: —Keybej na, katzta na kalaj we xtpeta Elías 
chnerkasaj chwech cruz. 37 Ja Jesús xurak chic jmul ruchi y xcom 
kaja. 38 Y chek quenjlal xraktaja mant jkotben rpam santlaj rtemplo 
Dios, chek c-e xuban. Xraktaj ta que chcaj y xkaja penlew. 39 Co ca 
jun capitán pala chwech Jesús, arja tak xutzet nak xuban tak xcoma 
cawra xbij: —Jala acha ne ktzitzij wa che Rlecwal Dios. 40 Eco ca 
jle ixki jecola tzra chka nquetzu pona je xbantaja. Jun chca María 
Magdalena, jun chic María jecola e c-e ral, jun José y jun chic Jacobo 
chip nbixa tzra. Y jun chic chca ixki Salomé rubi. 41 J-ewra ixki 
tak xecjea Jesús pGalilea arj-e netrena tzrij Jesús y xqueto tzrij 
je achnak jnak ncatzina tzra. Y que co na más ixki jxetre ela tzrij 
Jesús tak xba pJerusalén.

. . . . .
42-43 Co ca jun acha José rubi aj Arimatea, arja nim rukij 

chpam katbaltzij cxin tnamet Israel y chka njelal ranm reyben kij 
tak xtoca rgobierno Dios. Ja José com xuban hor y com jara kij 
nchomix wa je achnak rxin nimkij y xvíspera chic rxin xlanbal 
kij chka, rmal cara tak xba ruquin Pilato xercutuj recuerpo 
Jesús y majon xxibej ta ri. 44 Ja Pilato tak xcaxaj che camnak 
chic Jesús arja cawra xbij kaja pranm: —¿Nak tzra cara tak 
camnak chic? Y xsiquij pona jun capitán, xcaxaj tzra we ktzitzij 
wa camnak chic Jesús. 45 Tak xbixa tzra rmal capitán che ktzij 
wa camnak chic cjara xuya órden che njacha recuerpo tzra José. 
46 Cjara José xulok jun tziak, xberkasaj ta recuerpo Jesús chwech 
cruz y xubor pjun utzlaj tziak. Tak xbortaja rmal xerey-a cana 
chpam jun panteón je cton chwech jun tzlem abaj y xtzapij ruchi 
tzra jun tzlem abaj. 47 Ja María Magdalena rexbil chic jun María 
jrute José arj-e ecola tzra y xquetzu pona jabar xecje can wa 
recuerpo Jesús.

Tak xquetzet pona Isan chic abaj jtzapben ruchi panteón. (Mc 16.4)

. . . . .

16  1 Tak xkaxa xlanbal kij ja María Magdalena rexbil jun chic 
María jrute Jacobo, rexbil chka Salomé, arj-e xquelok jle 

akom jqui rexla ch-utz cara nqueba y nequey-a tzrij recuerpo Jesús. 
2 Je rxin domingo pe rsakric xeba abar co wa panteón, kas nel ta kij 
tak xeekaja chpam lwar. 3 —¿Nak lca xtelsana abaj jtzapben ruchi 
panteón ch-utz cara nokocwina nok-oc chpam? cara necbij chbil tak 
qui. 4 Per tak xquetzet pona lsan chic abaj, bien xquetzu pona com 
abaj congan nim. 5 Tak xeoca chpam panteón cola jun cjol xquetzet, 
pe jquenka tzbul wa, cola jun nimlaj tziak sak rucsan. Arj-e congan 
xecxibej qui rmal. 6 Per ángel cawra xbij chca: —Mtexibej ta ewi. 
Anen wutkin chJesús je aj Nazaret necanoj, je xcamsasa chwech cruz, 
arja xcastaja rwech, mwawe xta co wa. Quixjo, tretzta mpa lwar 
abar xecje wa recuerpo. 7 Per camic jax ebij tzra Pedro y chca jle 
chic discípulo cawrara: —Jesús arja nnabyeja chewech nba pGalilea 

y tzra netzet wa ewi ruquin ajni rbin cana chewa. Cara tbij chca, 
cara xbij ja ángel. 8 J-e ixki alnak xeel ta chpam panteón, cara 
xqueban com congan nqueberbeta rumac xben riil. Y nmajon abar ta 
tzra xecbij wa je xquetzet rmal jcongan xecxibej qui.

. . . . .
9 Ja Jesús tak xcastaja chquecjol cnomki pjun domingo pe rsakric. 

Kas xucut wa ri nabey mul jara chwech María Magdalena. Jara 
María jecola e wku itzel tak espíritu eocnak pranm nabey y xelsas 
ela rmal Jesús. 10 Arja xba cuquin ach-i j-era jnetren wa tzrij Jesús 
tak quemjana tcoma, nerbij chca che xcastaja Jesús. Tak xekaja 
cuquin congan bis okej nqueban. 11 Cawra xbij chca: —Castanak chic 
Jesús, xentzet rwech anen, cara xbij chca, per j-e majon xecnimaj ta. 
12 Ja Jesús eco chic e c-e rdiscípulo, arj-e quemjon binem ebnak pjun 
aldea tak chek quenjlal xucut ri chquewech per junwa ncaya rmal 
cara mesquier xchobtaj ta cmal alnak chJesús. 13 Per tak xchobtaja 
cmal xeba cuquin jle chic quexbil, xecbij chca: —Castanak chic 
Jesús, cara xecbij, per me xnimax ta jxecbij. 14 Tak xba jtzit tiemp 
tzra xucut chic jmul ri Jesús chquewech je juljuj rdiscípulo, j-e kas 
etzbula tzrij mes. Ja Jesús arja cow xtzijona cuquin rmal jmajon 
yukbal quecux ruquin y rmal jmesquier necnimaj che xcastaja. 
Cara xuban chca com j-e majon xecnimaj ta je xbixa chca cmal 
jxetztowa rxin che castanak chic. 15 Cjara xbij chic chca: —Jax nat 
nkaj chwech ruchlew, ey-a rbixic utzlaj tzij jnecmon ta, ey-a rbixic 
chca conjelal wnak. 16 Conjelal wnak je xteykea quecux wquin y 
nquebana bautizar arj-e nquewil totanem rxin Dios. Wme xteyke ta 
quecux wquin arj-e nkat na tzij chquij y nquetak ela chpam nimlaj 
lowlo. 17 Jawra rital nbantaj na cuquin je xteykea quecux wquin: 
jun, pnubi anen nquequelsaj wa itzel tak espíritu pcanm wnak, jun 
chic, nquetzijona chpam jle chic tzojbal jmajon cutkin ta, 18 jun 
chic, chek quenjlal nquequechap itzel tak cmetz per majon achnak 
nbana chca, y chka we chek quenjlal xquetaj venen majon achnak 
nuban chca chka. Chka we nqueya queka pquewá je yuw-i arj-e 
nquechumtaja. Cara xbij chca rdiscípulo.

. . . . .
19 Ja Kajaw Jesús tak xecchoja tzij rmal cuquin rdiscípulo arja 

xecmar ela chcaj, xetzbea pe rejquenka Dios. 20 Je rdiscípulo 

arj-e xeel ela, xquemaj rbixic Jesucristo nat nkaj. Ja Kajaw 
Jesús nquerexbilaj che rbanic samaj, xuya chca chcola nmak tak 
milagro nqueban jara nectuwa che ne ktzitzij wa njelal jquemjon 
rbixic chca wnak. Amén. 

. . . . .

1  1 Nimlaj acha Teófilo, anen cola jun wuj xentzibaj y camic 
quenwajo quentak ela awquin. E quiy wnak je bien 

quechbon cana nak rebnon cana Dios chkawech y jara ctziban 
chic. 2 Je ctziban njunam ruquin je xbixa chka ajoj cmal jxetztowa 
njelal nimlaj samaj jxuban cana Jesús, chka arj-e xquechob 
chquewech wnak utzlaj tzij je rxin Jesús. 3 Anen xenmaj ta rchobic 
jabar wankernak twa njelal jrebnon Dios chkawech y xnecsa abar 
co wa camic. Bien xenchob rij rwech y kas wen rchumic xenban, 
xentzibaj njelal y camic quenwajo quentak awquin. 4 Quentak ela 
awquin ch-utz cara bien nawutkij che ne ktzij wa utzlaj tzij rxin 
Jesucristo je ctun chic chkawech.

. . . . .
5 Pretiemp Herodes rey rxin Judea cola jun sacerdote Zacarías rubi. 

Ja Zacarías arja jun chca e jmoc sacerdote jbin-an chca e rxin Abías. 
Elizabet rubi rexkayil. Ja Elizabet arja chka riy rumam ja ojer nimlaj 
sacerdote Aarón. 6 Zacarías rexbil Elizabet arj-e rbeyal quebnon chwech 
Dios, necnimaj mandamiento y necnimaj jle chic jtzibtanak cana chpam 
rtzojbal Kajaw Dios, nmajon nquechapbexa. 7 Per majon clecwal com ja 
Elizabet majon alanem tzrij y xe e chtak rija chic che c-e. 8 Xuban jmul 
ja Zacarías e rexbil jle chic sacerdote e rxin Abías arj-e ecola chpam 
quesman, quemjon rsamaj Dios chpam nimlaj templo. 9 J-e sacerdote ne 
ccostumbre wa che nqueban suert nak chu tzrij nkaj wa che noca chpam 
santlaj rtemplo Kajaw Dios che rporxic incienso. Cara ca xqueban y tak 
xecchoja suert cmal, tzrij Zacarías xkaj wa rmal cara tak xoca Zacarías 

chpam santlaj lwar che rporxic incienso. 10 Kas remjon catem incienso, 
congan e quiy wnak quemlon qui chwech santlaj templo, quemjon rij 
oración. 11 Chek quenjlal tak cola jun ángel rxin Kajaw Dios xwankera 
ruquin Zacarías. Cola jun altar abar nporox wa incienso, tzra pal wa 
ángel prejquenka altar. 12 Ja Zacarías tak xutzet j-ángel congan junwa 
xuna, congan xxibej ri rmal. 13 Per ja ángel cawra xbij tzra: —Zacarías, 
mtaxibej ta awi com Dios rcaxan aworación, Elizabet jawexkayil arja 
cola jun ral ala necje na chruka. Tak xtalexa je chtala Juan rubi 
xtaya, 14 y ajnila xtquicota awanm rmal y e quiy wnak cara nqueban 
chka. 15 Com ja ala congan nim rukij ntzet na rmal Dios. Nmajon vino 
xtutaj ta nexte xtutaj ta jle chic achnak xe ncatekbara rmal. Quemjana 
talexa tak xtnoja Espíritu Santo pranm. 16 Rmal arja tak e quiy wnak aj 
Israel arj-e nquequex cnaoj y necnimaj chic Kajaw Dios. 17 Tak xtoca 
acha nnabyeja chwech Cristo che rchumsic rubey, ncara ranm ajni ranm 
ojer profeta Elías y ncara rpoder chka ajni rpoder Elías. Jara nyataj na 
tzra awlecwal ch-utz cara nquerchumsaj ttixela cuquin clecwal, ch-utz 
cara chka che je wnak jmajon nqueniman ta ncutkij neccaj je rbeyal 
rxin Dios. Cara ca xtuban, nquerchumij pona wnak ch-utz cara cchumin 
pon chic qui che rculic Kajaw Cristo. Cara xbij ángel tzra Zacarías. 18 Per 
¿nak nacutbej chenwech che ktzitzij nabij la? Com anen xen rij chic y cara 
wexkayil chka, xok rija chic chok c-e, cara xbij Zacarías tzra ángel. 19 Ja 
ángel cawra xbij chic tzra: —Anen en Gabriel, ne chwech Dios enelnak 
twa. Ja Dios enretkon ta che quenrtzijona awquin, enretkon ta chquenrbij 
chawa utzlaj tzij je cja xenbij kaja chawa. 20 Per bien tewcaxaj je xtenbij 
chic chawa. Com majon xanimaj ta utzlaj tzij jxenbij chawa rmal cara tak 
ncatoca mem camic. Tak xtbantaja cumplir jxenbij chawa cjara xtcatzijon 
chic jmul. Atet majon xanimaj ta utzlaj tzij jxenbij chawa per tak xterla 
tiemp rxin tzra cara nbantaj wa cumplir, cara xbij tzra Zacarías. 21 Je 
wnak arj-e eco cana chwech santlaj templo, queyben Zacarías: —¿Nak 
tzra ca wa ntak congan xeyloja Zacarías chpam santlaj templo? cara 
necbij kaja ptak canm. 22 Tak xel ta Zacarías majon chic necwin ta ntzijona 
cuquin wnak. J-e wnak xchobtaja cmal chcola jun achnak xutzu chpam 
santlaj templo com arja xruka chic nusil chquewech, nmajon chic tzij 
xbij ta chca. 23 Tak xuquis resman xba ja Zacarías chruchoch. 24 Xerla 
kij tak yawa chic Elizabet rmal ral jcola pe gracia. J-o ic nmajon xel 
pta pruchoch, cawra xbij kaja pranm ra: 25 —Cawra rebnon Kajaw Dios 
chwa, co chic wal rey-on y rmal cara majon chic quixbal ta quenna 
chquewech wnak je nquelsana ntzojxic chmajon wal, cara nbij kaja.

. . . . .
26 Ja Elizabet wajki co chwa tak Dios xutak pchic jmul 

ángel Gabriel. Chpam tnamet Nazaret xutak wa jcola precwent 
departamento Galilea. 27 Ruquin jun kpoj xtan xutak wa, María 
rubi. Ja María cutun chic rmal jun cjol, José rubi, chneclea 
ruquin. Ja José arja riy rumam ojer rey David. 28 Tak xekaja 
ángel jabar co wa María cawra xbij tzra ra: —María, camic Dios 
kas wen rebnon chawa, arja cola awquin. Camic más na utzil 
rsipan Dios chawa atet que chquewech conjelal ixki, cara xbij tzra. 
29 Ja María tak xutzet ángel y tak xcaxaj je xbixa tzra xsacha 
rnaoj rmal: —¿Nak tzra ca wa tak nbij cara chwa? cara nbij 
kaja pranm. 30 Ja ángel cawra xbij chic tzra: —María, mtaxibej ta 
awi com atet awlon utzil je nsipaj Dios chawa. 31 Camic ncatoca 
yawa, com cola jun awal chtala naya. Tak xtalexa chtala Jesús 
rubi naya. 32 Tak xtoca nim ajnila nim rukij, Rlecwal nimlaj 
Dios nbixa tzra. Arja riy rumam ojer rey David, y ja Kajaw 
Dios xtucsana rxin rey ajni xuban tzra David ojer. 33 Noca rey 
pnewá je ix riy rumam Jacob y nquixercaj rxin junlic chpam je 
tiemp jpenak, y je rgobierno nmajon nquis ta. Cara xbij ángel 
tzra María. 34 —¿Nak tzra cara xtbantaja cumplir jnabij la per 
quemjana tenclea? cara xbij María. 35 Cawra xbix chic tzra rmal 
ángel: —Espíritu Santo arja nkaj ta awquin y jpoder rxin nimlaj 
Dios jara nesmaja awquin rmal cara jsantlaj acal je xtecjea 
chwaka Rlecwal Dios nbixa tzra. 36 Camic twutkij che Elizabet 
jawchalal mesque nrij chic per col chic chit ral pe gracia chka. 
Je wnak arj-e necbij tzra chmajon alanem tzrij per camic wajki 
co chwa, 37 com ja Dios majon achnak je mquita necwina nuban, 
cara xbixa tzra María. 38 —Anen encola pruka Wajaw Dios. 
Tebna ca chwa ajni xabij kaja chwa, cara xbij ja María. Cjara 
xba ja ángel, xuya cana María.

. . . . .
39 Ja María nalnak xchumla ri xba chpam jun tnamet jcola chwech 

jun jyu jcola precwent departamento Judea. 40 Tak xekaja chpam tnamet 
xoc oca pruchoch Zacarías y xkijla Elizabet. 41 Ja Elizabet tak xcaxaj 
je xkijloxa rmal María chek quenjlal tak xuna chit ral jcola pe gracia 
congan xusil ri y xnoja Espíritu Santo pranm Elizabet, 42 Arja cow 

xtzijona y cawra xbij tzra María: —Camic más wen yatanak chawa rmal 
Dios que chquewech conjelal ixki y najnila wen yatanak tzra chtawal 
chka jcola pe gracia. 43 ¿Nak ca nbanic anen che Dios rey-on chwa 
camic che atpenak wquin? Utz tcara per che mquita at rute Wajaw. 
44 Cara quenbij chawa com anen chek xnakijla, xenna chit wal jcola 
pe gracia congan xusil ri rmal quicotemal. 45 Congan quicotemal chawa 
com xanimaj che nbantaj na cumplir je xbixa chawa rmal ángel je xtak 
ta rmal Kajaw Dios, cara xbij ja Elizabet. 46 Ja María cawra xbij ra: —
Jcamic njelal nucux y njelal wanm quenya rukij Kajaw Dios. 47 Congan 
nquicota wanm com Dios arja Toonel wxin. 48 Quenquicota com Dios 
enrech-on camic per nmajon nara nim ta nukij, per xe en jun ajsmajma 
rxin. Je wnak jecola chpam jawra tiemp jokco wa, ruquin je wnak 
jquemjana tquealexa chka bechnak opech tiemp xtquecje wa, arj-e 
cawra xtecbij chwa ra: —Ja Dios ajnila quicotemal rey-on tzra María, 
cara necbij na chwa. 49 Com Dios congan nmak tak achnak rey-on chwa 
camic, ajnila poder cola pruka y jrubi jara Santlaj Dios. 50 Ne npoknaj 
wa kawech we nekxibej ki chwech, ncawara nuban chka ja ok wnak 
chka bechnak tiemp opech xtokocje wa wawe chwech ruchlew. 51 Bien 
xkalsaj chkawech chcongan poder cola pruka, xerkasaj wnak je nquena 
kaja chcongan nim quekij. 52 Xerelsaj ela e nmak tak rey ptak katbaltzij 
per xuya quekij wnak jmajon nmak ta quekij. 53 Congan utzlaj tak 
achnak xuya chca wnak je nkakana quepam per je byoma arj-e xbij 
chca che nqueela y nmajon achnak xuya ela chca. 54 Xokruto ja ok aj 
Israel jokrech-on che nkaban rsamaj, xokrnataj y xpoknaj kawech. 55 Xbij 
chca ktit kawma ojer chcara nuban na chka. Xbij che npoknaj rwech 
Abraham ruquin je rjatzul y ncara nuban chca rxin junlic. Cara xuban 
com cara rtzujun cana chca ktit kawma ojer ajni tzra Abraham y ajni 
chka ajoj ja ok riy rumam cana Abraham chka bechnak opech tiemp 
nokocje wa wawe chwech ruchlew. Cara xbij ja María. 56 Xecje chna 
oxi ic María ruquin Elizabet cjara xemloja chruchoch.

. . . . .
57 Tak xetzkata retiemp Elizabet xecjea chit ral ala. 58 Je rchalal 

e quexbil rebcin xekaja rbixic cuquin che Dios congan rpoknan rwech 
y cola chit ral rey-on, ajnila xequicota ruquin. 59 Arj-e tak xuban 
waxki rukij chtala xeba ruquin com jara kij nban wa circuncidar je 
ajni nrajo ley rxin Moisés. Xeccanoj rubi acal, Zacarías xcajo ta rubi 
xqueya, recxel redta. 60 Per xpeta rute: —Mcara ta, Juan rubi nkaya, 

cara xbij chca. 61 —Per majon ca jun awchalal Juan rubi. ¿Nak tzra tak 
cara nabij? cara xecbij tzra. 62 Cjara xquemaj rbanic queka chwech 
Zacarías com arja xmem chic: —¿Nak rubi awlecwal nbixa? cara 
xeccaxaj tzra. 63 Ja Zacarías xcutuj jun achnak chca abar ntzibaj wa 
rubi acal: —Juan rubi, cara xtzibaj chquewech. Congan xsacha cnaoj 
rmal per ne che conjelal. 64 Chek quenjlal xecchoja Zacarías, majon chic 
mem xta, xumaj chic rij tzij y congan xumaj ryaic rukij Dios. 65 Je bcin 
arj-e ne conjelal congan xecxibej qui rmal, njelal je xbantaja xela rbixic 
nat nkaj njelal chutakyu jcola precwent departamento Judea. 66 Conjelal 
wnak jxecaxana je xbantaja arj-e xqueyic ptak canm y cawra necbij 
ra: —¿Nak lca samaj xtuban jawra acal ra? cara xecbij tzra chtacal. 
Bien kalaj chcola Kajaw Dios ruquin. 67 Ja Zacarías jredta chtacal 
arja xnoja Espíritu Santo pranm y xumaj rbixic jle tzij je xyataja tzra 
rmal Dios, y tzrij Cristo ntzijon wa jquemjana talexa, cawra xbij ra: 
68 —Kas ta xtyaa rukij Kajaw Dios je Dios kxin ajoj ja ok aj Israel com 
arja xokrnataj y camic okrelsan chic libre jok retnamet. 69 Com cola 
jun Toonel retkon ta kuquin ajnila nim poder cola pruka. Je Toonel 
arja riy rumam ojer rey David je ajsmajma rxin Dios. 70 Ncara rebnon 
Dios ajni rtzujun cana ojer com je santlaj tak profeta jxecjea chpam 
ojer tiemp arj-e ctziban cana chcola jun Toonel npe na 71 ch-utz cara 
noktotaja pqueka kaclel, ch-utz cara noktotaja pqueka conjelal wnak 
jxitzel nokquetzet. 72 Ja Dios retkon ta Toonel jara nbanbej cumplir 
je rtzujun cana chca ktit kawma ojer che npoknaj wa quewech, y jara 
xbanbej cumplir chka jsantlaj chuminem je xchumij ruquin Abraham. 
73 Tzra xchumsaj wa tak cola jun juramento xuban je xbij tzra Abraham 
jkawma 74 che noktotaj na pqueka je nquetzelana kxin ch-utz cara 
majon chic nekxibej ta ki nkaban jnekyabej rukij Dios. 75 Cara xuban 
Dios ch-utz cara chwech arja nkaban wa rsamaj ajru tiemp xtkaban 
ela chwech ruchlew, y jnekbanbej rsamaj jara nekcaj jun chajchojlaj 
anm y nekcaj rbeyal chwech. Cara xbij ja Zacarías. Cjara xumaj chic 
rij tzij, tzrij rlecwal xtzijon wa y cawrara xbij: 76 —Wlecwal, atet nbix 
na chawa che at profeta rxin nimlaj Dios com atet ncatnabyeja chwech 
Cristo jKajaw ch-utz cara nachumsaj rubey chwech tak xyamer numaj 
rij rsamaj. 77 Ncatnabyej na chwech ch-utz cara nachob chkawech ja ok 
rtnamet che ncuytaja kil kamac y tzra nkawil wa totanem rxin Dios. 78 Y 
xe rmal congan npoknaj kawech Dios rmal cara tak cara nuban chka. 
Rmal cara tak cola jun Toonel retkon ta kuquin chcaj je nsakersana 
kabey chkawech. 79 Ja Toonel nqueruya na psak je wnak jecola pje 

kejkum jnecxibej qui chwech cmic, y nokercaj na chpam jun bey je 
rcan quicotemal. Cara xbij Zacarías. 80 Cara ca xuban, xquiya clecwal 
Zacarías ruquin Elizabet, congan xecwera más ranm che rbanic utzil. 
Ptak je lwar abar je tlan wa, tzra necje wa. Tak xerla kij rxin, xba 
xumaj rbixic rtzojbal Dios chca aj Israel.

. . . . .

2  1 Jara tiemp cola jun censo xbana. Cola jun nimlaj rey tzra, 
César Augusto rubi, arja xuya jun orden che nquebana 

censar conjelal wnak jecola ptak njelal nación. 2 Jawra censo 
jawa kas nabey censo xbana, jara tiemp cola jun acha Cirenio 
rubi, arja ocnak gobernador rxin Siria. 3 Conjelal wnak xeba ptak 
quetnamet e ctit quemma ch-utz cara tzra nban wa censo chca. 
4 Col ca jun acha José rubi, arja aj Nazaret jcola precwent Galilea. 
Ja José xba chka chnerebna censar ri. Rmal cara xel ela chpam 
tnamet Nazaret y xba chpam tnamet Belén jcola precwent Judea 
jabar xalex wa ojer rey David. Tzra xba wa José, com rey David 
arja xespowa cxin e rtit remma. José arja riy rumam ojer rey 
David. 5 Arja xetre ela María tzrij, jara jneclea ruquin. Ja María 
arja yawa chic y xyamer necjea chit ral. 6 Kas tzra pBelén eco 
wa tak xetzkata kij rxin. 7 Tzra ca xalex wa chit ral chtala, jara 
nabey acal, y xubar pe tziak. Tak xbartaja rmal cola jun cwibal 
chcop xcanoj y xcutzba chpam. Cara ca xuban, pquecolibal 
chcop xecje wa com enojnak chic wnak chpam je psad.

. . . . .
8 Ecol ca jle ykul tak carnel, chenkaj tnamet Belén eco wa, 

equechjalben chtak carnel ptak kayis chaka. 9 Chek quenjlal tak cola 
jun ángel xwankera chquewech tkon ta rmal Kajaw Dios, y xquetzu 
regloria Kajaw Dios je ntajina nuquiek ri chquij, congan xecxibej qui 
rmal. 10 Cawra xbixa chca rmal ángel: —Mtexibej ta ewi, tewcaxaj mpa 
je xtenbij chewa ra com anen cola jun utzlaj tzij necmon ta chewa, jun 
utzlaj tzij ajnila quicotemal recmon ta chca wnak per ne che conjelal. 
11 Jawra utzlaj tzij necmon ta chewa ra: jcamic cola jun Toonel ewxin 
cxalexa, pBelén xalex wa jabar xalex wa ojer rey David. Toonel jara 
Cristo jKajaw. 12 Tak xtewla chit chuch cawra bnon tzra, bron pe tziak 
y cutzban chpam jun cwibal chcop, jara rital jquenbij cana chewa, cara 
xbij ja ángel chca. 13 Chek quenjlal ecol chic jle rexbil ángel rxin chcaj 

xewankera per ncongan e quiy. Congan quemjon ryaic rukij Dios, cawra 
necbij ra: 14 —Jcamic ajnila majtanak chic ryaic rukij Dios chcaj, y wawe 
chwech ruchlew yatanak chic chca wnak che quiil necjea canm chwech 
Dios, j-era je ncajo nqueban achnak nrajo ranm Dios, cara xecbij. 15 Je 
ykul carnel tak xemloja ángel chcaj arj-e cawra xecbij chbil tak qui: —
Jo ca pBelén ekatzta jbantanak je tkon ta rbixic rmal Kajaw Dios, cara 
xecbij. 16 Cara ca xqueban, xeba alnak. Tak xeekaja xquewil María rexbil 
José, y xquetzet chtacal cutzban chpam cwibal chcop. 17 Tak xquetzet 
chtacal cjara xquemaj rcholic chquewech wnak jbin cana chca rmal 
ángel tzrij jawra acal. 18 Je wnak kas xel ta canm tak xeccaxaj je njelal je 
xbixa chca cmal je ykul carnel. 19 Per María arja xuyic pranm njelal tzij 

SAN LUCAS 2

Chek quenjlal ecola jle ángel xewanker ta. (Lc 2.14)

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



149

je rcaxan, congan nuchob rij rwech nak recmon ta. 20 Je ykul tak carnel 
arj-e xemloja, congan quemjon ryaic rukij Dios rmal je ccaxan y rmal 
jquetzton, ncara xbantaja ajni bin cana chca rmal ángel.

. . . . .
21 Jchit chuch tak xuban waxki rukij xbana circuncidar, cjara 

xcanoxa rubi. Jrubi xbixa jara Jesús com cara xcanoxa rmal ángel tak 
quemjana tecjea pe gracia. 22 Xerla ca kij che nqueba necchachjorsaj 
qui ajni nbij rley Dios jtzibtanak cana rmal Moisés, cjara xeba 
pJerusalén, xquecom ela chtacal chnequebna presentar chpam nimlaj 
templo rxin Dios. 23 Cara xqueban com rley Kajaw Dios cawra tzibtanak 
cana chpam ra: —Je chtak al-i je e nabey tak al arj-e e rxin Dios per 
nche conjelal. 24 Ecol ca e c-e chtak tzquin nquectzujuj chwech Dios com 
jsacrificio ajni nbij rley Kajaw Dios jcawra nbij: —Jun claj chtak xmucur 
je nquetzujuxa, owe c-e chtak cal tzquin rxin pjay nquetzujuxa. Cara 
nbij. 25 Co ca jun acha pJerusalén Simeón rubi. Ja Simeón arja jun acha 
rebnon rbeyal chwech Dios y nuban wa respetar Dios, nreyben wa kij 
tak xtpeta Toonel che ctoic tnamet Israel. Cola Espíritu Santo ruquin. 
26 Espíritu Santo cola rkalsan chic chwech y cawra rbin tzra: —Simeón, 
atet catcas na tak xtatzet rwech Cristo je xttak ta rmal Dios ja Awajaw, 
natzet na rwech, cara xbij tzra. 27 Ja Simeón xcaxa rmal Espíritu Santo, 
xba chpam nimlaj templo rxin Dios y njara hor chka tak xecmar ela chit 
chuch Jesús cmal redta rute ch-utz cara nbana tzra ajni nbij rley Dios. 
28 Tak xeekaja ruquin, ja Simeón xchelej chit chuch y xumaj ryaic 
rukij Dios, cawra xbij tzra Dios ra: 29 —Wajaw, camic utz chic quenacom 
ela, qui chic nucux chquencoma com camic xaban cumplir jxatzujuj 
chwa. 30 Com camic xentzet ruquin nkanwech Toonel 31 jatkon ta per 
jun Toonel kxin konjelal ajoj ja ok wnak chka bechnak opech kbanic, 
32 jun Toonel jacsan ajni jun luz je nsakersana quebey wnak jme aj Israel 
ta, y chka acsan com yabal kakij ja ok aj Israel ja ok tnamet awxin. Cara 
xbij ja Simeón. 33 Ja José rexbil María jrute Jesús arj-e xel ta canm tak 
xeccaxaj je xbij Simeón tzra chuch. 34 Cjara ja Simeón xcutuj utzil 
rxin Dios pquewá y cawra xbij tzra María: —Tewcaxaj je xtenbij chawa 
ra, jawra acal ra arja ch-on rmal Dios ch-utz cara rmal ja tak e quiy 
chca aj Israel nekasax na y e quiy chca chka nquetotaja rmal. Jun chic, 
ja nectuwa chkawech kas mer rubey Dios per jara xe nchojquixa tzra 
cmal wnak. 35 Je xtaban atet, nana na ajni jun espada xtmina ruquin 
awanm. Rmal ja awal tak e quiy wnak bien nkaljina nak nquechob kaja 
ptak canm, cara xbij tzra. 36 Tzra ca cola jun rilaj ixak Ana rubi, rmial 
jun acha Fanuel rubi, arja riy rumam Aser. Aser arja jun chca je cbeljuj 
rlecwal Jacob. Ja Ana arja profeta rxin Dios, congan rij chic. Que kpoj 

na tak xeclea y xe wku juna xeccaj qui ruquin rechjil 37 com chanim 
xcoma rechjil, xoc cana melcan y majon xecle xta. Ochenticuatro chic 
rjuna. Kij kij ncola chpam templo rxin Dios, nuban ayuno y nuban 
oración jara nyabej rukij Dios che pkij chaka. 38 Je chtacal Jesús chelen 
rmal Simeón, njara hor xpeta Ana, xmeltioxij tzra Dios chco chic Toonel 
y xelsaj rbixic chtacal chca conjelal wnak jquemjon reybxic jtotanem 
rxin Dios tzra pJerusalén. 39 J-e ttixela tak xbantaja cumplir cmal 
njelal je ajni nbij rley Kajaw Dios che nqueban cjara xemloj chic jmul 
chpam tnamet Nazaret jabar eco wa, jcola chpam departamento Galilea. 
40 Jtacal arja xumaj cyinem, xwankera más rchuka, kas congan tzkat 
rnaoj y rcan utzil je nsipaj Dios.

. . . . .
41 Je redta rute arj-e njelal juna tak nerla nimkij pascua ne 

nquepe wa pJerusalén. 42 Y cara xqueban chka tak cbeljuj chic 
rjuna Jesús, xeba pJerusalén com ne ccostumbre wa aj Israel 
chnequeclu nimkij. 43 Tak xecchoja nimkij xemloja pNazaret 
per Jesús chtala xecje cana pJerusalén, per majon rnaben José 
che xecje cana next ca rute chka. 44 Je xquechob arj-e chcola 
Jesús chquecjol jle chic wnak ja erexbilan ta pbey. Xkaja jun kij 
binem cmal. Tak xquetzet chmajon Jesús cjara xquemaj rconxic 
chquecjol cchalal y chquecjol wnak jcutkin quewech. 45 Tak majon 
xecney ta cmal cjara xemloja pJerusalén che rconxic. 46 Pnoxi 
kij xequewla wa, chpam nimlaj templo rxin Dios co wa, tzbula 
chquecjol maestro je nquetijona cxin wnak tzrij rtzojbal Dios. Kas 
nuya rexquin tzrij jnecbij maestro y cola ncaxaj chca chka. 47 Kas 
nel ta canm tzrij tak neccaxaj je nbij per nche conjelal, com congan 
tzkat rnaoj y tak cola achnak neccaxaj tzra, ja kas wen rchumilal 
nbij ela chca. 48 Xpeta rute rexbil José: —¿Wawe oka atco wa 
wal? ¿Nak tzra tak xaban cawra chka? Ok c-e ruquin adta congan 
okelnak chuj chawij che aconxic, cara xbixa tzra rmal rute. 
49 —¿Nak tzra tak cnecanoj? ¿Lmewutkin tca che anen ncatzina 
chwa chquenban ajni nrajo ranm Nedta chwa? cara nbij ja Jesús 
chca. 50 Per j-e majon xchobtaj ta cmal je xbixa chca. 51 Cjara ja 
Jesús xerexbilaj ela, xemloj chic jmul pNazaret y nnimaj wa jnecbij 
tzra. Jrute arja xuyic pranm njelal je xbantaja pJerusalén. 52 Ja 
Jesús juna juna chkajni wankernak más rnaoj, congan remjon 
cyinem y más na wen ntzeta rmal Dios y cmal wnak chka.

. . . . .

3  1-2 Juan je rlecwal Zacarías arja xerla kij tak ntzijona Dios 
ruquin chpam jun lwar kas tlana, jara chpam retiemp nimlaj 

rey rbin-an Tiberio César. Ja Tiberio César oljuj juna cola katbaltzij 
pruka tak xtzijona Dios ruquin Juan. Jle chic ach-i je eocnak e ktoy 
tak tzij chpam jara tiemp cawra quebi ra: jun, Poncio Pilato rubi, 
arja ocnak gobernador rxin Judea, y jun chic, Herodes rubi, pruka 
arja co wa departamento Galilea, y jun chic, Felipe rubi, je rchalal 
Herodes, pruka arja co wa c-e lwar Iturea ruquin Traconite, y jun 
chic, Lisanias rubi, pruka arja co wa lwar Abilinia. Acha jocnak 
nimlaj sacerdote tzra Anás rubi ruquin Caifás. 3 Ja Juan tak xcaxaj 
je xbixa tzra rmal Dios cjara xba, abar tzra nkax wa binel ya Jordán 
tzra xkax wa ja, y tak ecola wnak nqueekaja ruquin cawra nbij chca 
ra: —Tecxa enaoj, tey-a cana rtzilal y nquixbana bautizar, cara ta 
neban ch-utz cara ncuytaja ewil emac. Cara nbij chca. 4 Tzra xbantaj 
wa cumplir jtzibtanak cana chpam rtzojbal Dios ojer rmal profeta 
Isaías jcawra nbij: —Cola jun kul ncaxaxa chpam tenlic lwar y cawra 
nbij ra: —Tchumsaj rubey Kajaw Dios, jic tey-a. 5 Je siwan xtnojsax 
na per ne njelal siwan. Je jyu nmajon mquita xtkasas na, je loclak 
tak bey njic nya na, wcottanak je rwech jara nmuk na. Congan 
wen rbanic jbey xtban na. 6 Y conjelal je wnak arj-e xtquetzet na 
jtotanem rxin Dios. Cara tzibtanak cana. 7 Juan tak nqueekaja wnak 
ruquin che nqueruban bautizar cawra nbij chca ra: —Ixix congan 
itzel tak naoj ewcan, ix ajni ix itzel tak cmetz. ¿Nak xbina chewa che 
nquixnanmaja chwech jnimlaj juicio je nnajin ta? 8 Twachin ca utzil 
ptak ewanm, njawara yatanak chewij chneban we ktzij che ecxon chic 
enaoj. Mtebij ta cawra ptak ewanm: —Ajoj ok riy rumam Abraham 
rmal ra ok rtnamet Dios, mtebij ta cara. Cara quenbij chewa com Dios 
nmajon pen ta tzra nwankersaj jle riy rumam Abraham tzra jle abaj 
jala. 9 Chka camic ra xchenkaj chic co wa juicio rxin Dios ajni rbanic 
jun icaj chumin chic xjarlal quemjana tchoya jle che tzra. Nak che 
jmajon wen ta rwech nuya jara nchoya y nporoxa pkak. Cara nbij 
Juan chca. 10 —¿Nak nkaban ca wa? cara neccaxaj wnak tzra. 11 —
Achnak chewa cola c-e recmis tey-a jun tzra jmajon rxin, wcola way 
ruquin tey-a rxin jmajon nutaj, cara nbij ja Juan chca. 12 Ecola jle e 
mloy tak impuesto xeekaja ruquin chka che nquebana bautizar rmal, 
arj-e cawra xecbij tzra: —Maestro ¿nak ca nkaban ajoj? cara xeccaxaj. 

13 —Jimpuesto tak ntoja pneka cmal wnak xjara ta necom chca ajni 
bin chewa rmal katbaltzij, mtecutuj ta más chca, cara nbij Juan chca. 
14 Ecola jle soldado chka cawra xeccaxaj tzra: —Ajoj ¿nak ca nkaban? 
—Me tqueepors-ij ta wnak che nqueya je cachnak chewa. Jun chic, 
mtetzak ta tzij chquij wnak. Jun chic, quixcjea conform ruquin ewjel 
jnechec. Cara xbij Juan chca. 15 Je wnak congan necyarij ncutkij nak 
rbanic Juan, nqueyben nak xtbixa chca. Jquemjon rchobic ptak canm 
che Juan mex arja Cristo per ncara nquechob conjelal. 16 Rmal cara 
tak cawra xbij Juan chca conjelal: —Anen ya quencsaj che nquixbanbej 
bautizar per co chna jun penak xjara jlal quemjana tumaj rsamaj, 
arja más chna nim poder cola pruka que chenwech anen. Anen 
majon yatanak ta chwij xtenkil ta ruquin nexte chquenquir nara 
rcamal rexjab. Arja nquixruban bautizar per Espíritu Santo ruquin 
kak nquixrbanbej bautizar. 17 Arja rchumin chic ri che nyonaj jwen 
checjol jme wen ta ajni nuban jun acha nuquiek rkarwech trigo tzan 
pala, nyonaj trigo chpam je rtzilol. Cjara nucol trigo chpam rcolibal 
per je rtzilol jara npuroj pkak, per jara kak majon chupic tzrij. 
Cara xbij Juan chca. 18 Quiy je tzij ctak ra xerpaxbej wnak tak xuya 
rbixic chca utzlaj tzij je rxin totanem. 19 Per xchojquij nicaj achnak 
tzra gobernador Herodes com ja Herodes cola jun rexnam recmon, 
Herodías rubi. Herodías arja rexkayil Felipe je rchalal Herodes. Y 
ja Herodes co chna jle rtzilal rebnon je xchojquixa tzra rmal Juan. 
20 Quiy rwech je m-utz ta xuban ja Herodes y xquisbena xucsaj Juan 
pcars.

. . . . .
21 Tak xebantaja bautizar conjelal wnak y xbantaja bautizar 

ja Jesús chka, njara hor kas remjon rbanic oración tak xjaktaja 
caj 22 y xkaj ta Espíritu Santo ruquin. Ja Espíritu Santo ajni 
jun paloma xkaj ta ruquin. Cjara cola jun kul penak chcaj 
xcaxaxa y cawra xbij tzra Jesús: —Atet at quilaj Wlecwal, congan 
quenquicota chawij, cara nbij rukul Dios.

. . . . .
23 Ja Jesús tak xumaj ela rsamaj co la la treinta rjuna, y 

chquewech wnak arja rlecwal José. Ja José arja rlecwal Elí. 
24 Ja Elí rlecwal Matat. Ja Matat rlecwal Leví. Ja Leví rlecwal 
Melqui. Ja Melqui rlecwal Jana. Ja Jana rlecwal José. 25 Ja José 

rlecwal Matatías. Ja Matatías rlecwal Amós. Ja Amós rlecwal 
Nahum. Ja Nahum rlecwal Esli. Ja Esli rlecwal Nagai. 26 Ja Nagai 
rlecwal Maat. Ja Maat rlecwal Matatías. Ja Matatías rlecwal 
Semei. Ja Semei rlecwal José. Ja José rlecwal Judá. 27 Ja Judá 
rlecwal Joana. Ja Joana rlecwal Resa. Ja Resa rlecwal Zorobabel. 
Ja Zorobabel rlecwal Salatiel. Ja Salatiel rlecwal Neri. 28 Ja Neri 
rlecwal Melqui. Ja Melqui rlecwal Adi. Ja Adi rlecwal Cosam. Ja 
Cosam rlecwal Elmodam. Ja Elmodam rlecwal Er. 29 Ja Er rlecwal 
Josué. Ja Josué rlecwal Eliezer. Ja Eliezer rlecwal Jorim. Ja Jorim 
rlecwal Matat. 30 Ja Matat rlecwal Leví. Ja Leví rlecwal Simeón. 
Ja Simeón rlecwal Judá. Ja Judá rlecwal José. Ja José rlecwal 
Jonán. Ja Jonán rlecwal Eliaquim. 31 Ja Eliaquim rlecwal Melea. 
Ja Melea rlecwal Mainán. Ja Mainán rlecwal Matata. Ja Matata 
rlecwal Natán. 32 Ja Natán rlecwal David. Ja David rlecwal Isaí. Ja 
Isaí rlecwal Obed. Ja Obed rlecwal Booz. Ja Booz rlecwal Salmón. 
Ja Salmón rlecwal Naasón. 33 Ja Naasón rlecwal Aminadab. Ja 
Aminadab rlecwal Aram. Ja Aram rlecwal Esrom. Ja Esrom 
rlecwal Fares. Ja Fares rlecwal Judá. 34 Ja Judá rlecwal Jacob. 
Ja Jacob rlecwal Isaac. Ja Isaac rlecwal Abraham. Ja Abraham 
rlecwal Taré. Ja Taré rlecwal Nacor. 35 Ja Nacor rlecwal Serug. Ja 
Serug rlecwal Ragau. Ja Ragau rlecwal Peleg. Ja Peleg rlecwal 
Heber. Ja Heber rlecwal Sala. 36 Ja Sala rlecwal Cainán. Ja Cainán 
rlecwal Arfaxad. Ja Arfaxad rlecwal Sem. Ja Sem rlecwal Noé. Ja 
Noé rlecwal Lamec. 37 Ja Lamec rlecwal Matusalén. Ja Matusalén 
rlecwal Enoc. Ja Enoc rlecwal Jared. Ja Jared rlecwal Mahalaleel. 
Ja Mahalaleel rlecwal Cainán. 38 Ja Cainán rlecwal Enós. Ja Enós 
rlecwal Set. Ja Set rlecwal Adán. Ja Adán rlecwal Dios.

. . . . .

4  1 Ja Jesús nojnak Espíritu Santo pranm, xel ela chpam binel 
ya Jordán, xecmar ela rmal Espíritu Santo chpam jun tenlic 

lwar. 2 Cawnak kij xecjea tzra y tak xekaja diablo ruquin xrajo 
nuban tentar. Jara tiemp jxecjea tzra nmajon achnak xutaj. Tak 
xetzkata cawnak kij rmal xmajtaja rmal kaknic pamaj. 3 Xpeta 
diablo y cawra xbij: —We ktzij che at Rlecwal Dios tbij tzra jun 
abaj jawra che noca way, cara xbij tzra Jesús. 4 —Tzibtanak cana 
chpam rtzojbal Dios che je wnak mruyon ta way ncatzina chca 
tzra ccaslemal per njelal rtzojbal Dios jara ncatzina chca chka, 

cara xbij ja Jesús. 5 Cjara ja diablo xucom el chic Jesús, xeba pe 
rwá jun nimlaj jyu. Tak xeekaja, alnak xucut chwech jgobierno 
rxin njelal tnamet jcola chwech ruchlew. 6-7 Y cawra xbij tzra: —
We xtcatexquea chenwech y xtaya nukij, anen quenjach pnaka 
jgobierno rxin njelal tnamet jnemjon rcutic chawech y quenya 
pnaka njelal mibil jcola chwech chka. Com anen cola nuka tzrij 
njelal jnatzet la y quencwina quenya tzra chka bechnak wnak, cara 
xbij tzra. 8 Ja Jesús cawra xbij tzra: —Jat catel ela chenwech Satanás, 
com tzibtanak cana chpam rtzojbal Dios che xruyon Dios Awajaw 
ncatexquea chwech y xruyon arja tey-a rukij, cara tzibtanak cana, 
cara xbij tzra. 9 Cjara ja diablo xucom el chic Jesús, xeba chpam 
tnamet Jerusalén. Tak xeekaja xjotba pe rwá nimlaj templo rxin 
Dios y cawra xbij tzra: —Jwe ktzij che at Rlecwal Dios tecka ela 
awi wawe ra 10 com chpam rtzojbal Dios cawra tzibtanak cana 
chawij: —Ja Dios nquerutak ta r-ángel che ncatquechjalbej, 11 arj-e 
nquetzmowa awxin ch-utz cara majon nasoc ta awkan chwech abaj. 
Cara tzibtanak cana, cara xbij ja diablo. 12 Jesús cawra xbij tzra: —
Per tzibtanak cana chka che mtaban ta probar Dios je Awajaw, cara 
tzibtanak cana, cara xbij tzra. 13 Ja diablo nmajon xecney xta rmal 
nak nbanbej chic tentar Jesús, cjara xuya cana jun tiemp.

. . . . .
14 Ja Jesús xemloja chpam departamento Galilea, nojnak chic 

rpoder Espíritu Santo pranm. Xba rtzojxic cmal wnak njelal nat nkaj. 
15 Xumaj ctojxic wnak ptak jay rxin molbal riil jabar nquemol wa qui 
che rcaxic rtzojbal Dios, per nconjelal wnak ncongan nqueya rukij. 
16 Xba chpam tnamet Nazaret jabar xquiy wa. Tak xerla xlanbal kij 
xba chpam jay rxin molbal riil com ncawara nuban. Tak xekaja xpea 
ch-utz cara nsiquij rtzojbal Dios. 17 Cola jun libro jtzibtanak cana 
rmal profeta Isaías jara xjacha pruka. Xujak libro y xuwil jabar co 
wa je nsiquij chquewech wnak jcawra nbij ra: 18 —Je Espíritu Santo 
rxin Kajaw Dios arja co chic wquin. Arja enretkon ta ch-utz cara 
quenya rbixic utzlaj tzij jrecmon ta totanem rxin Dios chca chtak 
mibi, enretkon ta chquenuto wnak jkas ntiona canm pruka il mac, 
enretkon ta chquenya rbixic chca wnak je eocnak preso pruka il 
mac che nqueel ela libre, y quenbij chca moya che njak na quewech, 
quenbij na chca jquemjon rtijic lowlo che nquetotaj na. 19 Enretkon 
ta ch-utz cara quenya rbixic chca wnak chcamic xerla retiemp che 

nquewil totanem rxin Kajaw Dios. 20 Cara xsiquij chquewech. Tak 
xsictaja rmal xtzapij libro, xujach chic jmul tzra acha jxejchowa 
pruka y xetzbea. Kas xer netzeta cmal conjelal wnak. 21 Cjara 
xumaj chic tzij cuquin: —Camic xbantaja cumplir rtzojbal Dios 
jxensiquij chewech, cara xbij chca. 22 Conjelal wnak xquemaj je tzij 
y cawra necbij chbil tak qui ra: —Jala acha congan wen, congan wen 
tak tzij nbij per ¿mja tcala rlecwal José? cara xecbij. 23 Ja Jesús 
cawra xbij ra: —Anen wutkin bien chcawra nebij chwa camic ra: —
Com nqueachumsaj wnak queachumsaj cara chka je awinak atet. 
Com cola jle milagro xaban chpam tnamet Capernaum tebna ca 
chka wawe chpam atnamet atet, cara nebij chwa. 24 Per ne ktzij wa 
je xtenbij chewa ra, je profeta rxin Dios arj-e nmajon nquenimax 
ta cmal cwinak, ncawara nbana chca conjelal. 25 Per bien terkaja 
pnewá nak xbantaja pretiemp profeta Elías. Oxi juna ruquin nicaj 
skij xuban tzra, y cola jun nimlaj wyejal xpeta njelal nat nkaj chpam 
jara lwar. E quiy melcan tak ixki ecola wawe chpam tnamet 
Israel jara kij. 26 Per ja Elías xuban jmul xtak ela rmal Dios che 
rtoic jun melcan ixak per mruquin ta jun aj Israel xtak el wa, per 
xtak ela che rtoic jun melcan ixak jcola chpam aldea Sarepta jcola 
precwent Sidón. 27 Y cara xbantaja chka pretiemp profeta Eliseo tak 
e quiy chca aj Israel emajtanak rmal jitzel yubil lepra, per nmajon 
jun xchumsas ta chca xerwara cola jun aj Siria tzra, Naaman rubi, 
xruyon arja xchumsasa tzra jara yubil. Cara xbij Jesús chca. 28 Je 
aj Israel jecola chpam jay rxin molbal riil chek xeccaxaj je xbixa 
chca rmal Jesús congan xpeta cyiwal conjelal. 29 Cjara xeyictaja 
tzrij, xquechap, xquelsaj ta chpam tnamet. Je tnamet chwech jun jyu 
co wa y tak xeekaja chuchi jun siwan xyamer xecchakij ela Jesús 
chpam. 30 Per Jesús arja xkax ela chquecjol y xba.

. . . . .
31 Cjara xba Jesús chpam tnamet Capernaum jcola precwent 

Galilea. Tak xekaja xumaj ctojxic wnak ptak xlanbal kij. 32 J-e wnak 
kas nel ta quecux tak neccaxaj tijonem jnuya com rtzojbal congan 
nqueruchap, bien kalaj chruquin Dios penak wa je nbij. 33 Xuban 
jmul cola jun acha chpam jay rxin molbal riil, ocnak jun itzel espíritu 
pranm. Ja acha xumaj rakic ruchi y cawra xbij tzra Jesús: 34 —Jesús 
je at aj Nazaret ¿nak narebna wawe kuquin, atpenak che nokareyjo? 
Anen wutkin nak abanic, atet at Santlaj Rlecwal Dios, cara xbij tzra. 

35 Ja Jesús ncow xtzijona tzra itzel espíritu: —Catetnea y catel ela 
pranm acha, cara xbij tzra. Jxuban itzel espíritu tzra acha xchakij 
cana pnulew chquewech wnak, cjara xela pranm y xba, nmajon 
achnak lowlo xuban cta tzra. 36 Je wnak congan xel ta canm conjelal 
tak xquetzet y cawra xecbij chbil tak qui: —Jawra acha ¿nak chtzij 
xucsaj? Co tak ruka chquij itzel tak espíritu, congan tak wan rchuka 
rtzojbal com nqueruban mandar che nqueela y nnimax tak wan 

chka, cara necbij. 37 Xba ca rtzojxic Jesús njelal nat nkaj ptak je lwar 
jcola chenkaj tnamet Capernaum. 38 Ja Jesús xel ela chpam jay rxin 
molbal riil, xba chruchoch Simón. Tak xekaja, rjite ja Simón ywajnak, 
majtanak rmal jun nimlaj cten. Xcutuxa jun utzil tzra chnuto yawa. 
39 Ja Jesús xkil oca chuchi chat ruquin yawa, xbij tzra cten che nel 
ela y nalnak xel ela. Y chek quenjlal xyictaja ja ixak y xumaj quilxic 
Jesús. 40 Tak xoca aka conjelal wnak jecola yuw-i cuquin arj-e 
xequecom ela ruquin Jesús. Congan quiy rwech je yubil ecayona. 
Ja Jesús xuya ruka pquewá chejujnel y xerchumsaj. 41 Chka e 
quiy chca wnak ecola itzel tak espíritu xeel ela ptak canm. Jitzel 
tak espíritu tak xeel ela xquerak quechi y cawra xecbij tzra Jesús: 

—Atet at Rlecwal Dios, cara xecbij tzra. Per Jesús xerukil chmajon 
nquetzijon xta más com arj-e cutkin chja Cristo je ch-on rmal Dios.

. . . . .
42 Jche rcab kij tak xeskara xel ela chpam tnamet, xba chic chpam 

jun lwar jabar tlan wa. J-e wnak xquemaj rconxic y tak xequewla 
mtcajo nqueya cas tzra com ncajo necje na cuquin. 43 Per arja 
cawra xbij chca ra: —Anen ncatzina chwa chquenba chic chpam 
jle chic tnamet ch-utz cara tzra cney-a wa rbixic chka utzlaj 
tzij je rxin rgobierno Dios com xe rmal ra entkon ta, cara xbij chca. 
44 Cara xuban, xba ptak tnamet jcola precwent Galilea, noca ptak 
jay rxin molbal riil y nuya rbixic rtzojbal Dios chca wnak.

. . . . .

5  1 Xuban ca jmul Jesús co chuchi ya rbin-an lago Genesaret, 
congan e quiy wnak ntajina nquemin qui tzrij ch-utz cara 

neccaxaj rtzojbal Dios je nbij chca. 2 Ja Jesús cola c-e lanch xutzet 
co pona chuchi ya. E majon e chpoy chu chpam jlanch com arj-e 
eelnak ela, quemjon rchajic quecam je rxin chapbal chu. 3 Jun tzra 
c-e lanch rxin Simón y chpam jara lanch xoc wa Jesús: —Jo kojte 
pona jtzit ajsic, cara xbij ja Jesús tzra Simón. Tak ejtal chic cjara 
xetzbea chpam lanch, xumaj ta ctojxic wnak. 4 Tak xecchoja tzij rmal 
xbij chic tzra Simón: —Camic jo, tecma el chic lanch jabar nim wa 
rpam ya y tzra tecka wa acam chpam ya ch-utz cara cola chu 
nqueachap, cara xbij tzra. 5 —Per Maestro, njun aka xokosmaja per 
next jun rkan chu xkachap. Per com atet ncatbina chcara nkaban 
nokba cara, quenecka cara cam chpam ya, cara xbixa tzra rmal 

Simón. 6 Cara ca xqueban xeba, xequecka cam jabar nim wa 
rpam ya. Tak xquiektaja cmal congan e quiy chu xeoca chpam y 
xerkaptaja je cam rmal. 7 Cjara xecsiquij pon chic jle quexbil jecola 
chpam jun lanch chic che nquertoa. Tak xeekaja xquemaj clasic je 
chu chpam cam, nxenoja che c-e lanch chu, xe jtzit xba xe ya 
jlanch cmal chu. 8 Ja Simón Pedro tak xutzet jmilagro je xbantaja 
cjara xexquea chwech Jesús y cawra xbij tzra: —Wajaw, jat cnay-a 
cana com anen xe en jun acha en aj-il en aj mac, cara xbij tzra. 9 Cara 
xbij Simón com arja y conjelal e rexbil jecola ruquin congan xel ta 
quecux tzrij chcongan chu xquechap. 10 Ecola chka Jacobo ruquin 
Juan je e rlecwal jun acha Zebedeo rubi, arj-e quecmon ta qui 
ruquin Simón tzra chpoj chu, y congan xel ta canm tzrij je xquetzu je 
xbantaja. Ja Jesús cawra xbij tzra Simón: —Mtaxibej ta awi, co chna 
jun samaj xtamaj el chic rbanic camic ra, wnak chic nqueacanoj ch-utz 
cara nqueacsaj pruka Dios, cara xbij tzra. 11 Cjara xquecom ta c-e 
lanch, xekaj ta chiya. Junlic xqueya cana njelal y xetre ela tzrij Jesús.

. . . . .
12 Xuban jmul Jesús cola chpam jun tnamet, cola jun acha 

xekaja ruquin majtanak rmal itzel yubil lepra. Ja acha tak xutzet 
Jesús xexquea chwech y xkasaj ruplaj penlew: —Wajaw, wnawajo 
cnachumsaj, anen wutkin che ncatecwina cnachumsaj, cara xbij 
tzra. 13 Ja Jesús xuyuk pona ruka, xuchap yawa y cawra xbij 
tzra: —Quenwajo ajni nacutuj chwa, catchumtaja, cara xbij tzra, 
y alnak xel ela lepra tzrij. 14 Y congan xbij tzra: —Kas quenwajo 
quenbij chawa chmajon abar nabij wa jxenban chawa. Per jnaban, 
jat actu awi chwech sacerdote y ay-a awofrenda ajni rbin cana 
Moisés chpam rley Dios chnaban. Je ofrenda jnaya jara noca 
testimonio chquewech sacerdote chnaban cumplir je rbin cana 
Moisés. Cara xbij tzra. 15 Per nmás xba rtzojxic y congan e quiy 
wnak necremlo qui ruquin che rcaxic tijonem nuya, y je yuw-i 
arj-e ncajo che nquechumsasa. 16 Arja nba ptak lwar kas tlana y 
tzra nerebna wa oración.

. . . . .
17 Xuban jmul Jesús remjon ctojxic wnak. Ecola jle fariseo etzbula chenkaj e 

quexbil jle maestro je nquetijona cxin wnak tzrij rley Dios, arj-e njelal tnamet 
epenak wa jcola precwent Galilea ruquin precwent Judea, y ecola chca 

pJerusalén epenak wa. Ja Jesús cola rpoder Dios ruquin che nquerchumsaj 
yuw-i. 18 Chek quenjlal tak ecola jle ach-i xeerkaja, cola jun acha squirnak 
quecmon ta, ctzela chwech rwarbal. J-e ach-i xcajo ta xeoca pjay xequey-a 
ta yawa nque chwech Jesús. 19 Per majon xecwin ta xquecsaj pjay com congan 
enojnak wnak chpam. Je xqueban, xejtea pe rwá jay, xquelsaj nicaj rwá jay y 
tzra xeckasaj wa yawa, ctzela chwech rwarbal. Y ja yawa ca chwech Jesús 
xekaj wa jabar quemlon wa qui wnak. 20 Ja Jesús tak xutzet yukbal quecux 
jcola ruquin, arja cawra xbij tzra squirnak: —Acha, camic xcuytaja awil 
amac, cara xbij tzra. 21 Je maestro e quexbil fariseo tak chek xeccaxaj je xbij 
Jesús cawra xquemaj rchobic ptak canm: —¿Nak rbanic jala acha tak nbij jle 
tzij jxitzel ncaxaj Dios? Com majon chic nak xtecyuw ta il mac, xruyon Dios 
necyuwa, cara xecbij kaja pcanm. 22 Per Jesús arja bien rutkin nak nquechob 
kaja ptak canm y cawra xbij chca: —¿Nak tzra tak cara nechob kaja ptak 
ewanm? 23 Camic quenwajo quencaxaj chewa ¿nak más majon pen ta tzra 
c-e jawrara chquenbij tzra jawra acha sic chquencuy ril rumac, o wquenbij tzra 
che nyictaj ela y nba? 24 Anen quenban jawra chewech camic ra ch-utz cara 
newutkij che Rlecwalxel jxoca alxic cuquin wnak yatanak tzra chnucuy quil 
quemac je wnak wawe chwech ruchlew, cara xbij ja Jesús chca. Cjara cawra 
xbij chic ja Jesús tzra squirnak: —Anen quenbij chawa camic, catyictaja, tecma 
ela awarbal y jat pnawuchoch, cara xbij tzra. 25 Chek xbitaja rmal, xyictaj ela 
acha chquewech, xumaj rcolic rwarbal y xba chruchoch, y ajnila nuya rukij 
Dios. 26 Je wnak congan xel ta canm tak xquetzet je xbantaja per nche conjelal, 
y xquemaj ryaic rukij Dios, congan cxiben qui y cawra necbij ra: —Camic 
xkatzet jnexte wjic katzton ta, cara xecbij.

. . . . .
27 Cjara xel ela Jesús tzra y xba. Cola jun acha xutzet mloy 

impuesto, Leví rubi. Ja Leví tzbula chpam lwar abar ntoj wa 
impuesto pruka. Ja Jesús tak xekaja ruquin cawra xbij tzra: —Jo 
catetre ta chwij che ncatoca ndiscípulo, cara xbij tzra. 28 Ja Leví 
xyictaja, xuya cana njelal y xetre ela tzrij Jesús. 29 Ja Leví cola 
jun nimlaj w-im xchumsaj pruchoch rxin Jesús. Ja Jesús e rexbil 
rdiscípulo arj-e etzbula tzrij mes. Congan e quiy e mloy tak 
impuesto etzbula tzrij mes cuquin y ecola jle chic wnak chka. 
30 Ecol ca jle maestro je nquetijona cxin wnak tzrij rley Dios e 
quexbil jle fariseo arj-e xecchojquij chca rdiscípulo Jesús y cawra 
xecbij: —¿Nak tzra tak nquixwaa cuquin e mloy tak impuesto, 
chka cuquin jle chic aj-il ajmac? 31 Xpeta Jesús, cawra xbij 

chca: —Nak majon e yawa ta arj-e majon ncatzin ta doctor chca, 
per je yuw-i arj-e ncatzina doctor chca. 32 Anen enpenak che 
queencanoj aj-il ajmac ch-utz cara nqueya cana quil quemac, me 
j-e ta ra queencanoj je bnoy rbeyal. Cara xbij Jesús chca.

. . . . .
33 Cjara cawra xecbij chic tzra: —Je rdiscípulo Juan Bautista arj-e quiy 

mul nqueban ayuno ruquin oración y cara nqueban je kdiscípulo ajoj 
chka ja ok aj fariseo per ¿nak que tzra mcara ta nqueban adiscípulo atet? 
34 Jesús cawra xbij chca: —Ajni chca jle wnak ebnon invitar chpam jun 
culbic, tak cco na acha chquecjol jneclea ¿l-utz cara xtebij ta chca che 
nqueban ayuno? 35 Per nerla na jun kij tak arj-e xtelsasa chquecjol acha 
jxeclea, cjara ca xtqueban ayuno. Cara xbij Jesús chca. 36 Cjara cola jun 
cambal tzij xbij chca cawrara: —Majon jun wnak xtelsaj ta jun tesbal tzra 
jun tziak cac y xtucsaj ta tzra jun tzbuklaj tziak com jara xe ntzila cac 
tziak y chka m-utz ta nela cac tesbal ruquin tzbuklaj tziak. 37 Chka ajni 
tzra vino cac majon jun xtucol ta chpam tzbuklaj tak colbal. Wext cara 
nbana jcac vino nurak colbal y ntixa, y ntziloxa colbal chka. 38 Per kas 
ncatzina nbana, jcac vino ncola chpam caclaj tak colbal y nuto ri che 
c-e, nexte vino y nexte colbal ntziloxa. 39 Jun acha we cmannak tzra nutaj 
vino je mcac ta jara cam-an necmana tzra jcac vino, y cawra nbij: —
Más na utz je mcac ta. Cara xbij Jesús chca tzrij jcac tijonem jrecmon ta.

. . . . .

6  1 Xuban jmul Jesús pjun xlanbal kij remjon binem chpam jle 
trigo e rexbil rdiscípulo. Kas quemjon binem chpam trigo tak 

xquemaj rkupxic rwá je trigo je rdiscípulo, tzan queka nquelsaj 
wa chtak rwech y nquetaj. 2 Ecol ca jle fariseo cawra xecbij 
chca: —Jemjon rbanic camic ra jala xjan nbana ptak xlanbal kij. 
¿Nak tzra tak neban cara? Cara xecbij. 3 Ja Jesús cawra xbij chca: 
—¿Lmajon ca esiquin ta chpam rtzojbal Dios jxuban ojer rey David 
tak xuban jmul majtanak rmal kaknic pamaj y cara quebnon e 
rexbil chka? 4 Jxuban, xoca chpam ruchoch Dios, xucom xquelway 
jyonan chwech Dios, xutaj y xuya cxin rexbil chka. Cara xuban 
mesque jara xquelway tzibtanak cana chpam rley Dios che xqueyon 
sacerdote nquetjowa, cara nbij chca aj fariseo. 5 Cjara cawra xbij 
chic chca: —Je Rlecwalxel jxoca alxic cuquin wnak, pruka co wa 
je nbana chpam xlanbal kij. Cara xbij chca.

. . . . .
6 Pjun chic xlanbal kij xoca Jesús chpam jay rxin molbal riil y xumaj 

ctojxic wnak. Col ca jun acha tzra squirnak jun ruka jrejquenka. 
7 Je maestro e quexbil aj fariseo arj-e ctzulchin Jesús, ncajo nquetzet 
we nchumsaj acha chpam xlanbal kij. Cara nqueban ch-utz cara 
nquewil jun ril che necchapbej rxin. 8 Per Jesús rutkin jquemjon 
rchobic y cawra xbij tzra acha je squirnak ruka: —Catyictaja y 
catpea chkacjol, cara xbij tzra. Ja acha xyictaja y xpea chquecjol. 
9 Cjara Jesús cawra xbij chca: —Anen quenwajo quencaxaj chewa 
jawrara camic. ¿Nak nuya cas ley chka che nkaban chpam xlanbal 
kij, we nkaban utzil o we rtzilal? ¿Lnuya cas chka che nquekato 
wnak owe nquekcamsaj? cara xcaxaj chca. 10 Kas xerchulchij conjelal 
cjara cawra xbij tzra acha: —Teyku aka, cara xbij tzra. Xuyuk ruka 
y xecchoja. 11 Arj-e congan xpeta cyiwal, xquemaj tzij chbil tak qui, 
xquemaj rconxic rij rwech Jesús nak nqueban tzra.

. . . . .
12 Chpam jara tiemp xba Jesús, xojtea chwech jun jyu, xuwil jun 

lwar abar nuban wa oración y njelal aka xtzijona ruquin Dios. 13 Tak 
xeskara xersiquij rdiscípulo. Ecol ca e cbeljuj xerucha y xbin-aj 
chca che e apóstol. 14 J-ewra e apóstol: Simón je xcanox chic jun rubi 
rmal Jesús y xbixa tzra Pedro, Andrés je rchalal Simón, Jacobo, Juan, 
Felipe, Bartolomé, 15 Mateo, Tomás, Jacobo je rlecwal Alfeo, Simón 
jun chca je rxin partido rbin-an Zelote, 16 Judas je rlecwal Jacobo, 
ruquin Judas Iscariote jxejchowa Jesús pqueka je nquetzelana rxin.

. . . . .
17 Cjara ja Jesús xexle ta chwech jyu e rexbil apóstol. Tak xkaj 

ta chwech rutkaj, tzra xpe wa cuquin rdiscípulo e quexbil jle 
chic wnak per congan e quiy. Ecola aj Jerusalén y ecola epenak 
chpam jle chic tnamet jcola precwent Judea. Ecola chka jepenak 
chi tak mar jcola precwent Tiro y precwent Sidón. Epenak 
conjelal che neccaxaj je nbij Jesús y chka che nquerchumsaj tzra 
je cyubil. 18 Ecola xechumsasa chka jemajtanak cmal e itzel tak 
espíritu. 19 Conjelal wnak congan nquecsaj cchuka che nquechap 
oca jtzit Jesús com arja cola poder ruquin y jpoder nel ta ruquin 
nquerchumsaj wnak per ne che conjelal.

. . . . .
20 Cjara ja Jesús xertzulchij rdiscípulo y cawra xbij ra: —Ixix je ix 

mibi congan quicotemal rxin Dios nyataja chewa com ewxin rgobierno 
Dios. 21 Ixix je nkakana epam congan quicotemal rxin Dios nyataja 
chewa com congan nquixnoj na. Ixix je nquixoka camic congan 
quicotemal rxin Dios nyataja chewa com nquixtzeben na. 22 Congan 
quicotemal rxin Dios nyataja chewa je nquixtzelaxa cmal wnak, jmajon 
nquixquecul ta y xe nquixquetzuj y xe ix itzel tak wnak necbij chewa, 
per congan quicotemal nyataja chewa tak nmal anen tak cara nbana 
chewa, anen ja en Rlecwalxel jxenoca alxic cuquin wnak. 23 Tak cara 
nqueban chewa quixquicot ca per congan quixquicota com jara cola 
jun nimlaj rtojbalil je nyataj na chewa tzra chcaj. Com je ctit quemma 
cara xqueban chca chka e ojer tak profeta rxin Dios. 24 Per ixix je ix 
byoma jara congan lowlo chewa com nquixquicota camic per jara jun 
quicotemal xe nkaxa. 25 Ixix jcola nmak tak w-im neban camic, jara 
congan lowlo chewa com netaj na wyejal. Ixix je kas congan tzeb neban 
camic jara congan lowlo chewa com nquixbison na y nquixok na. 26 Tak 
nyaa ekij cmal conjelal wnak jara congan lowlo chewa com je ctit 
quemma j-e xqueya quekij chka e ojer tak profeta jme e rxin ta Dios.

. . . . .
27 Per ixix je cnewcaxaj camic cawra quenbij chewa ra, queewaj-o 

je nquebnowa lowlo chewa. Tak ecola xitzel nquixquetzet, ixix utzil 
tebna chca. 28 Tak ecola nquebina itzel tak tzij chewa, ixix xruyon 
utzlaj tak tzij tbij chca. Tak ecola nquixetzjuwa, ixix tebna orar 
pquecwent. 29 Wcola jun xuya jun ka chaplaj tey-a cas tzra chnuya 
chic jun pjupraj chic aplaj. Wcola jun chic xumaj acmis chawa tey-a ela 
achump tzra chka. 30 Wcola jun xcutuj jun achnak chawa tey-a tzra, y 
wcola jun xucom ela jun achnak chawa mtachojquij ta tzra. 31 Jun chic, 
nak neyarij chca wnak che nqueban chewa cara ca tebna ixix chca 
chka. 32 We ixix xqueyon j-era lok nqueena jlok ixquen-on ixix ¿lco 
tcara jun sip rxin Dios nyataja chewa nechob ixix? Com je e itzel tak 
wnak arj-e lok nquequena je nquejona cxin. 33 Jun chic, wex queyon 
j-era neban utzil chca je nquebnowa utzil chewa ixix ¿lco tcara jun 
sip rxin Dios nyataja chewa nechob ixix? Com je e itzel tak wnak arj-e 
chka nqueban utzil chca jebanyona utzil chca j-e. 34 Jun chic, tak cola 
neya pe kjonem y ewutkin che nyaa recxel ¿lco tcara jun sip rxin 

Dios nyataja chewa nechob ixix? Com je e itzel tak wnak arj-e chka 
cola nqueya pe kjonem jcutkin che nyaa recxel. 35 Per ixix queewaj-o 
je nquebnowa lowlo chewa, tsipaj ewutzil chca, tey-a pe kjonem jcola 
ewquin per mteya ta cas recxel. Wcara neban jara cola jun nimlaj 
rtojbalil nyataj na chewa y tzra nquixkaljen wa che ix rlecwal nimlaj 
Dios, com Dios arja nsipaj utzil chca wnak mesque majon necmeltioxij 
ta tzra, mesque xe e itzel tak wnak. 36 Ajni nuban Edta Dios congan 
npoknaj quewech wnak cara ca tebna ixix, tpoknaj quewech chka.

. . . . .
37 Mtquixoc ta ix ktoy tak tzij chquij wnak ch-utz cara Dios majon 

nuket ta tzij chewij ixix chka. Mtecutuj ta chquij wnak che nquetoj 
na il mac je nqueban ch-utz cara Dios majon nbij ta chewa che netoj 
na il mac jneban ixix. Queecyu je wnak. We nqueecuy, Dios chka 
nquixrucuy ixix. 38 Tsipaj chca wnak je ncatzina chca. Wnesipaj chca 
jara nyaa rjel recxel chewa. Per je rjel recxel je xtyaa chewa cara 
rbanic ajni nuban jun cyil tak achnak tzkat npajona, kas bien jic nuya 
rlipr y nuya rsobr. Cara quenbij chewa com wquiy nesipaj jara quiy 
necochij tzra Dios, o wxe mquiy ta nesipaj jara mquiy ta necochij 
ixix tzra Dios chka. Cara xbij Jesús chca. 39 Cjara xbij jun cambal tzij 
chca: —Jun moy wnuchap ela chuka jun moy chic jara xe nquetzak 
ela pjul che c-e. 40 Majon jun discípulo xtrutkij ta más chwech ajni 
rutkin rmaestro. Per jun discípulo chka bechnak opech discípulo we 
bien ntijoj ri jara cara nela rnaoj ajni rxin rmaestro. 41 ¿Nak tzra 
tak nechulchin tak nuban jun chit ril ewchalal per majon nena kta 
ixix je nmak tak ewil jneban? Tak neban cara jara ajni nechulchij 
jun rcutal che jcola chi rkarwech ewchalal per majon neya kta 
cwent ixix tzrij jun nimlaj che jcola chi ekawech. 42 Chka ¿nak tzra 
tak nebij tzra ewchalal: —Kchalal, tey-a cas chka che nkaya anaoj 
rmal il mac jcola chpam acaslemal, cara nebij tzra, per xe mtena 
kaja ixix xmás chna nim il mac cola chpam ecaslemal ixix? Tak cara 
neban xcaca eplaj. Wnewajo neya rnaoj ewchalal ncatzina nabey 
mul che neya cana rtzilal jcola chpam ecaslemal ixix ch-utz cara 
nquixecwina neya utzlaj tak naoj tzra. 43 Cara quenbij chewa com 
majon jun utzlaj che xtuya ta itzel rwech next ca itzel che xtuya 
wen rwech. 44 Che njelal che xe rmal rwech nuya tak notkixa nak 
chcheal. Ajni tzra quix mesquier necwina xtwachij ta higo next ca 
xulquiej xtwachij ta uva. 45 Jun utzlaj acha utzil reclon pranm y tak 

ntzijona utzil recmon ta je nbij. Jun itzel acha xitzel tak achnak reclon 
pranm y tak ntzijona xitzel tak achnak recmon ta je nbij. Cara quenbij 
chewa com jnojnak pranm jun wnak jara nel ta pruchi.

. . . . .
46 ¿Nak tzra tak cawra nebij chwa ra: —Kajaw, Kajaw, per xmajon 

neban ta jquenbij chewa chneban? 47 Chka bechnak wnak npeta 
wquin we ncaxaj jnemjon rbixic y nuban jquenbij tzra arja cawra 
rbanic: 48 arja e junam ruquin jun acha xuban jun ruchoch, xucot 
na jabar nutic wa cimiento y pe rwá abaj xtzuba wa. Tak xumaj rij 
jun kjaljab xquiya rkanya, nlowlo xbana tzra jay rmal rkan ya per 
majon xba ta penlew com wen rtiquic bnon. 49 Per jun wnak chek 
jic ncaxaj ntzojbal y majon nuban ta jquenbij tzra chnuban, arja 
junam ruquin jun acha xuban jun ruchoch per majon rcimient, xpe 
rwá ulew xtzuba wa. Tak xquiya rkan ya nlowlo xbana tzra jay y 
nalnak xba penlew, ne xtzila jay junlic. Cara xbij Jesús chca.

. . . . .

7  1 Jesús tak xecchoja tzij rmal cuquin wnak xba pCapernaum. 
2 Col ca jun capitán cxin soldado, cola jun rmos yawa. Ja mos 

congan lok nnaa rmal capitán y xyamer ncoma. 3 Ja capitán tak 
xekaja rbixic Jesús ruquin ecola jle anciano e aj Israel xerutak ela 
che neccutuj jun utzil tzra Jesús che npeta y nerchumsaj rmos. 4 Tak 
xeekaja ruquin Jesús congan xquemaj rcutxic jun utzil tzra: —
Jcapitán nyatanak wa tzra chnabna utzil tzra jkamjon rcutxic chawa 
5 com arja congan nokrajo ja ok tnamet Israel. Ja banyona jay rxin 
molbal riil jabar nkamol wa ki che rcaxic rtzojbal Dios, cara xecbij 
tzra. 6 Cjara xeba, xequexbilaj ela Jesús. Ja capitán tak co chic Jesús 
chenkaj ruquin ruchoch arja xerutak ela jle ramigo che rculic, cawra 
xbij ela tzra Jesús: —Wajaw, mtcatel ta chuj nmal anen, atet ajnila 
nim akij, mtyataja chwij che xcatoc ta chpam wuchoch. 7 Y nexte 
yatanak chwij chka xenba ta awquin, y jquenwajo chawa, tbij che 
necchoja nmos y wutkin che xruquin ra necchoja. 8 Cara quenbij 
chawa com anen wutkin nak rbanic tak ncatbana mandar. Ecola 
nquebnowa mandar wxin anen y chka ecola soldado pnuka anen 
chquenuban mandar. Tak quenbij tzra jun acha: —Catel ela, y jara 
acha nel ela. Wquenbij tzra jun chic: —Catjo, jara ne npe wa. Tak 
quenbij tzra nmos jcola pnuka: —Tebna jawrara, y ja nuban. Cara 

xbij ela capitán tzra Jesús. 9 Ja Jesús congan xel ta rucux tzrij je xbixa 
tzra rmal capitán. Tak xcaxtaja rmal xuya volt, y com ecola wnak 
etrena tzrij cawra xbij chca ra: —Anen quenbij chewa, jcapitán arja 
más chna kaxnak wen ryukbal rucux wquin anen que chewech ixix 
je ix aj Israel, nexte co ta jun chewa newlon cara ta yukbal rucux 
wquin ajni rxin ja, cara xbij chca. 10 Je wnak jetkon ela rmal capitán 
arj-e xemloj ta. Y tak xquetzet mos majon chic yawa ta, utz chic.

. . . . .
11 Je pjun kij chic ja Jesús xba chpam jun tnamet Naín rubi. E 

quiy chca rdiscípulo xerexbilaj ela y congan e quiy wnak xetre 
ela tzrij. 12 Ja Jesús tak xekaja chenkaj abar ncatoc el wa chpam 
tnamet ecola jle wnak xerutzet, cola jun comnak nequemku. 
Jnemuka jara ral jun ixak melcan y nxer oca jun ral, y xcoma. Ja 
ixak e quiy rwinak etren ela tzrij che rmukic comnak. 13 Ja Kajaw 
Jesús tak xutzet ixak congan xpoknaj rwech: —Mtcatok ta, cara 
xbij tzra. 14 Cjara xuchap rwarbal jabar telen wa jcomnak. Je 
wnak jetelyon ela rxin comnak arj-e xepapoa. Cjara Jesús cawra 
xbij tzra comnak ra: —Cjol, camic quenbij chawa, catyictaja. Cara 
xbij tzra. 15 Ja cjol xcastaja, xetzbea y xumaj tzij. Cjara ja Jesús 
xujach cana tzra rute. 16 Je wnak congan xecxibej qui rmal je 
xbantaja per ne che conjelal, y xquemaj ryaic rukij Dios: —Jala 
jun nimlaj profeta rxin Dios je xwankera chkacjol camic. Dios 
camic retkon ta jun Toonel chkacjol ja ok tnamet rxin, cara xecbij. 
17 Jmilagro jxuban Jesús jara xel ela rbixic njelal nat nkaj chpam 
departamento Judea y xela rbixic chka njelal tnamet jcola chenkaj 
ruquin departamento.

. . . . .
18 Njelal jawra je xbantaja xechola tzra Juan Bautista cmal je 

rdiscípulo. 19 Ja Juan ecola e c-e chca rdiscípulo xersiquij, xerutak ela 
ruquin Jesús y cawra xbij ela chca ra che neccaxaj: —¿Le atet at Cristo 
jbitanak cana che ncatpet na, owe nkeybej chna jun? cara xbij ela 
chca. 20 Tak xeekaja ruquin Jesús cawra xecbij tzra: —Juan Bautista 
arja okretkon ta awquin, cawra rbin ta che nekcaxaj chawa: —¿Le 
atet at Cristo jbitanak cana che ncatpet na, owe nkeybej chna jun? 
Cara rbin ta. 21 Ja Jesús njara hor xumaj cchumsic jle wnak jecola 
tzra per ne quiy j-e wnak. Xerchumsaj je yuw-i mesque emajtanak 

rmal cowlaj tak yubil, xeruto jecola pqueka itzel tak espíritu y e quiy 
moya xujak quewech chka. 22 Cjara cawra xbij chca je c-e rdiscípulo 
Juan: —Jax ebij tzra Juan njelal jetzton camic y njelal jewcaxan. Je 
moya nquecay chic. Jchey nquebina jara jic chic nquebina. Nak jcola 
itzel yubil jlepra chquij arj-e xechumtaja. Je tcon neccaxaj chic tzij 
camic. Je cnomki xecastaja. Je mibi majtanak rbixic chca utzlaj tzij 
je rxin totanem jretkon ta Dios. 23 Chka tbij tzra Juan chcongan qui 
quecux wnak jmajon jun twa nquena rmal samaj jnemjon rbanic. 
Cara tbij tzra, cara xbij ela ja Jesús chca rdiscípulo Juan Bautista. 
24 Tak ebnak chic e c-e discípulo ja Jesús xumaj chic tzij cuquin wnak 
tzrij Juan Bautista. —Ja Juan tak xecjea chpam je tenlak tak lwar 
¿nak tzra tak xixba ruquin che rtzetic, le rmal ja Juan chek remril 
ajni jun aj je njechloxa rmal xecmel? 25 ¿Nak tzra tak xixba ruquin 
che rtzetic, le rmal Juan chcongan rewkon ri tzra wen tak tziak y 
congan nmak rjel? Per ixix bien ewutkin che je wnak je nquecsana 
wen tak tziak je nmak rejlal y nquelok jachnak cola cgan tzrij che 
nquelok, arj-e chpam nmak tak jay cxin rey nquecje wa. 26 ¿Nak 
tzra tak xixba ruquin che rtzetic, le rmal Juan che arja jun profeta 
rxin Dios? Jara ne ktzij wa che profeta per mruyon ta profeta ocnak 
wa. 27 Cara quenbij chewa com ja Juan xchumsana rubey Cristo ajni 
tzibtanak cana chpam rtzojbal Dios jcawrara nbij: —Anen quentak 
ela nmensajero che nnabyeja chawech ch-utz cara arja nchumsana 
abey. Cara tzibtanak cana rmal Dios tzrij Cristo. 28 Anen quenbij 
chewa che majon jun profeta cjenak ta wawe chwech ruchlew jnim 
ta rukij chwech Juan Bautista, per chpam rgobierno Dios jun wnak 
mesque chit sencillo per más chna nim rukij que chwech Juan, cara 
xbij Jesús chca wnak. 29 Conjelal wnak e quexbil e mloy tak impuesto 
tak xeccaxaj je xbij Jesús xquemaj ryaic rukij Dios com arj-e ebnon 
bautizar rmal Juan. 30 Per aj fariseo e quexbil maestro je nquetijona 
cxin wnak tzrij rley Dios arj-e majon xcajo ta xebana bautizar rmal 
Juan, jara xecchojquij je nrajo ranm Dios ptak ccaslemal. 31 Cjara ja 
Kajaw Jesús xumaj chic rij tzij: —¿Abar ca wa quixenjumsaj wa ixix 
jix tnamet Israel? 32 Cuquin c-e moc acala quixenjumsaj wa jquemjon 
tzanem ptak quebal. Jun moc nquerak quechi chquij jun moc chic: 

—Ajoj xkaban nicaj bix rxin quicotemal per ixix majon xjoj xeban ta, 
majon xixquicot ta. Y xkaban jun chic rxin bis y nmajon xixbison ta 
chka. Nmajon nak newajo, cara xecbij acala chca e jmoc chic. 33 Ixix 
quixenjumsaj cuquin acala je nmajon nak ncajo, com Juan Bautista 

tak arja xpeta majon kas ta nwaa cuquin wnak y majon vino xutaj 
ta, rmal cara tak xebij tzra chcola jun itzel espíritu pranm. 34 Y xenpet 
chic anen ja en Rlecwalxel jxenoca alxic cuquin wnak, xenwaa 
cuquin wnak y xentaj vino, y rmal ra xebij chwa che en ajmund, xe 
en tjoy vino y xe e wamigo e mloy tak impuesto ruquin jle chic aj-il 
aj mac. 35 Per conjelal je rlecwal Dios arj-e bien nchobtaja cmal che 
Juan Bautista rnaoj Dios rucsan y cutkin chka che anen rnaoj Dios 
nucsan. Cara xbij Jesús chca.

. . . . .
36 Co ca jun acha aj fariseo xuban invitar Jesús pruchoch che 

newaa ruquin. Ja Jesús xba ruquin y tak xekaja xetzbea tzrij mes. 
37 Chpam jara tnamet tzra co wa jun ixak itzel rcaslemal. Ja ixak 
tak xcaxaj chJesús remjon w-im pjay ruquin aj fariseo xba ruquin, 
recmon ela jle akom qui rexla, recmon ela chpam jun rcolibal je 
bnon rbanic, alabastro ocnak. 38 Tak xekaja ruquin Jesús xexquea y 
xumaj okej. Jrial rwech congan xkaja tzrij rkan Jesús y tzra resmal 
rwá xsubej. Tak xsutaja rmal cjara xtzubaj rkan y xuya akom 
tzrij. 39 Fariseo jbanyona invitar rxin Jesús, tak xutzet jxuban ixak 
cawra xuchob kaja pranm: —Ja Jesús wext ktzij che profeta rxin 
Dios rutkin tcara nak rbanic jun ixak je ntajina nuchap rkan. Com 
jala jun ixak xitzel rcaslemal. Cara xuchob kaja. 40 Cjara Jesús 
cawra xbij tzra: —Simón, camic cola jun tzij quenwajo quenbij 
chawa: —Utz cara Maestro, tbij chwa, cara xbij ja Simón. 41 Cjara 
cawra xbix chic tzra rmal Jesús: —Cola jun acha ecola e c-e ach-i 
cola quecas ruquin. Jun, j-o cient rucas, jun chic cincuenta. 42 Tak 
mxecwin ta xquetoj quecas majon achnak xbana chca, xecuya 
rmal rajaw pak. Camic Simón, tbij ca chwa ¿nak chca e c-e ach-
i más njona rxin rajaw pak? cara xbixa tzra Simón. 43 —Jquenbij 
anen jara más nim rucas, cara xbij tzra. —Cara, xbixa tzra rmal 
Jesús. 44 Cjara ja Jesús xuya volt, nutzet ixak y cawra xbij chic 
tzra Simón: —Tetzta mpa jawra ixak. Atet, tak xenoc ta chpam 
awuchoch majon xaya ta chajbal wkan che nculic, per jawra ixak 
arja xuchaj wkan tzan rial rkarwech y tzra resmal rwá xsubej. 
45 Atet majon xatzubaj ta nuchi che nculic, per jawra ixak njunlic 
remjon rtzubxic wkan. 46 Atet nexte aceite xaya pe nwá che 
nculic, per jawra ixak xujic wkan chpam jun akom jcongan qui 
rexla. 47 Rmal cara tak quenbij chawa, jawra ixak mesque congan 

il mac rebnon per bien kalaj che cuytanak chic njelal com congan 
quenrajo. Per we mquiy ta awil amac cuytanak jara majon kas ta 
nwankera ojben riil chpam awanm, cara xbij tzra. 48 Cjara cawra 
xbij tzra ixak: —Xcuytaja awil amac, cara xbij tzra. 49 Jle chic 
invitado jecola tzrij mes ruquin Jesús arj-e xquemaj tzij chbil tak 
qui: —¿Nak rbanic ja Jesús tak nbij che nucuy il mac chka? 50 Ja 
Jesús cawra xbij chic tzra ixak: —Jyukbal acux jcola wquin jara 
xatet-owa. Camic utz chic ncatba y catquicota, cara xbij tzra.

8  1 Xuban jun c-e kij xumaj chic rubey Jesús, xba chpam 
njelal tnamet y chpam je aldea, nuya rbixic rtzojbal Dios y 

nuchob chquewech wnak utzlaj tzij jnucut chkawech nak rbanic 
je rgobierno Dios. Xerexbilaj je cbeljuj apóstol. 2 Ecola jle ixki 
xerexbilaj chka. J-ewra ixki nabey emajtanak rmal yubil y ecola 
pqueka itzel tak espíritu per echumsan chic rmal Jesús. Jun ixak 
María rubi, jco chic jun rubi Magdalena. Ja María Magdalena e 
wku itzel tak espíritu xelsasa pranm rmal Jesús. 3 Jun chic, Juana 
rubi, rexkayil Chuza, administrador rxin Herodes. Jun chic Susana 
rubi, y eco na más chka. Cola cmibil jnectobej Jesús chpam jnak 
ncatzina tzra.

. . . . .
4 Congan e quiy wnak xecremlo qui ruquin Jesús, njelal tnamet 

epenak wa. Cjara cola jun cambal tzij xbij chca cawrara: 5 —Cola 
jun ajsmajma xba pe tcoj rtejcon pe rchinoj. Tak xekaja xumaj 
rchakxic ijatz. Cola nicaj xkaja pbey, xpak cana cmal wnak y 
xtija cmal tzquin. 6 Co chic jle xkaja abar co wa abaj. Tak xel 
ta xechkija alnak com majon rex ta ulew. 7 Co chic jle xkaja 
ptak quix y tak xel ta xumaj cyinem, per njunam xquiya ruquin 
quix. Tak xquisbena xcamsasa tejcon rmal quix. 8 Per co chic 
jle xkaja chpam utzlaj ulew y congan xwachina, jujun rkarwech 
ijatz xuya jujun cient rwech, cara xbij Jesús chca. Tak xbitaja 
tzij rmal congan cow xtzijona. —Achnak cola rexquin tcaxaj ca 
jquenbij. Cara xbij chca. 9 Cjara je rdiscípulo cawra xecbij tzra: —
Techbo chkawech nak rbanic jcambal tzij je cja xabij kaja, cara 
xecbij tzra. 10 Ja Jesús cawra xbij chca ra: —Ixix yatanak chewa 
chnewutkij nak rbanic jwewtanak tzrij rgobierno Dios per jle chic 
wnak pcambal tzij quentzijon wa cuquin ch-utz cara mesque 
cola ckawech per majon nquetzet ta je ncuta chquewech, mesque 

ncola quexquin per majon nchobtaj ta cmal je nbixa chca. 11 Camic 
quenchob chewech nak rbanic jcambal tzij. Ijatz jara nbij tzij 
rtzojbal Dios. 12 Je xkaja pbey jara nbij tzij che ecola wnak je 
nquecaxana rtzojbal Dios per npeta diablo nelsaj ela rtzojbal Dios 
ptak canm ch-utz cara majon necnimaj ta y che mtquewil totanem 
rxin Dios. 13 Je xkaja abar co wa abaj jara nbij tzij che ecola 
wnak je neccaxaj rtzojbal Dios y necnimaj, congan nquequicota 
rmal. Per arj-e e ajni jle tejcon majon rcamal ruxe, njun rmaj 
oca necnimaj. Tak nerla lowlo tiemp xe nqueya cana. 14 Je xkaja 
ptak quix jara nbij tzij che ecola wnak neccaxaj rtzojbal Dios 
per tak nquisbena xe nquekoysas chic rmal je achnak rxin rwech 
ruchlew ajni mibil, ajni quicotemal, ajni njunlic nba quecux tzrij 
je achnak. Arj-e e ajni jle tejcon je nmajon rwech nuya. 15 Per 
ijatz je xkaja chpam utzlaj ulew jara nbij tzij che ecola wnak je 
neccaxaj rtzojbal Dios y nqueyic pcanm per jun utzlaj anm je 
rcan rbeyal. Arj-e nquecoch je npeta chquij y tak nquisbena wen 
nwachina utzil ptak ccaslemal.

. . . . .
16 Majon jun wnak xtebnowa xtutzaj ta jun candil y xtjupba ta 

jun bjoy pe rwá next ca xtuya ta chuxe jun chat chka. Per je 
nbana, tak ntzaja jun candil ncanoxa jun rculibal jabar nya wa 
ch-utz cara psak nquecje wa wnak je nqueoca pjay. 17 Cara 
quenbij chewa com njelal jwewtanak jara nel na psak y je njelal 
jmajon kaljennak ta jara nerla na jun kij tak xtkaljina, notkix na. 
18 Rmal cara tak quenbij chewa, bien tey-a ewexquin tzrij jemjon 
rcaxic com je wnak jcola yatanak chca arj-e nyataj na más chca. 
Je wnak je nmajon yatanak chca per j-e nquechob chcola jara 
nelsasa chca. Cara xbij Jesús chca rdiscípulo.

. . . . .
19 Cjara xeerkaja rchalal Jesús rexbil rute per mesquier 

nquecwina nqueoca abar co wa ja com congan e quiy wnak. 
20 Cjara xbixa tzra Jesús: —Tetzta mpa ate ruquin je awchalal 
ecola chujay, ncatecsiquij, cara xbixa tzra. 21 Ja Jesús cawra xbij 
chca ra: —Je nquecaxana rtzojbal Dios y nqueban je nbij chca che 
nqueban arj-e cara eocnak nute ruquin eocnak wchalal, cara 
xbij chca.

. . . . .
22 Xuban jmul Jesús xoc planch e rexbil je rdiscípulo: —Jo 

pjupraj ya, cara xbij chca y xeba. 23 Kas quemjon binem pe rwá 
ya tak xkaja che wram Jesús. Chek quenjlal tak xkaj ta jun nimlaj 
kek chquij. Jlanch ntajina nnoja ya chpam, eco chic chpam jun 
lowlo. 24 J-e discípulo xquecas Jesús: —Maestro, Maestro, camic 
nokcoma, nokba pya, cara xecbij tzra. Xyictaja Jesús, xukil kek, 
xukil ya chka. Cjara xcoma kek y xjun xecje wa ya. 25 Cjara 
cawra xbij chca: —¿Abar ca xoc wa yukbal ecux wquin? cara 
xbij chca. Arj-e congan cxiben qui, congan xel ta quecux tzrij tak 
xquetzet je xbantaja y cawra xquemaj rbixic chbil tak qui: —¿Nak 
rbanic cala jala acha? Com arja nuban mandar kek, nuban 
mandar ya, y nnimax tak wan chka, cara xecbij.

. . . . .
26 Xeekaja chpam jun lwar jcola pquecwent aj Gadarenos jcola 

pjupraj ya chwech departamento Galilea. 27 Ja Jesús tak xel ela 
planch cola jun acha xekaja ruquin. Ja acha co chic tiemp eocnak 
jle itzel tak espíritu pranm. Nmajon retziak rucsan y nmajon necje 
ta pruchoch chka, xe pcomsant necje wa. 28 Tak xutzet Jesús 
xumaj rakic ruchi, xexquea chwech y ncow xtzijona ruquin, cawra 
xbij tzra: —Jesús, atet at Rlecwal nimlaj Dios. ¿Nak nawajo chwa? 
Tebna jun utzil, mtaban ta lowlo chwa, cara xbij tzra. 29 Cara xbij 
tzra com Jesús arja ntajina nuban mandar itzel espíritu jocnak 
pranm acha che nel ela. Ja acha quiylaj mul cjenak pruka itzel 
espíritu, y cola bcon je ruka rkan pcadena per nmajon pen nutaj 
ta che nquiekpij ela y necmar ela rmal itzel espíritu chpam chkilaj 
tak lwar. 30 Ja Jesús cawra xcaxaj tzra: —¿Nak abi? —Anen en 
Legión, cara xbij ja acha. Cara rubi xbij com congan e quiy jle 
itzel tak espíritu eocnak pranm. 31 J-e ca itzel tak espíritu congan 
nquecsaj cchuka che neccutuj tzra Jesús chmajon nquerutak el ta 
chpam nimlaj jul je nque cnat nekaj wa xuxe ulew chpam nimlaj 
kejkumal. 32 Eco pon ca jle ak per congan e quiy y quemjon 
w-im ptak kayis. J-e ca itzel tak espíritu ne nquecsaj cchuka che 
neccutuj tzra Jesús chnuya cas chca che nqueoca chquepam je 
ak. Ja Jesús xuya cas chca. 33 Cara xqueban, xeel ela pranm acha 
y xeoca chquepam je ak. J-e ak chek xeoca je itzel tak espíritu 

chquepam nalnak xexlea chwech jun tectic jyu y nque pya xeekaj 
wa conjelal, y xquis kaja quexla. 34 Je chajinel cxin ak tak nquetzet 
je xbantaja xenanmaj ela, xeba chpam tnamet ruquin je ptak aldea 
chka, xequechlo njelal je xbantaja. 35 Je wnak tak xeccaxaj, arj-e 
xepeta che necretzta je xbantaja. Tak xeerkaja abar co wa Jesús 
xquetzet acha jxelsasa itzel espíritu pranm, arja chwech Jesús tzbul 
wa, co chic retziak recsan y tzkat chic rnaoj. J-e ca wnak tak 
xquetzet congan xecxibej qui rmal. 36 Cjara jxetztowa je xbantaja 
arj-e xquemaj rcholic chquewech jle chic wnak nak xuban tak 
xchumtaja acha jcola jle itzel tak espíritu pranm. 37 Conjelal wnak aj 
Gadarenos arj-e xeccutuj tzra Jesús che mtecje xta más chquecjol 
com congan cxiben qui. Jesús xoc chic chpam lanch che nemloja. 
38 Acha jxelsasa e itzel espíritu pranm cawra xbij tzra Jesús: —Tebna 
jun utzil, tey-a cas chwa chquentrea chawij junlic, cara xbij tzra. 
39 —Mejor jnaban, jat pnawuchoch abij chca wnak che ajnila jun 
nimlaj samaj xuban Dios chpam acaslemal, cara xbixa tzra rmal 
Jesús. Cjara xba ja acha chpam tnamet y xumaj rbixic chca conjelal 
wnak jnimlaj samaj xuban Jesús chpam rcaslemal.

. . . . .
40 Ja Jesús tak xemloj chic jmul pjupraj ya congan quiil rculic xbana 

cmal wnak com yben cmal conjelal. 41 Cjara cola jun acha xpeta, Jairo 
rubi, arja jun chca jefe rxin jay je rxin molbal riil jabar ncaxax wa 
rtzojbal Dios. Ja Jairo tak xerkaja ruquin Jesús xexquea chwech y 
congan xcutuj jun utzil tzra che nba chruchoch, 42 com cola jun rmial 
cmic nuban chic, y njun oca. Co lala cbeljuj rjuna. Xba ja Jesús per 
congan e quiy wnak nquepitz qui tzrij ebnak chruchoch Jairo. 43 Col ca 
jun ixak yawa cola chquecjol wnak, xuban cbeljuj juna cola quic nela 
tzra. Ja ixak recson chic njelal jcola ruquin che rkomxic ri cuquin je 
doctor per next jun cwennak ta chumsyona rxin. 44 Jxuban ixak chkajni 
xkil oca más ruquin Jesús. Tak xekaja ruquin xuchap oca jtzit ruchi 
retziak. Chek xuchap oca retziak Jesús xetnea quic tzra. 45 Ja Jesús 
cawra xbij: —¿Nak xenchpowa? cara xcaxaj. —Manen ta, manen ta, cara 
xecbij conjelal wnak. Pedro ruquin je rexbil cawra xecbij tzra Jesús: —
Maestro, per e congan wnak queptzon qui chawij y nquemin qui chawij 
chka. ¿Nak tzra tak nabij: —Nak xenchpowa? 46 Anen wutkin chcola 
jun xenchpowa com xenna chcola poder xel ela wquin, cara xbij Jesús 
chca. 47 Ja ixak tak xutzet mesquier chic necwina nwiwaj jxuban xpeta, 

congan nberbeta rmal xben riil, xexquea chwech Jesús y xumaj rbixic 
tzra nak tzra tak xuchap oca retziak, per ne chquewech conjelal wnak xbij 
wa tzra. Xbij tzra chka che njara hor xecchoja. 48 Cawra xbixa tzra rmal 
Jesús: —Nmial, jyukbal acux wquin jara xatchumsana. Camic utz chic 
ncatba, catquicota, cara xbixa tzra ixak. 49 Ja Jesús cremjon na tzij tak 
cola jun wnak xerkaja, elnak ta pruchoch jefe rxin jay rxin molbal riil, 
cawra xbij tzra jefe: —Jairo, amial xcoma, mtaban xta molestar Maestro, 
cara xbij tzra. 50 Ja Jesús chek xcaxtaja rmal je xbixa tzra Jairo cawra 
xbij tzra: —Mtaxibej ta awi. Jnaban camic, teykea acux wquin y amial 
nchumtaja, cara xbij tzra. 51 Tak xeekaja chruchoch Jairo ja Jesús mxuya 
ta cas chca wnak che xeoc ta pjay ruquin. Jxeoca chpam xqueyon Pedro, 
Jacobo, ruquin Juan e quexbil redta rute xten. 52 Conjelal wnak quemjon 
okej y congan rkala quechi. Jesús cawra xbij chca: —Mtquixok ta com 
xten majon comnak ta, xe wram rebnon, cara xbij chca. 53 Per arj-e xe 
xectzebej com arj-e bien cutkin che comnak chic xten. 54 Cjara Jesús 
xuchap chuka comnak y cawra xbij tzra: —Catyictaja xten, cara xbij 
tzra. 55 Ja xten xemloj ta rwech y njara hor xyictaja. Cjara ja Jesús xbij 
chca che nqueya rway. 56 Jredta rute arj-e congan xel ta quecux tak 
xquetzet milagro jxuban Jesús per cawra xbij chca: —Nmajon abar tebij 
wa je xbantaja, cara xbij chca.

. . . . .

9  1 Cjara xersiquij e cbeljuj rdiscípulo y xuya chca chcola 
queka chquij conjelal e itzel tak espíritu che nquecwina 

nquequelsaj ela pcanm wnak y xuya chca chka che nquecwina 
nquecchumsaj yuw-i. 2 Y xerutak ela chnequey-a rbixic rgobierno 
Dios y ch-utz cara chka che nquecchumsaj yuw-i. 3 Cawra xbij ela 
chca: —Nmajon achnak necom ela tak xtquixba, nexte echmey 
necom ela, nexte emlet necom ela, nexte eway, nexte epak necom 
ela, y ne xjara ecmis ecsan necom ela, me c-e ta newcaj. 4 Chka 
bechnak opech jay nquixoc wa tzra nquixecje wa, cjara neya 
cana tak nquixba chic chpam jun chic tnamet. 5 Y nak mxtecluw 
ta ewxin, tak nquixel ta chpam quetnamet tquiraj cana pkok jcola 
pnewkan. Cara neban y jara rital che arj-e nquetaj na lowlo rmal 
jmajon nqueya ta quexquin tzrij jnebij chca, cara xbij ela chca. 6 Je 
cbeljuj discípulo arj-e xeel ela, xeba ptak aldea per ne njelal aldea, 
xquemaj rbixic ja utzlaj tzij rxin Jesucristo y xquemaj cchumsic je 
yuw-i chka. Cara xqueban chkabar opech xeekaj wa.

. . . . .
7 Njelal jnuban Jesús xekaja rbixic ruquin gobernador Herodes. 

Ja Herodes kas nkaysaj ri che rchobic nak kas mer nebnowa njelal 
jawrara jnekaja rbixic ruquin. Com ecola nquebina che Juan Bautista 
nebnowa com arj-e necbij che castanak chic Juan Bautista chquecjol 
cnomki. 8 Eco chic jle nquebina che camnak Elías nebnowa com 
arj-e necbij che rectun chic ri Elías chquewech wnak. Y ecol chic 
jle nquebina chcola jun chca ja e ojer tak profeta jcastanak ta y jara 
nebnowa, cara necbij. 9 Per Herodes cawra xbij ra: —Je Juan, anen 
wan xenyowa orden che xelsasa rwá per nak la acha jnebnowa njelal 
jawrara jnerkaja rbixic wquin. Cara xbij, y xumaj rchobic nak nuban 
ch-utz cara nutzet ri quewech ruquin Jesús.

. . . . .
10 Je cbeljuj apóstol tak xemloj ta xquechol tzra Jesús njelal jxequebna. 

Ja Jesús xerucom ela, xecyonaj qui pjun lwar kas tlena abar e majon 
wa wnak. Jara lwar cola precwent tnamet Betsaida. 11 Je wnak tak 
xekaja rbixic cuquin che xba Jesús xeba j-e chka, xequewla. Tak xeekaja 
ruquin Jesús arja xerucul, xuya rbixic chca nak rbanic rgobierno Dios y 
xerchumsaj yuw-i. 12 Tak xuban hor xepeta e cbeljuj apóstol y cawra xecbij 
tzra Jesús: —Mejor, queatka ela wnak ptak tnamet y ptak aldea jcola 
chenkaj ch-utz cara neccanoj quepsad y nequelko queway com je lwar 
jokco wa congan tlena, cara xecbij tzra. 13 —Ixix nquixyowa chca nak 
xtquetaj, cara xbixa chca. —Per majon achnak kacmon ta, ne j-o oca 
rkan xquelway ruquin c-e rkan chu. We xtokba ajoj che rconxic queway 
j-ela wnak per nak neklokbej. 14 Cara xecbij tzra com ecola la e j-o mil 
xqueyon ach-i. —Tbij chca wnak che nquetzbea, ptak mocaj neccaj qui, 
e cincuenta e jujun moc, cara xbij chca rdiscípulo. 15 Cara xqueban xekaja 
conjelal chtzublem. 16 Cjara xucom j-o rkan xquelway rexbil c-e rkan 
chu, xcaya chcaj y xmeltioxij tzra Dios. Xuwech xquelway, xujach chca 
rdiscípulo che j-e nqueya chca wnak. 17 Per ne conjelal xewaa y xnoja 
quepam. Je xquelway rexbil chu xmola ruchi y xcoltaja cbeljuj chquech.

. . . . .
18 Xuban jmul Jesús ruyon ryonan ri, remjon rij oración. Ecola 

rdiscípulo ruquin y cawra xbij chca: —Anen ¿nak nbanic necbij wnak? 
cara xcaxaj chca. 19 —Ecola nquebina chawa che at Juan Bautista, 

jle chic necbij che at Elías, eco chic jle nquebina che at jun chca e 
ojer tak profeta y camic atcastanak ta chquecjol cnomki, cara necbij 
chawa, cara xecbij tzra. 20 —Ixix ¿nak nbanic nechob? Xpeta Pedro 
cawra xbij tzra: —Atet at Cristo je atch-on rmal Dios, cara xbij tzra.

. . . . .
21 Jesús congan xbij chca: —Nmajon abar tebij wa che anen en 

Cristo. 22 Anen ja en Rlecwalxel jxenoca alxic cuquin wnak quiy 
rwech lowlo quentaj na, xitzel quenquetzet na je principal-i rxin 
tnamet e quexbil je cjefe sacerdote e quexbil chka je maestro je 
nquetijona cxin wnak tzrij rley Dios, quencamsas na y chrox kij 
quencastaja, cara nbij chca. 23 Cjara xumaj chic tzij cuquin conjelal 
y cawra xbij chca ra: —Nak jun nrajo neykea rucux wquin ncatzina 

chmajon nuya ta rgan tzbuklaj caslemal je rcan. Ncatzina chka 
chkij kij majon npoknaj ta ri nutaj lowlo nmal anen y netre ela 
chwij. Jara ajni jun cruz nyaa tzrij per nmajon pkan ta nuna nucam 
ela cruz, ntelej ela y nba abar necamsas wa. 24 Cara quenbij chewa 
com nak wnak npoknaj nuya cana rcaslemal jara ntzila rcaslemal 
je rxin junlic. Per nak wnak majon npoknaj ta nuya cana rcaslemal 
nmal anen jara majon ntzila ta rcaslemal. 25 Com ajni tzra jun 
wnak ¿nak nuchec tzrij wxuchec njelal mibil rxin rwech ruchlew per 
we xtzila rcaslemal y majon xuwil ta utzlaj caslemal je rxin junlic? 
26 Cara quenbij chewa com je wnak chka bechnak wnak opech we 
xquixbal nquena nquetre ta chwij y we xquixbal nquena chka rmal 
ntzojbal, anen chka quixbal quenna che xtquetre ta chwij. Anen ja 
en Rlecwalxel jxenoca alxic cuquin wnak quixbal quenna xtquetre 
ta chwij tak xtenpet chic jmul y tak congan nim chic nukij tzra tak 
xtenpeta pnegloria, pregloria Ttixel y pregloria e santlaj tak ángel. 
27 Ne ktzij wa je xtenbij chewa ra, ecola chewa jecola wawe camic ra 
ecas na tak xtquetzet rgobierno Dios. Cara xbij Jesús chca.

. . . . .
28 Cola waxki kij rbin jawra jle tzij ra tak xba pe rwá jun jyu 

chnerebna oración e rexbil Pedro, Jacobo ruquin Juan. 29 Kas remjon 
oración tak xuquex ri ruplaj y retziak kas sak xela, congan ncacota. 
30 Chek quenjlal xewanker ta e c-e ach-i, xquemaj tzij ruquin, jun 
Moisés y jun chic Elías. 31 Ja Moisés ruquin Elías arj-e congan chic 
ruchab regloria Dios chquij, quemjon tzij tzrij recmic Jesús com ja Jesús 
nba pJerusalén y tzra nerejcha wa ri pe cmic. 32 Pedro arja congan 
majtanak rmal wram y cara chca rexbil chka per xquecoch. Xquetzet 
regloria Jesús y xequetzet e c-e ach-i chka jecola ruquin. 33 Kas benam 
nqueban ela je c-e ach-i, ja Pedro cawra xbij tzra Jesús: —Maestro, 
congan quiil okcola wawe ra. Kabna oxi tak jay wawe ra, jun awxin 
atet, jun rxin Moisés y jun rxin Elías, cara xbij tzra. Per ja Pedro majon 
xuchob ta je xbij. 34 Cremjon na tzij Pedro tak cola jle sutz xermujaj y 
xkaja chquij. Je oxi apóstol congan xecxibej qui tak xquetzet che ecol 
chic chpam sutz. 35 Col ca jun kul xtzijon ta chpam sutz, cawra xbij: —
Ja ca wa quilaj Wlecwal, tey-a ewexquin tzrij nak nbij chewa, cara nbij. 
36 Tak xecchoja tzij rmal kul, j-e apóstol xquetzet che e majon chic Elías 
ruquin Moisés, xruyon chic Jesús co cana. Njelal jawra je xquetzet xe 
ptak canm xquecol wa, quiylaj tiemp xqueyic, nmajon abar xecbij wa.

. . . . .
37 Jche rcab kij tak xemloj ta Jesús pe rwá jyu congan e quiy 

wnak xeba che rculic. 38 Col ca jun acha chquecjol cow ntzijona 
y cawra xbij: —Maestro, tebna jun utzil, anen cola jun wlecwal 
je njun oca, tetzta pka jtzit. 39 Cola jun itzel espíritu nechpowa 
rxin y chek quenjlal numaj rakic ruchi. Cola ataque nyaa 
tzra y congan rupluw nela pruchi. Congan ncamsasa ptak ulew, 
nmesquier nsakpixa rmal itzel espíritu. 40 Xencutuj jun utzil chca 
adiscípulo che nquelsaj ela itzel espíritu per j-e majon xecwin ta 
xquelsaj ela, cara xbij ja acha. 41 Tak xcaxtaja rmal Jesús je xbixa 
tzra rmal acha cawra xbij ra: —Ixix je ix tnamet Israel, ntak majon 
yukbal ecux wquin, ntak yojtanak enaoj. Ajru la tiemp encola 
checjol y congan quenbisona com mesquier neykea ecux wquin, 
cara xbij chca. Cjara xbij tzra ttixel: —Camic tecma ta awlecwal 
wquin, cara xbij tzra. 42 Ja ala xyamer nekaja chwech Jesús tak 
xyaa jun ataque tzra rmal itzel espíritu y xchakixa penlew rmal. 
Ja Jesús xuchaj pe rwá itzel espíritu, xuto ala pruka y ja ala 
xjach cana pruka redta rmal Jesús. 43 Conjelal wnak congan xel 
ta canm tzrij je xquetzet jnimlaj rpoder Dios jcola pruka Jesús.

. . . . .

Ja Jesús kas majtanak rtzojxic cmal conjelal wnak tzrij je njelal 
nuban tak cawra xbij chca rdiscípulo: 44 —Kas toca chpam ewexquin 
je xtenbij chewa ra. Je Rlecwalxel jxoca alxic cuquin wnak arja 
njach na pqueka wnak, cara xbij chca. 45 Per arj-e majon xchobtaj 
ta cmal je xbixa chca, xwiwan chquewech ch-utz cara me tchobtaja 
cmal nak rbanic. Per arj-e xnecxibej qui neccaxaj tzra achnak rbanic.

. . . . .
46 Cjara xquemaj rij che necchojquij chbil tak qui nak más 

nim rukij chca. 47 Per Jesús bien rutkin nak quemjon rchobic ptak 
canm. Col ca jun chtacal xucom pona y xuya prexquin. 48 Cawra 
xbij chca ra: —Jawra acal ra nak jun xtecluwa rxin y pnubi anen 
nucul wa, nbij tzij ra che anen xenrucul. Y nak xtecluwa wxin 
anen nbij tzij ra che Nedta Dios xucul chka jtakyon pa wxin. Cara 
quenbij chewa com wcola jun checjol majon nuya kta rukij ruyon 
jara más chna nim rukij chewech. Cara xbij.

. . . . .
49 Cjara cawra xbixa tzra rmal Juan: —Maestro, ajoj cola 

jun acha xkatzet pnabi atet nquerelsaj wa itzel tak espíritu 
pcanm wnak per com mkaxbil ta rmal cara ajoj xekbij tzra: 

—Mtqueawsaj chta, cara xekbij tzra, cara xbixa tzra Jesús. 50 —
Mtekil xta acha com jun wnak chka bechnak wnak opech wmajon 
itzel ta nokrutzet jara kexbil, cara xbij tzra Juan.

. . . . .
51 Ja Jesús tak xyamer nerkaja kij tak xtecmar ela chcaj arja xujic ela 

che nba pJerusalén. 52 Ecol ca jle rexbil xerutak ela che nquenabyej ela 
chwech, arj-e xeba chpam jun aldea cxin aj Samaria che necchomij pona 
je ncatzina tzra. 53 Per je wnak jecola chpam aldea arj-e majon xquecul 
ta Jesús com ja rechbon pJerusalén nba wa. 54 Je c-e discípulo Jacobo 
ruquin Juan tak xquetzet che me xcul ta cmal wnak cawra xecbij tzra 
Jesús: —Kajaw ¿mex nawajo nekcutuj kak rxin chcaj ajni xuban ojer 
profeta Elías ch-utz cara nquerecsa conjelal j-ela wnak? cara xecbij 
tzra. 55 Ja Jesús xuya volt y xumaj rchajic pquewá: —Ixix mtchobtaja 
ewmal ajni rnaoj Espíritu jcayona ewxin. 56 Cara quenbij chewa com 
anen ja en Rlecwalxel jxenoca alxic cuquin wnak me enpenak ta che 
ccamsic wnak, enpenak che ctoic, cara nbij chca. Cjara xeba chic pjun 
aldea. 57 Kas quechpon chic quebey tak cola jun acha xpeta y cawra xbij 
tzra Jesús: —Wajaw, quenba chawij xabar tzra opech ncatba wa, cara 
xbij. 58 Cawra xbixa tzra rmal Jesús: —Je utiwa cola ccolibal abar 
nquewar wa, chka chtak tzquin cola quesoc, per anen ja en Rlecwalxel 
jxenoca alxic cuquin wnak majon wuchoch nte wxin anen abar quenwar 
wa, cara xbij. 59 Co chic jun cawra xbixa tzra rmal Jesús: —Jo catetre 
ta chwij, catoca ndiscípulo, cara xbij tzra. —Wajaw, tey-a cas chwa 
che cnemku cana nedta nabey mul, cara xbij ja acha. 60 —Je cnomki 
chwech Dios arj-e nquemuk kaja je qui queyon. Atet jat cuquin wnak, 
ay-a rbixic rgobierno Dios chca, cara xbixa tzra rmal Jesús. 61 Co chic 
jun acha cawra xbij tzra Jesús ra: —Wajaw, anen quenwajo quentre ela 
chawij che quenoca adiscípulo per tey-a cas chwa che cnebij cana nubi 
chca jecola pwuchoch, cara xbij tzra. 62 —Jun ajchental mwen ta nela 
wremjon chic rij samaj y xe tzrij ncay can wa, y cara tzra jun wnak chka 
chka bechnak wnak opech wxe tzrij ncay can wa jara me tkal ta tzrij 
chnesmaja precwent rgobierno Dios, cara xbixa tzra acha rmal Jesús.

. . . . .

10  1 Cjara Kajaw Jesús ecol chic e setenta ach-i xerucha, pcaca 
xerutak ela, nquenabyeja chwech, nqueba chpam njel tak tnamet y 

chpam jle chic lwar jabar xtekaj wa ja. 2 Cawra xbij ela chca ra: —Ne ktzij 
wa je xtenbij chewa, je wnak e ajni jun nimlaj tejcon congan chic e kan, 
utz chic nchupa, per je e ajsmajma je nquebnowa cosechar cxin xme quiy 
ta. Rmal cara quenbij chewa, tebna orar, tcutuj tzra Rajaw csech che 
nquerutak ta ajsmajma che necrebna cosechar wnak. 3 Camic tecma ela 
bey, bien twutkij ela che ixix ix ajni jle carnel y je wnak jabar quixnutak 
el wa arj-e e ajni utiwa. 4 Mtecom el ta epak, majon necom el ta emalet, 
nexte exjab chka. Tak emjon rij jawra viaje majon nquixpe ta cuquin 
wnak che nqueekijla tak necul ewi cuquin pbey. 5 Tak nquixoca chpam 
jun jay, tak nekijla jun wnak cawra nebij chca nabey mul: —Quiil tecjea 
rwech ewanm chwech Dios pnewuchoch, cara tbij chca. 6 Wcola jun 
wnak chpam jay wen eculic nuban jara quiil necjea rwech ranm chwech 
Dios pruchoch, owe mcara ta nuban chewa jara majon quiil ta necjea. 
7 Jay jabar nquixcul wa tzra nquixecje wa ajru kas tiemp xtquixecjea 
chpam tnamet. Tetja jnecsipaj chewa com yatanak chewa che nquixtzuka 
ajni tzra jun ajsmajma yatanak tzra che ntoja. Mchek tquixela nquixoca 
chi tak jay che rconxic ewuchoch abar nquixecje wa. 8 Tak nquixoca 
chpam jun tnamet chka bechnak opech tnamet, we quiil eculic nbana 
tetja je nsipasa chewa. 9 Queechumsaj yuw-i jecola chpam tnamet y 
cawra nebij chca wnak ra: —Je rgobierno Dios xchenkaj chic co pwá 
ewquin, cara tbij chca. 10 Wmajon nquixcul ta quixel ta pbey y cawra 
nebij chca wnak: 11 —Je pkok rxin etnamet jcola pe kkan, camic nekquiraj 
cana jara rital che netaj na lowlo rmal jmajon egan newcaxaj jnekbij 
chewa, per twutkij che rgobierno Dios xyamer nerkaja ewquin, cara tbij 
chca. 12 Camic quenbij chewa, tak xterla nimlaj kij rxin juicio congan 
lowlo tzra tnamet jmajon xtquixquecul ta, más na lowlo xtquetaj que 
chwech ajni xtquetaj aj Sodoma, cara xbij Jesús chca e setenta rdiscípulo. 
13 Cjara xumaj chic rij tzij, cawra xbij chca jle tnamet ra: —Congan 
lowlo chewa ixix je ix tnamet Corazín y congan lowlo chewa ixix chka je 
ix tnamet Betsaida. Cara quenbij chewa com congan nmak tak milagro 
xenban chewech per majon xequex ta enaoj. Je nmak tak milagro xenban 
chewech wexte xbana chquewech je e itzel tak wnak je aj Tiro ruquin aj 
Sidón ojer, arj-e xquequex ta cnaoj y xqueya can ta je rtzilal jquemjon 
rij, xqueban ta je achnak che neccutbej chcongan ntiona canm rmal 

rtzilal jquebnon chpam ccaslemal. 14 Per tak xterla nimlaj kij rxin juicio 
más chna nim jlowlo xtetaj ixix que chwech ajni xtquetaj aj Tiro ruquin 
aj Sidón. 15 Ixix chka je ix tnamet Capernaum, jnechob ixix che nquixba 
chcaj y congan nyaa ekij per je nbana chewa, xe nquixkasasa. Jabar eco 
wa cnomki que tzra nquixkasas wa, cara xbij chca tnamet. 16 Xumaj 
chic jmul tzij Jesús cuquin e setenta discípulo: —Je wnak je nquenimana 
je xtenbij chca, anen cara quencnimaj. Je wnak jmajon xtquixquecul 
ta, anen cara jmajon quenquecul ta, y je wnak jmajon quenquecul 
ta Nedta cara jtakyon pa wxin je mtquecul. Cara xbij ela Jesús chca e 
setenta discípulo, y xeba xequebna je xbix ela chca.

. . . . .
17 Tak xemloj ta congan nquequicota xeerkaja ruquin Jesús y 

cawra xecbij tzra: —Kajaw, jitzel tak espíritu tak xekbij chca che 
pnabi atet nqueel wa xokcnimaj, cara xecbij tzra. 18 Jesús cawra 
xbij chca: —Anen xentzet Satanás xkasas ta chcaj cara ajni jun 
queypa. 19 Bien tewcaxaj je xtenbij chewa ra, anen camic quenya 
chewa poder che nquixbina chquij cmetz, che nqueepak je xca, y 
majon achnak nqueban chewa. Chka nquixecwina nekasaj njelal 
poder jcola pruka Satanás. Nmajon nak xtebnowa lowlo chewa. 
20 Camic je itzel tak espíritu nquixcnimaj per me mtquixquicota 
rmal jara. Quixquicota per rmal jtzibtanak ebi chcaj.

. . . . .
21 Njara hor congan jun nimlaj quicotemal xwankera pranm 

rmal Espíritu Santo y xumaj tzij ruquin Ttixel jcola chcaj y cawra 
xbij tzra: —Nedta, atet at Rajaw caj ruquin rwech ruchlew, ajnila 
quenmeltioxij chawa com je wnak je nquechob kaja ptak canm 
chcongan achnak cutkin y congan cnaoj, me chquewech ta arj-e 
akalsan wa nak rbanic njelal jawra jnemjon rbanic y njelal jnemjon 
rbixic, per akalsan wa chquewech j-era wnak jquebnon e chtak 
cocoj chawech. Cara abnon chca Nedta com cara nawajo atet, 
cara xbij Jesús tzra Ttixel. 22 Cjara cawra xbij chic: —Nmajon 
achnak mquita jchon pnuka rmal Nedta. Nmajon jun ojtakyona 
kas mer rnaoj Rlecwalxel, ruyon oca Dios jTtixel ojtakyona. Chka 
nmajon jun ojtakyona kas mer rnaoj Ttixel per nuyon oca anen 
ja en Rlecwalxel enojtakyona, y chka jenech-on chquenkalsaj 
chquewech arj-e cutkin chka, cara xbij. 23 Cjara xumaj tzij cuquin 

rdiscípulo per xqueyon, cawra xbij chca: —Ixix congan quicotemal 
chewa rmal jemjon rtzetic ruquin ekawech. 24 Anen quenbij 
chewa che e quiy e ojer tak profeta y e quiy e ojer tak rey congan 
xecyarij xquetzet ta ajni emjon rtzetic ixix camic y congan xecyarij 
xeccaxaj ta chka ajni newcaxaj ixix camic, cara xbij Jesús chca.

. . . . .
25 Col ca jun acha xpeta, jun chca maestro je nquetijona cxin wnak tzrij 

rley Dios. Jara acha nyarij nuban probar Jesús rmal cara tak cawra xbij 
tzra: —Maestro ¿nak quenban ch-utz cara nyataja chwa utzlaj caslemal je 
rxin junlic? cara xbij. 26 —Tbij chwa ¿nak tzibtanak cana chpam rley Dios? 
¿Nak nawsaj tzrij atet? cara xbixa tzra acha. 27 —Cawra nbij ra: —Twaj-o 
Awajaw Dios per ne njelal acux twaj-o, ne njelal awanm y ne njelal achuka 
y tzra njelal anaoj twaj-o. Ajni nawajo kaja awi ayon cara ca tebna chca 
aprójimo, queawaj-o chka. Cara nbij, cara xbij ja acha. 28 —Ne ktzij wa 
nabij. We xtaban cumplir jley jxabij kaja jara nyataja chawa utzlaj caslemal 
je rxin junlic, cara xbixa tzra rmal Jesús. 29 Ja acha nrajo nuto ri rmal cara 
cawra xbij chic tzra Jesús: —Per ¿e achnak cara neprójimo? cara xcaxaj 
tzra. 30 Ja Jesús xumaj rbixic jun cambal tzij y cawra xbij tzra ra: —Xuban 
jmul jun acha xel ela pJerusalén, xexlea chpam tnamet Jericó. Ecol jle 
elkoma xquechap acha, xquelkaj ela njelal achnak jcola ruquin, xquechay 
cana y xecpunba cana pbey, xatra xeccamsaj. 31 Col ca jun sacerdote penak 
chbey. Ja sacerdote tak xutzet acha pnula pbey xutzol rubey, majon xkax 
ta ruquin. 32 Xpet chic jun ajsmajma rxin Dios, levita nbixa tzra. Ja aj levita 
tak xerkaja chpam lwar xutzet acha y xutzol rubey chka, majon xkax ta 
ruquin. 33 Per cola jun acha aj Samaria remjon rij viaje y xerkaja chpam jara 
lwar. Tak xutzet pona acha congan xpoknaj rwech, 34 xba ruquin. Tak xekaja 
ruquin cola nicaj aceite rexbil vino xuya chwech jabar cuynak wa che 
nkombej. Tak xkomtaja rmal cjara xuxim jabar cuytanak wa. Cola ruquiej 
recmon ta, xtzuba ela acha tzrij, xucom ela chpam jun pensión, bien xuban 
cwent. 35 Jche rcab kij ja aj Samaria benam nuban, xelsaj rpak rjel c-e kij 
samaj y xutoj cana pruka rajaw pensión, cawra xbij tzra: —Tebna jlal 
cwent jawra acha, tey-a tzra achnak ncatzina tzra. Tak xtquemloj pa anen 
quenretjo njelal rucas awquin, cara xbij tzra. 36 Tak xbitaja cambal tzij rmal 
Jesús cawra xcaxaj chic tzra jmaestro: —Camic tbij chwa, jchawa atet ¿nak 
chca j-ewra e oxi ach-i xoca reprójimo acha je xchapa cmal elkoma? cara 
xcaxaj tzra. 37 —Jara je xpoknana rwech, cara xbixa tzra rmal maestro. —
Camic jat abna atet cara ajni xuban aj Samaria, cara xbij ja Jesús tzra.

. . . . .
38 Cjara xumaj chic rubey, xekaja pjun aldea. Tzra co wa jun 

ixak, Marta rubi, ja xecluwa rxin pruchoch. 39 Ja Marta cola jun 
ruchak María rubi. Ja María xetzbe oca chwech Jesús y xumaj 
rcaxic njelal tijonem jnuya. 40 Per Marta congan nkaysaj ri che 
rbanic samaj rxin pjay rmal cara tak xba ruquin Jesús y cawra 
xbij tzra ra: —Wajaw ¿l-utz cara jnuchak nmajon cas rey-on tzra 
samaj y xnuyon enrpaban chwech? Tbij pka jlal tzra chquenruto, 
cara xbij tzra. 41 —Marta, atet quiy je rwech amjon rbanic y 
congan nakaysaj awi tzrij y ntiona awanm rmal chka. 42 Per cola 
jun más na ncatzina chawa chnaban y ja María más na kaxnak 
wen nuban camic, nmajon nak ta xtelsana tzra jtijonem je ncaxaj, 
cara xbixa tzra Marta rmal Jesús.

. . . . .

11  1 Xuban jmul Jesús cola chpam jun lwar, remjon rbanic oración. 
Tak xecchoja oración rmal xpeta jun chca rdiscípulo y cawra 

xbij: —Wajaw, koatijoj tzrij rbanic oración ajni xuban Juan Bautista 
xertijoj je rdiscípulo, cara xbij tzra. 2 Jesús cawra xbij chca: —Tak neban 
oración cawra nebij ra: —Kadta Dios atcola chcaj, lok ta xtnaa abi. Xtkaj 
pta agobierno wawe chwech ruchlew, xtnimax ta je nrajo awanm atet 
wawe ajni nbana chcaj nnimaxa. 3 Kij kij xtaya ta kaway je ncatzina 
chka. 4 Tecyu kil kamac ajni nkaban ajoj nquekacuy wnak tak cola lowlo 
nqueban chka. Atet ta xtcatcana kxin, mquita xtokkaja tak nokrchajtij 
itzel wnak, koat-o pruka. Cara ta rbanic oración neban, cara xbij chca 
rdiscípulo. 5 Cjara cawra xbij chic chca: —Co ta jun chewa nba ta ruquin 
jun ramigo pe ncaj aka y cawra nerbij tzra: —Wamigo, mex cola xquelway 
awquin tey-a oxi rkan wxin per quenya recxel. 6 Xcola jun wamigo 
cxerkaja wquin, penak pe viaje y nmajon achnak quenya tzra, cara 
xbij. 7 Cawra nbij ta ramigo pjay: —Me cnaban ta molestar com ntzapin 
chic chijay, okoctzel chic cuquin chtak wlecwal. Mesquier quencwina 
quenyictaja, mesquier quencwina quenya jnacutuj chwa, cara nbij ta ja 
acha, cara xbij Jesús chca. 8 Cjara xbij chic chca: —Camic quenbij chewa, 
ja acha we chek carat ncutuj oca xquelway y majon ntenba ta rcutxic 
jara nyictaja ramigo y nuya tzra njelal je ncatzina tzra, per me rmal ta 
che camigo qui ruquin tak nuya per xe rmal majon ntenba ta rcutxic, 
rmal cara nuya na. 9 Rmal cara tak quenbij chewa, tcutuj tzra Dios je 
ncatzina chewa y ja nuya chewa, tcanoj jnewajo y newil, ttarij chijay y 
njaka chewech. 10 Cara quenbij chewa com conjelal je nquecutuna nyataja 
chca y je nquecanona nyataja chca che nquewil y je nquetarina chijay njaka 
chquewech. 11 O ¿col ca jun ttixel tak ncutuxa jun xquelway tzra rmal jun 
chit rlecwal y ja nuya jun abaj pruka? Owe ncutuxa jun chu tzra ¿lnuya 
jun cmetz tzra? 12 Owe ncutuxa jun samulo tzra ¿lnuya jun xca tzra? 13 Ixix 
mesque ix lowlo per ewutkin neya utzlaj tak achnak chca ewlecwal, peor 
cara Edta jcola chcaj arja nuya Espíritu Santo chca je nquecutuna tzra. 
Cara xbij Jesús chca rdiscípulo tzrij oración.

. . . . .
14 Col ca jun acha ocnak mem rmal jun itzel espíritu. Ja Jesús ntajina nelsaj 

itzel espíritu pranm acha. Tak xlastaja rmal njara hor xumaj tzij ja acha. Je 
wnak congan xel ta quecux tak xquetzet. 15 Per ecola jle cawra xecbij ra: —Xe 

rpoder Beelzebú je cjefe itzel tak espíritu xjara recsan che clasic itzel espíritu, 
cara xecbij. 16 Eco chic jle xjic nqueban probar y cawra necbij tzra: —Tebna 
jun milagro jnucut chkawech che Dios yoyona chawa jpoder cola pnaka, cara 
xecbij tzra. 17 Per Jesús bien rutkin jquemjon rchobic y cawra xbij chca: —Jun 
gobierno chka bechnak gobierno opech, wex división nuban chbil ri jara xe 
nyojtaja. Y cara chca jle wnak chka jecola pjun jay, wex división nqueban chbil 
tak qui jara xe nquequisa. 18 Y cara ca tzra Satanás chka, wex división nuban 
cuquin rdemonio ¿le mtquis cara rgobierno? Cara quenbij chewa com ixix 
nebij chwa che rpoder Beelzebú necsan che clasic je demonio. 19 Wex rpoder 
Beelzebú necsan anen tak quenelsaj itzel espíritu ¿nak nebij chca ediscípulo ixix? 
Com arj-e nquequelsaj itzel espíritu chka ¿le rpoder Beelzebú nquecsaj nechob 
ixix? Ediscípulo ixix nquekalsana che me ktzij ta xebij chwa. 20 Anen rpoder 
Dios quencsaj tak quenelsaj itzel tak espíritu, wcara quenban nbij tzij cara che 
rgobierno Dios kanak ta checjol. 21 Tak cola jun acha congan rchuka remjon 
rechjalbxic ruchoch y cola je achnak rxin banbal choj ruquin jara congan pen 
xtelsas ta jea achnak jcola ruquin. 22 Per tak npeta jun acha más chna rchuka y 
nuchec jara acha je rjawal jay, jara numaj tzra njelal achnak rxin banbal choj 
jabar ykul wa rucux, nelsaj tzra jcola ruquin y numaj rjachic chca rexbil. 23 Je 
wnak je e majon wquin jara xruquin Satanás eco wa je ntzelana wxin. Chka 
jmajon quenqueto ta che cmolic wnak jara xe nquecchicaj ela.

. . . . .
24 Jun itzel espíritu tak nel ela pranm jun acha arja nba ptak lwar 

abar majon wa ya y nercanoj jun lwar abar nexlen wa, per mtuwil 
lwar y cawra nbij ra: —Quenmloj chna jmul chpam wuchoch jabar 
enelnak twa nabey, cara nbij. 25 Tak nekaj chic jmul ruquin acha 
nutzet ranm ajni jun jay joskin rpam y kas wen rwekic bnon. 
26 Cjara nemloj pchic jmul, nquerecma el chic e wku e itzel tak 
espíritu y e más chna e lowlo que chwech ja. Tak nqueerkaja 
ruquin acha nqueoca pranm che waxki y tzra nquecje wa. Rmal 
cara más chna lowlo rcaslemal acha nela que chwech nabey.

. . . . .
27 Kas remjon rbixic jawra tzij ra tak cola jun ixak chquecjol 

wnak cawra xbij tzra ra: —Ajnila quicotemal tzra ate je xquetzin 
ta awxin, cara xbij tzra Jesús. 28 Per Jesús cawra xbij tzra ra: —
Más na quicotemal chca wnak je nquecaxana rtzojbal Dios y 
nqueban cumplir je nbij chca che nqueban, cara xbij tzra.

. . . . .
29 Tak congan e quiy wnak quemlon chic qui tzrij xumaj tzij 

cuquin y cawra xbij chca: —Je wnak je e rxin jawra tiemp jokco 
wa xe e itzel tak wnak. Arj-e neccutuj chwa chquenban jun 
milagro ch-utz cara quencnimaj. Per jmilagro jneccutuj majon 
quenban ta chquewech xerwara cola jun milagro nbantaj na 
chquewech, jun milagro ajni xkax pa chpam ojer profeta Jonás. 
30 Ajni xuban Jonás ojer arja xoca rital chquewech wnak jecola 
chpam tnamet Nínive y cara ca chwa anen chka ja en Rlecwalxel 
jxenoca alxic cuquin wnak, quenoc na rital chquewech wnak 
jecola chpam jawra tiemp jokco wa. 31 Tak xterla nimlaj kij rxin 
juicio, ixak jreina rxin nación jcola psur arja xtyictaj ta ix rexbil 
ixix je ix tnamet Israel y arja noca ktoy tzij chewij. Cara quenbij 
chewa com jara ixak que cnat npe wa che rcaxic rnaoj Dios 
jyatanak tzra ojer rey Salomón. Y camic quenbij chewa, anen más 
chna nim nukij que chwech Salomón. 32 Tak xterla nimlaj kij rxin 
juicio je ach-i jecola chpam tnamet Nínive ojer arj-e xtqueyictaj 
ta ix quexbil je ix tnamet Israel y arj-e nqueoca e ktoy tzij chewij. 
Cara quenbij chewa com aj Nínive arj-e tak xeccaxaj rtzojbal 
Dios je xbixa chca rmal Jonás ojer xquextaja cnaoj y xqueya cana 
rtzilal. Y camic quenbij chewa, anen más chna nim nukij que 
chwech Jonás.

. . . . .
33 Nmajon jun wnak xtebnow ta xtutzaj ta jun candil y xtwiwaj ta pjun 

latz lwar next ca xtjupba ta jun cjon pe rwá. Per je nbana tzra, tak 
ntzija jun candil ncanoxa jun rcolibal jabar nya wa ch-utz cara psak 
nquecje wa wnak jecola pjay. 34 Jekawech cara rbanic ajni jun luz 
ixrey-on psak, wmajon achnak rebnon, wmajon yojtanak ta, jara pluz co 
wa njelal ecuerpo. Per wyojtanak jara pkejkum co wa ecuerpo. 35 Rmal 
cara tak quenbij chewa, tebna cwent, mtechup ta eluz je y-on chewa 
ptak ewanm ch-utz cara majon nquixecje ta pkejkum. 36 We pluz co 
wa njelal abanic y wmajon kejkum awcan jara nnojsasa luz pnawanm 
ajni nuban jun candil ncatruya psak, cara nbij Jesús chca wnak. 37 Tak 
xecchoja tzij rmal cola jun aj fariseo xuban ela invitar Jesús che newaa 
ruquin. Ja Jesús tak xekaja chruchoch aj fariseo xoca pjay y xetzbea 
tzrij mes. 38 Je aj fariseo junwa xutzet com Jesús remjon chic w-im per 

majon xuban ta costumbre rxin chjoj kbaj nabey mul. 39 Ja Kajaw Jesús 
cawra xbij tzra: —Ixix je ix aj fariseo ix ajni jle plat rexbil jle vas kas 
bien chajchoj rij, per rpam congan lowlo tzil. Cara ca ebanic ixix com 
jewanm nojnak rtzilal chpam, congan alak ebnon. 40 Ix necnak tak wnak. 
¿Lmewutkin tca che Dios wankersyona ewanm, y mruyon ta ecuerpo 
rwankersan? 41 Per je ncatzina neban, jcola ewquin jara queetobej wnak 
jcola cnecesidad. Wcara neban jara kas chajchoj nela ecuerpo ruquin 
ewanm chka. 42 Congan lowlo chewa ixix je ix aj fariseo com ixix congan 
necsaj echuka che ryaic eprimicia per co na kas más ncatzina chneban 
per jara majon ebnon ta. Congan neykea ecux chneya eprimicia, neya 
njelal rwech ichaj ajni menta, ajni ruda, per majon ebnon ta rbeyal rxin 
Dios y nmajon ojben riil rxin Dios ptak ewanm. Per jara más ncatzina 
chneban cumplir, y ne ncatzin wa chka che mtetenba ta ryaic eprimicia. 
43 Congan lowlo chewa ixix je ix aj fariseo com ixix tak nquixba chpam 
jay rxin molbal riil jabar ncaxax wa rtzojbal Dios xe tzrij tzulbal je 
nmak rukij nel twa ecux. Chka tak nquixbina ptak quebal congan 
nel ta ecux tzrij tak nquixkijloxa. 44 Congan lowlo chewa ixix je ix 
maestro rxin ley y chewa ixix je ix fariseo, caca eplaj com ix junam 
ruquin ulew abar emkun wa cnomki, per jun ulew jmajon kalaj xta 
chcola jun comnak chuxe, y rmal cara tak je wnak nquekaxa pe rwá 
julew majon necnabej che pe rwá jun comnak nquekax wa. Cara xbij 
Jesús chca. 45 Col ca chca jun maestro je rxin rley Dios cawra xbij tzra 
Jesús: —Maestro, jtzij jxabij kaja congan itzel chka ajoj chka. 46 Ja Jesús 
cawra xbij chic ra: —Congan lowlo chewa ixix chka je ix maestro rxin 
rley Dios com jtijonem jneya ncara ajni nmak tak ejkan neya chquij 
wnak jcongan pen rejkxic per ixix nmajon nechap ta jtzit ejkan tzra 
rwá tak eka. 47 Congan lowlo chewa ixix com kas wen rbanic cpanteón 
e ojer tak profeta rxin Dios neban per xe ewtit ewma xecamsana cxin y 
xjunam enaoj cuquin. 48 Tak cara neban jara bien kalaj che ix conform 
ruquin je xqueban ewtit ewma ojer com arj-e xecamsana cxin profeta 
y ixix nquixebnowa rbanic cpanteón. 49 Rmal cara tak cawra rbin cana 
Dios ojer: —Cuquin wnak ecola jle profeta quenutak ela e quexbil jle 
apóstol. J-e profeta ruquin apóstol jle chca nquecamsasa cmal wnak y 
jle nquesalux ela. Cara xbij Dios je ojtakyona njelal. 50 Cara xbantaja 
ch-utz cara chewij ixix jix tnamet Israel nkaj wa rtojic jquecmic conjelal 
profeta jecamsan ta chwech ruchlew. 51 Jnabey mul jxecamsasa jara Abel, 
y je xquisbena jara tak xcamsasa Zacarías. Checjol templo y ruquin 
altar, tzra xcamsas wa Zacarías. Rmal cara quenbij chewa, je wnak 

jecola chpam jawra tiemp jokco wa, chquij j-e nkaj wa rtojic jquecmic 
conjelal profeta. 52 Congan lowlo chewa ixix je ix maestro rxin rley Dios 
jtzibtanak cana rmal Moisés com ixix etzapin quebey wnak chquewech 
ch-utz cara mtcutkij nak kas mer rbanic rtzojbal Dios. Majon ewutkin 
ta ixix nak kas mer rbanic y nexte neya cas chca wnak je ncajo ncutkij, 
cara xbij Jesús chca. 53 Tak xbitaja njelal jawra tzij rmal, je maestro rxin 
ley e quexbil aj fariseo arj-e xeyictaja tzrij. Congan xquemaj rcotic ruchi, 
54 jara necbanbej probar rxin com neccanoj rij rwech nak nqueban tzra 
che nquechap.

12  1 Ecola wnak quemlon qui tzra per ne ajru la mil, ncongan 
nquemin je qui. Ja Jesús xumaj tzij cuquin rdiscípulo 

nabey mul y cawra xbij chca ra: —Tebna cwent ewi chwech 
levadura cxin aj fariseo. Jara nbij tzij mteban ta caca eplaj com e 
ajni j-e. 2 Cara quenbij chewa com njelal jmajon kaljennak ta jara 
nerla na jun kij tak xtekaljina y njelal jwewtanak jara nel na psak, 
nutkix na. 3 Rmal cara tak quenbij chewa, chka bechnak je tzij 
jebin kaja ptak kejkum nel na rbixic psak. Chka njelal je tzij jebin 
kaja pnejkal ptak ewuchoch nel na rbixic chquewech wnak.

. . . . .
4 Camic quenbij chewa je ix wamigo, mtexibej ta ewi 

chquewech wnak je xruyon ecuerpo nquecwina neccamsaj com 
tak nquixcamstaja cmal majon chic achnak nquecwina nqueban 
chewa. 5 Per anen quenbij chewa nak chu chwech nexibej wa 
ewi. Txibej ewi chwech jnecwina nquercamsaj wnak y tak 
nquecamstaja rmal necwina nqueruya pkak. Chwech ca ja 
txibej wa ewi. 6 Je tzquin tak nquecayixa xe c-e centavo nyaa 
chquewech e j-o. Mesque xe e brat per next jun chca xtemestaj 
ta rmal Dios. 7 Y chewa ixix chka nmajon xquixermestaj ta Dios, 
rejlan chejujnel resmal ewá. Rmal cara quenbij chewa, mtexibej 
ta ewi, más nim ekij que chquewech e jmoc tzquin.

. . . . .
8 Je wnak chka bechnak je wnak opech, wmajon necpoknaj ta 

qui necbij che wquin anen ykul wa quecux per ne chquewech wnak 
necbij wa, anen chka ja en Rlecwalxel jxenoca alxic cuquin wnak 
quenbij na chca che e wxin per ne chquewech r-ángel Dios quenbij wa. 
9 Per wcola jun xjunwa nuna nbij chquewech wnak che wquin anen 

ykul wa rucux, anen chka quenbij na tzra che me wxin ta per ne 
chquewech r-ángel Dios xtenbij wa. 10 Wcola jun wnak chka bechnak 
wnak opech, we nbij jle tzij tzra Rlecwalxel jxoca alxic cuquin wnak, 
jle tzij jxitzel ncaxaxa rmal Dios, jara cola cuytajic tzrij, per we tzra 
Espíritu Santo xbij wa jara majon cuytajic tzrij. 11 Tak xtquixchapa 
cmal wnak, tak xtquixelsas ela ptak jay rxin molbal riil y tak 
nquixquecom ela chquewech e ktoy tak tzij, mtquixbison ta tzrij nak 
nebij jnetobej ewi chquewech 12 com Espíritu Santo njara hor nuya 
chewa nak ncatzina chnebij chca, cara xbij ja Jesús chca rdiscípulo.

. . . . .
13 Col ca jun acha chquecjol wnak cawra xbij tzra Jesús: —

Maestro, tbij pka jlal tzra nenmal chnujach wherencia, cara xbij tzra. 
14 —Acha ¿le en juez anen tak xtquixenchumsaj tzrij ewherencia? 
cara xbixa tzra rmal Jesús. 15 Cjara ja Jesús cawra xbij chca 
wnak: —Tebna cwent ewi, mquita xtquixbana engañar rmal yarin 
mibil. Cara quenbij chewa com nmajon jun wnak mesque ncongan 
mibil ruquin per mjara ta mibil nyowa rcaslemal, cara xbij 
chca. 16 Cjara xbij jun cambal tzij chca cawrara: —Cola jun acha 
byom, cola rulew y congan csech nuya. 17 Ja byom cawra xumaj 
kaja rchobic pranm: —¿Nak quenban ca wa? Com camic majon 
chic abar quenyic wa necsech, cara nbij kaja. 18 Tak xchobtaj kaja 
rmal cawra xbij chic ra: —Jquenban camic, quenyoj njelal rcolibal 
necsech y quenban chic jle más chna nmak. Tak xtbantaja nmal, 
chpam quenyic wa njelal necsech rexbil jle chic nmibil jcola 
wquin. 19 Tak xtcoltaja njelal nmal, cawra xtenbij kaja pwanm 
chic: —Camic congan chic nmibil, jawra quiylaj juna nuban wquin. 
Camic quenxlen ca, quenwaa y pquicotemal quencje wa. Cara 
xtenban ca, cara nbij kaja byom pranm. 20 Per cawra xbixa tzra 
rmal Dios: —Necnic acha, jawra chaka ncatcoma y njelal amibil 
jaclon jara necje cana, cara xbixa tzra ja acha. 21 Cara rbanic jun 
wnak tak necyersaj rmibil rxin rwech ruchlew per nmajon rmibil 
Dios ruquin. Cara cambal tzij xbij chca wnak. 22 Cjara xumaj tzij 
cuquin rdiscípulo y cawra xbij chca ra: —Rmal cara tak quenbij 
chewa, mtekaysaj ta ewi tzrij ecaslemal y xtebij ta ¿nak nkataj ca 
wa? Chka mtekaysaj ta ewi tzrij nak ncatzina tzra ecuerpo y xtebij 
ta: —¿Abar nkacom wa tziak je nkacsaj chic? Mtebij ta cara. 23 Ja 
Dios nuya njelal je ncatzina tzra kcaslemal ajni tzra nak ncatzina 

tzra kacuerpo. ¿Le mtuya cara chewa chka nak netaj y nak necsaj? 
24 ¿Le mqueetzet ca je tzquin? Arj-e nmajon nara tejcon nquetic 
y nmajon nara je csech nqueyic ta, per Dios netzkuwa cxin. Per ixix 
más chna ix vale chquewech e chtak tzquin. 25 Jun chic, nmajon 
jun chewa mesque ncongan nkaysaj ri xtecwin ta ruyon kaja xtuya 
jtzit chic rquiybal y xtel ta nim rkan. 26 Com mesquier nquixecwina 
neban jawrara ¿nak tzra cara tak nekaysaj ewi tzrij chic nicaj 
achnak je ncatzina chewa? 27 Tewsaj mpa enaoj tzrij je ctzej nak 
nuban tak nquiya per majon nesmaj ta, majon nkinon ta. Anen 
quenbij chewa camic, ojer rey Salomón mesque ncongan rebyomal 
per majon tziak xucsaj ta más ta kaxnak wen rcolor que chwech jle 
ctzej ra. 28 Je ctzej mesque xe ncoma, mesque xnechkija chanim 
y nporoxa pkak per Dios nyowa rcolor-il. Wcara nuban ¿le mtuya 
cara chewa chka je etziak je ncatzina chewa? Xerwara quenbij 
chewa, majon kas ta ykula ecux ruquin Dios. 29 Rmal cara quenbij 
chewa, mtekaysaj ta ewi y xtebij ta ¿nak nkataj ca wa? o xtebij ta 
¿nak el ca xtkacsaj chic? Mtebij ta cara. 30 Cara quenbij chewa com 
je wnak jmajon cutkin ta rwech Dios arj-e nquebnowa cara. Je 
chewa ixix, ja Edta Dios rutkin bien nak ncatzina chewa tzrij njelal 
jawrara. 31 Per je ncatzina neban, tzrij ta rgobierno Dios nechob wa. 
Wcara neban jara nyataja chewa njelal je ncatzina chewa. 32 Ixix 
ix ajni jun moc carnel per mtexibej ta ewi com Edta Dios rchumin 
chic che nquixrecsaj chpam rgobierno. 33 Nak cola je ewquin tcayij 
y tsipaj rjel chca mibi. Wcara neban jara nsipasa jun rculibal emibil 
per nmajon nyojtaj ta y cola emibil chcaj, per jun mibil je nmajon 
nquis ta. Nmajon jun elkom xtoc ta tzra y nmajon jun chcop 
xtetjow ta jmibil. 34 Anen xenbij chewa jawra tzij ra com achnak 
mibil bnak wa ecux tzrij tzra cara co wa ewanm chka.

. . . . .
35 Quixcascata y mtechup ta ecandil. 36 Tebna ixix ajni nqueban jle 

ajsmajma jqueyben cpatrón je bnak pjun culbic y chek quenjlal ner-ula, 
y tak xtcojca chijay arj-e com ecastanak necjakla alnak chijay chwech. 
37 Congan quicotemal chca ajsmajma je nquecascata che reybxic cpatrón 
tak xterkaja. Ne ktzij wa je xtenbij chewa, jpatrón arja nchumsla ri 
chanim, nquertzuba tzrij rmes y numaj quelxic. 38 Wnemloj ta ptak ncaj 
aka o pe rsakric congan quicotemal chca we nquecascata che reybxic. 
39 Per bien tey-a ewexquin tzrij je xtenbij chewa ra, jun rajaw jay tak 

nbana alak ruquin, per wext rutkin nak hor nerkaja elkom ruquin jara 
nechjalbej ruchoch, ncascata y majon nuya ta cas tzra elkom che noca 
pruchoch. 40 Rmal cara quenbij chewa, ne ncatzin wa che nquixcascata 
ixix chka com Rlecwalxel jxoca alxic cuquin wnak arja chek quenjlal 
npet chic jmul chpam jun hor nmajon echbon ta, cara xbij ja Jesús. 
41 Cjara ja Pedro cawra xbij tzra: —Wajaw ¿le xruyon chka ajoj xabij 
wa jcambal tzij o xabij chca conjelal? cara xcaxaj tzra. Ja Jesús cawra 
xbij ra: 42 —Techbo ca bien je xtenbij chewa ra: —¿E achnak nquebnowa 
cumplir je nbixa chca rmal cpatrón, e achnak wen cnaoj? Ajni tzra jun 
patrón tak cola jun ajsmajma ruquin y nuya rsamaj che arja npea 
chquij jle chic ajsmajma che nqueruban cwent y nuya queway tak 
ncatzina chca. 43 Jara ajsmajma ajnila quicotemal tzra tak ntajina nuban 
cumplir rsamaj tak xterkaja rpatrón ruquin. 44 ¿Nak nuban cara rpatrón? 
Jara njelal rmibil jcola ruquin nujach pruka jawra ajsmajma che arja 
npea tzrij. 45 Per je ajsmajma wex cawra nbij kaja pranm: —Nak la kij 
npeta npatrón, y wnumaj cchayic je ajsmajma quexbil je aj ic, y xe w-im 
kas nuya cas y numaj tjoj ya y nekbara, 46 y tak cara ntajina nuban nerla 
na jun kij tak cnuna nerkaja rpatrón y nmajon rnaben. Jara ajsmajma 
ajnila jun nimlaj lowlo xtutaj pruka rpatrón y ntak ela chpam lwar 
jabar eco wa wnak jmajon ykul ta quecux ruquin Dios. 47 Je ajsmajma 
wrutkin nak njoxa tzra rmal rpatrón chnuban y nmajon nchumsaj ta ri 
che rbanic rsamaj y nmajon nuban ta je nyarij ranm rpatrón jara congan 
jun nimlaj lowlo nutaj. 48 Je ajsmajma jmajon rutkin ta nak njoxa tzra 
rmal rpatrón chnuban y wnuban je achnak je xcola castigo recmon ta 
jara majon kas ta nim rpoknal nutaj. Tak quiy nsipasa chawa rmal Dios 
jara quiy ncutuj chawa chka chnaban. Tak quiy njacha pnaka jara 
más chna quiy ncutuxa chawa.

. . . . .
49 Anen cola ajni jun kak necmon ta wawe chwech ruchlew, 

xenpeta che ryaic jara kak y quenwajo remjon xta catem camic ra. 
50 Per nabey mul nbana chwa quenbana bautizar chpam jun nimlaj 
lowlo, y kas quenyarij anen kaxnak xta chwij jawra bautismo. 
51 ¿Le xruyon quiil nquixecjea jnecmon ta wawe chwech ruchlew 
nechob ixix? Mcara ta. Anen quenbij chewa che ecola wnak xe 
nquechor qui nmal anen. 52 Cara quenbij chewa com camic nmal 
anen nmajtaja división. We j-o wnak ecola chpam jun jay xdivisión 
xtqueban nmal anen, e oxi chca xtqueyictaja chquij e c-e chic, y 

j-e e c-e nqueyictaja chquij e oxi. 53 Ttixel nyictaja tzrij rlecwal 
y ja alcwalxel nyictaja tzrij redta. Teej nyictaja tzrij ral y ja xten 
nyictaja tzrij rute. Ja ixak nyictaja tzrij rli y ja elbetz nyictaja tzrij 
rlite. Cara xbij Jesús chca rdiscípulo.

. . . . .
54 Chka cawra xbij chca wnak: —Tak cola sutz netzet je 

nwankera abar nkaj wa kij nebij chcola jab nkaja, y ne ktzij 
wa nkaja jab. 55 Jun chic, tak nkaj ta xecmel nebij chcola jun 
cten nucom ta, y ne ktzij wa npeta cten. 56 Caca eplaj, ixix bien 
nchobtaja ewmal nak recmon ta jnetzet chcaj y jnetzet chwech 
ruchlew per ¿nak tzer ca mesquier nchobtaja ewmal nak recmon 
ta je ntajina nuban Dios chewech chpam jawra tiemp jokco wa?

. . . . .
57 ¿Nak tzra tak mtechob kaja ixix eyon che rconxic je rbeyal? 

58 Quenbij cara chewa com más na utz nquixela ruquin je nyowa 
part chewij nechumij ewi ruquin pbey que chwech nquixba 
pkatbaltzij. We mcara ta neban, je nyowa part chewij arja 
nquixrujach pruka juez, y ja juez nquixrujach pqueka policía 
y nquixquecsaj pcars. 59 Anen quenbij chewa, nmajon nquixel ta 
pcars wmajon etjon ta ecas, per next jun centavo mquita xtetoj 
cana. Cara xbij Jesús chca wnak.

. . . . .

13  1 Ecol ca jle wnak tzra arj-e xquemaj rcholic chwech Jesús 
je xqueban jle ach-i aj Galilea je xecamsasa rmal gobernador 

Pilato. Jquecquiel jara ach-i xerejyu ri ruquin quecquiel jle chcop 
je rxin sacrificio je nquetajina nquetzujuxa chwech Dios cmal ach-
i. 2 Ja Jesús tak xcaxaj jawra tzij cawra xbij chca ra: —Je aj Galilea 
jxecomsasa ¿le e más na aj-il ajmac chquewech jle chic aj Galilea 
nechob ixix tak xbana cara chca? 3 Mcara ta. Tetzta mpa ecaslemal 
ixix, we mtequex enaoj, we mteya cana rtzilal jara cmic nesiquij 
chewij chka. 4 Jun chic, terkaja pnewá e dieciocho wnak je xtzaka 
torre rxin Siloé chquij y xercamsaj. ¿Le más na aj-il ajmac chquewech 
jle chic wnak jecola tzra pJerusalén nechob ixix? 5 Mcara ta. Tetzta 
mpa ecaslemal ixix chka, we mtequex enaoj, we mteya cana rtzilal 
jara cmic nesiquij chewij chka, cara xbij Jesús chca.

. . . . .
6 Cola jun cambal tzij xbij chka cawrara: —Cola jun acha 

cola jun mcaj higo retcon pe rchinoj. Ja acha xba ruquin higo 
chneretzta wcola rwech y majon rwech xuwil. 7 Cola jun 
ajsmajma je nchajina rxin chnoj cawra xbij tzra: —Jawra jun 
mcaj higo ra juna juna quentzet wcola rwech nuya. Oxi juna 
nebnon cawrara per nmajon rwech netzton. Mejor techyo, chek 
cara nuquis kaja rchuka ulew, cara xbij tzra ajsmajma. 8 —Tey-a 
tzra, tecje chna jun juna. Anen quenchumsaj na y quenya abono 
chuxe chka. 9 Mal-il xtwachina, per we nmajon, cjara ca xtachoy, 
cara xbixa tzra rajaw chnoj. Cara jcambal tzij xbij Jesús chca.

. . . . .
10 Chpam jun xlanbal kij ja Jesús remjon ctojxic wnak chpam jun jay rxin 

molbal riil. 11 Col ca tzra jun ixak yawa, xuban dieciocho juna cola chpam 
yubil rmal jun itzel espíritu. Rmal cara luclic chic rij ja ixak, mesquier 
necwina jic npea per nexte jtzit. 12 Ja Jesús tak xutzet ixak xsiquij pona. 
Tak xerkaja ruquin cawra xbij tzra: —Camic ixak, at majon chic pruka 
yubil, cara xbij tzra. 13 Cjara xuya ruka pe rwá y njara hor xchumtaja, njic 
xecjea rij y congan xumaj ryaic rukij Dios rmal. 14 Per xpeta jefe rxin jay 
je rxin molbal riil, arja congan penak ryiwal com Jesús chpam jun xlanbal 
kij xchumsaj wa ixak y cawra xbij chca wnak ra: —Chpam jun sman wajki 
kij yatanak chka che nokosmaja. Chpam jawra wajki kij utz nquixpeta che 
nquixchumsasa per me tquixpeta ptak xlanbal kij, cara xbij ja jefe chca. 15 Ja 
Kajaw Jesús tak xcaxaj je xbij jefe cawra xbij ra: —C-e aplaj. Ixix ptak xlanbal 
kij ¿lmajon ca jun chewa mquita nuquir rwajcax o wruquiej, nucom ela y 
nerey-a ruya? 16 Jawra ixak ra arja riy rumam Abraham. Y camic xuban 
dieciocho juna ximtala chpam yubil rmal Satanás. ¿Le myatanak tca tzra che 
nela libre pruka yubil camic mesque xlanbal kij nachob atet? cara xbij tzra 
jefe. 17 Je wnak jxetzelana rxin, tak xeccaxaj tzij xquena kaja quequix. Jle 
chic wnak arj-e xequicota rmal je nmak tak samaj rxin Dios jrebnon.

. . . . .
18 Cjara xumaj chic jmul tzij Jesús, cawra xbij chic ra: —¿Nak 

rbanic rgobierno Dios, abar ca wa quenjumsaj wa? 19 Je rgobierno 
Dios cara rbanic ajni jun chit rkarwech mostaza, necmar ela rmal 
jun acha y xutic pe rchinoj. Xumaj cyinem mostaza, xoca ajni jun 

mcaj che. Xepeta chtak tzquin, xecrebna quesoc ptak ruka. Cara 
xbij ja Jesús. 20 Cawra xbij chic jmul Jesús: —¿Abar quenjumsaj 
wa rgobierno Dios? 21 Cara rbanic ajni nuban jle levadura jnespoja 
xquelway rmal, cola jun ixak xucom levadura, xuya chpam jle kor, 
oxi pajbal harina ocnak. Tak xquisbena, jlevadura ne xba chpam 
njelal kor, congan xesmaja, cara xbij ja Jesús.

. . . . .
22 Cjara xumaj el chic rubey nba pJerusalén. Tak remjon binem 

y tak nkaxa chpam jun tnamet owe chpam jun aldea numaj ctojxic 
wnak jecola chpam. 23 Cola jun chca wnak cawra xcaxaj tzra Jesús: 
—Wajaw ¿xme quiy ta nquewlowa totanem rxin Dios? Ja Jesús xumaj 
tzij cuquin wnak y cawra xbij chca: 24 —Cola jun chijay congan col 
y xruyon tzra ncatecwina ncatoca chnawil totanem rxin Dios. Tetja 
ca ekij ch-utz cara ne tzra nquixoc wa ixix. Com e quiy wnak jwer 
neccanoj wa che nqueoca per mesquier nquecwina. 25 Com rajaw jay 
nyictaja y ntzapij ruchi chijay. Ixix wquemjana nquixoca tzra, cjara 
netarij oca chijay y cawra xtebij oca: —Kajaw, Kajaw, tejka chijay 
chkawech, cara xtebij oca tzra. Ja rajaw jay cawra xtbij ta chewa: 
—Anen majon wutkin ta abar le tzra ixpenak wa ixix, cara xtbij 
ta chewa. 26 —Per ajoj okwanak wan awquin y xeatijoj wan wnak 
ptak bey chpam ketnamet, cara xtebij oc chic tzra. 27 —Anen quenbij 
chewa chmajon wutkin ta abar le tzra ixpenak wa. Camic quixel ela 
chixconjelal chenwech jme ix bnoy ta rbeyal rxin Dios, cara xtbij pchic 
chewa. 28 Tak xtetzet Abraham che arja cola chpam rgobierno Dios e 
rexbil Isaac ruquin Jacob e rexbil chka conjelal e ojer tak profeta rxin 
Dios, per chewa ixix majon nyataj ta che nquixoca chquecjol. Rmal 
cara tak xtemaj jun nimlaj bis ruquin okej y xtecachchej rkan ewak 
rmal. 29 Chka ecola wnak jme aj Israel ta arj-e nquepe na nat nkaj 
chwech ruchlew, nqueoc na chpam rgobierno Dios y nquetzbe na 
tzrij mes. 30 Per bien twutkij che ecola wnak e cmoy tak bey nabey 
xe nquecanaj cana pe rquisbal, y ecola jecola pe rquisbal arj-e 
nquecmow chic bey. Cara xbij Jesús chca wnak.

. . . . .
31 Jara mism kij ecola jle fariseo xeekaja ruquin y cawra xecbij tzra ra: 

—Jat catnanmaj ela com jgobernador Herodes arja nrajo ncatercamsaj, cara 
xecbij tzra. 32 Ja Jesús cawra xbij chca ra: —Ja Herodes xjun mañoslaj acha. 

Camic jax ruquin y cawra nebij tzra: —Ja Jesús nbij che eco na wnak 
nelsaj na itzel tak espíritu pcanm y queco na yuw-i nquerchumsaj chka. 
Cara nuban camic, cara nuban chwak, y que prox kij xtuquis wa rsamaj, 
cara nebij tzra. 33 Per camic npors quenmaj el chic jmul nubey. Quenbina 
camic, chwak ruquin cabij, pors quenba pJerusalén y tzra quencamsas wa 
com jun profeta rxin Dios majon ra mquita pJerusalén xtcamsas wa. 34 Ixix 
jix tnamet Jerusalén, anen congan quenbisona ewmal. Je profeta rxin 
Dios xe nqueecamsaj. Jle chic ajsmajma rxin Dios je nquetak ewquin xe 
nqueequiek tzan abaj. Anen quiylaj mul xenwajo ta xixnuto ajni nuban 
jun ec nermulej chtak ral xe rpam per ixix majon xewajo ta. 35 Camic 
bien tewcaxaj je xtenbij chewa ra, je etnamet rexbil etemplo jcola chpam 
jara y-on cchic rmal Dios, lowlo xteban na tzra y netle cana. Cara quenbij 
cana chewa com camic majon chic nutzet ta ri kawech ewquin, cjara 
nutzet chic jmul ri kawech ewquin tak xterla kij tak cawra xtebij chwa: —
Bendecido Cristo jpenak prubi Kajaw Dios. Cara xbij Jesús chca.

. . . . .

14  1 Je pjun xlanbal kij xba Jesús chruchoch jun fariseo nim 
rukij chnewaa ruquin. Tak xekaja nchulchin cmal wnak 

jquemlon qui tzra ch-utz cara neccanoj jun ril. 2 Col ca jun acha 
chwech congan spojnak rmal yubil. 3 Ja Jesús xumaj tzij cuquin 
maestro je nquetijona cxin wnak tzrij rley Dios e quexbil aj fariseo 
y cawra xbij: —Tbij chwa, nak nbij ley ¿lnuya cas chwa che 
quenchumsaj yuw-i ptak xlanbal kij? 4 Per arj-e nmajon achnak 
xecbij tzra. Cjara xuchap yawa y xchumsaj, y cawra xbij tzra: 
—Utz chic ncatba. Ja yawa xba. 5 Ja Jesús xumaj chic jmul tzij 
cuquin maestro e quexbil aj fariseo y cawra xbij chic chca: —¿Lco 
tca jun chewa co ta jun ruquiej owe rwajcax ntzak ela chpam jun 
jul pjun xlanbal kij le mtelsaj ca alnak chpam jul? Cara xbij chca. 
6 Per j-e nmajon xecney ta cmal nak necbij tzra.

. . . . .
7 Ja Jesús xerutzet wnak jebnon invitar tzra w-im che arj-e ntajina 

necchojquij qui tzrij tzulbal nmak rukij rmal cara tak cola jun 
cambal tzij xbij chca cawrara: 8 —Tak ncatbana invitar tzra jun w-im 
rxin culbic mtacanoj ta jun tzulbal jmás nim rukij perc mal-il nerkaj 
chic jun wnak jsiquin tzra w-im más chna nim rukij que chawech 
atet, 9 y chek quenjlal tak xtebixa chawa rmal acha jsicyona awxin 

tzra w-im cawrara: —Tey-a cana jawra tzulbal, cola jun acha nebnon 
invitar, ja netzbea chwech, cara xtbij chawa. Wcara xtbixa chawa 
jara congan quixbal xtana y npors ncatetzbe na chwech jquisbal 
tzulbal. 10 Mejor jnaban, tak ncatbana invitar catetzbea chwech 
quisbal tzulbal. Acha jsicyona awxin, tak xterkaja awquin cawra 
nbij chawa ra: —Jo amigo, catetzbea chwech jun tzulbal jmás chna 
nim rukij. Wcara xtbixa chawa conjelal je esiquin tzra w-im jetzbula 
awquin tzrij mes arj-e ncatquetzet chnim akij. 11 Cara ca rbanic 
com nak wnak xruyon kaja nuya rukij jara xe nkasas na. Wnaban 
chit noy jara nya na akij, cara xbij Jesús chca. 12 Cawra xbij tzra 
acha chka jsicyona rxin: —Tak ecola wnak nqueaban invitar che 
necrebna w-im awquin rxin ncaj kij owe rxin tkakij, per mtaban ta 
cara je xqueyon awamigo nqueaban invitar, owe anmal, owe achak, 
owe jle chic awchalal, owe abcin je byoma. Wxe j-era nqueaban 
invitar jara xe ncatqueban chic invitar atet pjun chic w-im, xe nqueya 
recxel chawa. 13 Per kas rbeyal naban, tak ecola wnak nqueaban 
invitar che necrebna jun w-im awquin queabna invitar chtak mibi, 
e quexbil jmajon tzkat ta queka, e quexbil chka je e chey nquebina, 
y je chtak moya. 14 Wcara naban jara cola jun quicotemal rxin 
Dios nyataj na chawa com je wnak je xennataj kaja arj-e mesquier 
nquecwina xtqueya ta recxel chawa. Ncatquicota com cola jun 
rtojbalil nyataj na chawa, tzra nyataj wa tak xtquecastaja wnak je 
ccan rbeyal rxin Dios.

. . . . .
15 Col ca jun tzbula tzrij mes tak xcaxaj je xbij Jesús cawra xbij 

tzra ra: —Ajnila quicotemal chca wnak je xtewaa chpam rgobierno 
Dios, cara xbij tzra. 16 Jesús cola jun cambal tzij xbij tzra cawrara: —
Cola jun acha cola jun nimlaj w-im rxin tkakij xuban y e quiy wnak 
xeruban invitar. 17 Tak xerla hor rxin w-im cola jun rmos xutak ela che 
csicsic je invitado. Ja mos tak xeekaja cuquin invitado cawra xbij 
chca ra: —Jo chumtanak chic njelal w-im, cara xbij chca. 18 Je invitado 
arj-e xjunam xqueban, xquemaj rbixic tzra mos nak rmal tak mesquier 
nquecwina nqueba pe w-im. Jun nabey mul cawra xbij tzra: —Anen 
xcola jun ulew xenlok y npors cnetzta na. Tecyu numac, mesquier 
quencwina quenba, cara tbij pona jlal tzra apatrón, cara xbij tzra mos. 
19 Co chic jun invitado cawra xbij tzra mos: —Anen xe ecola e j-o claj 
wajquex rxin cret xenulok. Camic quenucom ela che quenebna probar. 

Tecyu numac, mesquier quencwina quenba, cara tbij pona tzra apatrón, 
cara xbij rucab. 20 Co chic jun cawra xbij tzra: —Anen cja xenclea 
rmal cara mesquier quencwina quenba pe w-im, cara xbij tzra mos. 
21 Jmos arja xemloj ta. Tak xerkaja ruquin rpatrón xuchol njelal je xbix 
ta tzra. Ja rajaw jay xpeta ryiwal chquij invitado y cawra xbij chic tzra 
mos: —Catemloj chic jmul alnak, jat ptak bey rxin tnamet y ptak rumbal 
tak bey chka, queacanoj chtak mibi e quexbil wnak jmajon tzkat ta 
queka, je wnak e chey nquebina, je chtak moya, y queacma ta 
wawe. 22 Cara ca xuban mos ajni xbix ela tzra. Tak xemloj ta cawra 
xbij chic tzra rpatrón: —Ta, xnebna ajni xabij chwa per jtzulbal cco 
na y majon rajaw, cara xbij tzra. 23 Ja patrón cawra xbij chic tzra mos: 

—Catemloj chic jmul per camic ncatela chpam tnamet che cconxic wnak, 
nqueacanoj ptak bey che nmak y cocoj tak bey, y nabij chca che npors 
nquepeta ch-utz cara nquenoja wnak pwuchoch, cara xbij. 24 Camic 
quenbij chewa che je wnak je xebana invitar nabey mul arj-e nmajon 
xtyataj ta chca che xtquetaj ta jawra w-im je xtenchumsaj. Cara xbij 
Jesús chca. 25 Xumaj chic jmul rubey, e congan wnak etrena tzrij. Arja 
xuya volt y cawra xbij chca ra: 26 —Nak jun cola rgan noca ndiscípulo 
ncatzina chquenrajo más anen que chquewech e redta rute, owe 
rexkayil, owe chquewech chtak rlecwal, owe renmal, owe ruchak, 
owe rana. Ncatzina chmás quenrajo anen que chwech ajni nrajo kaja 
ri ruyon. Wmás nquerajo jle chic que chenwech anen jara mesquier 
necwina noca ndiscípulo. 27 Nak npoknaj ri netre ta chwij y npoknaj 
ri nutaj pen, cara pen ajni jun acha rtelen jun cruz, jara mesquier 
necwina noca ndiscípulo chka. 28 Cara quebij chewa com ¿lco tca jun 
chewa xtuban ta jun nimlaj jay y mquita netzbea nabey mul y numaj 
rchobic pnejkal ajni pak nrajo ch-utz cara nrutkij wnecchoja rmal 
chnuquis rbanic o wmajon? 29 Wmajon nuchob ta, mal-il majon 
necwin ta nuquis rbanic jay y xruyon rcimient necwina nuban. Je wnak 
tak xtquetzet conjelal nquemaj ryokic 30 y cawra necbij ra: —Jala acha 
xumaj rbanic jun jay per mesquier xecwin ta xuquis rbanic, cara xtecbij. 
31 Jun chic, jun rey ecola e ljuj mil soldado ruquin y co chic jun rey 
nerebna choj ruquin per e veinte mil rsoldado jawra rey. Jrey jxe ljuj 
mil rsoldado ecola ruquin ¿lnuban tcara choj ruquin jara jun chic 
rey we mquita netzbea nabey mul y numaj rchobic wnecwina tzrij? 
32 Wnuchob che mtecwina tzrij cawrara nuban, tak que cnat co wa 
jun chic rey nerutak ela jle wnak ruquin che necchumij ruquin ch-utz 
cara me tqueban ta choj. 33 Cara ca rbanic, nak jun chewa npoknaj 

nuya cana njelal jcola ruquin jara mesquier noca ndiscípulo. 34 Jatzam 
wen samaj nuban per we xyojtaja y majon chic retzyil ¿nak nchumbex 
chic rxin? 35 We xcara xuban jara majon chic noc wa, majon rsamaj 
xtaya ta penlew nexte xtayuj ta ruquin kayis jabono, per jnaban tzra 
jara xnachakij ela. Achnak cola rexquin tcaxaj ca jquenbij. Cara xbij 
Jesús chca wnak.

. . . . .

15  1 Je e mloy tak impuesto e quexbil jle chic wnak je aj-il ajmac 
nbixa chca, xekil oca más ruquin Jesús ch-utz cara neccaxaj 

nak remjon rcholic. 2 Ecol ca jle fariseo e quexbil je maestro je 
nquetijona cxin wnak tzrij rley Dios arj-e xquemaj rtzojxic Jesús: —
Jala acha xe m-utz ta remjon rij, ntak nquerucul aj-il ajmac y nwaa 
tak wan cuquin chka, cara xecbij. 3 Ja Jesús xumaj rbixic jun cambal 
tzij chca cawrara: 4 —¿Lco tca jun chewa eco ta e jun cient chtak 
rcarnel y ntzak tca jun chca, le mtqueruya ccara je e noventinueve 
ptak kayis chnercanoj pors je xtzaka? 5 Tak necneya rmal nchelej ta 
y congan nquicota rmal. 6 Tak nekaja chruchoch nutak csicsic ramigo 
e rexbil rebcin y cawra nbij chca: —Camic quixquicota wquin com 
xecneya nmal chit ncarnel je xtzaka. Cara nbij chca. 7 Cara quenbij 
chewa anen chka, jun aj-il ajmac tak nuquex rnaoj y nuya cana 
rtzilal jara más nquequicota jecola chcaj que chwech je noventinueve 
jquebnon rbeyal rxin Dios jmajon ncatzin ta chca nquequex cnaoj. 
8 Jun chic ¿lco tca jun ixak co ta ljuj rpak y ntzak tca jun tzra, le 
mquitcara nutzij jun candil y le mtuban cara mes che ncanoj? 9 Y tak 
necneya rmal nutak csicsic ramigo e rexbil rebcin y cawra nbij chca 
ra: —Camic quixquicota wquin com xecneya nmal je npak jnetzkon, 
cara xbij chca. 10 Y cara quenbij chewa anen chka, jun aj-il ajmac tak 
nuquex rnaoj y nuya cana rtzilal jara congan nquequicota je ángel 
rxin Dios. Cara xbij ja Jesús chca. 11 Cjara co chic jun cambal tzij 
xbij chca cawrara: —Cola jun acha ecola e c-e rlecwal. 12 Xpeta rcabal, 
cawra xbij tzra redta: —Nedta, camic tejcha wherencia, tey-a chwa 
je wxin anen, cara xbij tzra. Y cara xuban ttixel, xujach herencia 
chquewech che c-e. 13 Tak xuban c-e oxi kij xchumsaj ri rcabal, xumol 
ruchi njelal je jchon tzra. Tak xmoltaja rmal cjara xumaj ela rubey 
xba pjun cnat tnamet. Tak xekaja chpam tnamet xumaj rsachic rpak, 
xuban tzra achnak cola rgan chnuban, nchek jic xsachla rpak. 14 Tak 
xsachtaja njelal rpak rmal xpet ca jun nimlaj wyejal abar co wa y 

rmal cara xmajtaja rmal wyejal. 15 Cjara xba xercanoj rsamaj ruquin 
jun acha jcola tzra chpam tnamet. Acha jcola jun rulew ptayu abar 
erey-on wa jle ak, tzra xutak el wa ala che nqueryukuj ak. 16 Ja ala 
congan majtanak rmal wyejal, congan nyarij nutaj queway ak. Nmajon 
wnak nyowa rway. 17 Tak xchobtaja rmal jremjon rij cawra xbij kaja 
pranm: —Je mos je nquesmaja ruquin nedta ne ajrula nquiy queway 
rebnon sobr, per kas ca anen congan enmajtanak rmal wyejal. 18 Camic 
quenmloja ruquin nedta y cawra cnebij tzra: —Nedta, jxenban 
xenmajcuna chwech Dios y xenmajcuna chawech chka. 19 Camic majon 
chic yatanak xta chwij che nbixa chwa che en awlecwal, tebna chwa 
com en ajni jun amos, cara cnebij tzra, cara nbij kaja ja ala. 20 Cjara 
xumaj ta binem, xemloj ta ruquin redta. Ja ttixel xutzet pona rlecwal 
penak per que cnat co pon wa. Congan xpoknaj rwech, xba alnak y 
xereclu, xketej y xtzubaj ruchi. 21 Ja ala cawra xbij tzra redta: —
Nedta, jxenban xenmajcuna chwech Dios y xenmajcuna chawech chka. 
Camic myatanak xta chwij che nbixa chwa che en awlecwal, cara xbij 
tzra. 22 Per ttixel xersiquij rmos y cawra xbij chca ra: —Tewsaj tziak 
kaxnak wen, jara newekbej wlecwal. Jun chic, tecsaj jun pka chuka 
y tey-a rexjab chka. 23 Jun chic, tecma ta wajquex jmás chak chic y 
tepcho. Kabna jun w-im, kabna jun nimkij. 24 Cara ca kabna com 
camic xemloj ta wlecwal ojer ttzaka. Xenchob anen camnak chic per 
ccas noka, cara xbij ja ttixel. Cjara xquemaj rbanic nimkij. 25 Jnabey-
al arja bnak psamaj. Tak xemloj ta y xyamer nerkaja chruchoch 
xcaxaj pona chcola jun nimlaj nimkij majtanak rij. 26 Xsiquij pona 
jun mos: —¿Nak rbanic cala jmajtanak rij? cara xcaxaj. 27 —Camic 
xemloj ta achak. Ja adta xutak rpochic wajquex jmás chak chic. 
Cara xuban com ccas na achak, utz rwech xerkaja, cara xbixa tzra 
rmal mos. 28 Tak xcaxaj tzij congan xpeta ryiwal rmal y nmajon chic 
rgan noca pjay. Rmal cara xel tna redta y xumaj rbuchxic ch-utz 
cara che noca pjay. 29 Per cawra xbij tzra redta: —Bien terkaja pnawá 
che anen quiylaj juna ensmajnak awquin, chka ne nniman jnabij 
chwa chquenban. Per atet nmajon achnak ay-on chwa xquenbanbej 
jun nimkij cuquin wamigo per next jun cabra ay-on chwa. 30 Per jala 
awlecwal tak xerkaja wawe nxatakla rpochic wajquex jmás chak chic 
per xerecsa cnara amibil cuquin itzel tak ixki. Cara xbij ja nabey-al 
tzra redta. 31 Ja ttixel cawra xbij chic tzra: —Wlecwal, atet natco wa 
wquin, awxin atet njelal achnak jcola wquin. 32 Per camic m-utz tcara 
mquita nkaban jun nimkij, m-utz tcara mquita nokquicota, com camic 

xerkaja achak je ojer ttzaka. Jxenchob anen camnak chic per ccas 
noka, cara xbij ja ttixel tzra nabey-al. Cara cambal tzij xbij Jesús chca 
aj fariseo e quexbil je maestro.

SAN LUCAS 15

. . . . .

16  1 Cjara cola jun cambal tzij xbij chca rdiscípulo cawrara: 
—Cola jun acha byom cola jun ajsmajma ruquin je 

nechjalbena rxin rmibil. Xebixa tzra byom che ajsmajma xe ntajina 
nuquis rmibil y chka bechnak nuban tzra. 2 Ja byom xutak rsicsic 
ajsmajma y tak xekaja cawra xbij tzra: —Anen xerkaja rbixic wquin 
xamjon rquisic nmibil. ¿Nak tzra tak xaban cara? Camic tejcha 
cwent nak abnon tzra nmibil com anen majon chic quenwajo ta 
ncatesmaja wquin. 3 Ja ajsmajma cawra xbij kaja pranm: —¿Nak 
quenban ca wa camic com npatrón nelsaj nsamaj? Com anen congan 
pen chic chwa xtenban ta samaj je nrajo chuka y xquixbal quenna 
xtenmaj ta rcutxic limosna. 4 Camic xchobtaja nmal nak quenban 
ch-utz cara ecola nquecluwa wxin ptak cuchoch tak jmajon chic 
nsamaj, cara xuchob kaja. 5 Cjara xutak csicsic wnak chejujnel 
jcola quecas ruquin patrón. Tak xeekaja cawra xbij tzra jun ra: 
—¿Ajru acas ruquin npatrón? cara xcaxaj tzra. 6 —Anen jun cient 
tonel aceite nucas, cara xbixa tzra rmal ajcas. Ja ajsmajma cawra 
xbij tzra: —Je rwujal acas, tecma ela. Camic catetzbea y tbanla 
chic jun awuj alnak per xcincuenta tonel aceite acas natzibaj chpam, 
cara xbixa tzra. 7 Cjara cawra xbij chic tzra jun ajcas: —¿Ajru acas 
atet? cara xcaxaj tzra. —Anen jun cient quintal trigo nucas, cara 
xbij. Cawra xbij chic tzra: —Tecma ela rwujal acas. Tebna chic jun 
per xe ochenta quintal natzibaj chpam, cara xbij ja ajsmajma tzra. 
8 Ja patrón tak xuya cwent tzrij ajsmajma jmajon xuban ta rbeyal 
cawra xbij ra: —Ja ajsmajma congan list y congan rnaoj. Cara xbij 
patrón y ne ktzij wa xbij com je wnak xruquin jawra tiemp rxin 
rwech ruchlew ykul wa quecux arj-e congan e list tzrij negocio 
cuquin e bnoy negocio. Más chna e list que chquewech e rlecwal 
Dios jsakersan chic quebey. 9 Jmibil rxin rwech ruchlew congan 
lowlo nqueban wnak rmal. Per camic quenbij chewa, quixoca list ixix 
chka, tecsaj je mibil rxin rwech ruchlew per jneban ixix, tzra necsaj 
wa jcola cnecesidad. Cara ta neban ch-utz cara tak nquisa mibil 
rxin rwech ruchlew cjara je ewamigo jxeeto arj-e nquecluwa 
ewxin chcaj ptak cuchoch je rxin junlic. 10 We rbeyal naban che 
rcusic jtzit rmibil apatron, tzra ntzet wa che rbeyal naban chka 
che rcusic quiy rmibil tak nujach pnaka. Per wme rbeyal ta naban 
tzra jtzit rmibil, tzra ntzet wa che me rbeyal ta naban tzra tak 

nuya quiy chawa. 11 Rmal cara tak quenbij chewa, wxe m-utz ta 
ecsan wa mibil rxin rwech ruchlew jara nmajon jun ykul ta rucux 
ewquin xtujach ta pneka rmibil Dios. 12 Jun chic, wcola mibil rxin 
jun chic wnak jchon pneka che nechjalbej per wxe m-utz ta rcusic 
neban, jara nmajon xtyowa chewa ja herencia rxin Dios jne ktzij 
wa che ewxin ixix. 13 Jun wnak chka bechnak wnak opech mesquier 
necwina necjea pqueka e c-e rajaw che nesmaja cuquin, jara jun 
wen nutzu y jun xitzel nutzet, o wjun nnimaj y majon nnimaj xta 
jun. Cara ca chka, mesquier ncatecwina naban rsamaj Dios y xteyke 
ta acux ruquin mibil rxin rwech ruchlew. Cara xbij Jesús chca 
rdiscípulo. 14 J-e aj fariseo xeccaxaj njelal je xbij Jesús tzrij mibil. 
Rmal cara xquemaj ryokic com arj-e bnak quecux tzrij mibil rxin 
rwech ruchlew. 15 Ja Jesús cawra xbij chca: —Ixix cawra ebanic 
ra, nekalsaj ewi chquewech wnak che ebnon rbeyal per Dios bien 
rutkin nak cola ptak ewanm. Ecola wnak itzel nquetzeta rmal Dios 
mesque ncongan wen nquetzeta cmal wnak.

. . . . .
16 Je rley Dios rexbil jtzibtanak cana cmal e ojer tak profeta 

rxin Dios jara y-on rbixic chpam jara tiemp tak quemjana tumaj 
rsamaj Juan Bautista. Per tak xerla retiemp Juan Bautista, tzra 
xumaj twa rbixic rgobierno Dios y conjelal wnak nquetajina 
nquetaj cchuka ch-utz cara nqueoca chpam jara gobierno. 17 Per 
npors nbantaj na cumplir njelal rley Dios. Nmajon pen ta nquis wa 
rwech caj ruquin rwech ruchlew que chwech mquita xtbantaja 
cumplir jun chit punto rxin ley. 18 Jun acha chka bechnak acha 
opech nujach cana junlic rexkayil y wnucom chic jun ixak jara 
adulterio nuban. Y wcola jun acha nucom chic jun ixak jchon 
cana rmal rechjil jara adulterio nuban, cara xbij Jesús chca.

. . . . .
19 Cjara cawra xbij chic chca: —Cola jun acha byom, congan wen 

tak tziak nucsaj je nmak rjel. Kij kij ncola nmak tak w-im nuban. 
20 Cola jun miba ctuy limosna, Lázaro rubi. Ja Lázaro xeya cana 
chuchi ruchoch byom. Jrecuerpo nojnak pchac njelal. 21 Kas nyarij 
nutaj rucaj tak way je ntzak ela xuxe tak mes ruquin byom. Per 
nquepeta je tze tzrij y nquerak chac jcola tzrij. 22 Tak xquisbena 
xcoma miba jcutuy limosna y ruquin Abraham xecmar el wa 

cmal ángel jabar eco wa cnomki jecola chpam quicotemal. Xcoma 
byom chka y xemuk cana. 23 Tak xuna ri congan majtanak rmal 
lowlo chpam lwar abar ecol wa cnomki jquemjon rij bis okej. Tak 
xcaya chcaj xutzet pona Abraham per que cnat co wa y prupox 
co wa Lázaro. 24 Cjara xumaj rakic ruchi: —Tpoknaj nwech nedta 
Abraham. Tetka pa Lázaro wquin, tem-u ta jun rwá ruka pya che 
nxucursaj rkan wak, com anen chpam jun kak encol wa y congan 
nemjon rtijic lowlo chpam, cara xbij tzra Abraham. 25 Ja Abraham 
cawra xbij tzra: —Wlecwal, terkaja pnawá, tak xatecjea chwech 
ruchlew, ayon xataj kaja njelal amibil per jLázaro arja xpoknal 
xutaj. Per camic congan chic qui rucux Lázaro wawe per atet amjon 
rtijic lowlo. 26 Chka cola jun nimlaj siwan y-on chkacjol ch-utz 
cara wcola jun wawe nrajo nkaxa ewquin jara mesquier necwina 
nkaxa, o wcola jun chewa ixix nrajo nkax ta kuquin jara mesquier 
necwina chka, cara xbixa tzra rmal Abraham. 27 Ja acha cawra 
xbij chic tzra: —Wcara rbanic nedta tebna ca jun utzil, tetka el 
pka Lázaro cuquin wchalal jecola pruchoch nedta. 28 Com ecola 
e j-o wchalal tzra y quenwajo nba Lázaro cuquin chnerechbo 
chquewech nak rbanic wawe ch-utz cara majon nquepeta j-e wawe 
ra chka chpam jawra lwar rxin tjoj rpoknal, cara xbij tzra Abraham. 
29 Cawra xbixa tzra rmal Abraham: —Per col wan cuquin rtzojbal 
Dios jtzibtanak cana rmal Moisés y cmal jle chic profeta, quey-a ca 
quexquin tzrij je ctziban cana arj-e, cara xbixa tzra. 30 —Mcara ta 
nedta Abraham, per wcola jun comnak nel ela chquecjol cnomki 
y nekaja cuquin jara nquequex cnaoj, cara xbij chic tzra. 31 Ja 
Abraham cawra xbij chic tzra: —Wmajon nqueya ta quexquin tzrij 
rtzojbal Dios jtzibtanak cana rmal Moisés y cmal jle chic profeta 
jara nmajon wa ra necnimaj ta mesque ncola jun comnak ncastaj 
ela chquecjol cnomki, cara xbij tzra. Cara xbij Jesús chca.

. . . . .

17  1 Cjara xumaj tzij cuquin rdiscípulo y cawra xbij chca: —Je 
wnak npors nquebana tentar che rbanic il mac per congan 

lowlo nutaj na jnebnowa tentar cxin. 2 Más na utz nxima jun ca 
chukul y nquiek ela pya che nquis kaja rexla que chwech nuban 
tentar jun chca je ykula rucux wquin. 3 Per ixix tebna cwent. 
Wcola jun ewchalal xuban jun lowlo chewa, jneban tbij tzra jxuban 
chewa y we xcutuj sachbal rumac chewa tecyu. 4 Mesque wku mul 

nuban lowlo chewa pjun kij per wku mul ncutuj sachbal rumac 
chewa jara necuy wa. 5 J-e apóstol tak xeccaxaj je xbixa chca 
cawra xecbij tzra Kajaw Jesús: —Camic tey-a ca más yukbal kacux 
awquin, cara xecbij. 6 Ja Kajaw Jesús cawra xbij chca: —Wcola 
yukbal ecux wquin, wnesmaja yukbal ecux ajni nuban jun chit 
rkarwech mostaza nquixecwin cara neban jun nimlaj samaj. Ajni 
tzra jun che jawrara, nquixecwina nebij tzra che nboktaj ela rexbil 
rcamal ruxe y neretca ri pmar, y nquixernimaj.

. . . . .
7 Wcola jun emos cja xemloj ta psamaj, o pe ykun tak carnel 

¿lcawra nebij tzra: —Ctoc ta, catetzbea tzrij mes y catwaa, lcara nebij 
tzra? 8 Mcara ta nebij tzra. Jnebij jara cawrara: —Tchumsaj je ntija 
camic ra, tecsaj atziak rxin ilinem y cnawilij. Tak xtecchoja w-im nmal 
anen cjara xtcatwaa atet, cara nebij tzra. 9 Ja ilinel wxuban cumplir 
njelal jxebij tzra chnuban ¿lnemeltioxij tzra? Jquenchob anen majon 
nemeltioxij ta tzra. 10 Ajni rbanic ilinel cara ebanic ixix chka. Tak 
xtbantaja cumplir njelal ewmal je nbij Dios chewa chneban cawra tbij 
ra: —Ajoj ok mos. Jsamaj kabnon jara mjun ta favor nkaban tzra Dios, 
ne chkakul wa co wa che nkaban, majon kaka tzra che nmeltioxixa 
chka, cara tbij, cara xbij Jesús chca rdiscípulo.

. . . . .
11 Cjara xumaj chic rubey je nba pJerusalén. Jbey xucom ela jara 

je nkaxa pe rmonjon rxin c-e departamento Samaria ruquin Galilea. 
12 Tak xoca chpam jun tnamet ecola e ljuj ach-i xquecul qui ruquin. 
J-e ach-i lepra cyubil rmal cara que cnat xeepe twa chwech Jesús. 
13 Xquemaj rakic quechi tzrij: —Jesús, Maestro, tpoknaj kawech, 
cara xecbij tzra. 14 Ja Jesús tak xerutzet cawra xbij chca ra: —Jix 
ectu ewi chquewech sacerdote, cara xbij chca. Xeba, kas quemjon 
binem tak xecchoja, xela lepra chquij. 15 Col jun chca tak xutzet che 
xecchoja xemloj ta y congan xumaj rakic ruchi che ryaic rukij Dios. 
16 Tak xekaja ruquin Jesús xexquea chwech, xtcomyij ruplaj y congan 
nmeltioxij tzra. Aj Samaria ja acha. 17 Ja Jesús cawra xbij: —¿Lme 
e ljuj tca xecchoja? ¿Abar ca ecol wa je belje chic? 18 ¿Le xruyon 
jawra acha xemloj ta che nerey-a rukij Dios? Utz tcara che aj Israel 
ta. 19 Cjara cawra xbij tzra acha: —Camic catyictaja, utz chic ncatba. 
Jyukbal acux wquin jara xchumsana awxin, cara xbij.

. . . . .
20 J-e aj fariseo cawra xeccaxaj tzra: —¿Nak kij xtoca rgobierno 

Dios? Ja Jesús cawra xbij chca ra: —Je rgobierno Dios jara mtetzet 
ruquin ekawech. 21 Je wnak majon xtecbij ta: —Tetzta mpa, wawe 
co wa rgobierno Dios, o we xtecbij ta: —Tetzta mpa, cala co wa 
rgobierno Dios. Cara quenbij chewa com kas bien techbo, je rgobierno 
Dios jara co chic checjol camic, cara xbij ja Jesús chca aj fariseo. 
22 Je chca rdiscípulo cawra xbij: —Ixix nerla na jun kij tak neyarij 
na nutzet ri ewech ruquin Rlecwalxel jxoca alxic cuquin wnak per 
jara majon netzet ta. 23 Ecola wnak cawra necbij chewa ra: —Tetzta 
mpa, wawe co wa Cristo, cara xtecbij chewa, o cawrara: —Tetzta 
mpa, cala cola Cristo. Per tak cara xtecbij chewa mtquixba ta cuquin, 
mtquixetre el ta chquij. 24 Cara quenbij chewa com ajni nuban jun 
queypa tak nuquiek ri chcaj chka bar tzra ntzet wa, y cara ca chka 
tzra Rlecwalxel jxoca alxic cuquin wnak, tak xtpet chic jmul wawe 
chwech ruchlew jara ne njelal part ntzettaj wa. 25 Per je Rlecwalxel 
ncatzina chcongan nutaj na lowlo nabey mul, ncatzina che ntzelax 
na nabey mul cmal wnak jecola chpam jawra tiemp jokco wa. 26 Ajni 
xbantaja pretiemp Noé ojer cara ca xtbantaja chic chka tak xtpet 
chic jmul wawe chwech ruchlew je Rlecwalxel jxoca alxic cuquin 
wnak. 27 Com je wnak pretiemp Noé xe tzrij bnoj tak w-im elnak wa 
quecux y xje culbic quemjon je rij tak xoca Noé chpam barc. Y chek 
quenjlal tak xpeta nimlaj kjaljab chquij, congan lowlo xbana chca 
rmal ya y xquisa quexla conjelal. 28 Y cara xbantaja chka pretiemp 
Lot. Je wnak xe tzrij bnoj tak w-im elnak wa quecux, xe tzrij 
negocio más ebnak wa, xe tzrij je tejcon y xe tzrij bnoj tak jay bnak 
wa quecux. 29 Per tak xel ta Lot chpam tnamet Sodoma jara mism 
kij xkaj ta nimlaj kak ruquin je asufre y xercamsaj conjelal wnak 
jecola chpam tnamet. 30 Ajni xqueban wnak pretiemp Lot cara ca 
quemjon rbanic wnak chka tak xtpet chic jmul wawe chwech ruchlew 
je Rlecwalxel jxoca alxic cuquin wnak. 31 Tak xterla kij je xtpet chic 
jmul Rlecwalxel, nak jecola pe rwá terraza y je cmibil pjay co wa, je 
nqueban jara quenanmaj ela y me tquekaj pta ptak cuchoch che rlasic 
cmibil. Nak ecola ptak chnoj quenanmaj ela chka, me tquemloj pe 
chta ptak cuchoch. 32 Terkaja bien pnewá jxuban rexkayil Lot. 33 Nak 
jun npoknaj nuya cana rcaslemal jara majon nuwil ta utzlaj caslemal 
je rxin junlic. Per nak jun majon npoknaj ta nuya cana rcaslemal jara 

nuwil utzlaj caslemal je rxin junlic. 34 Anen quenbij chewa, chpam jara 
chaka tak xtpet chic jmul wawe chwech ruchlew je Rlecwalxel ecola 
e c-e ewarnak chwech chat chaka, jun necmar ela y jun ncanaj cana. 
35 Ecola e c-e ixki xjunam eco wa quemjon rij c-em, jun necmar ela 
y jun ncanaj cana. 36 Ecol ca e c-e ach-i xjunam eco wa pe chnoj, jun 
necmar ela y jun ncanaj cana, cara xbij chca. 37 —¿Abar tzra nbantaj 
wa jala jxabij chka? Cara xeccaxaj tzra. Jesús cawra xbij chca: —Je 
juicio npors nkaj tna ajni nqueban cuch, xabar opech eco wa camnak 
tak chcop tzra nqueekaj wa. Cara xbij Jesús chca rdiscípulo.

. . . . .

18  1 Cjara cola jun cambal tzij xbij chca je ncutbej 
chquewech che ncatzina chca chmajon nectenba ta rbanic 

oración, ncatzina chmajon nturtaj ta quecux. 2 Cawra jcambal 
tzij xbij chca ra: —Cola jun juez cola chpam jun tnamet, arja 
majon nxibej ta ri chwech Dios y nmajon nxibej ta ri chquewech 
wnak chka. 3 Cola jun ixak melcan chpam jara tnamet, arja cola 
jun wnak remjon rij choj ruquin. Ja melcan tzra y ne tzra nekaj 
wa ruquin juez nercutuj rtoic tzra che ntoa pruka jnebnowa 
choj ruquin. 4 Ja juez cola jun tiemp nmajon xuto ta melcan 
per tak xquisbena cawra xbij kaja pranm: —Mesque nmajon 
quenxibej ta wi chwech Dios y next quenxibej wi chquewech 
wnak chka 5 per com ne mtela wquin jala ixak mejor quento 
na pruka jnebnowa choj ruquin. Je wmajon xtento ta mexla 
nmajon xtquenruya cta y xe ncowa nucux pruka, cara xbij kaja 
ja juez. Cara nbij jcambal tzij. 6 Bien techbo rij rwech je xbij juez. 
Arja jun juez jmajon nuban ta rbeyal rxin Dios per xbij chnuto na 
jmelcan. 7 Peor cara Dios ¿le mtqueruto cara tnamet jrech-on je 
ntajina neccutuj ctoic tzra che pkij y chaka? ¿Lnuya más tiemp 
chca che ctoic? 8 Anen quenbij chewa che nqueruto alnak. Per je 
Rlecwalxel jxoca alxic cuquin wnak, tak xtpet chic jmul wawe 
chwech ruchlew ¿le co ncara wnak ykula quecux ruquin? cara 
xbij Jesús chca rdiscípulo.

. . . . .
9 Ecol ca jle wnak xcuquin kaja j-e ykul wa quecux, kas 

quebnon rbeyal rxin Dios nquechob kaja y xitzel nquequetzet jle 
chic wnak. Ja Jesús cola jun cambal tzij xbij chca cawrara. 10 Ecol 

ca e c-e ach-i xqueban jmul xeba chpam nimlaj templo rxin Dios 
che rbanic oración. Jun aj fariseo, jun chic arja mloy impuesto. 
11 Tak xeekaja chpam templo xpea aj fariseo y xumaj rbanic oración 
per xyabal rukij xuban kaja ruyon, cawra oración xuban kaja: —
Anen quenmeltioxij chawa neDios jme ok junam ta cuquin chic 
nicaj wnak, ajni elkoma, ajni jmajon nqueban ta rbeyal rxin Dios, 
ajni chca je nqueoca cuquin ixki jme e quexkilal ta. Quenmeltioxij 
chawa chka jme ok junam ta ruquin jala acha je mloy impuesto. 
12 Anen camul ayuno quenban jun sman, chka njelal mibil je noca 
pnuka nelsan nediezmo tzrij y ney-on chawa. Cara xbij aj fariseo. 
13 Je mloy impuesto arja que cnat xecje pon wa, xtquemyij ruplaj, 
nexte xcay nara chcaj. Xumaj ca jun nimlaj bis y cawra oración 
xuban: —Tpoknaj nwech Dios com anen xe en jun aj-il aj mac. Cara 
xbij mloy impuesto. 14 Camic quenbij chewa, je mloy impuesto arja 
xemloja chruchoch y Dios nbij tzra che xuban rbeyal y mja ta aj 
fariseo jxuban rbeyal. Cara rbanic com nak wnak xruyon nuya kaja 
rukij jara nkasax na. Wnaban chit col jara nya na akij, cara xbij 
Jesús chca wnak je xqueyon j-e nqueya kaja quekij.

. . . . .
15 Ecol ca nicaj chtak acala xecmar ela ruquin ch-utz cara 

nuya ruka pquewá. Per je rdiscípulo arj-e xquechaj pquewá 
jecamyon ela cxin. 16 Ja Jesús xerucul chtak acala y cawra xbij 
ra: —Tey-a cas chca acala nquepeta wquin, mtqueechojquij 
ta com je wnak je eocnak e ajni chtak acala cxin ca arj-e je 
rgobierno Dios. 17 Anen ne ktzij wa je xtenbij chewa, nak jun 
majon xtuban ta chit col che rnimaxic rgobierno Dios ajni nuban 
jun acal jara majon noc ta chpam rgobierno Dios, cara xbij.

. . . . .
18 Col ca jun acha nim rukij cawra xbij tzra Jesús: —Maestro, atet 

congan at utzlaj acha. ¿Nak quenban ch-utz cara nyataja chwa utzlaj 
caslemal je rxin junlic? cara xcaxaj tzra. 19 —¿Nak tzra tak nabij 
chwa che en utzlaj acha? Xjun oca kas utz, jara Dios. 20 Atet awutkin 
rmandamiento Dios jtzibtanak cana jcawrara nbij: —Me tcatoc ta ruquin 
jun ixak wmawexkayil ta, y jun ixak mtoc ta ruquin jun acha je mrechjil 
ta, mtaban ta cmic, mtaban ta alak, mtaya ta testig we xme ktzij ta nabij, 
queanimaj adta ate chka. Cara nbij rtzojbal Dios, cara xbixa tzra ja acha 

rmal Jesús. 21 —Jala jxabij kaja nemjon wa rnimaxic, quen col nemjon 
pa rij, cara xbij ja acha. 22 Ja Jesús tak xcaxaj je xbij acha cawra xbij chic 
tzra: —Per cco na jmajon abnon ta. Tcayij cana njelal jcola awquin, je 
rjel tey-a cana chca chtak mibi. Wcara naban jara cola amibil nyataja 
chawa chcaj. Tak xtbantaja awmal jxenbij chawa catemloj ta wquin y 
catetre ta chwij, cara xbij tzra. 23 Ja acha tak xcaxaj je xbixa tzra rmal 
Jesús xumaj jun nimlaj bis com congan jun nimlaj mibil ruquin. 24 Ja Jesús 
tak xutzet chcongan nbisona cawra xbij: —Je byoma congan pen chca 
che nqueoca chpam rgobierno Dios. 25 Ajni tzra jun nimlaj chcop jcamello, 
arja congan pen noc wa pe rchak jun dsonbal bak, per jara mpen ta noc 
wa que chwech jun byom noca chpam rgobierno Dios, cara xbij ja Jesús. 
26 Jxecaxana rxin cawra xecbij tzra ra: —Jun byom wcongan pen noc wa 
chpam rgobierno Dios ¿e achnak cara nquewlowa totanem rxin Dios? cara 
xecbij tzra. 27 Jesús cawra xbij chca: —Cola je achnak congan pen rbanic 
chquewech wnak per chwech Dios majon pen ta. 28 Pedro cawra xbij 
tzra: —Je chka ajoj, njelal jcola kuquin kay-on cana y okocnak adiscípulo, 
nokotren wa chawij, cara xbij tzra. 29 Jesús cawra xbij chca: —Ne ktzij 
wa je xtenbij chewa, je wnak chka bechnak wnak opech wquey-on cana 
cuchoch, quey-on cana quedta quete, o quenmal, o quechak, o cana, o 
wquey-on cana quexkilal, o clecwal, we rmal rgobierno Dios tak quey-on 

cana, 30 jara más chna quiy nyataja chca chpam jawra tiemp jokco wa 
que chwech ajni quey-on cana. Y chpam tiemp jpenak nyataj na chca utzlaj 
caslemal je rxin junlic. Cara xbij Jesús chca.

. . . . .
31 Cjara xeryonaj ri cuquin e cbeljuj apóstol y cawra xbij chca: 

—Bien tewcaxaj je xtenbij chewa, camic okobnak pJerusalén. Tzra 
nbantaj wa cumplir njelal jtzibtanak cana cmal e ojer tak profeta 
rxin Dios tzrij Rlecwalxel jxoca alxic cuquin wnak. 32 Com je 
Rlecwalxel arja njach na pqueka wnak jme aj Israel ta, nyok na, 
ntzuj na, nchubax na ruplaj. 33 Cjara xtquechay. Tak xtchaytaja 
cmal neccamsaj, y chrox kij ncastaja rwech, cara xbij chca. 
34 J-e apóstol nmajon xchobtaj ta cmal je xbixa chca, xwiwan 
chquewech, majon xoc ta ptak quexquin.

. . . . .
35 Xyamer nekaja ja Jesús chpam tnamet Jericó tak cola jun 

acha moy xuwil, tzbula chi bey, remjon rcutxic limosna chca 
wnak. 36 Ja moy tak xcaxaj chcongan wnak nquekaxa pbey 
cawra xbij: —¿Nak xbantaja? 37 —Xpeta Jesús je aj Nazaret, cara 
xbixa tzra cmal wnak. 38 Cjara xumaj rakic ruchi: —Jesús, atet 
je at Rlecwal ojer rey David, tpoknaj jtzit nwech, cara xbij. 39 Je 
wnak je e nabyela chwech nquechaj pe rwá: —Xjun catecje wa, 
mtarak ta achi, cara nbixa tzra ja moy. Per arja más chna xurak 
ruchi tzrij Jesús: —Atet je at Rlecwal ojer rey David, tpoknaj jtzit 
nwech, cara xbij chic jmul. 40 Ja Jesús xpea, xutak rsicsic moy. 
Tak xekaja chit moy ruquin cawra xbij tzra: 41 —¿Nak nawajo 
chwa chquenban chawa? —Wajaw, quenwajo chawa che njaktaja 
nkanwech, cara xbixa tzra rmal moy. 42 —Camic catcaya. Jyukbal 
acux wquin jara xatchumsana, cara xbij Jesús tzra. 43 Chek 
xbitaja cara tzra ne xjaktaja alnak rkarwech y xetre ela tzrij 
Jesús, congan nuya rukij Dios. Je wnak tak xquetzet milagro je 
xbantaja arj-e xquemaj ryaic rukij Dios chka.

. . . . .

19  1 Cjara xoca Jesús chpam tnamet Jericó y xekaxa chpam. 
2 Col ca jun acha byom, Zaqueo rubi, arja cjefe e mloy tak 

impuesto. 3 Ja Zaqueo congan xutaj rukij ch-utz cara nutzet rwech 

Jesús per mesquier necwina com congan e quiy wnak y ja xchit 
col rkan. 4 Jxuban xba alnak, xnabyej ela y xojtea per rwá jun che 
ch-utz cara necwina nutzet rwech Jesús com ja Jesús npors nkax 
na xuxe che. 5 Ja Jesús tak xekaja tzra xutzet pona Zaqueo pe 
rwá che y cawra xbij tzra: —Catkaj ta alnak Zaqueo, ncatzina che 
anen quenba pnawuchoch camic ra, cara xbij tzra. 6 Ja Zaqueo xkaj 
ta alnak, xucul Jesús pruchoch y congan nquicota. 7 Je wnak tak 
xquetzet che xoca Jesús pruchoch jun mloy impuesto cjara conjelal 
xquemaj rtzojxic: —Xe pruchoch jun aj-il ajmac xoc wa, cara xecbij. 
8 Ja Zaqueo xpea y cawra xbij tzra Kajaw Jesús: —Jcamic Wajaw, 
xenchob che c-e quenban tzra nmibil y quensipaj nicaj chca chtak 
mibi. Chka cola je xenkaxaj rwá impuesto jxencutuj chca wnak 
per camic quenmeloj cji ctak ra ajni xenwelkaj chca, cara xbij 
Zaqueo. 9 Ja Jesús cawra xbij tzra: —Camic xawil totanem rxin Dios, 
chka conjelal jecola pnawuchoch, com atet at rlecwal Abraham 
chka. 10 Xattotaja com Rlecwalxel jxoca alxic cuquin wnak arja 
penak che cconxic je wnak jetzaknak chpam il mac ch-utz cara 
nquewil totanem rxin Dios.

. . . . .
11 Je wnak arj-e quemjon rcaxic nak nbij Jesús. Ja Jesús com 

xchenkaj tnamet Jerusalén co chwa y com je wnak nquechob che 
xyamer noca rgobierno Dios rmal cara tak xbij jun cambal tzij 
cawrara: 12 —Cola jun acha nim rukij arja xba chpam jun chic nación 
que cnat co wa ch-utz cara njach ta gobierno pruka y noca rey. Tak 
xtjachtaj ta gobierno pruka cjara nemloj pchic jmul. 13 Tak quemjana 
tba ecola e ljuj chca rmos xersiquij, xujach cana nicaj pak pqueka, 
jujun pak xuya cana chca chejujnel y cawra xbij chca: —Temja 
rsamajxic pak, y emjon ta rsamajxic tak xtquenpet chic jmul, cara 
xbij chca. 14 Per ja acha xitzel ntzeta cmal retnamet rmal cara arj-e 
xquetak ela rbixic chpam nación abar xtejach twa pruka jgobierno: 
—Ajoj majon kgan ruquin jala acha che noca krey, cara xecbij ela. 
15 Tak xquisbena xemloj ta acha, ocnak pchic rey. Xutak csicsic rmos 
jrejchon cana pak pqueka com nrajo nrutkij ajni quechcon chic tzrij 
pak chejujnel. 16 Xpeta jun mos y cawra xbij: —Wajaw, jpak jxajach 
cana pnuka xenchec ljuj ctakra tzrij ajni xaya cana chwa, cara xbij 
tzra rey. 17 Ja rey cawra xbij tzra ra: —Utz xaban tzra asamaj, atet at 
jun utzlaj mos, ajnila naban cumplir asamaj. Xe mnim ta xenya cana 

chawa per xaban cumplir. Rmal cara ljuj tnamet quenya pnaka 
camic che ncatoca ktoy tzij chquij, cara xbij tzra. 18 Xpet chic jun mos: 
—Wajaw, jpak jxajach cana pnuka j-o chic ctakra xenchec tzrij je ajni 
xaya cana chwa, cara xbij tzra rey. 19 —Atet chka, j-o tnamet quenya 
pnaka camic che ncatoca ktoy tzij chquij, cara xbij rey tzra. 20 Col 
ca jun mos xpeta y cawra xbij tzra rey ra: —Apak cawra Wajaw. Tak 
xajach cana chwa xenxim chpam jun sut y chpam neycon wa camic. 
21 Cara xenban tzra com anen xenxibej wi chawech com atet at jun 
acha can. Atet xe tzrij chcoj pak elnak twa acux y majon samaj 
naban, cara xbij tzra. 22 Rey cawra xbij tzra: —Atet xat jun itzel mos. 
Jtzij je cja xabij kaja jara quenketbej tzij chawij camic. We awutkin 
che en can, we awutkin xe tzrij chcoj pak elnak twa nucux y majon 
samaj quenban 23 ¿nak tzra cara mxaya ta npak pbanco? Wext cara 
xaban, tak xenpeta xjach tcara npak chwa rexbil ral, cara xbij tzra 
mos. 24 Eco ca jle ajsmajma epal oca prexquin, cawra xbij chca ra: —
Camic temja pak tzra, tey-a tzra jcayona ljuj, cara xbij chca. 25 —Per 
Kajaw, arja co chic ljuj ruquin, cara xecbij tzra. 26 —Camic quenbij 
chewa che conjelal wnak jcola yatanak chca, arj-e nyataj na más chca. 
Je wnak jmajon achnak yatanak chca per j-e nquechob chcola jara 
nelsasa chca. 27 Je wnak xitzel quenquetzet y majon cgan chquenoca 
crey queecma ta camic, nchenwech queecamsaj wa, cara nbij ja rey 
chca ajsmajma. Cara cambal tzij xbij ja Jesús chca wnak.

. . . . .
28 Tak xbitaja rmal cjara xumaj el chic rubey xba pJerusalén, ja 

xnabyej ela chquewech wnak. 29 Tak xeekaja chenkaj c-e tnamet 
Betfagé ruquin Betania abar co wa jyu je rbin-an Olivo ecola 
e c-e chca rdiscípulo xerutak ela. 30 Y cawra xbij ela chca: —Jax 
chpam jala tnamet, tzra newil wa jun chit bur xmila y nexte 
wjic tzulben cmal wnak. Tecra ta y tecma ta. 31 Wcola jun nak 
xtcaxana chewa: —¿Nak tzra tak nequir bur? cara xtcaxaj chewa, 
ixix cawra nebij tzra: —Ncatzina tzra Kajaw, cara tbij tzra. Cara 
xbij ela Jesús chca. 32 Je c-e discípulo jxetak ela xeba, y tak xeekaja 
ncara xela ajni bin ela chca rmal Jesús. 33 Kas quemjon rquiric chit 
bur tak xekijloxa cmal rajaw: —¿Nak tzra tak nequir chit bur? cara 
xcaxaxa chca. 34 —Ncatzina tzra Kajaw, cara xecbij tzra. 35 Cjara 
xquecom pa chit bur. Jquetziak jara xecwekbej y xectzuba pa 
Jesús tzrij. 36 Xumaj binem. Je wnak arj-e xecsocla quetziak prubey 

Jesús. 37 Tak chenkaj eco chwa che nqueekaja chpam tnamet 
Jerusalén abar nexle wa bey chwech jyu Olivo conjelal discípulo 
xquemaj rakic quechi rmal quicotemal, congan xquemaj ryaic rukij 
Dios rmal njelal nmak tak milagro jquetzton, 38 cawra necbij ra: —
Bendecido jRey jpenak prubi Kajaw Dios. Chcaj camic congan quiil, 
ajnila ntajina nyaa rukij nimlaj Dios, cara necbij. 39 Eco ca jle 
fariseo chquecjol wnak cawra xecbij tzra Jesús ra: —Maestro, tbij 
chca adiscípulo che quetnea, cara xecbij. 40 —Camic quenbij chewa, 
we j-e nquetnea che ryaic nukij, je abaj pors cara nquemaj ryaic 
nukij, cara xbij ja Jesús chca aj fariseo.

. . . . .
41 Xyamer nqueekaja pJerusalén. Ja Jesús tak xutzet pona 

tnamet xumaj rij okej tzrij. 42 Cawra xbij ra: —Ixix jix tnamet 
Jerusalén, ne tcongan quicotemal chewa chpam jawra kij jokco 
wa wexte nchobtaja ewmal abar newil wa je quiil necjea awanm 
chwech Dios. Per camic mtchobtaja ewmal com xwiwan chewech. 
43 Congan quenbisona ewmal com nerla jun tiemp tak xtquepeta 
chewij je wnak je nquetzelana ewxin. Tak xtquerkaja nqueyic na 
jun nimlaj tzak tzrij njelal tnamet rxin banbal choj, necsutij qui 
chewij, nectzapij njelal bey ch-utz cara mesquier nquixecwina 
nquixnanmaj ela. 44 Neckasaj na ptak ulew je tnamet per nche njelal, 
congan lowlo nqueban na chewa jixcola chpam, per next jun jay 
mquita xtqueyoj. Cara ca xtbana chewa com mesquier nchobtaja 
ewmal che Dios xrecje kaja ewquin che ctoic. Cara xbij Jesús.

. . . . .
45 Tak xekaja chpam tnamet Jerusalén xoca chpam nimlaj templo 

rxin Dios y xumaj ta clasic wnak jquemjon cyinem chpam y chka 
e quexbil jquemjon lkoj tak achnak. 46 Cawra xbij chca: —Chpam 
rtzojbal Dios cawra tzibtanak cana: —Jwuchoch anen jara banbal 
oración, cara nbij Dios tzrij templo, per je ebnon ixix tzra xjun 
lwar abar nquecje wa elkoma, cara xbij Jesús chca. 47 Kij kij 
nquertijoj wnak chpam templo. Per je maestro je nquetijona 
cxin wnak tzrij rley Dios e quexbil cjefe sacerdote arj-e xquemaj 
rconxic rij rwech nak nqueban tzra che neccamsaj. 48 Per mesquier 
necneya cmal nak nqueban tzra com conjelal wnak congan quey-
on oca quexquin tzrij je nbij.

. . . . .

20  1 Kas remjon ctojxic wnak tzrij utzlaj tzij jrecmon ta 
totanem rxin Dios tak xeerkaja cjefe sacerdote e quexbil 

maestro je nquetijona cxin wnak tzrij rley Dios e quexbil chka 
principal-i rxin tnamet. 2 Cawra xecbij tzra: —Tbij chka ¿nak 
abanic atet tak amjon rbanic njelal jawrara jkamjon rtzetic y 
nak yoyona chawa chnaban? cara xeccaxaj tzra. 3 —Anen chka 
quenwajo quencaxaj jawra chewa. Camic tbij chwa, 4 je Juan 
Bautista ¿nak xyowa tzra jsamaj che nqueruban bautizar wnak, 
lja Dios jcola chcaj je xyowa tzra, o wxe wnak? cara xcaxaxa 
chca rmal Jesús. 5 Arj-e xquemaj tzij chbil tak qui: —We xtekbij 
tzra che Dios xyowa tzra, arja nbij chka: —Wcara ¿nak tzra 
cara tak mxenimaj ta? cara nbij chka la. 6 Y we xtekbij tzra che 
xe wnak xyowa tzra jara xnokcomsasa tzan abaj cmal wnak com 
chquewech arj-e je Juan arja jun profeta rxin Dios, cara xecbij 
kaja. 7 Cawra xecbij tzra Jesús: —Majon kutkin ta nak la xyowa 
tzra, cara xecbij. 8 —Nexte anen chka xtenbij ta chewa nak nbanic 
jnemjon rij njelal jawrara je emjon rtzetic, cara xbij Jesús chca.

. . . . .
9 Cjara xumaj rbixic jun cambal tzij chca wnak cawrara: —Cola 

jun acha cola jun rchinoj, uva retcon chwech. Xuya pe kjonem chca jle 
ajchental, xba chpam jun chic tnamet y tzra xecje wa jun tiemp. 10 Tak 
xerla tiemp je nwachina tejcon arja xutak ela jun rmos cuquin ajchental 
che nerecma jrent. J-e ajchental tak xekaja mos cuquin xquechay pa, 
y tak xemloj ta nmajon achnak xqueya pa tzra. 11 Jrajaw chnoj co chic 
jun mos xutak ela cuquin y tak xekaj chic arja cuquin xquechay pa 
chka, nlowlo xqueban pa tzra, y tak xemloj ta nmajon achnak xqueya 
pa tzra. 12 Jrajaw chnoj xutak el chna jun y tak xekaja cuquin congan 
lowlo xqueban pchic tzra chka, xquesoc y xecbettaj ta. 13 Tak xquisbena 
cawra xbij rajaw chnoj: —¿Nak quenban ca wa camic? Com cola jun 
wlecwal jcongan quenwajo jara quentak ela cuquin chic. Tak xtquetzet 
che wlecwal mal-il xtqueban respetar, cara xbij. 14 Per j-e ajchental tak 
xekaja rlecwalxel cuquin cawra xecbij chbil tak qui: —Jala acha noc 
na pruka julew com reherencia. Camic kcamsaj ch-utz cara pkaka 
ajoj noc wa reherencia, cara xecbij. 15 Cjara xquewsaj ta chpam chnoj 
y xeccamsaj. Cara nbij cambal tzij, cara xbij Jesús chca. Cjara cawra 

xbij chic chca: —Camic tbij ca chwa, jrajaw chnoj ¿nak nuban cara? 
16 Jnuban, arja npeta y nquercamsaj ajchental, y je rchinoj nuya chic jmul 
pe kjonem chca jle chic ajchental, cara xbij chca. Je wnak tak xeccaxaj 
je xbij Jesús cawra xecbij tzra ra: —Jxabij kaj la congan lowlo, mquita 
xtban ta cumplir, cara xecbij tzra. 17 Ja Jesús xera xertzulchij y cawra 
xbij chca ra: —Nak tzra mquita xtbantaja cumplir com cawra tzibtanak 
cana chpam rtzojbal Dios: —Je e bnoy jay cola jun abaj majon cgan tzrij 
y xecchojquij, per jara abaj csan chic che rbanic jay, arja más na nim 
rukij com arja nechpowa resquin-il jay, cara nbij rtzojbal Dios. 18 Nak jun 
xitzel nutzet jara abaj jxenbij chewa jara xe ntzila ri rmal ajni nuban 
jun acha nchakij rkan chwech jun abaj y nkaja. Y nak nketa tzij tzrij 
rmal abaj jxenbij chewa jara ajni nuban jun acha ntzak ta jun abaj tzrij y 
nchicaj ri rmal, cara xbij Jesús chca wnak.

. . . . .
19 Je cjefe sacerdote e quexbil maestro rxin ley, tak xeccaxaj 

cambal tzij bien xchobtaja cmal che arj-e nquebixa. Rmal cara tak 
njara hor xcajo ta xquechap Jesús y xquecsaj ta preso per xecxibej 
qui chquewech wnak. 20 Xquemaj rconxic rij rwech nak nqueban 
tzra. Ecola jle wnak xequetak ela ruquin chnequebna rij rwech 
y j-ewra wnak xeckalsaj qui chwech che e utzlaj tak wnak ch-utz 
cara co ta jun tzij nel ta pruchi y njara tzij necchapbej rxin, com 
ncajo nquejach pruka gobernador ch-utz cara nketa tzij tzrij. 
21 Tak xeekaja ruquin cawra xecbij tzra: —Maestro, ajoj kutkin ne 
rbeyal wa jamjon rbixic, ne rbeyal wa jtijonem jamjon ryaic. Ajoj 
kutkin che atet nmajon jun utz y nmajon jun itzel ta natzet, per 
nrubey Dios amjon rcutic chkawech y nwen naban tzra che rbixic. 
22 Camic tbij chka, jimpuesto je ncutuxa chka rmal César jnimlaj 
rey rxin Roma ¿lrubey cara nkatoj, o we mrubey ta? Cara xeccaxaj 
tzra. 23 Per Jesús arja bien rutkin che xe engaño quemjon rij y 
cawra xbij chca ra: —¿Nak tzra tak newajo cneban probar? 24 Tectu 
jun pak chenwech, cara xbij chca. Tak xquecut pak chwech cawra 
xbij chca: —¿Nak chuxin plaj jcola chwech pak y nak chuxin biaj 
tzibtanak chwech chka? cara xbij chca. —Rxin César, cara xecbij 
tzra. 25 Nak rxin César tzra cara César tey-a wa, nak rxin Dios tzra 
Dios tey-a wa, cara xbixa chca rmal Jesús. 26 Nmajon jun tzij xel ta 
pruchi jnecchapbej rxin chquewech wnak. Congan xel ta canm tzrij 
tak xeccaxaj je xbixa chca, nmajon chic achnak xecbij tzra.

. . . . .
27 Cjara ecola jle saduceo xeba ruquin. J-e aj saduceo majon 

necnimaj ta che nquecastaja cnomki. Tak xeekaja ruquin cawra xecbij 
tzra: 28 —Maestro, Moisés rbin cana chka chpam rtzojbal Dios wcola jun 
acha ncoma ruchak, o renmal, y nmajon jun rlecwal necje cana, jara 
acha ncatzina che neclea ruquin ixak je xcoma rechjil. Arj-e wxecjea 
jun clecwal necbij tzra jara acal che rlecwal comnak. 29 Xuban ca 
jmul ecola e wku alxic, jnabey-al xeclea per xcoma y majon rlecwal 
xecje cana. 30 Ajni xuban nabey-al cara xuban chic rcabal, xcom chic 
chwech ixak, nmajon rlecwal xecje cana. 31 Cara xuban rox chka. Y 
cara xqueban che wku, xeclea ruquin ixak y xecoma chwech, nmajon 
clecwal xecje cana. 32 Tak xquisbena xcoma ixak chka. 33 Camic ¿nak 
nabij atet tzrij jawra? J-ewra e wku alxic tak xterla kij che nquecastaja 
chpam cmic ¿nak jun chca ra rechjil jixak com xeclea cuquin che wku? 
cara xecbij tzra. 34 Ja Jesús cawra xbij chca: —Je wnak je nquecjea 
chpam jawra tiemp rxin rwech ruchlew arj-e nqueclea. 35 Per je 
wnak je xtecjea chpam jun chic tiemp jpenak tak xtyataja chca che 
nquecastaj na chquecjol cnomki arj-e majon chic culbic nqueban 
ta. 36 Majon chic nquecle ta com majon chic cmic chquij. Majon chic 
cmic chquij com e ajni chic e ángel, e rlecwal chic Dios com ecastanak 
chic. 37 Chka jun chic jquenwajo quenbij chewa, tzibtanak cana chpam 
rtzojbal Dios rmal Moisés chka tzrij castajic cxin wnak. Jara tak 
xutzet jle xulquiej Moisés y xtzijon ta Dios chpam, cawra xbixa tzra 
rmal Kajaw Dios: —Anen en Dios rxin Abraham, en Dios rxin Isaac, en 
Dios rxin Jacob, cara xbixa tzra Moisés. 38 Tak cara nbij jara ncutbej 
chewech che j-e mesque ecomnak chic per chwech Dios ecasla. Chwech 
Dios ecasla conjelal, cara xbij ja Jesús chca aj Saduceo. 39 Ecol ca jle 
maestro rxin ley cawra xecbij tzra ra: —Maestro, jxabij kaja jala nrubey 
wa. 40 Majon chic achnak xeccaxaj tzra Jesús com necxibej chic qui 
neccaxaj tzra. 41 Cjara cawra xcaxaj chca: —¿Nak tzra tak nbixa tzra 
Cristo che arja rlecwal ojer rey David? 42 Cara quenbij chewa com 
David cola jun salmo rbin cana chpam rtzojbal Dios cawrara: —Ja 
Kajaw Dios cawra xbij tzra Wajaw: —Catetzbea wawe pwejquenka, 
wawe ncatecje wa 43 y quenuya na pnawkan je nquetzelana awxin, 
cara xbij tzra. Cara rbin cana ja David. 44 Ja David: —Wajaw, cara 
xbij tzra Cristo, camic tbij ca chwa ¿nak tzra tak xbixa tzra Cristo che 
rlecwal David? Cara xcaxaj Jesús chca.

. . . . .
45 Cjara xumaj tzij cuquin rdiscípulo per ne chquewech 

wnak xtzijon wa. 46 —Tebna cwent ewi chquewech maestro 
je nquetijona cxin wnak tzrij rley Dios. Com arj-e congan nel 
ta quecux tzrij tak nquebina chquewech wnak, quecsan nmak 
tak tziak jnectuwa cxin che e nmak tak maestro. Y co na más 
jcongan nel ta quecux tzrij ajni tzra tak nquekijloxa cmal wnak 
ptak quebal, ajni tzra tak nqueba ptak jay rxin molbal riil jabar 
ncaxax wa rtzojbal Dios arj-e neccanoj nabey tak tzulbal je nmak 
rukij y cara nqueban chka tak nquebana invitar chpam nmak tak 
w-im. 47 Arj-e nkalaj bien je nquemaj cuchoch chtak melcani je 
comnak quechjilal. Cola nmak tak oración nqueban per nquechi 
oca nbina. Per tak xteketa tzij chquij rmal Dios nquetaj na jun 
nimlaj lowlo. Cara xbij Jesús chca rdiscípulo.

. . . . .

21  1 Cjara ecola jle byoma xerutzet pona, arj-e quemjon 
ryaic ofrenda chpam rcolibal tak ofrenda. 2 Col ca jun 

ixak melcan xutzet y chit miba, arja cola c-e chtak pak rcan 
y xuya chpam rcolibal ofrenda. 3 Jesús cawra xbij: —Tetzta 

mpa jala melcan ixak, jxuya chpam rcolibal ofrenda jara más 
na nim rukij chwech Dios que chwech ajni xqueya conjelal jle 
chic. 4 Cara quenbij chewa com jle chic xjara xqueya tzra Dios 
jcoltanak cana per ja mesque xmiba per xuya njelal jcola ruquin 
je ntzukbej ri tzra, cara xbij ja Jesús.

. . . . .
5 Ecol ca jle quemjon rtzetic nimlaj templo rxin Dios y cawra 

necbij ra: —Congan wen rbanic jala templo, congan wen tak abaj 
ocnak y cola wen tak achnak rcan chka jsipan cmal wnak, cara 
necbij. Ja Jesús cawra xbij chca ra: 6 —Jemjon rtzetic nerla na jun 
kij tak nyojtaja njelal y nmajon chic abaj xtrejkla xta ri, cara xbij 
chca. 7 —Maestro, tbij chka ¿nak kij nbantaja jxabij kaja chka? Chka 
¿nak rital nwankera je ncutbej rxin che xyamer nbantaja njelal jxabij 
kaja chka? cara xeccaxaj tzra. 8 Cawra xbij chic chca: —Kas tebna 
cwent ewi, majon jun xtquixebnowa engañar. Cara quenbij chewa 
com e quiy wnak nquepe na y xqueyon j-e necbij kaja che j-e e Cristo, 
cawra necbij chca wnak ra: —Anen en Cristo, cara necbij chca, o 
wcawra: —Xerla tiemp che npeta Cristo, cara xtbixa chewa. Per ixix 
mtenimaj ta jnecbij. 9 Cola nmak tak choj xtban na, chka e quiy 
wnak xtqueyictaj na tzrij cgobierno per tak xtekaja rbixic ewquin 
mtexibej ta ewi rmal com ne ncatzin wa che nbantaja cumplir njelal 
jawrara nabey mul, per jawra me rquisbal ta rwech ruchlew. 10 Cola 
je tnamet nyictaj na tzrij jle chic tnamet, chka je gobierno nyictaj 
na tzrij jle chic gobierno. 11 Cola nmak tak cbarkan xtbantaj na, chka 
cola nmak tak lowlo nwankera chpam je lwar ajni nmak tak wyejal 
y nmak tak yublal. Cola je rital xtwanker na chcaj congan necxibej na 
qui wnak rmal. 12 Per tak quemjana tbantaja cumplir njelal jawrara 
jxenbij kaja chewa cola lowlo netaj na pqueka wnak. Nquixquechap 
na, nquixcax na ptak jay rxin molbal riil y nquixquecsaj pcars, 
nquixquecom ela chquewech rey y chquewech je gobernador, per 
nmal anen tak xtbana cara chewa. 13 Per mchek tcara nquixecmar 
ela chquewech rey ruquin chquewech je gobernador com tzra 
nquixecwin wa nemaj nbixic chquewech. 14 Per bien techbo kaja 
ptak ewanm camic chmajon ncatzin ta chewa che xtechob pon ta 
nak chtzij xtetobej ewi chquewech. 15 Com anen quenyowa chewa 
nak chtzij xtebij chca, anen quenyowa enaoj tzra. Rmal cara tak je 
nquetzelana ewxin majon chic necney ta cmal nak xtecbij chic chewa, 

netzapij quechi. 16 Nquixjach na pqueka je nquetzelana ewxin cmal 
edta ete, cmal ewchalal y cmal ewamigo chka, ecola nquecamsasa 
chewa. 17 Xitzel nquixtzet na cmal conjelal wnak per nmal anen tak 
cara xtbana chewa. 18 Per jara nexte co ta jun resmal ewá xttzak ta 
chwech Dios. 19 We xtecoch je xtpeta chewij jara newil utzlaj caslemal 
je rxin junlic. 20 Je tnamet Jerusalén tak xtetzet sutin chic rij cmal 
soldado jnecrebna choj, tzra twutkij wa che ne nkajin ta tiemp che 
ntura tnamet. 21 Jneban jixcola tzra, jixcola chpam departamento 
Judea quixnanmaj ela, twiwaj ewi ptak cchelaj. Jixcola chpam 
tnamet Jerusalén quixel ela chpam. Jixcola ptayu mtquixemloj pe 
chta chpam tnamet Jerusalén. 22 Cara quenbij chewa com tak xterla 
jara tiemp rxin jxenbij kaja chewa, tzra cara cola jun nimlaj juicio 
nkaj ta pe rwá tnamet Jerusalén ch-utz cara che nbantaja cumplir 
njelal jtzibtanak cana chpam rtzojbal Dios. 23 Anen congan quenpoknaj 
quewech ixki jquemjana talexa je cal chpam jara tiemp, chka jecola 
chtak chucha chqueka. Quenpoknaj quewech com aj Israel tzra 
congan npeta ryiwal Dios chquij, congan jun nimlaj lowlo npeta pe 
rwá quetnamet. 24 Ecola chca nquecamsasa tzan espada, jle chic chca 
nqueoc ela preso y nquecmar ela chpam njelal tak nación. Je tnamet 
Jerusalén jara noca pqueka nación jme aj Israel ta, cjara xtela 
pqueka tak xtquisa quetiemp je xtyataja chca nación rmal Dios.

. . . . .
25 Cola je rital xtwankera chpam kij, chpam ic y chpam je chumil 

chka. Je chwech ruchlew je wnak jecola ptak nación majon chic 
necney ta cmal nak nqueban, xe nsacha cnaoj rmal nmak tak bloj 
rxin mar jcongan netnina. 26 Tak xtquemaj rchobic je nmak tak lowlo 
jpenak chwech ruchlew nturtaj na quecux y congan necxibej na qui 
rmal. Cara nqueban com je nmak tak poder rxin caj nsil na. 27 Cjara 
nquetzet na Rlecwalxel jxoca alxic cuquin wnak cmon ta rmal 
jle sutz, co chic jun nimlaj poder pruka y congan nim chic rukij. 
28 Tak xtmajtaja cumplir njelal jawra jxenbij kaja chewa ra quixcay 
ca chcaj y quixquicota com nkajin ta tiemp tak xtquixelsasa libre 
junlic chpam lowlo. Cara xbij Jesús chca. 29 Cjara cola jun cambal 
tzij xbij chca cawrara: —Bien tewsaj enaoj tzrij jun che higuera, o 
chka bechnak che. 30 Tak npulina ruxak jara bien nchobtaja ewmal 
eyon che xyamer nerkaja rukij cten. 31 Cara ca tzra chka tak xtemaj 
rtzetic che majtanak chic rbanic njelal jawra jxenbij kaja chewa jara 

rital jnucut chewech che xe nkajin ta rgobierno Dios. 32 Ne ktzij wa 
je xtenbij chewa ra, je tnamet Israel arj-e queco na tak xtbantaja 
cumplir njelal jawrara, majon chuptanak ta quewech. 33 Jcaj ruquin 
rwech ruchlew jara xe nkaxa per ntzojbal anen jara majon nkax 
ta, majon ra che mquita xtbantaja cumplir. 34 Tebna cwent ewi, 
me tba ta ecux tzrij nmak tak w-im ruquin tjoj tak ya, mtebisoj ta 
rwech ruchlew. Mex que xtena tak xterla kij tak xtpet chic jmul 
Rlecwalxel jxoca alxic cuquin wnak. 35 Cara quenbij chewa com jkij 
jxenbij kaja chewa quenjumsaj ruquin jun tramp rxin chapbal chcop 
com tak xterla kij nquechap na wnak rmal per ne conjelal wnak 
jecola nat nkaj chwech ruchlew. 36 Quixcascat ca, njelal tiemp tebna 
oración ch-utz cara Dios nuya chewa che neto ewi chwech njelal 
jawrara jxenbij kaja chewa jpenak chwech ruchlew, ch-utz cara chka 
nquixcula tak xtquixekaja chwech Rlecwalxel jxoca alxic cuquin 
wnak. Cara xbij Jesús chca. 37 Je pkij nquertijoj wnak chpam nimlaj 
templo rxin Dios. Jchaka nba abar tzra co wa jyu rbin-an Olivo y 
tzra necje wa. 38 Ptak xenaka nchanim nqueekaja conjelal wnak 
ruquin chpam templo che rcaxic tijonem jnuya.

. . . . .

22  1 Xe nnajin ta nimkij pascua tak ntija xquelway jmajon 
levadura ruquin. 2 Je cjefe sacerdote e quexbil maestro 

je nquetijona cxin wnak tzrij rley Dios arj-e quemjon rconxic rij 
rwech nak nqueban tzra Jesús che neccamsaj. Cara nqueban com 
xnecxibej qui chquewech wnak. 3 Cjara xoca Satanás pranm 
Judas je rbin-an Iscariote. Ja Judas jun chca je cbeljuj rdiscípulo 
Jesús. 4 Xba cuquin cjefe sacerdote y cuquin cjefe je nquechjalbena 
rxin nimlaj templo rxin Dios. Tak xekaja cuquin xumaj tzij tzrij 
nak nuban chnujach Jesús pqueka. 5 Arj-e congan xequicota rmal 
je xbixa chca y xqueya quechi che nqueya pak tzra. 6 —Utz cara, 
cara xbij ja Judas chca. Cjara xumaj rconxic nak nuban chnujach 
Jesús pqueka per xcanoj na jun hor tak majon necnabej wnak.

. . . . .
7 Xerla ca kij rxin nimkij tak ntija xquelway jmajon levadura ruquin 

y tak ncamsasa carnel jnoca sacrificio rxin pascua je ntzujuxa chwech 
Dios. 8 Ja Jesús xerutak ela Pedro ruquin Juan y cawra xbij el chca: —
Camic nquixba, nbechumij je xtkataj chpam nimkij pascua, cara xbij ela 

chca. 9 —Tbij chka abar tzra nekchumij wa, cara xeccaxaj tzra. 10 Jesús 
cawra xbij el chic chca: —Tak xtquixoca chpam tnamet Jerusalén cola 
jun acha necul rcan jun chnaw ya. Jneban quixoca chpam jay abar 
xtoc wa ja. 11 Y cawra nebij tzra rajaw jay: —Ja Maestro okretkon ta 
awquin che nekercaxaj chawa: —¿Nak cuarto nkaban wa w-im rxin 
pascua e wexbil ndiscípulo? Cara rbin ta chka, cara tbij tzra rajaw 
jay. 12 Arja nucut chewech jun nimlaj cuarto chumin chic, chcaj co 
wa prucab piso. Tzra nechumij wa je nkataj rxin nimkij pascua. Cara 
xbij ela Jesús chca. 13 Ja Pedro rexbil Juan arj-e xeba y tak xeekaja 
cara xbantaja ajni xbix ela chca rmal Jesús. Cjara xquemaj rchumsic 
je nquetaj rxin nimkij pascua. 14 Tak xerla hor rxin w-im xetzbea Jesús 
tzrij mes e rexbil e cbeljuj apóstol. 15 Xumaj tzij cuquin y cawra xbij chca 
ra: —Anen congan nyarin ta che xjunam nkaban ewquin jawra w-im 
rxin pascua. Quencomsas na per kas quenwajo nkaban jawra w-im rxin 
pascua ewquin nabey mul. 16 Cara quenbij chewa com anen majon chic 
quenban ta w-im rxin pascua wawe, cjara xtenban chic tak xtbantaja 
cumplir chpam rgobierno Dios jnucut jawra w-im chkawech, cara xbij 
chca. 17 Cjara xucom jun cop vino, xmeltioxij tzra Dios y cawra xbij 
xbij chic chca: —Tecma jawra vino, tetja chixjujnel. 18 Camic quenbij 
chewa che rial uva majon chic quentaj ta wawe, cjara xtentaj chic 
tak xtpeta rgobierno Dios, cara xbij chca. 19 Cjara xucom xquelway, 
xmeltioxij tzra Dios, xuwech y xujach chca, cawra xbij chca ra: —Ja 
ca wa necuerpo je njach na pe cmic pnecwent, tetja. Jtak netaj jara 
nenatbej wxin, cara xbij chca. 20 Y cara xuban chic tzra jun cop vino 
chka, tak xecchoja w-im cmal cawra xbij chic chca: —Jawra vino, ja 
ca wa necquiel rseguro jcac chuminem je rchumin Dios. Jnecquiel 
jara ntix na pnecwent. 21 Per bien tewcaxaj camic, cola jun acha je 
xtejchowa wxin pqueka wnak je nquetzelana wxin y jara acha tzbula 
wquin tzrij mes camic. 22 Je Rlecwalxel jxoca alxic cuquin wnak ne 
ktzij wa che ncamsas na ajni chumin ta rmal Dios per congan lowlo tzra 
je xtejchowa rxin pqueka je nquecamsana rxin, cara xbij chca. 23 J-e 
apóstol xquemaj rcaxic chbil tak qui nak jun chca je xtejchowa rxin.

. . . . .
24 Chka cola jun choj xwankera chquecjol, nak jun más nim 

rukij chca, jara necchojquij. 25 Ja Jesús cawra xbij chca ra: —Je 
rey jecola ptak je nación arj-e congan nmak nquena y nqueban 
chca wnak xe e ajni cmos. Jnebnowa mandar cxin wnak congan 

necyarij che nbixa chca che e bnoy tak utzil. 26 Per mteban ta ixix 
ajni nqueban j-e. Per jneban, nak jun más nim rukij chewa tebna 
kaja más chit col chquewech rexbil. Chka nak nebnowa mandar 
mejor querilij rexbil. 27 Tak cola jun acha remjon w-im y cola jun 
rmos nilina rxin ¿nak jun más nim rukij chca nechob ixix? ¿Le 
mja tcara ja acha jnilixa rmal rmos jmás nim rukij? Per bien 
terkaja pnewá nak nebnon checjol, nebnon samaj ajni nuban jun 
ilinel. 28 Ixix ne enewexbilan wa chpam lowlo jnetjon ta. 29 Jcamic 
anen quenya katbaltzij pneka ajni yatanak chwa anen rmal 
Nedta Dios. 30 Cara quenban chewa ch-utz cara nyataja chewa 
che xjunam xtokwa wa ewquin tzrij mes je chpam ngobierno, 
ch-utz cara chka che nyataja chewa che nquixetzbea chwech je 
trono chka y nquixoca ix ktoy tak tzij chquij e cbeljuj tribu rxin 
tnamet Israel, cara xbij ja Jesús chca rapóstol.

. . . . .
31 Cjara xumaj tzij ja Kajaw Jesucristo ruquin Simón Pedro, 

cawra xbij tzra ra: —Simón, bien tewcaxaj je xtenbij chawa ra, 
Satanás arja ixrcutun tzra Dios y nyaa cas tzra che nquixecjea 
jurat pruka y nquixerkasaj na chpam jun nimlaj prueba. 32 Per 
anen nebnon orar pnacwent ch-utz cara majon nquis ta junlic 
yukbal acux wquin. Atet tak xtcatemloj pchic jmul pnuka 
tecwersaj chic quecux awchalal, cara xbixa tzra. 33 Ja Simón 
Pedro cawra xbij tzra: —Wajaw, anen quentrea chawij mesque en 
jun anen quencsasa pcars awquin, owe quencomsasa awquin chka, 
cara xbij tzra. 34 Ja Jesús cawra xbij chic tzra: —Camic quenbij 
chawa Pedro, chpam jawra aka quemjana tetrekena prey tak 
oxmul abin chic cawrara chwa: —Anen majon wutkin ta rwech 
Jesús, cara nabij na chwa, cara xbij tzra.

. . . . .
35 Cjara xumaj tzij cuquin conjelal rapóstol y cawra xbij chca 

ra: —Tak xixnutak ela chpam je viaje tak majon epak xecom ela 
nexte xecom ela emalet nexte exjab chka ¿lco na je achnak xewajo 
jmajon xixruban ta? cara xcaxaj chca. —Nmajon achnak xuban falta 
chka, cara xecbij tzra. 36 Cjara cawra xbij chic chca: —Per camic 
quenbij chic chewa, nak cola rpak tecma ela y tecma ela rmalet 
chka. Nak jun majon jun espada ruquin, jnuban tcayij rechquet y 

telko jun espada. 37 Cara quenbij chewa com anen npors quenkax na 
chpam jtzibtanak cana chwij chpam rtzojbal Dios, cawra tzibtanak 
cana chwij ra: —Arja xjunam nbana tzra ajni nbana chca jitzel tak 
wnak. Cara tzibtanak cana chwij y pors nbantaj na cumplir com 
njelal jtzibtanak cana chwij jara ntajina nbantaja cumplir, cara xbij 
Jesús chca. 38 Arj-e cawra xecbij tzra: —Tetzta mpa Kajaw, cola c-e 
espada kcan ra, cara xecbij tzra. —Quixetnea, cara xbij Jesús chca.

. . . . .
39 Cjara xel ela chpam tnamet, xba chpam jun lwar abar co wa 

jun jyu Olivo rubi com ne tzra necje wa jea. Etrena rdiscípulo 
tzrij. 40 Tak xeekaja chpam lwar cawra xbij chca ra: —Tebna orar 
ch-utz cara Satanás tak xtquixerchajtij mquita xtquixruchec, 
cara xbij chca. 41 Cjara xyonaj pona ri ruyon, chenkaj xecje pon 
wa, xexquea y xumaj rbanic oración, cawra oración xuban ra: 
42 —Nedta, anen quenwajo nabij ta chwa che mquita quenkaxa 
chpam lowlo jpenak chenwech. Cara ta nabij chwa wnucom 
ri ruquin jachumin ta chwij. Per xerwara nquenkax na chpam 
wcara nrajo awanm chquenban, cara xbij tzra Ttixel. 43 Cjara 
cola jun ángel xwanker ta chwech penak chcaj, xrey-a kaja más 
rchuka. 44 Com majtanak rmal jun nimlaj lowlo rmal cara más 
chna xuban oración. Congan ya nela chuplaj ajni nmak tak caj 
quic je nkaja ptak ulew. 45 Tak xecchoja oración xyictaja y xba 
cuquin rdiscípulo. Tak xekaja cuquin congan ekanak chuwram 
com congan ecosnak rmal bis. 46 —¿Nak tzra xe wram neban? 
Camic quixyictaja y tebna oración ch-utz cara Satanás tak 
xtquixerchajtij mquita xtquixruchec, cara xbij ja Jesús chca 
rdiscípulo.

. . . . .
47 Kas remjon na tzij cuquin rdiscípulo tak e congan e quiy 

wnak xeerkaja ruquin. Cola jun acha recmon ta quebey, Judas 
rubi, arja jun chca je cbeljuj apóstol. Ja Judas xkil oca ruquin 
Jesús ch-utz cara ntzubaj ruchi. 48 Per Jesús cawra xbij tzra 
ra: —¿Lruquin jun tzuban chiij najachbej Rlecwalxel pqueka 
je nquetzelana rxin? ¿Lcara naban tzra Rlecwalxel jxoca alxic 
cuquin wnak? Cara xbij tzra. 49 Je rexbil Jesús tak xchobtaja 
cmal chcola lowlo penak tzrij cawra xecbij tzra ra: —¿Nak nabij 

atet Kajaw, l-utz nkalsaj espada chquij? cara xecbij tzra. 50 Xpet 
ca jun chca, xelsaj espada y cola jun rmos nimlaj sacerdote 
xusoc, xchupuj ela jun rexquin jcola prejquenka. 51 Jesús 
cawra xbij chca rexbil: —Mteban ta más choj. Cjara xuchap 
rexquin mos y xchumsaj. 52 Ecol ca cjefe sacerdote e quexbil 
cjefe je nquechjalbena rxin nimlaj templo rxin Dios e quexbil chic 
principal-i rxin tnamet, arj-e epenak che rchapic Jesús. Jesús 
cawra xbij chca: —¿Le en elkom ca rmal cara tak ecmon ta 
espada y ecmon ta che chwij che nchapic? 53 Per anen kij kij 
xencjea checjol chpam nimlaj templo rxin Dios per majon wan 
xnechap ta tzra. Per jawra hor jokco wa jawa yatanak chewa che 
nquixbana mandar rmal diablo jnebnowa mandar chpam kejkum. 
Cara xbij ja Jesús chca.

. . . . .
54 Cjara xquechap, xquecom ela pruchoch nimlaj sacerdote. Ja Pedro 

retreben Jesús per que cnat nutzu pon chwa. 55 Tak xeekaja xquebox 
jun kak chujay y xetzbea chuchi. Pedro xetzbea cuquin chuchi kak. 
56 Kas tzbula chi kak tak xpeta jun aj-ic, xera xtzulchij y cawra xbij 
ra: —Jawra acha ra rexbil Jesús chka, cara xbij ja aj-ic. 57 Pedro majon 
xuya ta tzrij je xbixa tzra y cawra xbij tzra aj-ic ra: —Anen quenbij 
chawa che anen majon wutkin ta rwech Jesús. 58 Caj col ara tak col 
chic jun xetztowa rxin Pedro y cawra xbij tzra: —Atet chka at quexbil 
jxeexbilana rxin Jesús, cara xbij tzra. —Anen quenbij chawa che me 
en quexbil ta, cara xbij ja Pedro tzra acha. 59 Cola ra jun hor tak xpeta 
chic jun y xbij che ne ktzij wa jPedro rexbil Jesús, cawra xbij ra: —Bien 
kalaj chjawra acha rexbil Jesús chka com arja aj Galilea, cara xbij 
tzra. 60 Pedro cawra xbij tzra: —Quenbij chawa che anen majon wutkin 
ta jnabij la, cara xbij tzra. Kas remjon na tzij Pedro tak xtrekena prey. 
61 Ja Kajaw Jesucristo xuya volt y xtzulchij Pedro. Ja Pedro xerkaja 
pe rwá jbin tzra rmal Jesús jcawrara: —Tak quemjana tetrekena prey, 
oxmul nabij na chwa cawrara: —Anen majon wutkin ta rwech Jesús, 
cara nabij na chwa. 62 Cjara xel ta, congan jun nimlaj bis okej nuban. 
63 Jechapyona rxin Jesús arj-e xquemaj ryokic Jesús y xquemaj rchayic 
chka. 64 Xectzapij rwech tzan sut y tak xtzaptaja cmal xqueya ka 
chuplaj y cawra xecbij tzra: —Tbij chka camic ¿nak xyowa ka chaplaj? 
cara necbij tzra. 65 Y cco na más lowlo tak tzij xecbij tzra jnecyokbej 
rxin.

. . . . .
66 Tak xeskara xquemol qui principal-i rxin tnamet e quexbil 

cjefe sacerdote e quexbil chic je maestro je nquetijona cxin wnak 
tzrij rley Dios. Xquecom ela Jesús chpam katbaltzij je cxin j-e. 
Tak xeekaja cawra xecbij tzra ra: 67 —Camic tbij chka ¿le atet at 
Cristo je atch-on rmal Dios? cara xeccaxaj tzra. Jesús cawra xbij 
chca: —Per ixix majon nenimaj ta mesque xtenbij chewa. 68 Anen 
chka cola quencaxaj chewa per wutkin chmajon cneculba ta y 
wutkin chka chmajon cnesakpij ta. 69 Per camic quenbij chewa, je 
chpam tiemp jpenak chkawech nba Rlecwalxel jxoca alxic cuquin 
wnak y netzbea prejquenka Dios jabar co wa nimlaj rpoder Dios, 
cara xbij chca. 70 —¿Le atet ca at Rlecwal Dios? cara xeccaxaj 
tzra. —Cara ajni xebij kaja, cara xbij Jesús chca. 71 Arj-e cawra 
xecbij: —Camic majon chic nquecatzin más testig com ajoj mism 
xekcaxaj je xbij la, cara xecbij jea.

. . . . .

23  1 Cjara xeyictaj ela conjelal, xquecom ela Jesús chwech 
gobernador Pilato. 2 Tak xeekaja xquemaj rbixic jle ril Jesús: 

—Ajoj katzton jnuban jala acha, xe ntajina nuyoj cnaoj tnamet 
Israel. Arja nbij chca wnak che mrubey ta nqueban tak nquetoj 
impuesto pruka César jnimlaj rey. Jun chic, nbij chja Cristo, nbij 
tzij ra chja jun rey chic, cara xecbij tzra Pilato. 3 Ja Pilato cawra 
xcaxaj tzra Jesús: —¿La atet at rey cxin tnamet Israel? —Cara nca 
ajni xabij kaja, cara xbixa tzra rmal Jesús. 4 Ja Pilato xtzijon chic 
cuquin cjefe sacerdote y cuquin jle chic wnak y cawra xecbij chca 
ra: —Jquentzet anen majon ril jawra acha, cara xbij chca. 5 Per más 
xeyictaja tzrij Jesús y cawra xecbij chic tzra Pilato: —Per jawra acha 
xe ntajina nuyoj cnaoj wnak, ntajina nquertijoj njelal nat nkaj chpam 
departamento Judea, xumaj ta ryaic tijonem chpam departamento 
Galilea y camic remjon ryaic chca wnak wawe chka, cara xecbij.

. . . . .
6 Ja Pilato tak xcaxaj che pGalilea rey-on wa tijonem Jesús rmal cara 

tak cawra xbij chic chca: —¿Mex aj Galilea jawra acha? cara xcaxaj 
chca. 7 Tak xbixa tzra che aj Galilea Jesús cjara xutak ela ruquin Herodes 
jgobernador rxin Galilea com ja Herodes cola pJerusalén chka chpam 

jara kij. 8 Ja Herodes tak xekaja Jesús ruquin congan xquicota com arja 
co chic tiemp nyarij nutzet ri quewech ruquin com kanak chic rbixic 
ruquin njelal je ntajina nuban Jesús y nrajo nutzet tak nuban jun milagro. 
9 Quiy je achnak xcaxaj tzra per next jun tzij xbixa tzra rmal Jesús. 
10 Ecol ca cjefe sacerdote e quexbil maestro je nquetijona cxin wnak tzrij 
rley Dios, arj-e congan nqueban xquemaj rbixic ril Jesús chwech Herodes. 
11 Ja Herodes e rexbil rsoldado nmajon val ta Jesús chquewech, xquemaj 
ryokic, xquecsaj jun tziak tzra ajni nucsaj jun rey per xjic necyokbej 
rxin. Cjara Herodes xutak el chic jmul ruquin Pilato. 12 Jara mism kij 
xecchoja Pilato ruquin Herodes, xeoc chic amigo com nabey queclel qui.

. . . . .
13 Ja Pilato xerumol cjefe sacerdote e quexbil e ktoy tak tzij rxin tnamet 

Israel e quexbil chic jle chic wnak. 14 Tak xemoltaja rmal cawra xbij chca 
ra: —Camic ecmon ta acha chenwech ra, jril nebij xnuyoj tnamet. Per 
bien techbo, chewech ixix xencot ruchi y jquentzet anen nmajon ril 
ajni nebij tzra. 15 Ja Herodes chka nmajon ril xuwil com xutak pchic 
jmul pkaka ajoj. Majon achnak rebnon jawra acha che xtyataj ta tzrij 
che ncamsasa. 16 Rmal cara mejor je nbana tzra, quenya jun orden che 
nchaya y tak xtchaytaja cjara quensakpij ela, cara xbij Pilato chca. 
17 Cara xbij chca com ptak nimkij pascua arja pors nsakpij ela jun 
preso. 18 Arj-e xjunam nqueban xquemaj rakic quechi conjelal y cawra 
necbij: —Tcamsaj jala acha. Jca Barrabás jara tsakpij ela, cara xecbij tzra. 
19 Barrabás jara jun acha xuban jmul xyictaja tzrij gobierno chpam tnamet 
y ecola wnak xercamsaj rmal cara tak ocnak preso. 20 Ja Pilato com 
nyarij nsakpij ela Jesús rmal cara tak xtzijon chic jmul cuquin. 21 Per 
arj-e xmás chna xquemaj rakic quechi: —Tcamsaj chwech cruz, tcamsaj 
chwech cruz, cara xecbij tzra. 22 Ja Pilato proxmul cawra xbij chca: —Per 
¿nak que tzra necutuj recmic, nak rebnon tak nebij cara? Jquentzet 
anen nmajon achnak rebnon che nyataja tzrij che ncamsasa. Rmal cara 
mejor quenya jun orden che nchaya y tak xtchaytaja cjara quensakpij 
ela, cara xbij chic chca. 23 Per je wnak e quexbil cjefe sacerdote njunam 
quemjon rakic quechi, congan necchojquij tzra Pilato che ncamsasa Jesús 
chwech cruz, y tak xquisbena arj-e xechecmaja. 24 Ja Pilato xuya jun 
orden chcara nbana tzra Jesús ajni ncajo j-e. 25 Xsakpix ela ja acha 
jocnak pcars je xyictaja tzrij gobierno y jecola jle wnak xercamsaj. Jara 
acha xeccutuj tzra. Ja Jesús xjacha pqueka jle soldado ch-utz cara 
nbana tzra ajni ncajo wnak che nbana tzra.

. . . . .
26 J-e soldado kas quecmon ela Jesús pbey tak cola jun acha xquewil, 

Simón rubi, aj Cirene. Ja Simón arja xemloj ta ptayu y ntzrij ja xqueya 
el chwa cruz, npors xqueban tzra che netre ela tzrij Jesús y ntelej ela 
cruz. 27 Ja Jesús congan e quiy wnak etren ela tzrij y chka ecola jle ixki, 
arj-e congan ncokej rwech y congan necbisoj. 28 Per Jesús arja xuya volt 
y cawra xbij chca ra: —Me cnewokej ta ixki je ix aj Jerusalén. Jneban 
camic, twokej kaja ewi ixix y twokej quewech chtak ewal chka. 29 Cara 
quenbij chewa com nerla na jun tiemp lowlo tak cawra xtecbij wnak 
ra: —Camic ajnila quicotemal chca ixki jmajon alanem chquij, congan 
quicotemal chca ixki jmajon je cal, cara nebij na. 30 Tak xterla jlowlo 
tiemp cawra xtquemaj rbixic wnak ra: —Mejor ttzak ta chkij nmak tak 
jyu y nokrumuk ta chka je cocoj tak jyu, cara necbij na. 31 Cara quenbij 
chewa com wcongan lowlo nbana chwa camic y wcara nbana tzra 
caslic che rex, peor cara nbana tzra jun chkilaj che. 32 Ecol ca e c-e 
chic ach-i, arj-e cola quil quebnon y junam xecmar ela ruquin Jesús 
che nquecamsasa. 33 Tak xeekaja chpam lwar rbin-an Rwá Comnak tzra 
xquerip wa Jesús chwech cruz y cara xqueban chca e c-e ach-i jcola 

quil chka, jun prejquenka y jun prexquen. 34 Ja Jesús cawra jun oración 
xuban: —Nedta, queacyu com arj-e majon cutkin ta je nqueban, cara xbij 
tzra Ttixel. Cjara xquemaj rbanic suert tzrij retziak nak jun xtechcowa 
chca y nquejach chquewech. 35 Je wnak jquemjon rtzetic je xbantaja e 
quexbil e ktoy tak tzij arj-e xquemaj rtzujic Jesús y cawra xecbij tzra: —
Toonel cxin wnak nbixa tzra, we ktzij che arja Cristo je ch-on rmal Dios 
tet-o ca ri ruyon camic, cara xecbij tzra. 36 Je soldado xquemaj ryokic 
chka, xekil oca más ruquin Jesús y cola jle vinagre xectzujuj tzra 37 y 
cawra xecbij tzra: —Atet we ktzij che at Rey cxin tnamet Israel tet-o ca 
awi ayon, cara xecbij tzra. 38 Cola jle letr xbana xtzakbaxa chwech cruz 
jpe rwá Jesús, oxi rwech tzojbal xtzibax wa, jun pe griego, jun platín y 
jun chic chpam hebreo, cawra nbij ra: —Jawra acha rey cxin tnamet Israel. 
cara nbij. 39 Col ca jun chca e c-e ach-i jcola quil quebnon erpon chwech 
cruz arja xumaj rbixic jle itzel tak tzij tzra Jesús y cawra xbij tzra ra: —
We ktzij che at Cristo tet-o ca awi camic y koat-o ajoj chka, cara xbij 
tzra. 40 Per jun chic acha jcola ril rebnon arja xumaj rchajic pe rwá jun 
chic: —¿Le mtaxibej awi chwech Dios com atet kton chic tzij chawij che 
ncatcamsasa chka? 41 Ajoj ne yatanak wa chkij che nokcamsasa com jara 
nektojbej je rtzilal kabnon, per jun chic acha la arja majon achnak lowlo 
rebnon, cara xbij tzra. 42 Cjara xtzijon chic ruquin Jesús y cawra xbij tzra 
ra: —Kas xquenrkaja pnawá tak xtcatpet chic jmul tak atocnak chic rey 
chpam agobierno. 43 Jesús cawra xbij tzra: —Ne ktzij wa je xtenbij chawa 
ra, chpam jawra jun kij jokco wa ok c-e awquin nokba chpam utzlaj lwar 
jabar co wa quicotemal, cara xbij tzra.

. . . . .
44 Je pe ncaj kij cola jun nimlaj kejkum xoca chwech njelal 

ruchlew, ca las tres rxin tkakij xeskar chic jmul. 45 Jkij majon chic 
xcay ta. Chka xraktaja jmant jkotben rpam santlaj templo, chek c-e 
xuban. 46 Ja Jesús xurak ruchi, xuban jun oración cawrara: —Nedta, 
pnaka atet quenjach wa wanm, cara xbij tzra Ttixel. Tak xbitaja 
cara rmal xcom kaja. 47 Col ca jun capitán pal tzra, arja tak xutzet 
je xbantaja xumaj ryaic rukij Dios y cawra xbij ra: —Jala jun acha 
ne ktzij wa rbeyal rxin Dios rcan. 48 Congan e quiy wnak quemlon 
qui che rtzetic je xbantaja. Per tak xquetzet njelal je xbantaja congan 
xebisona xeba. 49 Ixki je tren ela tzrij Jesús, tak xeel ela pGalilea 
e quexbil conjelal wnak jcutkin rwech, arj-e que cnat xeepe twa, 
quemjon rtzetic njelal je xbantaja.

SAN LUCAS 23

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



227

. . . . .
50-51 Col ca jun acha José rubi, arja aj Arimatea jcola precwent 

Judea. Ja José arja jun chca je ktoy tak tzij cxin tnamet Israel, 
per jun utzlaj acha y rbeyal rebnon chwech Dios. Arja njelal 
rucux reyben kij tak xtoca rgobierno Dios. Mjunam ta nuchob 
cuquin rexbil je ktoy tzij com m-utz ta xutzet je xqueban tzra 
Jesús. 52 Xba ja José ruquin Pilato che rcutxic recuerpo Jesús. 
53 Tak xyaa cas tzra rmal Pilato cjara xba xerkasaj recuerpo 
Jesús chwech cruz y xubar pjun utzlaj tziak. Tak xbartaja rmal 
xerey-a chpam jun panteón je cton chwech jun tzlem abaj y nexte 
wjic csan ta jun camnak chpam. 54 Jawra xbantaja chpam kij tak 
nchumsasa je achnak je rxin nimkij, xyamer nerla hor jnumaj ela 
rij xlanbal kij. 55 Ixki jetren ela tzrij Jesús, tak xeel ela pGalilea 
arj-e xeba tzrij José, xequetzta panteón y xquetzet chka nak 
xbana tzra recuerpo Jesús. 56 Tak xtzettaja cmal cjara xemloja 
ptak cuchoch, xecchumij jle akom jqui rexla je nqueya tzrij 
recuerpo Jesús. Jpe xlanbal kij xexlena ajni nbij rley Dios che 
nqueban.

. . . . .

24  1 Je rxin domingo kas samakmuj xeba chic jmul ixki, 
xequetzta panteón, ccan akom je cchumin ela. Eco chic 

nicaj ixki equexbilan ela. 2 Tak xeekaja xquetzet che lsan chic 
abaj je tzapben ruchi panteón. 3 Xeoc ca chpam panteón per 
tak xquetzet majon chic recuerpo Jesús chpam. 4 Congan xsacha 
cnaoj rmal, tak chek quenjlal ecola e c-e ach-i xequetzet epala 
ptak quexquin, congan ncacota quetziak. 5 Congan cxiben qui 
j-e ixki, xequetquemyij queplaj penlew. Je c-e ach-i cawra xecbij 
chca: —¿Nak tzra tak chquecjol cnomki necanoj wa jcasla? 6 Camic, 
mwawe chta co wa Jesús, arja castanak chic rwech. Terkaja 
pnewá je xbij cana chewa tak cco na ewquin pGalilea, 7 cawra xbij 
cana chewa: —Je Rlecwalxel jxoca alxic cuquin wnak ncatzina 
che njach na pqueka aj-il ajmac, ncatzina che ncamsas na chwech 
cruz, per prox kij ncastaj na, cara xbij cana chewa, cara xecbij 
e c-e ach-i chca. 8 J-e ixki xerkaja pquewá jbin cana chca rmal 
Jesús. 9 Cjara xeel ela chpam panteón, xemloja xeba cuquin e juljuj 
apóstol jabar quemlon wa qui cuquin e jle chic quexbil, xequechlo 

chquewech njelal jquetzton ta. 10 Je ixki jxequechlo chquewech 
apóstol cawra quebi ra: jun María Magdalena, jun chic Juana, jun 
chic María jrute Jacobo, y que co na más quexbil. 11 Je apóstol 
majon xecnimaj ta je xbixa chca cmal ixki, arj-e xquechob je xbixa 

chca xme ktzij ta. 12 Per Pedro arja xyictaja y xba alnak abar co wa 
panteón. Tak xeekaja xcay oca chpam panteón, xutzet oca utzlaj 
tziak rxin comnak xruyon chic co cana. Cjara xemloja chruchoch, 
kas remjon rchobic pranm njelal je xbantaja y congan xel ta rucux 
jxutzet.

. . . . .
13 Ecol ca e c-e rdiscípulo Jesús jara mism kij quemjon binem, ebnak 

pjun aldea rbin-an Emaús. Jara aldea cola la cbeljuj kilómetro recjol 
ruquin tnamet Jerusalén. 14 J-ewra e c-e discípulo quemjon tzij chbil 
tak qui tzrij je njelal xbantaja chpam je c-e oxi kij kaxnak cana. 15 Kas 
quemjon tzij y cola je achnak quemjon rcaxic chbil tak qui tak xekaja 
Jesús cuquin y xerexbilaj ela. 16 Per arj-e majon xyataj ta chca che 
ncutkij rwech Jesús. 17 Jesús cawra xbij chca: —¿Nak chtzij emjon rij 
chbil tak ewi pbey y nak tzra tak nquixbisona? cara xcaxaj chca. 18 Col 
ca jun chca Cleofas rubi, arja cawra xbij tzra: —¿Lmawutkin tca je 
xbantaja chpam tnamet Jerusalén chpam c-e oxi kij jkaxnak cana? Per 
jle chic wnak jxecje cana pJerusalén arj-e bien cutkin je xbantaja per 
ne che conjelal. ¿Lxayon ca atet jmajon awutkin ta? cara xbij Cleofas 
tzra Jesús. 19 —¿Nak ca xbantaja? cara xcaxaj ja Jesús chca. Arj-e 
cawra xecbij tzra: —Ajoj noktzijona tzrij Jesús je aj Nazaret. Ja Jesús 
arja jun profeta rxin Dios, congan nmak tak milagro xuban y congan 
poder rcan rtzojbal, ne bien kalaj chwech Dios y bien kalaj chquewech 
conjelal wnak chka. 20 Je cjefe sacerdote e quexbil e ktoy tak tzij rxin 
ketnamet arj-e xquejach Jesús pruka Pilato ch-utz cara nketa tzij tzrij 
che ncamsasa, y cara xqueban xeccamsaj chwech cruz. 21 Per ajoj congan 
xeykea kacux ruquin che arja net-owa kxin ajoj ja ok aj Israel pqueka 
je nquetzelana kxin per xcamsasa, y camic xuban oxi kij tcamsasa. 
22 Jun chic, ecola jle ixki e kaxbil cola nicaj achnak xecbij chka y 
congan xel ta kacux tzrij tak xekcaxaj. Arj-e kas samakmuj xeba abar 
co wa panteón. 23 Tak xeekaja xquetzet chmajon chic recuerpo Jesús 
chpam. Cjara xemloj ta kuquin, xquerbij chka che ecola ángel xewanker 
ta chquewech y xbixa chca rmal ángel che castanak chic Jesús. 24 Ecol 
ca jle ach-i e kaxbil, arj-e xeba chic ruquin panteón y tak xeekaja 
xquetzet che ne ktzij wa je xbixa chca cmal ixki. Per majon xquetzet 
ta rwech Jesús tzra. Cara ca xbantaja, cara xecbij je c-e discípulo tzra 
Jesús. 25 Ja Jesús cawra xbij chca: —Ixix majon chobtanak ta ewmal 
njelal je cbin cana e ojer tak profeta rxin Dios, me njelal ta ecux me 

njelal ta ewanm eniman njelal jtzibtanak cana cmal chpam rtzojbal 
Dios. 26 Je Cristo bien kalaj che ncatzina neretja nabey mul njelal jawra 
lowlo je cja xebij kaja chwa y cjara nba pe gloria jabar nkaljin wa 
chcongan nim rukij, cara xbij chca. 27 Cjara xumaj rchobic chquewech 
njelal jtzibtanak cana chpam rtzojbal Dios, xumaj ta rchobic chquewech 
jtzibtanak cana rmal Moisés cjara xuchob chic chquewech jtzibtanak 
cana cmal jle chic profeta. 28 Tak xeekaja chpam aldea jabar ebnak wa, 
ja Jesús xuban com ajni numaj na rij más binem. 29 Per arj-e xquecsaj 
cchuka che necje kaja cuquin: —Xkaj kij, xyamer noca aka, mejor 
catecjea kuquin, cara xecbij tzra. Y cara xuban xoca pjay che necjea 
cuquin. 30 Tak tzbul chic tzrij mes cuquin xucom xquelway, xmeltioxij 
tzra Dios, xuwech y xuya chca. 31 Chek xyataja chca xcutkij rwech 

Jesús. Ja Jesús njara hor xsacha chquewech. 32 Arj-e xquemaj chic tzij 
chbil tak qui, cawra xecbij ra: —Tak arja remjon tzij kuquin pbey y tak 
remjon rchobic chkawech rtzojbal Dios jara ne ktzij wa chcongan jun 
nimlaj quicotemal xuna kanm rmal, cara xecbij. 33 Njara hor xeyictaja, 
xemloj chic jmul pJerusalén. Tak xeekaja xequewil je juljuj apóstol 
jquemlon qui cuquin jle chic quexbil. 34 Cawra xbixa chca cmal apóstol: 
—Castanak chic Kajaw Jesús y xucut ri chwech Simón, cara xbixa chca 
e c-e discípulo. 35 Cjara xquemaj rchulic chquewech njelal je xbantaja 
tak ebnak chpam aldea Emaús, y xquechol chquewech chka nak xuban 
tak xcutkij rwech Jesús, jara tak xuwech xquelway chquewech.

. . . . .
36 Kas quemjon tzij tak chek quenjlal xwankera Jesús chquecjol 

y cawra xbij chca ra: —Quiil ta necjea ewanm chwech Dios, cara 
xbij. 37 Per arj-e congan xecxibej qui com xquechob j-e ranm 
jun comnak xquetzet. 38 Ja Jesús cawra xbij chca: —¿Nak tzra 
tak sachnak enaoj? ¿Nak tzra tak majon nenimaj ta che anen 
en Jesús? 39 Tetzta mpa pnuka, tetzta mpa pe wkan, kas bien 
techbo che anen en Jesús. Cnechpa mpa, bien cnetzta com 
jranm jun comnak jara majon recuerpo nexte co ta rbakil chka, 
per bien netzet che anen cola necuerpo y cola nbakil chka, cara 
nbij chca. 40 Tak xbitaja cara rmal, cjara xucut chquewech pruka 
y pe rkan. 41 Arj-e cawra quemjon kaja rchobic ptak canm: —Tak 
congan quicotemal rcan jawrara per me ktzij la, cara xquechob 
kaja. Jesús cawra xbij chca: —¿Lcola neya chwa chquentaj? 
cara xcaxaj chca. 42 Cco na jle chu s-on jara xqueya tzra 
rexbil rial che. 43 Xucom chca y xumaj rtijic per ne chquewech. 
44 Cjara cawra xbij chca: —Camic xbantaja cumplir jtzij jxenbij 
chewa chpors nbantaj na cumplir njelal jtziban cana chwij chpam 
rtzojbal Dios ajni tzra jtziban cana rmal Moisés ruquin cmal jle 
chic profeta rxin Dios, chka jtziban cana chwij chpam libro rxin 
salmo, cara xbij chca. 45 Cjara xuchob chquewech más rtzojbal 
Dios. 46 Cawra xbij chca ra: —Tzibtanak cana chpam rtzojbal 
Dios che Cristo arja neretja na lowlo y ncamsas na, y chrox kij 
ncastaj na chquecjol cnomki, cara nbij. 47 Tzibtanak cana chka 
che prubi Cristo nekaj na rbixic cuquin conjelal wnak jecola ptak 
nación che ncatzina nquequex cnaoj y nqueya cana rtzilal ch-utz 
cara ncuytaja quil quemac, jara pJerusalén nmajtaj el wa rbixic. 

48 Ixix etzton njelal jxenbij kaja chewa ra, ixix nquixkalsana 
chquewech wnak. 49 Bien tewcaxaj je xtenbij chewa ra, anen 
quentak tna Espíritu Santo ewquin ajni tzujun ta rmal Nedta Dios. 
Per quixecjea wawe chpam tnamet Jerusalén, cjara nquixel ela 
chpam tak xtyataja chewa je rpoder Espíritu Santo je xtkaj ta chcaj, 
cara xbij Jesús chca.

. . . . .
50 Cjara xerucom ela, xeba pBetania. Tak xeekaja xuyic chcaj 

c-e ruka y xcutuj utzil rxin Dios pquewá. 51 Kas cremjon rcutxic 
utzil pquewá tak chek quenjlal xba xecmar ela chcaj. 52 Arj-e 
congan xqueya rukij. Cjara xemloja chpam tnamet Jerusalén, 
congan jun nimlaj quicotemal cola ptak canm. 53 Kij kij nquepeta 
chpam nimlaj templo, njunlic quemjon ryaic rukij Dios. Amén. 

. . . . .

1  1 Ojer tak majon achnak wankersan co chic Rlecwalxel je 
Rtzojbal Dios. Arja xjun quebnon ruquin Dios, y Dios ja chka. 

2 Tak majon achnak wankersan xjun quebnon ruquin Dios. 3 Xya ca 
tzra rmal Dios chja nwankersana caj ruquin ruchlew, majon achnak 
wankersan mquita ja wankersyona. 4 Ja nyowa utzlaj caslemal, y 
je rcaslemal jara luz je xsakersan ta quebey wnak. 5 Camic remjon 
rsakersic canm je wnak chpam kejkum, ja kejkum mxecwin ta 
xuchup jawra luz. 6 Co ca jun acha xtak ta rmal Dios, Juan rubi. 
7 Rsamaj je xya tzra, jara nuya rbixic nak rbanic Rlecwalxel je 
nsakersana quebey je wnak ch-utz cara conjelal j-e wnak tak 
xteccaxaj neykea quecux ruquin. 8 Mja ta luz, xerwara xtak ta 
rmal Dios chnuya rbixic nak rbanic luz. 9 Je ktzitzij luz rxin Dios 
xpeta wawe chwech ruchlew, arja nsakersana canm conjelal wnak. 
10 Ja xercjea wawe chwech ruchlew. Ja wankersyona ruchlew 
per je wnak jecola chwech mxecnimaj ta chja luz. 11 Xercjea 
chquecjol rtnamet per j-e majon xquecul ta. 12 Per konjelal ajoj je 
xkacul pkanm y xeykea kacux ruquin, arja xuya chka che xok-oca 
rlecwal Dios. 13 Jara xokalex chic wjic y jawra caslemal yatanak 
chic chka me cmon pta cmal ktit kawma, myatanak ta chka cmal 
kadta kate, y mjun ta wnak xyowa chka, ruyon Dios xyowa chka. 
14 Je Rlecwalxel je Rtzojbal Dios arja xkaj ta, xoca wnak, xecjea 
chkacjol. Xkatzet regloria y nmajon chic jun gloria cara ta, com ja 
Ttixel majon chic jun Rlecwal cara ta, arja nnojnak utzil rxin Dios 
pranm. Njelal jnuchob, njelal je nbij, y njelal jnuban ne ktzitzij wa. 
15 Xyaa rbixic rmal Juan y cawra xbij Juan chca wnak: —Ja ca wa 

acha jxenbij chewa tak cawrara xenbij, co jun mjana tumaj rsamaj, 
arja más nim na rukij chenwech anen. Cara quenbij perc arja co 
chic tak mjana quenalexa mesque anen en nabey wnak chwech, 
cara xenbij chewa. Cara xbij Juan. 16 Je Rlecwalxel arja ajnila 
nojnak utzil rxin Dios pranm y jara utzil xyaa chka ajoj, y chkajni 
nquiya ptak kanm y xsipan chka. 17 Je rley Dios tzra Moisés xya wa 
che ntzibaj cana, per utzil je nsipaj Dios y jtotanem che ktzitzij wa 
chtotanem jara Jesucristo camyon ta. 18 Next jun wnak tzetyon ta 
rxin Dios per je Rlecwal Dios arja nkalsana chkawech ajni rnaoj 
Dios. Ruyon oca ja cola pranm Ttixel, xjun quebnon ruquin.

. . . . .
19 Juan xetak ela jle ach-i ruquin cmal aj Israel che neccaxaj tzra 

nak rbanic. J-ewra ach-i pJerusalén xeel el wa, jle chca e sacerdote y 
jle chic e levita. Tak xeekaja ruquin cawra xecbij tzra: —¿Nak abanic 
atet? 20 Juan xkalsaj chquewech che mja ta Cristo. 21 Y xeccaxaj chic 
tzra: —¿Nak atocnak wca? ¿Mex ca atet at Elías? Cara xeccaxaj tzra. 

—Manen ta, cara xbij Juan. Xeccaxaj chic tzra: —¿Mex ca atet at 
profeta je ncatpet na jbin cana chka? —Manen ta chka, xbij chic Juan. 
22 Xeccaxaj chic jmul tzra: —¿Nak ca abanic? Tbij chka nak abanic 
ch-utz cara nbekbij chca nak etakyon ta kxin awquin, cara xecbij 
tzra. 23 Juan cawrara xbij chca: —Nbanic anen jara ajni rtziban cana 
ojer profeta Isaías jcawra nbij: —Cola jun kul ncaxaxa chpam jun 
tenlic lwar y cawra nbij ra: —Tchumsaj rubey Kajaw Dios, jic tey-a. 
Cara tziban cana. Anen cara quenrbij je rtziban cana Isaías, cara 
xbij Juan chca. 24 J-era ach-i jetkon ela ruquin Juan, fariseo etakyon 
ela cxin. 25 Y cawra xeccaxaj chic tzra: —Wmatet ta at Cristo, next at 
Elías, next at profeta jkeyben che npe na ¿nak tzra cara nqueaban 
bautizar wnak? cara xeccaxaj tzra. 26 Juan xbij chca: —Per anen xya 
quencsaj tak quenuban bautizar wnak, per camic cola jun checjol más 
na nim rukij, xerwara majon ewutkin ta rwech. 27 Anen xe rbixic 
rsamaj Dios quenya je xtumaj rbanic. Arja más na nim rukij que 
chenwech anen, next yatala chwij xtenkil ta ruquin y nexte xtenquir 
tnara rcamal rexjab, cara xbij chca. 28 Jawra tzij xbantaja chpam 
jun lwar rubi Betábara, cola pjupraj rbeya rbin-an Jordán, tzra ca 
nuban wa bautismo Juan. 29 Rcab kij chic Juan xutzet pona Jesús per 
quemjana terkaja ruquin y cawra xbij chca wnak: —Tetzta mpa jala 
acha, ja cala noca ajni jun carnel je nbana sacrificar chwech Dios, 

arja tkon ta rmal Dios wawe chwech ruchlew che nerechpu njelal 
quil quemac conjelal wnak. 30 Ja cala nbin chic chewa chnerebna 
na rsamaj Dios y más nim rukij que chenwech anen. Anen en nabey 
wnak chwech per ja co chic tak quemjana quenalexa anen, cara 
nbin chewa. 31 Anen nabey majon wutkin ta chja Toonel je tkon ta 
rmal Dios per rmal ja enpenak camic, nemjon bautismo cxin wnak 
tzra ya. Cara nemjon rbanic ch-utz cara chajoj ok aj Israel nkutkij 
chja Toonel je tkon ta rmal Dios, cara xbij Juan chca. 32 Y xbij chic 
chca: —Anen xentzet Espíritu Santo penak chcaj ajni jun tzquin 
jpaloma xkaj ta y xecjea junlic ruquin. 33 Per nabey majon wutkin 
ta chja Toonel je tkon ta rmal Dios per Dios xkalsaj chenwech. Dios 
enretkon ta chquenuban bautizar je wnak tzra ya y cawra rbin chwa: 

—Tak xtatzet acha tak xtkaj ta Espíritu Santo ruquin, y Espíritu 
junlic necjea ruquin, ja ca ra xtebnowa bautizar cxin je wnak tzra 
Espíritu Santo. Cara xbij chwa. 34 Ajni xbij chwa cara xentzet, y 
camic quenbij chewa chja Rlecwal Dios.

. . . . .
35 Rcab kij chic Juan co chic jmul tzra chpam lwar, ecola e c-e 

rdiscípulo rexbil. 36 Ja Jesús xkaxa chquecjol wnak y tak xtzeta 
rmal Juan cawra xbij: —Tetzta mpa jala acha noca ajni jun carnel je 
nbana sacrificar chwech Dios. 37 Je c-e rdiscípulo Juan tak xeccaxaj 
je xbij, j-e xetre ela tzrij Jesús. 38 Ja Jesús tak xcaya tzrij xerutzet 
ch-etrena tzrij: —¿Nak necanoj? cara xcaxaj chca. —Rabí ¿abar atco 
wa? (Rabí nbij tzij tijonel.) 39 Cawra xbij Jesús chca: —Jo quixtre 
ta chwij, ekatzta abar enco wa, y xetre ela tzrij. Xeekaj ca abar 
co wa y jara tkakij xecjea ruquin, com a las cuatro rxin tkakij 
chic. 40 Jun chca e c-e ach-i jxecaxana je xbij Juan y xetre ela tzrij 
Jesús, arja Andrés rubi, rchalal Simón Pedro. 41 Ja Andrés xba alnak 
ruquin rchalal Simón y cawra xbij tzra: —Camic xkawil Mesías, cara 
xbij tzra. (Mesías nbij tzij Cristo.) 42 Cjara xucom ela ruquin Jesús. 
Tak xekaja Simón xer xtzeta rmal Jesús y cawra xbixa tzra: —Atet 
at Simón at rlecwal Jonás per camic nyataja jun biaj chic chawa, 
nbixa chawa Cefas. (Cefas nbij tzij Pedro, o abaj.) 43 Rcab kij chic 
Jesús xuchob nba chpam departamento Galilea, xuwil Felipe y xbij 
tzra: —Jo catetrea chwij, cara xbij tzra. 44 Felipe arja aj Betsaida, 
jara rtnamet Andrés ruquin Pedro, cola precwent Galilea. 45 Ja 
Felipe xba ruquin Natanael y xbij tzra: —Camic kawlon chic ajoj jara 

acha Toonel jtziban cana chpam rley Dios rmal Moisés che npe na, 
y tziban cana chka cmal nicaj chic profeta, jara Jesús aj Nazaret, 
rlecwal José. 46 Natanael xbij: —¿Lcola jun acha nwankera pNazaret 
utzlaj acha? cara xcaxaj. —Jo ekatzta, cara xbij Felipe, y xeba. 
47 Tak xekaja Natanael xer xtzeta rmal Jesús y cawra xbij ja Jesús: —
Tetzta mpa Natanael penak, arja aj Israel per ne ktzitzij wa aj Israel, 
arja kas utzlaj acha y majon tzkoj tzij nuban ta, cara xbij Jesús. 
48 Ja Natanael xcaxaj nak xbixa tzra rmal Jesús y cawra xcaxaj tzra: 
—¿Nak tzer cara awutkin chic nwech? —Tak quemjana tcatsiquisa 
rmal Felipe xatnutzet atetzbula chuxe jun che higuera, cara xbij 
Jesús. 49 —Rabí, camic xchobtaja nmal chatet at Rlecwal Dios, atet 
at Rey kxin ja ok tnamet Israel, cara xbij Natanael tzra. 50 —Alnak 
xnanimaj rmal jxenbij chawa che xatnutzet atetzbula chuxe jun che, 
per co na nmak tak milagro natzet na y más na nmak chwech ajni 
xatzu camic, cara xbixa tzra rmal Jesús. 51 Cjara Jesús xbij cawra 
chca: —Ne ktzitzij wa jawra je xtenbij chewa, netzet na rwech caj 
jkala, nqueetzet na je ángel rxin Dios nquejtea y nquexlea, per nmal 
anen tak nyataja chca chcara nqueban, nmal anen ja en Rlecwalxel 
jxenoca alxic cuquin wnak, cara xbij chca.

. . . . .

2  1 Rox kij cola jun culbic xbantaja, rute Jesús cola tzra. Jara 
culbic xbantaja chpam tnamet Caná jcola precwent Galilea. 

2 Chka siquin Jesús chpam jara culbic e rexbil rdiscípulo. 3 Y xjurat 
xquisa vino, y xbixa tzra rmal rute: —Majon chic vino, xquisa junlic. 
4 —Ixak, mjunam ta nkachob awquin. Quemjana terla kij wxin tak 
xtutkixa nwech nak nbanic, cara xbij Jesús tzra. 5 Cjara jrute xbij 
chca je wnak je nqueilina: —Nak xtbij Jesús chewa jara ca tebna, 
cara xbij chca. 6 Tzra cola wajki rcolibal ya abaj ocnak, chpam 
jujun nba c-e o oxi chnaw ya, per ne nmak tak chnaw. Je rsamaj noc 
wa jawra rcolibal ya jara necbanbej ccostumbre aj Israel ch-utz cara 
chajchoj nqueban com cara nrajo creligión che nqueban. 7 Jesús xbij 
chca je nqueilina: —Tnojsaj rcolibal ya. Y cara xqueban, xbequecma 
ta ya y xecnojsaj. 8 Tak xnojstaja cmal cjara cawra xbix chic chca 
rmal Jesús: —Camic teplu ela, ectu chwech acha jpala tzrij jawra 
culbic. Y cara xqueban, xquepul ela. 9 Je nqueilina jxepluw ela ya 
j-e bien cutkin chjara ya xquextaja y xoca vino. Per ja acha jpala 
tzrij w-im rxin culbic majon rutkin ta. Tak xuna vino chcongan wen 

xsiquij acha jxeclea 10 y cawra xbij tzra: —Conjelal wnak jnechumsaj 
nmak tak w-im arj-e utzlaj tak vino nqueya nabey mul tak nmajtaja 
w-im. Je wnak tak ntitaja quiy cmal cjara nyaa chca vino mkas 
twen, per atet camic xer quisbal xaya wa utzlaj vino, cara xbij tzra. 
11 Jawra nabey milagro xuban Jesús, tzra xuban wa chpam tnamet 
Caná jcola precwent Galilea. Jawa xcutbej chquewech rdiscípulo 
chajnila nim rukij y j-e xeykea quecux ruquin. 12 Jesús tak xecchoj 
cana jawra rmal xba chpam tnamet Capernaum rexbil rute ruquin je 
rchalal y je rdiscípulo chka. Tak xeekaja xecje na c-e oxi kij tzra.

. . . . .
13 Tak xyamer nimkij pascua cxin aj Israel Jesús xba chpam tnamet 

Jerusalén. 14 Tak xekaja xoca chpam nimlaj rtemplo Dios. Y chpam 
templo ecola wnak quemjon rcayxic wajquex, carnel ruquin chtak 
je tzquin rxin pjay, y ecola e cxoy tak pak chka. 15 Jesús xbanla 
jun asiar. Tak xecchoja rmal xerelsaj ta chpam rtemplo Dios conjelal 
wnak, next jun xecje cana. Xerelsaj ta carnel ruquin wajquex chka, 
y je e cxoy tak pak xchakixa chquewech je cpak, y je cmes xchakixa 
ptak ulew chka. 16 Cjara xbij chca e cyil tak tzquin: —Queelsaj ela 
jlal jawrara, mteban ta tzra rtemplo Dios ajni jun quebal, cara xbij 
chca. 17 Y je rdiscípulo xerkaja pquewá ajni tzibtala chpam rtzojbal 
Dios tzrij Cristo y cawra nbij: —Je wnak je nqueban tzra awuchoch, 
anen congan ntiona wanm rmal. Camic quencut chquewech che 
m-utz ta je nqueban, lowlo opech xtqueban chwa. 18 J-e aj Israel 
xeccaxaj tzra: —¿Nak nacutbej chkawech chcola aka tzra ajni 
xaban kaja chpam rtemplo Dios? cara xeccaxaj tzra. 19 —Tetru 
mpa jawra santlaj rtemplo Dios y pnoxi kij quenyic wa, cara xbij 
Jesús chca. 20 J-e aj Israel xecbij tzra: —Jawra santlaj templo xuban 
cuarentiséis juna majtanak rbanic. ¿Nak tzra cara xe pnoxi kij 
nayic wa atet? Cara xecbij tzra. 21 Per Jesús, jsantlaj templo xnataj 
jara recuerpo. 22 Tak xcastaja Jesús chquecjol cnomki je rdiscípulo 
xerkaja pquewá je rbin tzra santlaj rtemplo Dios che choxi kij nuyic 
wa, xecnimaj jtziban cana chpam rtzojbal Dios ojer y xecnimaj chka 
je rbin cana Jesús. 23 Jesús tak xecje cana pJerusalén y tak xbana 
w-im rxin nimkij pascua e quiy je wnak xeykea quecux ruquin 
rmal je milagro jxuban chquewech. 24 Per ja mxeyke ta rucux 
cuquin com rutkin nak cbanic conjelal wnak, 25 y majon jun xtbin ta 
tzra nak cbanic wnak com ja bien rutkin canm conjelal wnak.

. . . . .

3  1 Co jun acha aj fariseo rubi Nicodemo, y jara jun nimlaj acha 
cxin aj Israel. 2 Xuban jmul xekaja ruquin Jesús chaka, xumaj 

tzij ruquin y cawra xbij: —Rabí, ajoj kutkin at jun tijonel atetkon ta 
rmal Dios com anen wutkin majon jun xtecwin ta xtuban nmak tak 
milagro ajni naban atet we mquita Dios cola ruquin, cara xbij tzra. 
3 Jesús xbij tzra: —Ne ktzij wa quenbij chawa, je wnak ncatzina 
chca che nquealexa wjic chic, o wxmajon xtquealax ta majon 

nquecwina nquetzu rgobierno Dios, cara xbij. 4 —¿Lnecwin ca jun 
rilaj acha nalex chic jmul? ¿Lnecwin chcara nalex chic jmul chuka 
rute? 5 Jesús xbij: —Ktzitzij wa quenbij chawa, wmajon xtcatalex 
ta tzra ya y tzra Espíritu mesquier ncatecwina ncatoca chpam 
rgobierno Dios. 6 Je ccaslemal wnak jyatanak cmal quedta y quete 
ncara ajni ccaslemal quedta y quete. Jcaslemal jnuya Espíritu 
ncara ajni rcaslemal Espíritu. 7 Mex junwa xawcaxaj jxenbij chawa 
je ncatzina ncatalex chic jmul. 8 Ajni tzra kek, tzra xecmel, chka 
abar nba wa per nawcaxaj tak nkaxa per mawutkin ta abar penak 
wa y abar tzra nba wa. Cara chca conjelal wnak tak nquealaxa 
rmal Espíritu, numaj samaj Espíritu rmal ra tak ncatalex chic jmul, 
cara xbij Jesús. 9 ¿Nak ca kas mer rbanic ja amjon rbixic chwa? 
xcaxaj chic jmul Nicodemo. 10 Jesús xbij tzra: —Atet wan ncattijona 
cxin aj Israel jretnamet Dios, per mtekaja pnawá y mesquier 
nchobtaja awmal jquenbij chawa. 11 Per ajoj bien kutkin jnekbij 
chewa y bien katzton jnekkalsaj chewech, per ixix majon nenimaj 
ta jnekbij chewa. 12 Anen nemjon rchobic chawech je nbantaja wawe 
chwech ruchlew per mtanimaj, peor cara tak xtenchob chawech 
nak nbantaja chcaj, majon nanimaj ta chka. 13 Majon jun kanak 
ta chcaj retzton ta nak rbanic tzra, xjun tzetyon ta, jtzetyon ta 
jara Rlecwalxel je xkaj ta chcaj, xoca alxic cuquin wnak y cola 
pranm Ttixel chcaj. 14 Ajni xuban Moisés ojer chpam chkilaj lwar, 
xjotba rechbal cmetz chwech jun che y xetotaja wnak rmal, cara ca 
xtbana tzra Rlecwalxel jxoca alxic cuquin wnak, chka njotbax na 
chwech jun che. 15 Cara nbana tzra ch-utz cara conjelal je xteykea 
quecux ruquin majon nqueba ta chpam nimlaj lowlo y nyataja 
chca utzlaj caslemal rxin Dios je rxin junlic. 16 Dios ajnila nquerajo 
conjelal wnak rmal cara xutak ta wawe chwech ruchlew Rlecwal 
je njun oca, cara xuban ch-utz cara che conjelal je xteykea quecux 
ruquin majon nqueba ta chpam nimlaj lowlo y nyataja chca utzlaj 
caslemal rxin Dios je rxin junlic. 17 Cara quenbij com Dios mxutak 
pta Rlecwal che nquerutak ela wnak chpam lowlo, je rbanic jxutak 
ta ch-utz cara rmal Rlecwal nquetotaja conjelal wnak. 18 Conjelal 
wnak je xteykea quecux ruquin majon xtket xta tzij chquij, per ja 
ca wmajon xteyke ta quecux ruquin jara yatanak chic chca che 
nqueba chpam nimlaj lowlo. Com majon xeyke ta quecux ruquin 
Rlecwal Dios rmal cara nbana cara chca. 19 J-e majon xcajo ta luz 
jpenak chcaj je nsakersana quebey y rmal cara kton chic tzij chquij. 

Com Rlecwal Dios arja luz jpenak wawe chwech ruchlew per j-e 
wnak más ncajo kejkum que chwech luz. Cara xqueban com xitzel 
tak achnak quemjon rbanic. 20 Nak nquebnowa lowlo tak achnak 
xitzel nquetzu luz, majon cgan nquepona abar co wa luz. Cara 
nqueban ch-utz cara majon nutkix ta chlowlo tak achnak quemjon 
rbanic. 21 Per nak nquebnowa rbeyal chwech Dios j-era nquepona 
abar co wa luz. Cara nqueban ch-utz cara nkaljina che Dios 
cayona cxin che rbanic njelal achnak jquemjon rbanic.

. . . . .
22 Cjara Jesús xerexbilaj ela rdiscípulo, xeba chpam jun lwar cola 

precwent Judea. Tak xekaja, tzra xecje wa y ecola wnak nqueruban 
bautizar. 23 Cara nuban Juan chka nqueruban bautizar je wnak 
chpam jun lwar rubi Enón jcola chenkaj Salim, com tzra sowr ya. 
Xepeta je wnak y xebana bautizar. 24 Jara tiemp Juan quemjana 
tyaa pcars rmal rey Herodes. 25 Per je rexbil Juan y jle chic aj Israel 
necchojquij qui tzrij rchobic bautismo. 26 J-e rdiscípulo Juan xeba 
ruquin y cawra xecbij tzra: —Rabí, ja acha xaban bautizar jupraj 
rkanya Jordán jxaya rbixic che arja Toonel tkon ta rmal Dios, 
camic arja nqueruban bautizar je wnak y conjelal ebnak ruquin. 
27 Juan xbij chca: —Anen kas ajnila qui nucux ebnak wnak ruquin 
Jesús. Jsamaj nkaban chokjujnel xruyon chcaj penak wa. 28 Ixix bien 
xewcaxaj tak xenbij chca wnak che manen ta en Cristo, anen entkon 
ta chquenya rbixic che npe na. 29 Jesús yatanak tzra che nqueba 
conjelal wnak tzrij. Ajni tzra jun cjol tak neclea yatanak tzra che 
nba rexkayil tzrij. Nbanic anen ajni en jun amigo rxin jun cjol tak 
neclea. Per jara amigo pal oca prupox cjol jneclea y remjon rcaxic 
nak nuchol, per kas congan nquicota tzan rcaxic. Cara ca camic 
chwa anen chka, congan qui nucux, congan nojnak quicotemal 
ruquin wanm. 30 Yatanak tzra Jesús che nya na rukij más cmal wnak, 
y anen yatanak chwa com ajni en majon. 31 Jpenak chcaj xruyon 
arja nim rukij chquewech conjelal wnak per ajoj ok wnak mkatzton 
ta nak rbanic chcaj, xok rxin ruchlew, xjara katzton jkutkin wawe 
chuchlew. Per jpenak chcaj xruyon ja nim rukij que chquewech 
conjelal wnak. 32 Ja retzton y rcaxan ajni rbanic chcaj y jara remjon 
rbixic, per majon nnimax ta. 33 Per achnak nquenimana rxin j-era 
cawra necbij: —Ja Dios ne ktzitzij wa njelal je nbij. 34 Com Dios 
takyon ta rxin Rlecwalxel rmal cara rutzij Dios nbij. Cara nuban 

com Espíritu je xyataj tzra rmal Dios congan nojnak pranm, next 
wjic mquita can rmal. 35 Ja Rlecwalxel najnila njoxa rmal Ttixel. 
Chka njelal achnak jchon pruka rmal Ttixel. 36 Nak xeykea quecux 
ruquin Rlecwalxel j-era ccan chic utzlaj caslemal rxin Dios je rxin 
junlic. Per nak majon ncajo ta necnimaj Rlecwalxel j-era majon 
nquewil ta utzlaj caslemal y queco na chpam ryiwal Dios.

. . . . .

4  1 J-e fariseo xekaja rbixic cuquin cawrara: —Jesús congan e 
quiy wnak eocnak rdiscípulo que chwech Juan y congan e quiy 

nqueruban bautizar chka, cara xbixa chca. 2 Per mja ta Jesús nebnowa 
bautismo, xe rdiscípulo nquebnowa. 3 Je Kjawal Jesús tak xcaxaj chcara 
xekaja rbixic cuquin fariseo cjara xel ela chpam departamento Judea 
y nkaxa chpam departamento Galilea. 4 Per ncatzina nkax na chpam 
departamento Samaria. 5 Xekaja chenkaj jun tnamet rbin-an Sicar cola 
precwent Samaria. Jara tnamet cola chenkaj ruquin rulew Jacob je 
xsipaj cana ojer tzra José je rlecwal. 6 Tzra co wa jun ya cton rmal 
Jacob ojer. Jesús congan cosnak rmal binem, xetzbea chuchi poz rxin 
ya. Jara hor ptak ncajkij tak xekaja tzra. 7 Co ca jun ixak aj Samaria 
xerkaja pe plun ya abar tzbul wa Jesús. Jesús xbij tzra: —Tsipaj jtzit 
ya. 8 Je rdiscípulo Jesús ebnak ptnamet e lkoy way. 9 Y ja ixak xbij tzra 
Jesús: —Per at aj Israel wan y anen en jun ixak en aj Samaria. ¿Nak 
tzra nacutuj ya chwa? cara xbij ja ixak com j-e aj Israel y ruquin aj 
Samaria itzel quetzton qui. 10 Jesús xbij tzra: —Per wext nchobtaja 
awmal jcochinem je nsipaj Dios chawa, y wext nchobtaj awmal nak 
rbanic je ntzijona awquin camic ra je ncutuj ya chawa, atet nacutuj ta 
ya tzra y ja nuya chawa jun ya recmon ta jun caclaj caslemal. 11 —
Per majon achnak napulbej wa ya y congan nim rpam jul. ¿Abar co 
wa ya jxabij chwa? 12 Kawma Jacob arja yoyon cana jawra ya chka 
ojer. Jawra ya xquetaj chka je rlecwal ruquin je rwajcax. ¿Latet ca 
más nim akij que chwech ja? cara xbij ixak tzra Jesús. 13 Jesús xbij 
tzra: —Nak nquetjowa jawra ya majon nquetotaj ta tzan chkij chiij. 
14 Per achnak xtetjowa ya jquentzujuj anen jara ntotaja rxin junlic tzan 
chkij chiij. Jya jquenya chca najnila npulin ta ptak canm, cara nuban 
ajni jun tzucnel ya recmon ta chca utzlaj caslemal rxin Dios je rxin 
junlic. 15 —Jya nabij tey-a jtzit wxin ch-utz cara quentotaja tzan chkij 
chiij junlic ch-utz cara majon quenpet xta wawe xtenreplu xta jawra 
ya, cara xbij ja ixak. 16 —Camic jat asiquij awechjil che nquixpeta wawe 

ruquin, cara xbij Jesús tzra. 17 —Per anen majon wechjil, cara xbij ja 
ixak tzra Jesús. —Ne ktzij wa nabij majon awechjil. 18 Com ecola e j-o 
awechjil ejchon ewi cuquin y ja acha jcongan qui acux ruquin camic 
mawechjil tcara. Ne ktzij wa xabij chwa, cara xbij Jesús. 19 —Quenchob 
kanen mex ca at jun profeta rxin Dios. 20 Ktit kawma ajoj ojer pe rwá 
jala jun jyu nqueya wa rukij Dios per nebij ixix camic chpam Jerusalén 
nya wa rukij, cara nbij ja ixak. 21 —Tnimaj ca je xtenbij chawa camic, 
ntajina nerkaja tiemp tak me xruyon ta pe rwá jala jun jyu neya wa 
rukij Ttixel y me xruyon ta pJerusalén chka. 22 Ixix ix aj Samaria neya 
rukij jun Dios per mchobtanak ta ewmal nak rbanic. Per ajoj ok aj Israel 
nkaya rukij Dios y chobtanak kmal nak rbanic com ja Toonel ntak ta 
rmal Dios y chkacjol ajoj nwanker wa. 23 Per xyamer nerkaja tiemp tak 
je wnak ne pcanm nalex wa che necyabej rukij Ttixel, per ne ktzitzij wa 
nqueban y mchek tcostumbre. Cara rbanic com cara nrajo Ttixel che 
nbana tzra y nquercanoj nak nquebnowa cara tzra. Camic ra eco chic 
jujun cara nqueban chic. 24 Dios arja Espíritu, majon ntzettaj ta. J-e 
wnak ncatzina chca ne pcanm nalex wa jnecyabej rukij. Chka ncatzina 
chca che ne ktzitzij wa nqueya rukij y mcostumbre ta nqueban, cara 
xbij Jesús tzra ixak. 25 Ja ixak xbij tzra Jesús: —Anen wutkin che npe na 
Mesías y arja nuchob chkawech nak rbanic njelal je achnak, cara xbij. 
(Mesías nbij tzij Cristo.) 26 —Anen cara en Mesías jnemjon tzij awquin 
camic ra, cara xbixa tzra rmal Jesús. 27 Kas quemjon tzij tak xeerkaja 
rdiscípulo Jesús. J-e kas junwa xquetzet tak remjon tzij ruquin jun 
ixak. Per next jun chca xecwin ta xcaxaj tzra: —¿Nak nawajo tzra? 
o: —¿Nak natzijoj ruquin? 28 Ja ixak xuya cana rechnaw y xba chpam 
tnamet. Tak xekaja xbij chca conjelal wnak cawrara: 29 —Co jun acha 
xoktzijona ruquin, arja xbij chwa njelal nak nebnon chpam ncaslemal. 
Jo mpa ekatzta, mex jara Cristo, cara xbij chca. 30 Cjara xeel ela 
chpam tnamet y xeba abar co wa Jesús. 31 Tak quemjana queekaja, je 
rdiscípulo xecbij tzra Jesús: —Rabí, catwaa. 32 Per Jesús xbij chca: —
Anen cola nway quentaj per ixix majon ewutkin ta nak rbanic, cara xbij 
chca. 33 Je rdiscípulo xecbij je chbil tak qui: —Mex cola jun camyon 
ta rway, cara xquechob. 34 Jesús xbij chca: —Anen jocnak nway jara 
quenban jachnak nrajo ranm Dios jtakyon ta wxin, y chka che quenquis 
rsamaj jrey-on chwa. 35 Jnebij ixix che cji ic nel twa cosecha per anen 
quenbij chewa, queetzta mpa je wnak je epenak, j-e ca e jun tejcon 
kan chic, utz chic nchupa. 36 Nak xtquechpuwa jawra tejcon ntoj na 
quekij. Jtejcon jara nquecsasa wnak chpam utzlaj caslemal rxin Dios 

je rxin junlic. Cara rbanic, nak netcowa tejcon congan nquicota y nak 
nebnowa cosechar chka nquicota ruquin. 37 Cara rbanic ajni nbij jun 
tzij je kcaxan: —Cola jun netcowa ijatz y cola nebnowa cosechar, cara 
nbij. 38 Anen xixnutak ela cuquin wnak che nqueebna cosechar per 
me ixix ta xixtjowa pen che rbanic samaj, per ixix camic nquixtajina 
neban cosechar jquetcon ta j-e, cara xbij Jesús chca rdiscípulo. 39 Tak aj 
Samaria xeccaxaj je xbixa chca rmal ixak chJesús xbij tzra njelal jrebnon 
chpam rcaslemal, e quiy chca xeykea quecux ruquin Jesús. 40 Rmal 
cara tak xeekaja aj Samaria ruquin Jesús xecbij tzra chnecjea cuquin, 
y cara xuban xecjea c-e kij cuquin. 41 Tak xumaj tzij Jesús cuquin e 
quiy je wnak xeykea quecux ruquin rmal jxuchol chca. 42 Y xecbij tzra 
ixak: —Nabey mul xeykea kacux ruquin jxachol chka per camic más 
xeykea kacux ruquin com xekcaxaj je xbij y xkutkij che ktzij wa ja 
Cristo, Toonel kxin konjelal ok wnak, cara xecbij.

. . . . .
43 Jesús tak xetzkata c-e kij rmal xeel ela tzra y xba chpam 

departamento Galilea. 44 Cola jun tzij rbin Jesus cawrara: —Jun 
profeta rxin Dios majon nya ta rukij cmal je rwinak. 45 Tak xeekaj 
chic kas quiil rculic xbana cmal aj Galilea. Cara xqueban com 
xquetzet njelal jxuban Jesús pJerusalén chpam nimkij pascua com j-e 
xjun xepe wa chpam nimkij. 46 Xekaj chic jmul chpam tnamet Caná 
jcola precwent Galilea jabar xuban wa vino tzra ya. Cola jun oficial 
rxin rey jcola chpam tnamet Capernaum, co ca jun rlecwal yawa. 
47 Ja oficial tak xcaxaj chJesús elnak ta pJudea y co chic pGalilea arja 
xba ruquin. Tak xekaja xbij tzra: —Jo pka jurmaj wquin, achumsaj 
wlecwal, xyamer ncoma, cara xbij tzra Jesús. Jesús xbij tzra: 48 —Che 
mquita milagro quenban chewech majon cnenimaj ta. 49 Ja oficial xbij 
chic jmul: —Jo pka jurmaj wquin, wlecwal xyamer ncoma. 50 —Jat, 
awlecwal chumtanak chic, majon ncom xta, cara xbix tzra rmal Jesús. 
Ja oficial xnimaj y xba. 51 Kas xemloja pruchoch xerucul je rmos 
y cawra xbixa tzra: —Awlecwal chumtanak chic, majon chic ncom 
ta. 52 —¿Nak hor xula rwech? cara xcaxaj chca. —Iwir a la una rxin 
tkakij xpaxij ri cten tzrij, cara xbixa tzra. 53 Ja ttixel xerkaja pe rwá 
chjara hor xbixa tzra rmal Jesús che: —Awlecwal majon ncom xta, y 
congan xeykea rucux ruquin, y cara chka xqueban conjelal jecola 
pruchoch. 54 Ja ca wa rucab milagro xuban Jesús tak xel ta pJudea y 
xekaj chic pGalilea.

. . . . .

5  1 Xerla chic jun kij cola jun nimkij cxin aj Israel y xba Jesús 
pJerusalén. 2 Tzra pJerusalén cola jun ya, jrubi jara ya 

nbixa pe ctzojbal aj Israel, Betesda. Chenkaj chuchi jun portón 
col wa ja ya abar ncatoc el wa chpam tnamet. Jara portón 
rubi nbixa, portón cxin carnel. Abar co wa ya tzra co wa j-o 
jay cxin yuw-i che nquecjea chuxe. 3 E quiy je yuw-i ecola 
tzra, ajni chca moya, je wnak chey nquebina, y je sic chka. 
J-e queyben che nkaj ta jun ángel che neresla ya. 4 Com cola 
jun ángel nkaj ta che neresla ya. Tak nusil chic ri ya j-e yuw-i 
nqueoca chpam. Nak xtpona nabey mul chpam jara ya nchumtaja 
chka bechnak opech yubil rcan. 5 Cola jun acha tzra yawa xuban 
treintiocho juna teywaja. 6 Jesús tak xutzet yawa ctzela rutkin 
chic che co chic tiemp cola tzra y cawra xbij tzra: —¿Nawajo 
ncatchumtaja? 7 —Per nmajon nak ncana wxin chpam ya tak 
nusil ri, y tak quenba jun chwa npona nabey mul chenwech. 
8 —Catyictaja, tecma ela awarbal y ncatba, cara xbixa tzra rmal 
Jesús. 9 Y jara hor xchumtaja jara acha, xucol ela rwarbal y xba. 
Jkij je xchumsasa jara jun kij rxin xlanbal. 10 Rmal cara xbixa 
tzra cmal aj Israel cawrara: —Camic xlanbal kij, xjan nawcaj 
awarbal. 11 —Per ja acha je xchumsana wxin jara xbina chwa 
chquencol ela nwarbal y quenba, cara xbij chca. 12 —¿Nak acha 
cara xbina chawa chcara naban? cara xeccaxaj tzra. 13 Per jara 
acha mrutkin ta rwech nak xchumsana rxin com Jesús elnak el 
chic y xoca chquecjol e quiy wnak jecola tzra. 14 Xeiltaj ca jara 
acha chpam templo rmal Jesús y xbixa tzra: —Camic xatchumtaja, 
mtaban xtca lowlo ch-utz cara me tpe ta chpam acaslemal jun 
chic achnak más lowlo, cara xbixa tzra. 15 Cjara jara acha xba 
y xerbij chca aj Israel che Jesús xchumsana rxin. 16 Com Jesús 
nquerchumsaj wnak chpam xlanbal kij rmal cara aj Israel 
nqueban rij rwech nak nqueban tzra che neccamsaj: —¿Nak tzra 
cara nesmaja chpam xlanbal kij? cara necbij. 17 Jesús xbij chca: —
Nedta remjon samaj camic y anen chka nquensmaj wa, cara xbij 
chca. 18 Rmal cara aj Israel más xquemaj rchobic nak nqueban 
tzra che neccamsaj com c-e ril Jesús necbij chic. Jun ril jxuban, 
xchumsaj acha chpam xlanbal kij, y jun chic, xbij che Dios redta y 
xjumsaj ri ruquin Dios.

. . . . .
19 Cjara Jesús cawra xbij chca: —Ne ktzij wa je xtenbij chewa 

ra, je Rlecwalxel majon xtuban ta mandar ri ruyon kaja, xtuban ta 
je achnak je nrajo. Ja ejemplo rxin Ttixel nuban. Ajni nuban Ttixel 
jara quenban anen chka en Rlecwalxel. 20 Ttixel com ajnila nrajo 
Rlecwalxel rmal cara nucut njelal samaj chwech jremjon rbanic. Y co 
na samaj nucut na chwech más na nmak chwech jawra jemjon rtzetic 
camic. Cara nuban ch-utz cara ixix kas junwa nena tak xtetzu. 21 Ja 
Ttixel nquercasba cnomki y nuya chic wjic ccaslemal. Y cara nuban 
Rlecwalxel chka, nuya caslemal chca wnak chka bechnak cbanic tak 
nrajo nuya chca. 22 Ja Ttixel majon xtukat ta tzij tzrij jun per jrebnon, 
rejchon pruka Rlecwalxel chja nektowa njelal je tzij. 23 Cara rebnon 
ch-utz cara Rlecwalxel nyaa rukij cmal wnak ajni nbana tzra Ttixel 
je nyaa rukij. Wcola jun mtuya rukij Rlecwalxel tzra ntzet wa 
majon nuya ta rukij Ttixel com ja takyon ta Rlecwalxel. 24 Ne ktzitzij 
wa je xtenbij chewa, wcola jun nuya rexquin tzrij ntzojbal y ykula 
rucux ruquin Ttixel jtakyon ta wxin jara rcan chic utzlaj caslemal 
rxin Dios je rxin junlic, majon nba xta chpam nimlaj lowlo, xel ta 
chpam cmic y xuwil utzlaj caslemal je rxin junlic. 25 Ne ktzitzij wa je 
xtenbij chic chewa, je cnomki chwech Dios cola jun tiemp chumin tak 
xteccaxaj rukul Rlecwal Dios, y tiemp jara camic je xmajtaj ela, y nak 
xtquecaxana rxin nquecse na chpam utzlaj caslemal je rxin junlic. 
26 Cara rbanic com jcaslemal jnalax ta ruquin Ttixel jara yatanak tzra 
Rlecwalxel rmal Ttixel chruquin arja nalax twa chka. 27 Chka ja 
Ttixel rejchon pruka Rlecwalxel chja nektowa tzij chquij wnak com 
ja xoca wnak wawe rmal ra yatanak tzra chja nektowa tzij. 28 Mex 
junwa xewcaxaj jxenbij chewa com nerla na jun kij tak conjelal 
cnomki jemkun neccaxaj na rukul Rlecwalxel. 29 Tak xteccaxaj 
nquecastaja conjelal. Nak xebnowa utzlaj tak achnak j-era nquecastaja 
chpam utzlaj caslemal je rxin junlic, y nak xebnowa lowlo nquecastaja 
y nquetak ela chpam nimlaj lowlo. 30 Anen majon quencsaj ta nnaoj, 
achnak nbij Ttixel jara quencsaj chquenkatbej tzij. Y ne rbeyal ktoj 
tzij quenban perc mjara ta quenban je nrajo kaja wanm anen, je nrajo 
ranm Ttixel jtakyon ta wxin jara quenban. 31 Wext nuyon kaja quenya 
testig-il chwij nquixcwin tcara nebij che me ktzij ta ntestimonio. 32 Per 
co chna jun jnuya testimonio chwij y ne ktzij wa testimonio jnuya. 
33 Ixix xetak rcaxic tzra Juan y arja xoc testig chwij che ja Dios takyon 

pa wxin, y ne ktzij wa je xbij chewa. 34 Per anen me ncatzin ta chwa 
co ta jun wnak xtoc ta testig chwij, ixix ewutkin chic testimonio jxuya 
Juan chwij, jawra quenbij ch-utz cara newil totanem rxin Dios. 35 Ja 
Juan xoca ajni jun nimlaj kak jcongan ncata y nim rluz xpojcaj. Ixix 
xixecjea conform che rcaxic nak xuchol chewa y congan xixquicota 
rmal per njurmaj oca, xjurat xcowa ecux rmal. 36 Per co chna jun je 
nyowa testimonio chwij y arja más na nim rukij que chwech jxuya 
Juan. Jsamaj jnemjon rbanic jara ocnak testig chwij, jawra samaj Ttixel 
yoyona chwa y jawra samaj nucut chja Ttixel takyon ta wxin. 37 Y jun 
chic, ja mism Ttixel jtakyon ta wxin rey-on ta testig-il chwij chka. Per 
ixix next wjic ey-on ta ewexquin tzrij je nbixa chewa rmal Dios, majon 
ey-on ta cas tak arja xkalsaj ri chewech. 38 Y chka majon ey-on ta cas 
tzra che ocnak rtzojbal ptak ewanm y nkalaj chmajon ocnak ta com 
ja takyon ta wxin y ixix majon egan xtiyke ta ecux wquin. 39 Bien 
tetzta chpam rtzojbal Dios. Com ixix nechob che chpam rtzojbal 
Dios newil wa utzlaj caslemal rxin Dios je rxin junlic. Per rtzojbal 
Dios anen quenrbij, ja rtzojbal Dios nkalsana nak nbanic anen. 40 Per 
ixix majon egan xteyke ta ecux wquin che xtewil ta utzlaj caslemal 
je rxin junlic. 41 Mjara ta quenwajo anen xtya ta nukij cmal wnak. 
42 Per xerwara wutkin che ixix majon newajo ta Dios ptak ewanm. 
43 Ja Nedta Dios arja takyon ta wxin per ixix majon egan xteyke ta 
ecux wquin, per wext cola jun acha ruyon nuban kaja mandar ri y 
nba ewquin jara neykea ecux ruquin. 44 Jnewajo ixix, neban utzlaj 
tak achnak ch-utz cara nyaa ekij cmal ewexbil per majon xtbij ta 
ewanm xteban ta utzil rxin Dios, per xruyon Dios necwina nbij w-utz 
tak achnak emjon rij. Tak xcara neban mesquier neykea ecux wquin. 
45 Per mtechob ta xanen quenyowa ewil chwech Ttixel. Je nyowa ewil 
jara Moisés, y ixix nebij congan ykula ecux ruquin Moisés. 46 Wext 
ktzij nenimaj Moisés xnenimaj tcara anen chka. Je rtziban cana 
Moisés, anen cara enrtziban cana ch-utz cara nkaljina nak nbanic 
anen. 47 Per we xmajon nenimaj ta je rtziban cana Moisés ¿atbij 
xtenimaj cara ntzojbal anen? cara xbij Jesús chca.

. . . . .

6  1 Cjara xba chic Jesús pjupraj mar rxin Galilea, y nbixa tzra chka 
mar Tiberias. 2 Congan e quiy wnak xetrea tzrij rmal nmak tak 

milagro jxuban chquewech com ecola je yuw-i xerchumsaj. 3 Xojtea 
chwech jun jyu y xuwil jun rcolibal, tzra xetzbe wa e rexbil rdiscípulo. 

4 Y jara kij xyamer nimkij pascua je ncula cmal aj Israel. 5 Ja Jesús 
tak xutzet che congan wnak xeekaja ruquin xbij tzra Felipe: —¿Abar 
nkalok wa queway j-e la wnak? 6 Cara xcaxaj Jesús tzra Felipe perc 
ja nrajo nrutkij nak nuchob Felipe, com Jesús rutkin chic nak xtuban 
tak xtuya queway wnak. 7 Ja Felipe xbij: —Per wext cola c-e cient 
denario way majon nqueruban ta xtquetaj ta jchap chejujnel. 8 Cola 
jun discípulo rubi Andrés, arja rchalal Simón Pedro, cawra xbij tzra 
Jesús: 9 —Co jun chit ala wawe ra, cola j-o rkan xquelway ruquin, 
cebada ocnak, y c-e rkan chtak chu. ¿Nqueruban cala che conjelal 
wnak? Congan e quiy. 10 Ja Jesús xbij chca rdiscípulo: —Queetzuba 
conjelal wnak. Com chpam jara lwar abar eco wa congan wen kayis 
abar nquetzbe wa chpam. Y conjelal wnak xetzbea, eco lala e j-o 
mil xqueyon ach-i. 11 Ja Jesús xucom xquelway, xmeltioxij tzra Dios y 
xujach chca rdiscípulo. J-e ca rdiscípulo xquemaj rjachic chca conjelal 
wnak je etzbula y cara xqueban tzra chu chka. Y je wnak xquetaj ajni 
xcajo y congan xnoja quepam. 12 Tak xecchoja w-im cmal conjelal wnak 
xnoja quepam y Jesús cawra xbij chca rdiscípulo: —Temlo ruchi njelal 
je xcoltaj cana, mtenwajo ntzilosa. 13 J-e ca rdiscípulo xquemaj rmolic 
njelal. Tak xmoltaja cmal xuban ca cbeljuj chquech y congan xnoja che 
cbeljuj. Jara xcoltaj cana tzra j-o rkan xquelway y c-e rkan chu je 
mxecwin ta j-e wnak xquetaj. 14 J-e wnak tak xquetzet milagro jxuban 
Jesús chquewech cawrara xecbij: —Jala acha ne ktzij wa jun profeta 
rxin Dios jtziban cana chpam rtzojbal Dios che npe na. 15 Ja Jesús 
xchobtaja rmal che j-e ncajo nquecsaj pors rey pquewá rmal cara xel 
ela abar tzra co wa y xba ruyon pe rwá jun jyu y tzra xecje wa.

. . . . .
16 Tak xyamer noca kejkum xexlea j-e discípulo chuchi mar. 

17 Tak xeekaja xeoc ela chpam jun lanch y xeba chpam jun tnamet, 
Capernaum rubi, jcola pjupraj mar. Ocnak chic aka per majon 
ponnak ta Jesús cuquin. 18 Per chek quenjlal xkaj ta jun nimlaj 
kek chquij y congan nmak tak bloj xpeta pe rwá mar. 19 Co 
lala j-o o wajki kilómetro quey-on cana chiya tak chek quenjlal 
xquetzet pona Jesús remjon binem pe rwá ya. Xekaja chenkaj 
ruquin lanch abar eco wa chpam y j-e congan xecxibej qui rmal. 
20 Per Jesús cawra xbij chca: —Xanen, mtexibej ta ewi. 21 Cjara 
congan qui quecux y xquecsaj ela Jesús cuquin chpam lanch, y 
que nquena eco pon chic chpam tnamet abar nqueba wa.

. . . . .
22 Je rcab kij je wnak jeco cana chuchi mar xquetzet chmajon xoc el 

ta Jesús cuquin rdiscípulo chpam lanch tak xeba chpam tnamet 
Capernaum. Xqueyon j-e discípulo xeba y majon chnara jun lanch chic 
co ta chiya, xruyon jara jun jxeccaj. 23 Co jle lanch xeel ela chpam 
tnamet Tiberias, xeekaja pjupraj mar. Je lwar abar xeekaj wa jawra lanch 
jara chenkaj abar xmeltioxij wa way Jesús tzra Kadta Dios y xerutzuk e 
quiy wnak. 24 J-e ca wnak jeco cana chuchi mar, tak xquetzu, majon 
chic Jesús y next ca rdiscípulo chka. Cjara xeoc ela ptak lanch y xeba 
chpam tnamet Capernaum che rconxic Jesús. 25 Tak xeekaja pjupraj mar 
chpam tnamet Capernaum tzra xquewil wa Jesús y cawra xecbij tzra: —
Maestro ¿nak hor xaterkaja wawe ra? 26 Jesús cawra xbij chca: —Ixix 
cnecanoj me rmal ta che xchobtaja ewmal nak kas mer rcatzil jrecmon ta 
jle milagro jxenban chewech. Cnecanoj per xe rmal tak xixnutzuk tzra 
way y congan xnoja epam. 27 Ixix congan nquixsmaja che rconxic eway per 
je way jxe nquisa rukij. Per mxer tca wa samaj neban, per quixesmaj ca 
chka che rconxic way jmajon nquis ta rukij y recmon ta utzlaj caslemal 
rxin Dios je rxin junlic. Je Rlecwalxel jxoca alxic cuquin wnak jara 
nsipana chewa jway jxenbij kaja chewa com Dios je Ttixel arja rkalsan 
chic chja takyon ta Rlecwalxel, cara xbixa chca wnak rmal Jesús. 
28 —¿Nak chsamaj ca nkaban ch-utz cara rsamaj Dios nkaban? cara 
xeccaxaj j-e wnak tzra Jesús. 29 —Teykea ecux ruquin Rlecwalxel je 
tkon ta rmal Dios, y tak neykea ecux ruquin ja ca ra rsamaj Dios, cara 
xbixa chca rmal Jesús. 30 Y cawra xeccaxaj chic tzra: —¿Nak milagro ca 
naban chnacutbej chkawech che ktzij Dios attakyon ta? ¿Nak nacutbej 
chkawech ch-utz cara ncatknimaj? ¿Nak samaj amjon rij atet camic? 31 Je 
ktit kawma ojer tak xecjea chpam chkilaj lwar co jle maná xquetaj je 
xtak ta chcaj ajni tzibtanak cana, y cawra nbij: —Way rxin chcaj xuya 
chca che nquetaj, cara nbij. 32 Jesús cawra xbij chic chca: —Jawra je 
xtenbij chewa ne ktzitzij wa, jway je xpeta chcaj mja ta Moisés xyowa, per 
ja Nedta nyowa way jne ktzitzij wa ch-way rxin chcaj. 33 Cawra quenbij 
chewa perc jway jnuya Nedta Dios jara jxutak ta chcaj y nuya utzlaj 
caslemal je rxin junlic chca wnak wawe chwech ruchlew. 34 —Kajaw 
¿nak tzra mtaya chka jala way jnabij per nche njelal kij tey-a chka? Cara 
xeccutuj j-e wnak tzra Jesús. 35 Y Jesús cawra xbij: —Anen cara en way, 
anen cara quenyowa utzlaj caslemal je rxin junlic. Je wnak jneykea 
quecux wquin majon chic wyejal xtquetaj ta y majon chic chkichi 

xtquetaj ta chka. 36 Per ajni nbin chic chewa, mesque enetzton chic per 
mesquier neykea ecux wquin. 37 Conjelal wnak je nqueyataja chwa rmal 
Ttixel j-e cara nquerkaja wquin. Y tak xtquerkaja wquin majon 
xtquenchakij el ta, conjelal quenucul wquin. 38 Anen xenkaj ta chcaj, 
enpenak en bnoy rxin je nrajo ranm jtakyon ta wxin y mjara ta je nyarij 
wanm anen quenban. 39 Je Ttixel jtakyon ta wxin jawra nrajo ranm: 
conjelal wnak jerey-on chwa majon jun chca xtentzila ta, y tak xterla 
jquisbal tiemp quenuyic conjelal chpam cmic. 40 Je Ttixel jtakyon pa wxin 
cawra nrajo ranm ra: che conjelal wnak je ncutkij rwech Rlecwalxel y 
neykea quecux ruquin, j-e cara nyataja chca utzlaj caslemal rxin Dios 
je rxin junlic, y tak xterla quisbal tiemp anen quenycowa cxin chpam 
cmic, cara xbij Jesús chca. 41 J-e ca aj Israel xquemaj rtzojxic Jesús, 
majon qui ta quecux ruquin com xbij chca chja way kanak ta chcaj. 42

 —Jala acha wax Jesús rlecwal José, kutkin wan quewech redta rute. 
¿Nak tzra nbij chja kanak ta chcaj? Cara xecbij jea. 43 Jesús cawra xbij 
chic chca: —Me cnetzijoj ta. 44 Conjelal wnak je nquerkaja wquin 
chneykea quecux wquin next jun chca queyon ta xtquerkaja, ne ncatzin 
wa chnecmar ta rmal Ttixel jtakyon pa wxin. Per je nquerkaja wquin, tak 
xterla quisbal tiemp anen quenycowa cxin chpam cmic che conjelal. 
45 Ajni tzibtanak cana chpam libro cxin profeta cawra nbij ra: —Nerla na 
jun tiemp che conjelal wnak nquetijox na rmal Dios, cara nbij. Rmal cara 
quenbij chewa che conjelal wnak jquey-on quexquin tzrij rtzojbal Ttixel y 
xcutkij jrectun chquewech, j-e cara wnak nquerkaja wquin ch-utz cara 
neykea quecux wquin. 46 Per mjara ta quenbij chewa che ecola je wnak 
etzetyona rwech Ttixel. Per cola jun tzetyona rwech Ttixel y jara 
Rlecwalxel perc nmer ruquin Dios penak wa. 47 Y ne ktzitzij wa je xtenbij 
chic chewa ra, je wnak je ykul chic quecux wquin j-e ra ccan chic 
utzlaj caslemal rxin Dios je rxin junlic. 48 Anen ra en way, anen quenyowa 
utzlaj caslemal je rxin junlic. 49 Je ewtit ewma ojer tak xecjea chpam 
chkilaj lwar xquetaj maná per jmaná majon xeruto ta chpam cmic. 50 Per 
jway jnemjon rbixic chewa camic jara way kanak ta chcaj y nak xtetjowa 
rxin majon ncom xta. 51 Jway je nyowa caclaj caslemal, jway kanak ta 
chcaj, anen cara. Jawra way jxenbij kaja chewa, nak xtetjowa rxin jara 
necsea rxin junlic. Jway je xtenya chca wnak jecola wawe chwech 
ruchlew jnuya caclaj caslemal jara necuerpo anen. Cara xbij Jesús chca. 
52 J-e ca aj Israel xquemaj chic tzij chbil tak qui, junwa necbij jle y jun 
chwa necbij jle chic: —¿Nak rbanic cara nbij jala acha chnuya recuerpo 
chka che nkataj? cara necbij kaja. 53 Y ja Jesús cawra xbij chic chca: —Ne 

ktzitzij wa je xtenbij chic chewa ra, we mtetaj recuerpo Rlecwalxel jxoca 
alxic cuquin wnak, y we mtetaj recquiel chka, jara majon ewcan ta 
utzlaj caslemal je rxin junlic. 54 Per nak xtetjowa necuerpo ruquin 
necquiel jara rcan chic utzlaj caslemal rxin Dios je rxin junlic, y tak 
xterla quisbal tiemp anen quenycowa rxin chpam cmic. 55 Com jnecuerpo 
anen jara kas mer way y jnecquiel ne ktzitzij wa ncamsbej chkichi. 
56 Nak xtquetjowa necuerpo ruquin necquiel j-e cara nquecjea pwanm y 
anen chka quencjea ptak canm. 57 Jcaslic Ttixel arja enretkon ta y rmal 
ja tak encasla, y cara chca wnak chka je xtquetjowa necuerpo ruquin 
necquiel, j-e cara nquecse na nmal anen. 58 Jway jnemjon rbixic chewa 
camic jara kanak ta chcaj, mjunam ta ruquin maná je xquetaj ewtit 
ewma ojer per majon xeruto ta chpam cmic. Jawra way jnemjon rbixic 
chewa ra, nak xtetjowa necsea rxin junlic, cara xbij Jesús chca. 59 Jawra 
tijonem xuya Jesús chpam tnamet Capernaum chpam jay abar nquemol 
wa qui aj Israel. 60 J-e ca discípulo tak xeccaxaj je xbij Jesús e quiy chca 
cawra xecbij: —Jawra congan tak wan pen nbij. ¿Nak tjun xtecwin ta 
xtcaxaj? cara xecbij jea. 61 Per ja Jesús rutkin nak quemjon rchobic y 
cawra xbij chca: —¿Le pkan xena jtijonem je cja xenbij kaja chewa? 62 Per 
je Rlecwalxel jxoca alxic cuquin wnak nerla na jun kij tak xtetzet nojtea 
chcaj jabar co wa nabey. ¿Nak nechob chic tzrij jawrara? 63 Ja Espíritu 
jara nyowa utzlaj caslemal je rxin junlic y mrecuerpo ta jun wnak nyowa. 
Jtijonem xenya chewa jara rxin ewanm, jun tijonem jnuya chewa utzlaj 
caslemal je rxin junlic. 64 Per ecola chewa jmajon yukbal quecux wquin, 
cara xbij Jesús com rutkin pchic nak me ykul ta quecux ruquin, y rutkin 
chic chka nak xtejchowa rxin pqueka wnak je nquetzelana rxin. 65 Y 
cawra xbij chic chca: —Rmal cara xenbij chewa, mesquier nerkaja jun 
wnak wquin che neykea rucux wquin we mtyataja tzra rmal Ttixel che 
neykea rucux wquin, cara xbij chic Jesús. 66 J-e ca rdiscípulo tak 
xeccaxaj jtijonem xuya e quiy chca xemloja chquij, majon chic xetre ta 
tzrij. 67 Ja Jesús cawra xbij chic chca e cbeljuj apóstol: —Ixix ¿nak neban 
camic? ¿Le nquixemloja chka? 68 Simón Pedro cawra xbij tzra: —Wajaw 
¿abar ca nkoba chwa? Xayon ca atet ncatyowa utzlaj caslemal rxin Dios 
je rxin junlic. 69 Com ajoj ykul kacux awquin y kutkin che atet at Cristo, 
kutkin chka che atet at Rlecwal jcaslic Dios. 70 Jesús cawra xbij chca: —Ix 
cbeljuj ixnech-on per cola jun chewa xcan rmal diablo. 71 Jawra tzij xbij 
per xJudas Iscariote xnataj, je rlecwal jun acha rbin-an Simón, com ja 
Judas nejchowa Jesús pqueka wnak je nquetzelana rxin, y ja jun chca e 
cbeljuj apóstol.

SAN JUAN 6

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



251

. . . . .

7  1 Cjara xba Jesús chpam jle chic lwar jcola precwent 
departamento Galilea, mtrajo nba ptak tnamet rxin 

departamento Judea com tzra ecol wa jle aj Israel quemjon 
rchobic nak nqueban tzra che neccamsaj. 2 Jara tiemp xyamer 
nmajtaja jun nimlaj nimkij cxin wnak aj Israel, rubi jara nimkij, 
rxin tabernáculo. 3 Rmal cara tak xbixa cawra tzra Jesús 
cmal rchalal: —¿Nak tzra mtcatel ela wawe y ncatba chpam 
departamento Judea ch-utz cara je adiscípulo jecola tzra 
nquetzet njelal achnak amjon rbanic wawe ra? 4 Com jun acha 
wcola rgan bien nutkixa njelal rsamaj m-utz ta xe pnalak nesmaja. 
Com atet amjon rbanic njelal jawrara ¿nak tzra mtacut chquewech 
jle chic wnak per ne chquewech conjelal wnak? 5 Cara xbixa tzra 
cmal rchalal com next j-e ykul ta quecux ruquin. 6 Ja Jesús 
cawra xbij chca: —Ja anen mjana terla netiemp chquenba per 
ixix nquixcwina nquixba chka bechnak tiemp. 7 Com chewa ixix 
je wnak mesquier itzel ta xtquixquetzet per mcara ta chwa anen, 
xe itzel quenquetzet rmal jnemjon rkalsic chquewech je rtzilal je 
nqueban. 8 Per ixix jax ebna jnimkij, per anen quenban ca perc 
quemjana terla netiemp. 9 Cara xbij chca y xecje cana chpam 
departamento Galilea.

. . . . .
10 Tak ebnak chic rchalal chpam nimkij cjara xba chic ja per 

xruyon xba, per xpnalak xekaj wa chpam nimkij. 11 Per j-e aj Israel 
quemjon rconxic Jesús chpam nimkij je ntajina nbana: —¿Abar 
tzra co wa? cara necbij je wnak. 12 E quiy je wnak chpam nimkij 
quemjon je tzij tzrij Jesús per kas pnejkal nquetzijona, ecola nicaj 
cawra necbij: —Kas congan utzlaj acha ja Jesús, y nicaj chic wnak 
jun chwa necbij: —Xe nqueruyoj wnak, xtzkoj tzij nuban chca. 
13 Per conjelal wnak necxibej qui chquewech aj Israel je nmak 
quekij rmal cara pnejkal nquetzijona. 14 Kas necjarnak nimkij, co 
lala cji kij majtanak tak xba Jesús chpam nimlaj rtemplo Dios y 
xumaj ctojxic je wnak. 15 J-e aj Israel congan xel ta quecux tzrij 
tijonem jxuya Jesús. —¿Nak tzra cala jala acha congan je achnak 
rutkin y majon ca rtijon ta ri? 16 Jesús cawra xbij chca: —Jtijonem 
jquenya manen ta enwankersyona, jwankersyona jara Ttixel 

jtakyon pa wxin. 17 Je wnak jcola cgan nqueban je nrajo ranm Dios, 
j-e bien ncutkij wDios wankersyona jtijonem jquenya, o wxanen 
enwankersyon kaja nuyon. 18 Wjun acha nuya jun tijonem je xja 
wankersyona jara bien kalaj che nrajo nyaa rukij cmal wnak, per 
wcola jun nrajo che nyaa rukij jtakyon pa rxin jara kalaj che ne 
ktzij wa jnucut y nmajon je mquita rcan rbeyal rxin Dios. 19 Per 
ixix ¿le myatanak tca chewa ley rxin Moisés chnenimaj? Per jara 
ley next jun chewa rniman ta je nbij. Cara quenbij chewa com ixix 
necanoj nak neban chwa che cnecamsaj, cara xbij Jesús chca. 20 —
Atet xjun itzel espíritu chjorsyona awxin. ¿Nak nbina chawa che 
ecola nquecamsana awxin? cara xecbij tzra. 21 Jesús cawra xbij chic 
chca: —Jxenban jmul chpam jun xlanbal kij, ixix junwa xetzet. 
22 Per cola je achnak ebnon ixix chka, mesque ne chpam xlanbal 
kij per eebnon circuncidar je wnak. Nqueeban circuncidar com 
ja Moisés tzibyon cana chcara neban chca. Y chka cuquin ojer 
tak ttixel xwankersas twa circuncisión y mruquin ta Moisés. 23 Ixix 
cola jantak eebnon circuncidar je wnak mesque chpam xlanbal kij 
neban wa com cara nrajo ley rxin Moisés chneban. Wcara ebnon 
ixix ¿nak tzra tak npeta ewyiwal chwij tak xenchumsaj jun acha 
chpam xlanbal kij? 24 Mchek tebila ril jun wnak wmewutkin ta bien 
che ril o we mril ta xuban nabey mul, bien techbo rij rwech we 
ktzitzij ril xuban, cara xbij Jesús.

. . . . .
25 Ecol ca jle wnak aj Jerusalén tak xeccaxaj cawra xecbij: —¿Le 

mja tcala acha majtanak rconxic che ncamsasa? 26 Per camic ntak 
chquewech je wnak ntzijon wa y majon nak neklowa rxin che 
mttzijona. Je e ktoy tak tzij mex cniman chic chja Cristo. 27 Per jala 
acha kutkin abar penak wa, per je Cristo tak xtpeta jara majon 
ojtakyona abar xtpe wa. Cara xecbij jea. 28 Ja Jesús remjon ctojxic 
wnak chpam nimlaj rtemplo Dios y cawra nbij chca: —Ixix ewutkin 
nwech y ewutkin chka abar enpenak wa. Per cola jun entakyon ta y 
arja ne ktzij wa che caslic Dios, per jara majon ewutkin ta rwech. 
Anen mnuyon ta xenban mandar wi chxenpeta. 29 Per anen wutkin 
rwech nak takyon pa wxin com ruquin enpenak wa y ja takyon pa 
wxin, cara xbij chca. 30 Xe rmal cara je xbixa chca xyamer xquechap 
y nquecsaj pcars, per next jun xechpowa rxin perc quemjana terla 
hor rxin che nchapa. 31 Per e quiy je wnak xeykea quecux ruquin y 

cawra necbij: —¿Le mja tca wa Cristo? ¿Lco ch-an jun mjana tpeta 
y más chna nmak tak milagro nuban chkawech que chwech jawrara? 
32 J-e ca fariseo xeccaxaj je wnak kas pnejkal quemjon rbixic che 
Jesús jara Cristo. Rmal cara tak xquecom pa qui y xepeta cuquin 
je cjefe sacerdote y xequetak jle soldado chnequechpa Jesús. 33 Y ja 
Jesús remjon más tzij cuquin je wnak, cawra xbij chic chca: —Anen 
xjurmaj quencjea checjol com xquenmloja ruquin jtakyon pa wxin. 
34 Cnecanoj chna per majon chic cnewil ta. Abar xtencje wa anen 
mesquier nquixecwina ixix nquixekaja tzra, cara xbij chca. 35 J-e ca 
aj Israel xquemaj chic tzij tzrij je xbixa chca rmal: —¿Abar nba wa 
jala acha y majon nkocwin ta nkawil? ¿Le nba cuquin nicaj chic 
kwinak aj Israel jecola ptak tnamet cxin je wnak jme aj Israel ta? 
¿Le tzra nba wa y nquertijoj je wnak jme aj Israel ta? 36 ¿Nak nbij 
tzij cara tak nbij chka che nekcanoj per majon nkawil ta, y chka 
abar co wa majon nkocwin ta ajoj nokekaj tzra? cara xecbij jea. 
37 Tak xerla quisbal kij rxin nimkij, jara kij jmás nim rukij, xpea 
Jesús chquewech wnak y cawra xbij: —Wcola jun chewa congan 
chkichi majyona tpeta wquin y tertja ya jcola wquin. 38 Ajni nbij 
rtzojbal Dios, je wnak jneykea quecux wquin congan rkan tak 
ya xtpulin ta ptak canm per jle ya jrecmon ta caclaj caslemal, 
cara xbij Jesús chca. 39 Cara xbij chca per xe Espíritu Santo xbij je 
nyataj na chca wnak je ykula quecux ruquin. Per Espíritu Santo 
quemjana ttak ta com Jesús quemjana tba ruquin Ttixel pe gloria. 
40 Je wnak tak xeccaxaj Jesús ecola nicaj chca cawra xecbij: —Jala 
acha ne ktzitzij wa che profeta rxin Dios jbitanak cana che npe na, 
cara xecbij. 41 Y jle chic chca cawra xecbij: —Jala Cristo Rey jtzujun 
cana ojer chka rmal Dios, cara xecbij. Y nicaj chic wnak cawra 
xecbij: —¿Le chpam Galilea ca npe wa Cristo? 42 ¿Le mtzibtanak tca 
chpam rtzojbal Dios che chpam tnamet Belén npe wa Cristo? Com 
Belén rtnamet ojer rey David, y Cristo arja riy rumam David. Cara 
xecbij jea. 43 Cara xqueban je wnak, xquechor je qui rmal Jesús. 
44 Ecola nicaj xcajo ta xquechap Jesús y xquecsaj ta pcars per next 
jun xechpowa rxin. 45 Nicaj ach-i etkon ela chnequechpa Jesús, tak 
xemloj ta cuquin sacerdote je nmak quekij y chka aj fariseo cawra 
xbixa chca: 46 —¿Nak tzra tak mxechap ta acha? Y j-e cawra xecbij: 
—Ajni ntzijona jawra acha next jun chic acha xtecwin ta xttzijon ta 
cara. 47 J-e aj fariseo cawra xecbij chca: —¿Mex xixbana engañar 
ixix chka rmal jara acha? 48 Per next jun wan chca e ktoy tak tzij 

ykul ta quecux ruquin y chka next jun chka ajoj ok aj fariseo. 49 Jle 
wnak jala je ykula quecux ruquin xe mcutkin ta rley Dios, majon 
nquecatzin wa ruquin Dios. 50 Per cola jun chca aj fariseo rubi 
Nicodemo, jara je xtzijona jmul ruquin Jesús chaka, cawra xbij chca 
rexbil: 51 —¿Lcara ca nrajo ley jyatanak chka rmal Dios nechob 
ixix? ¿L-utz cara nkakat tzij tzrij jun acha y mtyaa cas tzra che 
ntzijona y mtutkixa nabey mul lco ril o wmajon? 52 Per j-e xquemaj 
ryokic Nicodemo y cawra xecbij tzra: —¿Mex at aj Galilea atet chka? 
Bien tetzta chpam rtzojbal Dios chmajon jun profeta xtwanker ta 
chpam tnamet Galilea, cara xecbij tzra. 53 Cjara xecpaxij ela qui y 
xeba ptak cuchoch.

. . . . .

8  1 Ja Jesús xojtea pe rwá jun jyu rbin-an Olivo. 2 Y rcab kij 
xba chic jmul chanim chpam nimlaj ruchoch Dios jcola chpam 

tnamet Jerusalén. E quiy je wnak xeekaja ruquin y ja xetzbea y 
xumaj ctojxic. 3 Je maestro je nquetijona cxin je wnak tzra rley Dios 
e quexbil aj fariseo j-e ca quecmon ta jun ixak je xquewil nmajcuna 
ruquin jun acha jmrechjil ta, y xqueya chquecjol je wnak. 4 Y cawra 
xecbij tzra Jesús: —Maestro, jawra ixak xwiltaja nmajcuna ruquin 
jun acha mrechjil ta. 5 Y bin cana chka rmal Moisés chpam rley Dios 
che nquecamsasa tzan abaj je ixki cawra cbanic. Atet ¿nak nabij 
tzra? 6 Cara xeccaxaj tzra perc j-e ncajo nqueban tentar y neccanoj 
nak nqueban tzra che necchapbej rxin. Y ja Jesús xumaj tzibanem 
chwech ulew tzan ruruka. 7 Per j-e wnak congan quemjon rcaxic 
tzra Jesús rmal cara xpea y cawra xbij chca: —Nak jun chewa 
nmajon ril rumac rebnon ta, ja tyowa nabey abaj tzra jawra ixak. 
8 Tak xbitaja jawra rmal xumaj chic jmul tzibanem chwech ulew. 
9 Tak xeccaxaj je xbixa chca rmal Jesús xquena kaja chcola quil 
quemac rmal cara chjujnel chjujnel xeba. Kas xeba nabey mul j-era 
rija y xquisbena xeba che conjelal. Xruyon chic Jesús xecje cana 
y ja ixak xpe cana chwech. 10 Tak xpea chic jmul Jesús xutzet e 
majon chic je wnak, abar le tzra xeoc wa, xruyon chic ixak co 
cana y cawra xbij tzra: —¿Abar xeoc wa je wnak je nqueyowa 
awil? ¿Lco jun xukat tzij chawij y xatruquiek tzan abaj? cara 
xcaxaj tzra ixak. 11 —Next jun, cara xbij ja ixak. —Next ca anen 
chka xtenkat ta tzij chawij. Camic jat, xerwara mtaban xta jmul 
awil amac.

. . . . .
12 Cjara Jesús xtzijon chic cuquin je wnak y cawra xbij chca: —Anen 

cara en luz y je wnak jecola chwech ruchlew quenuya psak. Conjelal 
wnak jneykea quecux wquin j-e cara majon nquecje ta chpam kejkum 
per psak nquecje wa, y jara sak nuya chca utzlaj caslemal je rxin junlic, 
cara xbij chca. 13 Per aj fariseo junwa xeccaxaj y cawra xecbij tzra: —Atet 
naya kaja testig-il chawij ayon rmal cara majon ncatknimaj ta, cara 
xecbij tzra. 14 —Mesque quenya kaja testig-il chwij nuyon per je njelal 
jquenbij ne ktzitzij wa com anen wutkin nak rbanic abar enpenak wa, y 
tzra quenmloj wa chka. Per ixix majon ewutkin ta abar enpenak wa y 
abar quenmloj wa. 15 Ixix xe enaoj necsaj jnekatbej tzij chwij y me rxin ta 
Dios, per chwa anen majon nak quenkat ta tzij tzrij. 16 Per wcola ktoj tzij 
quenban per pe rbeyal quenban. Cawra quenbij chewa com mnuyon ta anen 
quenktowa tzij, ok c-e ruquin Ttixel jtakyon ta wxin nkakat tzij. 17 Chpam 
rley Dios jyatanak chewa cawra tzibtanak cana chpam: tak ecola e c-e 
ach-i xjunam testig nqueya jara ne ktzitzij wa jnecbij, cara tzibtanak 
cana. 18 Cara ca chwa anen chka, anen en jun testig chwij nak nbanic, y 
Ttixel jtakyon pa wxin jara jun chic testig chwij. Cara xbij chca. 19 —¿Abar 
tzra co wa adta? Cara xeccaxaj tzra. —Ixix majon chobtanak ta ewmal 
nak nbanic anen, next Nedta chka chobtanak ta ewmal nak rbanic. Per 
wext chobtanak ewmal nak nbanic anen chobtanak ta ra chka nak rbanic 
Nedta, cara xbij Jesús chca. 20 Cawra tzij xbij Jesús chpam nimlaj ruchoch 
Dios tak remjon ctojxic wnak. Tzra pal wa abar nqueya wa cofrenda 
je wnak, per next jun nechpowa rxin com quemjana terla hor rxin che 
nchapa. 21 Xumaj chic rij tzij cuquin y cawra xbij chca: —Anen quenmloja 
abar enpenak wa. Ixix cnecanoj na per majon cnewil ta y chpam ewil 
emac nquixcom wa. Abar xtenba wa anen mesquier nquixecwina 
nquixekaja ixix tzra. 22 J-e aj Israel xquemaj je tzij chbil tak qui: —¿Le 
ncamsaj ri ruyon rmal cara majon nkocwin ta nokekaja tzra abar nba 
wa? 23 Jesús cawra xbij chic chca: —Ixix ix rxin wawe per anen en rxin 
chcaj, ix rxin rwech ruchlew per anen mcara ta chwa. 24 Rmal cara xenbij 
chewa chpam ewil emac nquixcom wa. Per je nbanic anen ncara ajni nbin 
chewa, per wmajon nenimaj ta chcara nbanic jara nquixcoma chpam ewil 
emac, cara xbij chca. 25 —¿Nak ca abanic atet? cara xeccaxaj tzra. —Je 
nbanic anen ncara ajni nbin ta chewa nabey. 26 Cco na je tzij jquemjana 
tenbij chewa nak nquixbanbexa condenar. Per jtakyon ta wxin ne ktzitzij 
wa njelal je nbij, y je rbin chwa jara nemjon rbixic chca je wnak wawe 

chwech ruchlew, cara xbij Jesús. 27 Per je xbij Jesús mesquier nchobtaja 
cmal che tzrij Ttixel ntzijon wa. 28 Cjara xbij chic jmul chca: —Je 
Rlecwalxel jxoca alxic cuquin wnak, tak xtejotba chwech jun cruz tzra 
cara newutkij wa nak nbanic, y ncara ajni nbin ta chewa. Y newutkij na 
chka njelal jnemjon rbanic mchek tnuyon quenban kaja com njelal jnemjon 
rbixic ja Nedta cutyuna chenwech. 29 Ja takyon pa wxin cola wquin 
camic, ja Nedta majon enrey-on cta. Cara rebnon chwa com anen nemjon 
rbanic je nrajo chwa chquenban, cara xbij Jesús chca. 30 Tak xbij jawra tzij 
e quiy je wnak xeykea quecux ruquin.

. . . . .
31 Cjara xumaj tzij cuquin aj Israel jxeykea quecux ruquin y 

cawra xbij chca: —Per wjunlic nquixcjea chpam ntzojbal jara ne 
ktzitzij wa ix ndiscípulo. 32 Wcara neban newutkij na ajni nnaoj 
y newutkij chka che ntzojbal ne ktzitzij wa, y tak xtewutkij jawra 
jara nquixrelsaj ela libre. 33 —Per ajoj ok riy rumam cana Abraham, 
next jmul okocnak ta pqueka wnak y okquebnon ta mandar. ¿L-ok 
preso natzu atet tak nabij chka nokalsaj libre? 34 Jesús cawra xbij 
chca: —Ne ktzitzij wa je xtenbij chewa, conjelal wnak je nquemajcuna 
xe esclavo pruka il mac com il mac nebnowa mandar cxin. 35 Jun 
esclavo majon ruka tzra xtecje ta rxin junlic chpam ruchoch rajaw, 
per jun alcwalxel jara cola ruka tzra che necjea rxin junlic chpam. 
36 Rmal cara quenbij chewa, we Rlecwal Dios nquixrelsaj ela libre 
jara ne ktzitzij wa che ix libre. 37 Anen wutkin che ix riy rumam cana 
Abraham. Mesque ix riy rumam cana per ixix emjon rconxic rij nwech 
nak neban chwa che cnecamsaj. Cara ca neban com majon neya ta 
cas tzra ntzojbal che nquiya ptak ewanm. 38 Njelal jnemjon rbixic 
jara ruquin Nedta netzton pwa per je njelal jemjon rbanic ixix jara 
edta ixix biyona chewa chneban. Cara xbij Jesús chca. 39 —Per jkadta 
ajoj jara Abraham, cara xecbij j-e wnak tzra Jesús. —Per wext ktzij 
che ix riy rumam cana Abraham jara tca emjon rbanic ra ajni xuban 
cana Abraham. 40 Njelal jxenbij chewa jara ne ktzitzij wa com ja Dios 
biyona chwa. Mesque ncara rbanic per ixix necanoj rij nwech nak 
neban chwa che cnecamsaj. Per Abraham mcara ta xuban ajni neban 
ixix chwa camic. 41 Ajni nuban edta ixix jara emjon rbanic ixix chka, 
cara xbij chca wnak. —Ajoj tak xokalexa me c-e oxi ta kadta, ajoj 
xjun Ttixel kxin y jara Dios, cara xecbij j-e wnak. 42 Jesús cawra xbij 
chca: —Wext ktzitzij che Dios jara Ttixel ewxin cnewajo tcara chka. 

Cawra quenbij chewa com anen pranm Dios enelnak twa. Ruquin 
ja Dios enpenak wa. Mchek ta ngan enpenak, ja takyon pa wxin. 
43 ¿Nak tzra tak mesquier nchobtaja ewmal jquenbij chewa? Mesquier 
nca nchobtaja ewmal perc majon egan newcaxaj ntzojbal. 44 Ixix 
ix rlecwal diablo, y nak nrajo diablo nuban y njara cola egan tzrij 
ixix chka. Ja diablo ncamsanel wa chek xwanker ta rwech ruchlew. 
Njelal je nbij Dios xitzel ncaxaj diablo com ja diablo xe tzkoy tzij. 
Tak nutzak tzij diablo jara ne rxin wa com ja ne tzkoy tzij wa, y ja 
nwankersana je tzkoj tak tzij. 45 Anen ne ktzitzij wa njelal achnak 
quenbij chewa rmal cara ixix majon cnenimaj ta. 46 ¿Lco jun chewa 
necwina nbij chwa nak wil nebnon? Per jnemjon rbixic chewa ne 
ktzitzij wa. ¿Nak ca tzra tak majon cnenimaj ta? 47 Je rlecwal Dios 
j-e nqueya quexquin tzrij nak nbixa chca rmal Dios, per ixix majon 
neya ta ewexquin tzrij je nbixa chewa rmal Dios com ixix mix rlecwal 
ta Dios. Cara xbij Jesús chca. 48 J-e aj Israel xquemaj chic ryokic y 
cawra xecbij chic tzra: —Ajoj ne rbeyal wa nekbij chawa chatet at 
ajni at jun Samaritano, y cola jun itzel espíritu cayona awxin. Jesús 
cawra xbij chic chca: 49 —Anen majon jun itzel espíritu cayon ta 
wxin com anen nemjon ryaic rukij Nedta Dios, per ixix xe cneyok. 
50 Per anen mjara ta quencanoj che nyaa nukij cmal wnak, per 
Nedta remjon rchumsic nak nuban che nqueya nukij wnak, ja ca ra 
xtbina abar co wa ktzitzij, wquin anen o ewquin ixix. 51 Ne ktzitzij 
wa je xtenbij chewa, wcola jun nnimaj ntzojbal jara majon cmic 
tzrij com necsea rxin junlic, cara xbij chca. 52 J-e aj Israel cawra 
xecbij chic tzra: —Camic bien kalaj chcola jun itzel espíritu cayona 
awxin com atet nabij che jun wnak je nnimaj atzij majon cmic tzrij y 
necsea rxin junlic. ¿Le me xcom tca Abraham ojer, y chka mxecom 
tca je profeta ojer? 53 ¿Nbij tzij ra che atet más nim akij chwech 
kadta Abraham com arja xcoma ojer? Y xecom nara chka e ojer tak 
profeta. ¿Nak abanic nana kaja atet? 54 Jesús cawra xbij chic chca: 

—Anen wext quenya kaja nukij nuyon jara majon quenoc wa, per 
jNedta jara nyowa nukij y ixix nebij tzra Nedta chja Dios ewxin. 
55 Per ixix majon ewutkin ta rwech Nedta per anen bien wutkin 
rwech. Wext xenbij chewa chmajon wutkin ta rwech jara xjunam ta 
kbanic ewquin ix tzkoy tak tzij. Per wutkin rwech y nniman rtzojbal. 
56 Abraham ja edta nebij tzra ixix, arja najnila xquicota ojer tak 
xchobtaja rmal che nutzet na kij tak xtenpe ta anen, y njara xutzet y 
congan xquicota rmal. Cara xbij Jesús chca. 57 —¿Nak tzer ca atzton 

chic Abraham y quemjana taban cincuenta ajuna? Cara xbixa tzra 
Jesús. 58 —Ne ktzitzij wa je xtenbij chic chewa, anen encol chic tak 
quemjana talexa Abraham, cara xbij Jesús chca. 59 Tak xbixa cara 
chca xecsicla abaj y nquequiek Jesús tzra ncajo, per ja Jesús xiwaj ri 
y xel ela chpam nimlaj ruchoch Dios.

. . . . .

9  1 Ja Jesús remjon binem tak xutzet jun acha chit moy prelxic. 
2 J-e rdiscípulo cawra xeccaxaj tzra: —Maestro ¿nak tzer cara 

chit moy xalexa jala acha? ¿Nak cola ril, lja o redta rute? 3 Jesús 
cawra xbij: —Mcara ta, mril ta ja next ril redta rute. Jala acha 
rebnon cala ch-utz cara cola jun nimlaj samaj rxin Dios nkaljina tak 
xtjaktaja rkarwech. 4 Tak wenco na wawe chwech ruchlew ncatzina 
quenban rsamaj jtakyon pa wxin. Tak xtoca kejkum mesquier chic 
ncatecwina ncatesmaja. 5 Ajru tiemp xtencjea wawe chwech ruchlew, 
anen en luz rxin. 6 Tak xecchoja tzij rmal xchubaj kaja recxaj chwech 
ruchlew y xumaj rbanic chbak tzra recxaj, y xucom xuya chuchi 
rkarwech moy. 7 Y cawra xbij tzra: —Jat achja akawech pya rubi 
Siloé. (Siloé nbij tzij tkon ta.) Y cara xuban jara acha. Tak xekaja 
xuchaj rkarwech. Tak xchajtaja rmal xemloj ta y ncay chic. 8 Je 
rebcin y jle chic wnak jquetzton jawra moy cawra xecbij: —¿Mja 
tcala acha netzbea ptak bey y ncutuj pak? 9 Ecola nicaj cawra 
xecbij: —Ja nca. Y jle chic cawra xecbij: —Mja ta, ncala ncaya per 
mja ta. Per ja acha cawra xbij chca: —Anen nca. 10 —¿Per nak xaban, 
ncatcay xtakwan? 11 —Co jun acha Jesús rubi, arja xchumij jle 
chbak y tak xchumtaja rmal xuya chi nkanwech y cawra xbij chwa: 
—Jat achja akawech pya Siloé. Y cara xenban anen xenba. Tak 
xnekaja xenchaj nkanwech y cara xenban xjaktaja. 12 —¿Abar tzra 
co wa Jesús camic? —Jara majon wutkin ta abar le tzra co wa. 
13 Cjara xecmar ela ja acha je xjaktaja rkarwech, que chquewech 
aj fariseo xcax wa. 14 Ja Jesús tak xchumij chbak y xujak rkarwech 
jara acha, chpam jun xlanbal kij xuban wa. 15 J-e aj fariseo xeccaxaj 
chic tzra acha: —¿Nak xaban tak xjaktaja akawech? —Ja acha 
xchumij jle chbak y tak xchumtaja rmal xuya chi nkanwech, cjara 
xenchaj nkanwech y xjaktaja. 16 Ecola nicaj aj fariseo cawra xecbij: —
Ja acha rbin-an Jesús, me Dios ta takyon pa rxin com ja mtuya rukij 
xlanbal kij com xnesmaja chpam. Per jle chic cawra xecbij: —¿Nak 
tzer cara jun acha we xril rumac nuban y nuban jun milagro ajni 

nkatzet camic? Y cara xqueban, mjunam ta xquechob tzrij Jesús. 17 Y 
cawra xecbij chic tzra acha je xjaktaja rkarwech: —Atet ¿nak nabij 
tzra Jesús? Com arja xujak akawech. ¿Nak rbanic nachob atet? —
Arja jun profeta rxin Dios. Cara xbij ja acha chca. 18 Per j-e aj Israel 
majon xecnimaj ta chmoy ja acha nabey. Majon necnimaj ta che cja 
xjaktaja rkarwech rmal cara xecsiquij na redta y rute acha. 19 Tak 
xeekaja redta y rute cawra xeccaxaj chca. —¿Ewlecwal jawra acha? 
¿Le ktzij cara moy tak xalexa? ¿Nak tzer cara ncay chic camic? 
20 —Ajoj kutkin che klecwal, y kutkin chka tak xalexa majon ncay 
ta. 21 Per majon kutkin ta nak tzra tak ncay chic camic, y majon 
kutkin ta chka nak xejkowa rkarwech. ¿Nak tzer ca mtewcaxaj 
tzra ja com co chic rjuna y rij chic chka? Ja ca ra nbina chewa 
nak xuban. 22 Cara xecbij chca aj Israel com j-e congan necxibej qui 
chquewech aj Israel com j-e aj Israel quechbon chic nak wnak xtbina 
che Jesús jara Cristo majon ncul xta chpam jay abar nquemol wa 
qui, abar nchol wa rtzojbal Dios, per junlic nchakix ela. 23 Rmal 
cara tak xecbij: —Tzra ja tewcaxaj wa com co chic rjuna y rij chic 
chka. 24 Cjara xecmar chic jmul ja acha jmoy ojer y cawra xecbij 
tzra: —Chwech Dios tbij wa kas mer rbeyal com ajoj kutkin ja acha 
rbin-an Jesús x-il mac nuban. 25 —We x-il mac nuban jara majon 
wutkin ta tzra anen, xerwara xjara wutkin che anen en moy nabey 
per camic quencay chic. 26 —Per ¿nak xuban chawa? ¿Nak xuban tak 
xujak akawech? 27 —Per jara nbin chic chewa per ixix majon egan 
newcaxaj. ¿Nak tzer ca newcaxaj chic jmul chwa? ¿Mex newajo ixix 
chka nquixoca rdiscípulo? 28 J-e congan xpeta cyiwal y cawra xecbij 
tzra: —Atet at kalaj che at rdiscípulo, per ajoj ok rdiscípulo Moisés. 
29 Ajoj kutkin che xtzijona Dios ruquin Moisés per ja acha rbin-an 
Jesús abar le tzra penak wa y nak la takyon pa rxin. 30 —Per ¿nak 
tzer cara mesquier nchobtaja ewmal nak takyon pa rxin per xujak 
ca nkanwech? 31 Ajoj kutkin che Dios majon ncaxaj ta nak ncutux 
tzra rmal jun bnoy il mac. Per jun wnak wnuya rukij Dios y nnimaj 
nak nrajo ranm ja, jara ncaxaxa y nyataja tzra je ncutuj tzra. 32 Ajru 
la tiemp wankernak ta rwech ruchlew per majon caxan ta chcola 
jun acha xujak ta rkarwech jun moy prelxic. 33 Ja Jesús wext mquita 
ruquin Dios penak wa majon ta achnak necwina nuban ra, cara xbij 
ja acha. 34 Xquemaj chic ryokic acha y cawra xecbij chic tzra: —Atet 
xe rmal il mac at moy xatalexa. ¿Lnawajo ca atet nokatijoj? Cjara 
xquelsaj ela chquecjol rxin junlic y majon xquecul xta. 35 Ja Jesús tak 

xcaxaj che xelsas ta acha y majon ncul xta, xba y xerla acha y cawra 
xcaxaj tzra: —¿Le ykul chic acux ruquin Rlecwal Dios? 36 —Anen 
quenwajo neykea nucux ruquin per tectu chenwech nak acha cara 
Rlecwal Dios. 37 Jesús cawra xbij chic tzra: —Per jara acha atzton 
chic, anen cara en Rlecwal Dios jnemjon tzij awquin. 38 Cjara ja 
acha cawra xbij: —Wajaw, anen camic neykea nucux awquin, cara 
xbij tzra Jesús. Xexquea chwech y xumaj ryaic rukij. Ja Jesús cawra 
xbij tzra. 39 —Anen enpenak wawe chwech ruchlew ch-utz cara 
nkaljina nak cbanic je wnak. Enpenak ch-utz cara je moya njaktaja 
je ckawech, y chka je wnak je nquebina che nquecaya nkaljina 
che j-e xe e moya. 40 Ecola nicaj fariseo chenkaj ruquin Jesús, tak 
xeccaxaj je xbixa congan xpeta cyiwal tzrij Jesús y cawra xecbij tzra: 
—¿L-ok moya ajoj chka tak nabij cara chka? 41 —Wext xeya chewij 
che chpam kejkum ixcol wa jara majon nquixchapbexa, per com 
nebij che ewutkin chic rubey Dios jara ca nquixchapbexa. Cara xbij 
Jesús chca.

. . . . .

10  1 Cjara xbij chic: —Ne ktzitzij wa je tzij xtenbij chewa camic 
ra. Tak cola jun nrajo noca chpam ccolibal chtak carnel per 

me tzra ta noc wa abar lsan wa ruchi y xjic nojtea pe rwá y nkaj 
kaja, jara jun acha xe elkom y xcamsanel chka. 2 Per jnoca abar lsan 
wa ruchi ccolibal carnel jara ne ktzitzij wa chja ajyukla cxin. 
3 Tak nekaja ajyukla cuquin carnel njaka ruchi ccolibal chwech 
rmal jnechjalbena rxin. Tak noca chpam ccolibal ncaxaxa rukul 
cmal rcarnel, nquerkijla y nbij quebi chejujnel y numaj clasic chpam 
ccolibal. 4 Tak nquelastaj pa rmal nucom ela quebey je carnel y 
nquetre ela tzrij com cutkin chic rwech chja ajyukla cxin. 5 Per wcola 
jun nsiquina cxin je carnel per mcutkin ta rwech majon nquetre el ta 
tzrij. Je nqueban, jara nquenanmaj ela chwech perc mcutkin ta rukul 
next rwech jara wnak. 6 Jawra cambal tzij xbij Jesús per je aj fariseo 
mesquier nchobtaja cmal. 7 Jesús cawra xbij chic wjic chca: —Anen 
cara en ruchi ccolibal carnel abar nqueoc wa. 8 Conjelal jxepeta tak 
quemjana quenpeta anen mxeoc ta tzra abar co wa ruchi ccolibal 
carnel, mxeoc ta tzra perc j-e xe elkoma y xe e camsanel, per me 
xya ta cas chca cmal je carnel. 9 Anen cara en ruchi ccolibal carnel. 
Nak wnak xterkaja wquin jara ntotaja y nyataja tzra nak ncatzina 
tzra. Ajni yatanak chca carnel nqueela y nqueoca chpam ccolibal, tak 

nqueel ta nquewil utzlaj tak kayis y jara nquetaj. 10 Jelkom tak nba 
cuquin carnel rechbon el chic che nquerelkaj ela, we nquercamsaj 
o we nquertzila cana. Per anen enpenak cuquin chquenya jun utzlaj 
caslemal chca. Y mex ruyon tjara nyataja chca, chka nyataja jun nimlaj 
quicotemal chpam ccaslemal. 11 Anen en ajyukla per ne ktzitzij wa 
che en utzlaj ajyukla. Ja utzlaj ajyukla majon npoknaj ta ri ncoma 
pquecwent chtak rcarnel. 12 Per mcara ta nqueban tak xpak necyarij, 
xe tjon quekij, me ktzij ta che ajyukla perc j-e me cxin ta carnel. Y 
tak nquetzet chpenak jun itzel chcop j-e nqueya cana chtak carnel 
y nquenanmaja, y npeta itzel chcop nquertrebej carnel y nquerchicaj. 
13 Nquenanmaja com majon nel ta quecux chquij chtak carnel, xtzrij 
cjel je nquetojbexa nel wa quecux. 14 Anen en jun ajyukla per ne 
ktzitzij wa che en utzlaj ajyukla, congan quenwajo chtak ncarnel 
y wutkin nak cnaoj y cara quebnon chwa anen chka. 15 Ajni kabnon 
ruquin Ttixel arja congan quenrajo y chka rutkin nnaoj y cara 
nebnon tzra anen chka, y anen majon quenpoknaj ta wi quencoma 
pquecwent chtak ncarnel. 16 Chka eco chna nicaj ncarnel je majon 
chpam jawra colbal, j-era cnecma na. Tak xteccaxaj nukul j-e 
quencnimaj y xjun quenban chca che conjelal, y xjun ajyuk je nyukuna 
cxin. 17 Com anen majon quenpoknaj ta wi quencoma pquecwent chtak 
carnel rmal cara tak quenrajo Ttixel. Anen quenya wi pe cmic cmal 
y quencastaj na chpam cmic. 18 Wext majon ngan quencoma majon 
quencom ta, next jun necwina chwij xtenrcamsaj ta. Per anen ne ngan 
quenya wi chpam cmic. Wquin anen co wa, quencwina quenya wi 
chpam cmic y quencwina quencastaja chpam chka. Jawra bin chwa 
rmal Nedta chcara quenban. 19 Tak xecchoja tzij rmal Jesús j-e aj Israel 
xquechor je qui. 20 Eco nicaj cawra xecbij: —Xjun itzel espíritu cayon 
rxin acha jala, xe chjurnak. ¿Nak tzra tak neya cas? 21 Jle chic cawra 
xecbij: —Per mcara ta ntzijona jun wnak tak xitzel espíritu cayona rxin. 
¿Lnecwina jun itzel espíritu nujak quewech moya nechob ixix?

. . . . .
22 Xerla jun nimkij, dedicación necbij tzra, ncula chpam tnamet 

Jerusalén. Jara retiemp tew. 23 Ja Jesús remjon binem chpam nimlaj 
ruchoch Dios. Y col ca jun corredor tzra, corredor rxin Salomón 
rubi canon, tzra ca remjon wa binem. 24 Y j-e aj Israel xbequemlo 
qui tzrij Jesús y cawra xecbij tzra: —¿Nak tzra mtabij chka? Watet at 
Cristo tkalsaj chkawech. 25 —Per jara nbin chic chewa per ixix majon 

cnenimaj ta. Njelal samaj jnemjon rbanic jbin chwa rmal Nedta jara 
nectuwa wxin nak nbanic. 26 Per ixix majon cnenimaj ta perc ixix 
mix ncarnel ta ajni nbin chic chewa. 27 J-e chtak ncarnel neccaxaj 
nukul y quencnimaj. Anen congan quenwajo, wutkin ajni cnaoj y j-e 
nquetrea chwij. 28 Anen quenya chca utzlaj caslemal rxin Dios je rxin 
junlic y nmajon nqueba ta chpam nimlaj lowlo com nquetotaja rxin 
junlic y next jun xtquelsana pnuka. 29 Conjelal j-e ja Nedta xyowa 
chwa y congan rchuka chquewech conjelal y next jun xtquelsana 
pruka. 30 Anen xjun kabnon ruquin Ttixel. Cara xbij Jesús. 31 J-e ca 
aj Israel xquesic chic abaj y ncajo neccamsaj Jesús tzra abaj. 32 Per 
Jesús cawra xbij chca: —Anen quiy utzlaj tak samaj nebnon chewech 
je y-on chwa rmal Nedta chquenban. ¿Nak jun samaj nebnon chewech 
tak rmal ra newajo cnecamsaj? 33 —Me rmal ta utzlaj samaj abnon 
je nkajo ncatkaquiek tzan abaj, xe rmal jxabij atet at Dios, per xat 
wnak ca, xitzel ncaxaxa rmal Dios jxabij. 34 Jesús cawra xbij: —¿Le 
mtzibtanak tca chpam rtzojbal Dios jyatanak chewa jcawra xbij Dios 
chca nicaj wnak? —Anen xenbij chewa che ixix ix dios, cara xbij ja 
Ttixel y cara tzibtanak cana. 35 Cara ca xbij Dios che j-e e dios, cara 
nbij rtzojbal, y kutkin che rtzojbal Dios mesquier nquextaja. 36 Per 
chwa anen, Dios xenryonaj y xenrutak ta wawe chwech ruchlew. J-e 
ca wnak xbixa chca che e dios. ¿Nak tzer cara tak nebij ixix chlowlo 
xenban chwech Dios tak xenbij chanen en Rlecwal Dios? 37 Jsamaj 
jnemjon rbanic wme rxin ta Nedta utz wara majon cnenimaj ta. 
38 Per we rxin Nedta Dios jsamaj nemjon rbanic, tnimaj ca che rxin 
ja majon opech neyke ta ecux wquin. Cara quenwajo chewa ch-utz 
cara chnewutkij na chja Ttixel xjun rebnon wquin y anen chka xjun 
nebnon ruquin ch-utz cara chka chneykea ecux wquin. 39 Wjic 
chic xcajo ta xquechap y xquecsaj ta pcars per Jesús xecwina xel ela 
chquecjol. 40 Cjara Jesús xba chic pjupraj binelya Jordán y tak xekaja, 
tzra xecje wa. Jara lwar abar xeban wa bautizar je wnak nabey 
mul rmal Juan. 41 E quiy wnak xeekaja ruquin y cawra xecbij: —Juan 
majon opech milagro xuban ta per ne ktzitzij wa njelal je xbij cana 
tzrij Jesús. 42 Y e quiy xeykea quecux ruquin tzra.

. . . . .

11  1 Col ca jun acha Lázaro rubi, cola chpam tnamet Betania 
y lowlo yawa. Lázaro cola e c-e rana, jun María rubi y 

jun chic Marta rubi, ecola chka chpam tnamet Betania. 2 Jara 

María je xjupij perfume tzrij rkan Jesús y tzra resmal rwá xusu 
wa. 3 J-e ca María ruquin Marta jrenmal xquetak ela rbixic tzra 
Jesús y cawra xecbij ela: —Kjawal, je kxibal jnewajo ewi ruquin 
camic congan lowlo yawa. 4 Ja Jesús tak xcaxaj jxebixa tzra cawra 
xbij: —Jyubil rcan Lázaro majon cmic recmon ta, jrecmon ta jara 
che tzra ntzet wa che Dios congan rchuka y nim rukij, y chka 
congan nya na rukij Rlecwal Dios rmal. 5 Jesús congan nquerajo 
Marta ruquin María, chka cxibal Lázaro. 6 Tak xekaja rbixic ruquin 
chcongan yawa Lázaro xecje na c-e kij tzra abar col wa. 7 Tak 
xetzkata c-e kij rmal cawra xbij chca rdiscípulo: —Jo komloj chic 
jmul chpam departamento Judea. 8 J-e rdiscípulo cawra xecbij 
tzra: —Maestro, j-e wnak aj Israel xtzan abaj xcajo ta xatccamsaj. 
¿Nawajo ncatemloj chic jmul tzra? 9 Jesús xuya jun cambal tzij 
chquewech y cawra xbij chca: —¿Me cbeljuj tca hor sak nuya kij? 
Tak pkij ncatbina majon nachakij ta awkan com kij sak rebnon 
tzra rwech ruchlew. 10 Tak chaka ncatbina jara nachakij awkan. 
Nbij tzij tak majon luz chpam awanm majon ncatecwin ta natzu 
abey. 11 Tak xbitaja jawra rmal cawra xbij chic chca: —Kexbil Lázaro 
warnak chic per quenwajo quenba ruquin y cnecsa. 12 —Kjawal, 
we xwarnak jara nbij tzij chnecchoja. Cara xecbij rdiscípulo tzra. 
13 Per Jesús tak xbij chwarnak Lázaro nbij tzij che xcoma, per j-e 
rdiscípulo xquechob xjic wram rebnon y xlannak jurmaj. 14 Cjara 
Jesús xkalsaj njelal chquewech: —Lázaro comnak chic. 15 Anen 
congan quenquicota tak en majon tzra tak xcoma Lázaro per 
ewmal ixix tak quenbij cawra chewa. Jo ekatzta Lázaro perc 
chewa ixix cola utzlaj tak achnak recmon ta chewa chneykea más 
ecux wquin. 16 Tomás jyux nbixa tzra, cawra xbij chca rexbil je 
rdiscípulo Jesús: —Jo tzrij Jesús ch-utz cara chajoj chka nkocoma 
ruquin. 17 Tak xeekaja pe rtnamet Lázaro xbixa tzra Jesús che cji 
kij mkun Lázaro chpam tuj. 18 Je tnamet Betania xchenkaj Jerusalén 
co wa, col lala jun oxi kilómetro recjol ruquin. 19 E quiy je aj 
Israel eulnak cuquin Marta y María che nercyukba quecux rmal 
recmic cxibal. 20 Marta tak xcaxaj che xpeta Jesús xereclu, per 
María tzbul cana pjay. 21 Marta tak xucul Jesús cawra xbij tzra: 

—Wajaw, wext atcola kuquin mquita xcoma kxibal. 22 Per anen 
wutkin nak nacutuj tzra Dios, Dios nuya. 23 Jesús cawra xbij: —
Axibal ncastaja rwech. 24 Marta cawra xbij tzra: —Anen wutkin che 
ncastaj na tak xtquecastaja cnomki pe rquisbal kij. 25 Jesús cawra 

xbij tzra: —Per anen quenycowa cxin wnak chpam cmic, anen 
quenyowa utzlaj caslemal je rxin junlic. Nak ykula rucux wquin, 
mesque ncoma per jara mjunlic ta, necse chna jmul. 26 Y chka 
nak ccas na camic y ykula rucux wquin jara majon cmic tzrij, y 
necsea rxin junlic. ¿Nanimaj njelal jxenbij chawa? 27 —Quennimaj 
Wajaw, anen nniman chka chatet at Cristo, at Rlecwal Dios jbitanak 
cana ojer che npe na wawe chwech ruchlew. Cara xbij Marta. 
28 Ja Marta tak xbitaja tzij rmal xba siquiy María jruchak. Tak 
xekaja ruquin pnejkal xtzijona ruquin y cawra xbij tzra: —Xerkaja 
Maestro, ncatersiquij. 29 Ja María tak xcaxaj xyictaj ela alnak y 
xba ruquin Jesús. 30 Ja Jesús quemjana toca chpam tnamet, que 
tzra col wa abar xcul wa rmal Marta. 31 J-e ca aj Israel jecola 
pjay ruquin María eponnak chnecyukba quecux, tak xquetzet che 
xyictaj ela alnak María j-e chka xeyictaj ela alnak y xetrea tzrij, y 
cawra necbij chbil tak qui: —Tzra nba wa abar mkun wa comnak, 
tzra nbeok wa. 32 María tak xekaja abar col wa Jesús y tak xutzet, 
xexquea chwech y cawra xbij tzra: —Wajaw, wext atcola kuquin 
mquita xcoma nxibal. 33 Ja Jesús tak xutzu María chcongan okej 
remjon rij, y chka jle chic aj Israel je rexbil jetrena tzrij congan 
nqueoka, junwa xuna y congan xukut ri ranm rmal bis. 34 Y 
cawra xcaxaj chca: —¿Abar ca emkun wa? —Kajaw, jo mpa, 
ekatzta. 35 Jesús xoka. 36 J-e ca aj Israel tak xquetzu Jesús remjon 
okej cawra xecbij: —Tetzta mpa, nkalaj chcongan nrajo Lázaro. 
37 Per ecola nicaj cawra necbij: —Wxecwina xujak rwech jun acha 
moy ¿le mxecwin tcara xchumsaj Lázaro che mquita xcoma? 38 Wjic 
chic ja Jesús junwa xuna rmal bis y xba abar mkun wa Lázaro. 
Cola jun jul cton chwech jun jyu, chpam mkun wa y tzapin ruchi 
tzan jun nimlaj abaj. 39 —Telsaj abaj, cara xbij Jesús chca. Ja Marta 
rana comnak cawra xbij: —Wajaw, jala chuw chic perc xuban cji 
kij comnak. 40 —¿Le mxenbij tca chawa, wneykea ecux wquin 
netzet che Dios congan rchuka y nim rukij? 41 Cjara xquelsaj abaj 
chuchi jul abar mkun wa comnak. Ja Jesús xcay chcaj y cawra 
xbij: —Nedta, anen quenmeltioxij chawa che xawcaxaj jxencutuj 
chawa. 42 Per anen wutkin che cnawcaxaj nak quencutuj chawa. 
Cawra quenbij chawa camic ch-utz cara je wnak jquemlon qui 
camic neccaxaj nak nemjon rbixic chawa ch-utz cara quencnimaj 
chatet attakyon ta wxin. Cara xbij tzra Ttixel jcola chcaj. 43 Tak 
xbitaja tzij rmal Jesús xtzijon chic jmul, per ncow xtzijona y cawra 

xbij: —Lázaro, catel ta. 44 Cjara Lázaro xel ta per mcomnak xta. Je 
ruka y rkan btzon pe tziak y ruplaj btzon pjun sut. Y Jesús xbij: —
Tecra y tey-a cas tzra che nba.

. . . . .
45 J-e ca aj Israel e quexbil María tak xquetzet jxuban Jesús e 

quiy chca xeykea quecux ruquin. 46 Per ecola jle chca xeba cuquin 
aj fariseo, xecbij chca jmilagro xuban Jesús. 47 J-e ca sacerdote e 
quexbil fariseo xecsiquij jle chic e katbaltzij y cawra xecbij chca: 
—¿Nak nkaban camic? Jesús congan je milagro remjon rij. 48 We 
xtkaya cas tzra chnuban más milagro jara mpen ta neykea quecux 
che conjelal wnak ruquin. Tak xtbantaja cara nyictaj ta nimlaj 
tnamet Roma, nretru ktemplo ruquin ketnamet. 49 Cola nimlaj 
sacerdote ocnak jara juna, rubi Caifás, arja cawra xbij: —Ixix tak 
majon achnak nquixecwina nechumij. 50 Xe mtchobtaja ewmal che 
más na utz nkoela xjun ncoma pkecxiwach jara ajoj ok aj Israel 
que chwech nquisa nimlaj ketnamet, cara xbij chca katbaltzij. 51 Ja 
Caifás majon rnaben che Dios xbina tzra jtzij je xbij. Com arja ocnak 
nimlaj sacerdote chpam jara juna rmal cara xyaa tzra rmal Dios 
chxuya pona rbixic chJesús ncom na pquecwent tnamet Israel. 52 Per 
mruyon ta precwent Israel ncom wa, arja nquerumol na conjelal 
rlecwal Dios je cchican qui chwech ruchlew ch-utz cara xjun nuban 
chca conjelal. 53 Jara kij xquemaj rchobic je katbaltzij nak nqueban 
tzra Jesús che neccamsaj. 54 Rmal cara Jesús majon kas txecje chic 
chquecjol aj Israel. Xba chpam jun tnamet chic, rubi Efraín, chenkaj 
pona chuchi chkilaj tak lwar. Tzra xecje wa e rexbil rdiscípulo. 55 Y 
xyamer nerla kij rxin jun nimlaj nimkij, pascua rubi. Tak quemjana 
terla kij rxin nimkij e quiy je wnak xeel ta chpam quetnamet, xeba 
chpam tnamet Jerusalén e bnoy jle ccostumbre ch-utz cara nqueoca 
e chajchoj ajni nrajo creligión. 56 Je wnak jecola chpam nimlaj 
templo rxin Dios quemjon rconxic Jesús. Y quemjon rcaxic chbil tak 
qui: —¿Nak nechob ixix tzrij Jesús, le npeta bnoy nimkij o wmajon? 
57 J-e ca cjefe sacerdote e quexbil aj fariseo quey-on chic jun orden 
jcawra nbij: —Nak wnak rutkin abar col wa Jesús tey-a rbixic chka. 
Cara xqueban ch-utz cara nquechap Jesús y nquecsaj pcars.

. . . . .

12  1 Wajki kij col wa nimkij pascua tak xba chic jmul Jesús 
chpam tnamet Betania abar col wa Lázaro. Jara mism 

Lázaro je xcasa chquecjol cnomki rmal Jesús. 2 Cola jun nimlaj 
w-im xchomixa pBetania rmal jxekaja Jesús cuquin. Marta remjon 

ryaic recbal way chwech mes, Lázaro arja tzbula chquecjol wnak 
jecola ruquin Jesús chwech mes. 3 María arja xucom pa nicaj 
litro perfume kas qui rexla, nardo ocnak, y chka congan nim 
rejlal, y xutix jara perfume tzrij rkan Jesús. Tak xtixtaja xumaj 
ca rsuic tzan resmal rwá. Jara perfume congan xnoja rexla pjay. 
4 Col ca jun chca rdiscípulo rubi Judas Iscariote, rlecwal jun acha 
rubi Simón, jara jnejchowa rxin Jesús pqueka je nquetzelana 
rxin. Judas tak xutzet jxuban María cawra xbij: 5 —Jala perfume 
¿nak tzra mxuya ta chka, xekcayij ta che oxi cient denario y 
jara pak xkaya ta chca je mibi? 6 Cara xbij per me rmal ta che 
npoknaj quewech mibi com arja xe elkom y nelkaj pak jcola pcaj, 
com xpruka ja y-on wa pak rxin Jesús y je rdiscípulo. 7 Jesús 
xcanoj rutzij y cawra xbij tzra: —Mtanak ta María, arja remlon 
perfume chnuya chwij y jara nnatbej necmic. 8 Je mibi ne ecol 
wa checjol y nquecje na checjol wcola egan neban utzil chca, per 
chwa anen majon quencje ta ewquin njelal tiemp, quenlsas na 
checjol. 9 Congan e quiy je wnak aj Israel tak xeccaxaj chcola 
Jesús chpam tnamet Betania tzra xeba wa chnequetzta, y chka 
ncajo nequetzta rwech Lázaro, jara Lázaro je xcastaja chquecjol 
cnomki rmal Jesús. 10 J-e ca cjefe sacerdote xquemol qui che 
rchumsic nak nqueban tzra Lázaro che neccamsaj chka. 11 Cara 
nqueban com xe rmal Lázaro tak e quiy je wnak aj Israel xeykea 
quecux ruquin Jesús, majon chic xecnimaj ta sacerdote.

. . . . .
12 Rcab kij je wnak je eponnak che bnoy nimkij congan e quiy chca 

xeccaxaj che npona Jesús pe tnamet Jerusalén. 13 Arj-e xquecom pa 
ruxak tak che palma, y xepeta che rculic. Cjara xquemaj rakic quechi 
y cawra xecbij: —Dios koat-o camic, xpeta Toonel, najnila nim rukij, 
arja Rey kxin ok aj Israel, penak prubi Kajaw Dios. Cara necbij jea. 
14 Ja Jesús xcanoj jun chit col bur. Tak xcontaja rmal xetzbe pa tzrij. 
Cara xuban ajni tzibtal cana ojer chpam rtzojbal Dios che nbantaj na 
y cawra nbij: 15 —Je ixix aj Sion, mtexibej ta ewi camic, tetzta mpa, 
xpeta Rey ewxin, tzbul ta tzrij jun chit col bur. 16 Per je rdiscípulo Jesús 
mesquier nchobtaja cmal nabey njelal jawrara je ntajina nuban Jesús. 
Tak xcastaja Jesús chquecjol cnomki y tak xojtea chcaj cjara xchobtaja 
cmal y xerkaja pquewá jtziban cana ojer chpam rtzojbal Dios je njelal 
jxuban Jesús, ajni tziban cana y ncara xbana tzra. 17 Tzra ecol wa jle 

jxetztowa rxin Jesús tak xuyic Lázaro chquecjol cnomki y j-e xeccaxaj 
nak xbij tzra Lázaro che nel ta chpam jul abar mkun wa. J-ewra wnak 
xquemaj rbixic chca jle chic wnak njelal je xquetzet. 18 Rmal cara tak 
xepeta je wnak che rculic Jesús com xeccaxaj milagro jxuban tzra 
Lázaro. 19 J-e ca aj fariseo congan pkan quen-on rmal cara xquemaj 
rbixic chbil tak qui y cawra necbij: —Queetzta mpa je wnak la, xeba 

ruquin Jesús per nche conjelal, camic majon chic achnak nkaban tzra. 
20 Ecola nicaj wnak epenak chpam nación Grecia, erkanak pJerusalén, 
epenak e y-ol rukij Dios chpam nimkij pascua. 21 Xeba ruquin Felipe 
jcola chpam tnamet Betsaida jcola precwent Galilea. Tak xeekaja 
ruquin cawra xecbij tzra: —Ajoj nkajo nkutkij rwech Jesús. 22 Felipe 
xerbij tzra Andrés, cjara xeba che c-e, xecbij tzra Jesús. 23 Tak Jesús 
xcaxaj je xbixa tzra cawra xbij: —Camic Rlecwalxel jxoca alxic cuquin 
wnak xerla retiemp che nya na rukij congan. 24 Ne ktzitzij wa je xtenbij 
chewa tzra jun cambal tzij jawra. Jun rkarwech trigo wxnapoknaj 
namuk pnulew jara majon ntzuc ta y majon rwech nuya. Per wmajon 
napoknaj ta namuk pnulew jara congan ntzuc ta y congan rwech nuya. 
25 Wnapoknaj naya cana acaslemal wawe chwech ruchlew jara natzila 
acaslemal, per wmajon napoknaj ta naya cana acaslemal rxin wawe 
chuchlew jara awcan utzlaj caslemal rxin Dios je rxin junlic. 26 Je 
wnak je nquenimana wxin ncatzina nquekaxa tzra abar enkaxnak 
wa anen, y chka tzra nquecje wa abar encol wa anen. Je wnak 
xtquenimana wxin ajnila nyaa quekij rmal Nedta. 27 Camic congan 
ntiona wanm, nlowlo nbana chwa. ¿Per nak xtenban? ¿Xtenbij tca 
tzra Nedta xtquenruto ta ch-utz cara mquita xtenkaxa chpam nimlaj 
lowlo jpenak chenwech? Jara mesquier xtencwin ta xtenban. Perc lowlo 
jpenak chenwech, xe rmal cara enpenak wawe chwech ruchlew che 
quenkaxa chpam. 28 Xerwara quenbij chawa Nedta, tkalsaj chquewech 
wnak chatet nim akij. Tak xbitaja rmal Jesús jawra tzij xkaljin tca jle 
tzij penak chcaj, cawra xbij: —Jara nkalsan chic y quenkalsaj chna 
más chka, cara xbij ta ja Ttixel. 29 Je wnak jecola tzra ecola nicaj 
xeccaxaj jara tzij y necbij chxuban jun ckoljay, y nicaj necbij: —Jun 
ángel xtzijon ta ruquin. 30 Jesús cawra xbij chca: —Jtzij jxewcaxaj 
me nmal ta anen je xpeta, ewmal ixix xpeta. 31 Camic xerla kij rxin 
che nkaljina nak rbanic rtzilal jcola ptak canm je wnak jecola wawe 
chwech ruchlew. Camic xerla kij rxin diablo jnebnowa mandar wawe 
chwech ruchlew, camic nbattax ela. 32 Per chwa anen, tak xtenjotbaxa, 
conjelal wnak quenjikaj canm chka bechnak opech cbanic ch-utz cara 
neykea quecux wquin. 33 Tak xbij jawra tzij jara xcutbej nak xtbana 
tzra tak xtcamsasa chwech jun cruz. 34 Je wnak cawra xecbij ra: —Per 
kcaxan wan chpam rtzojbal Dios, tak xtpeta Cristo jara majon cmic 
tzrij y necsea rxin junlic. ¿Nak tzra cara tak nabij che njotbax na 
Rlecwalxel jxoca alxic cuquin wnak? ¿Nak wnak cara rlecwalxel 
jnabij kaja? 35 Jesús cawra xbij chic chca: —Je nsakersana ebey camic 

SAN JUAN 12

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



270

arja xjun c-e kij col chic ewquin rmal cara quenbij chewa, col na luz 
ewquin y tey-a cas tzra che noca ptak ewanm ch-utz cara majon noc 
ta kejkum ptak ewanm. Je wnak xe chpam kejkum nebin wa arj-e 
majon cutkin ta abar xtqueekaj wa. 36 Com quemjana tela checjol je 
nsakersana ebey rmal cara tak quenbij chewa, teykea ecux ruquin 
camic ch-utz cara nja sak ncana ewxin. Tak xbitaja jawra tzij rmal xba 
y xiwaj ri chquewech.

. . . . .
37 Ja Jesús mesque quiy milagro rebnon chic je rcutben 

chquewech wnak nak rbanic per j-e nmajon xeyke ta quecux 
ruquin. 38 Cara xqueban ch-utz cara nbantaja ajni tzibtanak cana 
rmal profeta Isaías ojer jcawra nbij: —Wajaw, me quiy ta xenimana 
atzojbal je xkaya rbixic, me quiy ta je xchobtaja cmal nak rbanic 
nmak tak milagro naban chquewech. Cara tzibtanak cana. 39 Rmal 
cara mxecwin ta je wnak xeykea quecux ruquin Jesús. Cara 
xqueban com co chic jle tzij bitanak cana rmal Isaías y cawra nbij: 
40 —Xuban Dios chca ajni xermoyirsaj y chka xcowersaj canm, 
cara xuban chca ch-utz cara majon nquetzet ta jnak ncuta 
chquewech y majon nchobtaj ta cmal je nbixa chca, y majon 
nquequex ta cnaoj che nquechumtaja. 41 Cara rbin cana ja Isaías 
tak xutzet nimlaj gloria rxin Kajaw y tak xtzijona tzrij nak rbanic. 
42 Per e quiy chca e ktoy tak tzij xecnimaj Jesús per majon ncajo 
ta necbij che ykula quecux ruquin com xnecxibej qui chquewech 
aj fariseo. —Mex tokchakix ta chpam jay rxin molbal riil abar 
nekcaxaj wa rtzojbal, cara xecbij. 43 Cara xqueban com más na 
nqueya rukij nak xbixa chca cmal wnak que chwech je nbixa chca 
rmal Dios. 44 Xumaj chic tzij Jesús, cow xtzijona y cawra xbij: —
Je wnak je ykula quecux wquin jara ykul cara quecux chka 
ruquin jtakyon ta wxin, mruyon ta wquin anen ykul wa quecux. 
45 Je wnak jquetzton nwech quetzton ca rwech jtakyon ta wxin, 
mnuyon ta anen quetzton nwech. 46 Anen enpenak wawe chwech 
ruchlew che quensakersaj quebey je wnak chquewech ch-utz 
cara chka bechnak wnak xteykea quecux wquin arj-e majon 
chic nquecje ta chpam kejkum. 47 Anen enpenak wawe chwech 
ruchlew me rmal ta chquenkat tzij chquij wnak per enpenak 
che ctoic rmal cara quenbij chewa, wecola wnak nquecaxana 
jquenbij chca y majon necnimaj ta jara manen ta quenktowa tzij 

chquij. 48 Per wmajon ncajo ta neykea quecux wquin y wmajon 
necnimaj ta jquenbij chca jara cola nkatbexa tzij chquij, com jtzij 
jxenbij chca jara nkatbexa tzij chquij tak xterla jnimlaj juicio rxin 
quisbal kij. 49 Cawra quenbij chewa com jtijonem jnectun chewech 
jara y-on chwa rmal Ttixel, ja takyon pa wxin, me nnaoj ta anen 
nwankersan nuyon kaja. 50 Y jtijonem je y-on chwa rmal Ttixel 
wutkin chja camyon ta utzlaj caslemal je rxin junlic. Cara rbanic, 
njelal tzij jquenbij, ja Ttixel biyona chwa, cara xbij Jesús.

. . . . .

13  1 Xerla bispr rxin nimkij pascua. Ja Jesús rutkin chic che 
xerla hor rxin chnuya cana rwech ruchlew y nemloja 

ruquin Ttixel. Ajni rebnon chca rdiscípulo wawe chwech ruchlew 
ncongan nquerajo y ne nquerajo wa tak xcoma. 2 Ja Jesús remjon 
w-im cuquin rdiscípulo y diablo rebnon chic samaj pranm Judas 
Iscariote, rlecwal Simón, rtajchin el chic chnujach Jesús pqueka 
je wnak je nquetzelana rxin. 3 Ja Jesús rutkin chic che jchon chic 
pruka njelal achnak rmal Ttixel y rutkin chic chka ruquin Dios 
penak wa y ruquin nemloj chwa. 4 Cjara xyictaj ta tzrij mes, 
xelsaj rtziak jnim tziak jcola tzrij y xucom jun toay, xuya xe rpam. 
5 Cjara xchumij jun plangan ya y xumaj rchajic ckan rdiscípulo. Tak 
nchajtaja akan rmal nusu tzan toay jrey-on xe rpam. 6 Tak xekaja 
ruquin Simón Pedro chnuchaj rkan cawra xbixa tzra rmal Pedro: —
Wajaw, me tkal ta chawij nachaj wkan. 7 —Camic mtchobtaja awmal 
jnemjon rbanic chawa. Per nerla na jun kij tak nchobtaja awmal, 
cara xbij Jesús. 8 —Mcara ta, atet me tkal twa chawij nachaj 
wkan. —Me xtenchaj ta awkan mat wexbil tcara. 9 Cjara Pedro 
cawra xbij: —Wajaw, wcara rbanic mruyon tcara wkan xtachaj, 
techja chka nuka ruquin nwá. 10 Jesús cawra xbij: —Jun acha 
wrechjon chic rij chajchoj chcara, majon chic rilaj nachaj chic 
wjic rij, xruyon chic rkan nachaj, y cara chewa ixix, ix chajchoj 
chic per mix conjelal ta. 11 Com ja rutkin chic nak nejchowa rxin 
pqueka je wnak je nquetzelana rxin rmal cara tak xbij cawra: 

—Mix conjelal ta ixchajchoj. 12 Tak xchajtaja je akan rmal cjara 
xecsaj chic rtziak jrelsan y xetzbea tzrij mes y cawra xbij chic chca: 
—¿Le nchobtaja ewmal jxenban chewa? 13 Ixix nebij chwa Maestro, 
chka nebij chwa Kajaw, y jara ne rbeyal wa nebij com ne ktzij wa 
nebij che anen en Emaestro, en Ewajaw chka. 14 Anen en Ewajaw, 

en Emaestro chka, per mxenpoknaj ta wi xenchaj ewkan. Cara ca 
chewa ixix chka, ncatzina majon nepoknaj ta ewi nechaj ewkan 
chbil tak ewi. 15 Jun rbeyal ca wa xenya chewech chcara neban 
ixix chka chbil tak ewi ajni xenban anen chewa. 16 Ne ktzitzij wa 
jawra je xtenbij chewa, jun ilinel nmajon nim ta rukij chwech rajaw, 
y jun bnoy mandad nmajon nim ta rukij chwech jtakyon ela rxin. 
17 We nchobtaja ewmal jxenbij kaja chewa jara congan qui acux 
nuban per wnenimaj. 18 Per mix conjelal ta qui ecux com anen 
wutkin ajni enaoj jixnech-on. Ncatzina nbantaja cumplir rtzojbal 
Dios jtzibtanak cana ojer chwij anen jcawra nbij: —Cola jun xoc 
wexbil, junam xokwaa ruquin, jara xenrcullaj y xyictaja chwij, cara 
tziban cana. 19 Jawra jxenbij chewa quemjana tbantaja per quenbij 
pona chewa che nbantaj na. Quenbij pona chewa ch-utz cara tak 
xtbantaja bien nchobtaja ewmal nak nbanic anen y nenimaj ajni 
nbin cana chewa. 20 Ne ktzij wa je xtenbij chewa, nak xtecluwa cxin 
ajsmajma je xtquenutak ela, anen cara quenquecul, y nak xtecluwa 
wxin anen nquecul cara chka jtakyon ta wxin.

. . . . .
21 Tak xbitaja jawra tzij rmal xumaj ca jun nimlaj bis, congan 

xbisona ranm rmal cara cawra xbij chic chca: —Ne ktzij wa je 
xtenbij chewa, co jun chewa jara nejchowa wxin pqueka wnak 
je nquetzelana wxin. 22 Je rdiscípulo xquemaj rtzetic je qui, 
mesquier nchobtaja cmal nak chu tzra xbix wa tzij. 23 Co jun chca 
discípulo congan njoxa rmal Jesús, arja tzbul oca prupox Jesús 
tzrij mes. 24 Simón Pedro xuban pona señas chwech che ncaxaj 
pona tzra Jesús nak chu tzra xbij wa tzij. 25 Ja discípulo xkil oca 
chwech rucux Jesús y cawra xcaxaj tzra: —Kajaw ¿nak jun chka 
nejchowa awxin? 26 —Abar xtenya wa xquelway je xtenmu, ja 
cara. Cjara xumu xquelway y xuya tzra Judas Iscariote rlecwal 
Simón. 27 Judas tak xcamtaja xquelway rmal xoca Satanás pranm 
y cawra xbixa tzra rmal Jesús: —Nak amjon rchobic chnaban jat 
abna chanim. 28 Conjelal jecola tzrij mes next jun xchobtaja rmal 
nak tzra tak xbixa cara tzra Judas rmal Jesús. 29 Ecola xquechob 
kaja je xbixa tzra Judas che nba nberelko nak ncatzina tzra nimlaj 
w-im je rxin nimkij, o xtak ela che nberey-a jun ayuda chca mibi 
com ruquin ja Judas co wa njelal cpak. 30 Cara xuban Judas, 
xcamtaja xquelway rmal, xel ela chquecjol, ocnak chic kejkum.

. . . . .
31 Tak elnak el chic Judas xumaj chic wjic tzij Jesús, cawra 

xbij: —Camic kalaj chic chcongan nim rukij Rlecwalxel jxoca 
alxic cuquin wnak. Y jun chic, rmal rcaslemal Rlecwalxel 
tzra ntzet wa chcongan nim rukij Dios chka. 32 Com Dios 
nyaa rukij rmal rcaslemal Rlecwalxel rmal cara Dios nkalsaj 
na chcongan nim rukij Rlecwalxel chka, nkalsaj na che xjun 
quebnon ruquin y jara nkalsaj chanim. 33 Chtak wlecwal, anen 
majru xta kij encola checjol. Ixix cnecanoj chna per abar xtenba 
wa anen mesquier nquixecwina nquixekaja tzra, jawra tzij ajni 
xenbij chca jle aj Israel. 34 Cola jun caclaj mandamiento quenbij 
cana chewa, twaj-o je ewi chbil tak ewi. Ajni nebnon ta anen 
chewa ixnwaj-on ta, cara ca tebna ixix chka, twaj-o je ewi. Ja 
cawa cac mandamiento quenya cana chewa. 35 Wcara neban, 
wnewajo chbil tak ewi, tzra ca ntzet wa cmal conjelal wnak 
che ktzij wa ix ndiscípulo. 36 Simón Pedro cawra xbij: —Kajaw 
¿abar que tzra ncatba wa? —Jesús cawra xbij: —Abar xtenba 
wa, atet mesquier ncatecwina ncatetrea chwij camic, per nerla 
na jun kij tak xtcatetrea chwij. 37 —Wajaw ¿nak tzra mesquier 
quencwina quentrea chawij camic? Anen majon quenpoknaj ta wi 
quencamsasa opech awmal. 38 —¿Le ktzitzij nabij chwa chmajon 
napoknaj ta awi ncatcamsasa wmal? Per jawra je xtenbij chawa 
ne ktzitzij wa, tak quemjana trekena prey, atet oxmul abin chic 
majon awutkin ta nwech, cara xbixa tzra rmal Jesús.

. . . . .

14  1 Cjara xbij chic chca: —Me tyojtaj ta ewanm, teykea ecux 
ruquin Dios y wquin anen chka. 2 Pruchoch Nedta congan 

quiy je lwar tzra, per che mquita cara mquita xenbij chewa. Anen 
quenba camic cnechumsaj jun elwar. 3 Ajni xenbij chewa, quenba 
cnechumsaj elwar per quenmloj pchic jmul quixenrecma kaja ch-utz 
cara nquixecjea wquin. Cara quenban ch-utz cara abar xtencje 
wa anen tzra nquixecje wa ixix chka. 4 Ixix ewutkin abar xtenba 
wa, ewutkin bey chka. 5 Tomás cawra xcaxaj tzra: —Wajaw, ajoj 
majon kutkin ta abar tzra ncatba wa. ¿Nak tzer cara nabij chka 
chajoj kutkin bey? 6 —Anen cara en bey, wquin anen neltaj wa 
njelal ktzitzij, majon tzkoj tzij wquin, anen cara quenyowa utzlaj 

caslemal je rxin junlic. Next jun xtepon ta ruquin Ttixel mquita 
ykul ela rucux wquin. 7 Per wext chobtanak ewmal ojer nak nbanic 
anen chobtanak tcara ewmal chka nak rbanic Nedta, per camic 
xtchobtaj ca ewmal nak rbanic Nedta y etzton chic rwech chka. 
8 Felipe cawra xbij tzra: —Wajaw, tectu chkawech Ttixel, xruquin ra 
nokquicota y majon chic achnak nkajo chawa. 9 —Felipe ¿nak tzra 
tak nabij chwa chquencut Ttixel? Per najrula tiemp encola ewquin. 
¿Lquemjan cara tchobtaja awmal nak nbanic? Nak wnak rutkin 
nwech rutkin cara rwech Ttixel. 10 ¿Le mtanimaj ca chanen xjun 
kabnon ruquin Ttixel y ja Ttixel xjun rebnon wquin anen chka? 
Njelal tzij jquenbij chewa manen ta enwankersyona, ja Ttixel cola 
pwanm y nesmaja che rbanic njelal samaj jquenban. 11 Tnimaj jquenbij 
chewa chanen xjun kabnon ruquin Ttixel y ja Ttixel xjun rebnon 
wquin chka, o wmtenimaj che ktzitzij quenbij chewa co ca nmak tak 
milagro nebnon chewech, rmal tcara xtenimaj. 12 Ne ktzitzij wa je 
xtenbij chewa, je wnak je xteykea quecux wquin j-e cara nyataja 
chca che nqueban nmak tak milagro ajni xenban anen, y xtyataj 
na chca che más na nmak tak milagro xtqueban que chwech ajni 
xenban anen. Cara quenbij chewa com anen quenba ruquin Ttixel 
rmal cara tak nyataja chca chcara nqueban. 13 Y jun chic, njelal je 
xtecutuj tzra Nedta y we ykul ecux wquin che rcutxic, anen quenya 
chewa jnecutuj. Cara rbanic ch-utz cara nyaa rukij Ttixel, per rmal 
Rlecwalxel tak nyaa rukij. 14 Jmul chic quenbij chewa, nak xtecutuj 
y ykula ecux wquin che rcutxic, anen quenya chewa.

. . . . .
15 We ktzitzij cnewajo nenimaj cara nak quenbij chewa chneban. 16 Y 

anen quencutuj tzra Ttixel che arja nutak ta jun chic Toonel ewxin y 
necjea ewquin junlic. 17 Je ntak pchic ewquin jara Espíritu Santo, ne 
ktzitzij njelal je nbij. Je wnak xruquin rwech ruchlew ykul wa quecux 
j-e cara mesquier nquecwina nquechob nak rbanic Espíritu Santo y 
majon nquecul ta, com j-e mesquier nquetzet rwech y majon cutkin 
ta rwech rmal cara tak nqueban cara. Per ixix ewutkin rwech com 
arja cola ewquin y necje na ptak ewanm. 18 Anen quenba per majon 
quenban cta chewa ix ajni chtak mibi, quenmloj pe chna jmul ewquin. 
19 Xjarlal quemjana quenba, per tak xtenba majon quenquetzet chta je 
wnak xruquin rwech ruchlew ykul wa quecux, per ixix cnetzet na. Com 
anen newcan utzlaj caslemal je rxin junlic rmal cara newcaj na ixix 

chka utzlaj caslemal je rxin junlic. 20 Tak xtpeta Espíritu Santo jara bien 
nchobtaj chic ewmal chanen xjun kabnon ruquin Ttixel, y nchobtaja 
ewmal chka xjun chic ebnon wquin y anen xjun nebnon ewquin. 21 Je 
wnak jnecnimaj ntzojbal y nqueyic ptak canm, tzra nquetzet wa che 
ktzitzij quencajo. Je wnak jquencajo nquejox ca arj-e chka rmal Nedta, 
y quenwajo anen chka y quenkalsaj wi chquewech. 22 Cjara cawra xbixa 
tzra rmal Judas, per mjara ta Judas Iscariote: —¿Nak rbanic cara nabij 
atet che nakalsaj awi chkawech y majon nakalsaj ta awi chquewech je 
wnak je xe chwech ruchlew ykul wa quecux? 23 —Je wnak ne ktzitzij 
quencajo necnimaj cara ntzojbal. Wcara nqueban nquejox cara rmal 
Nedta y ok c-e ruquin Nedta nokekaja cuquin y jcanm noca kuchoch y 
chpam nokque wa. 24 Je wnak jmajon quencajo ta majon necnimaj ta 
ntzojbal, y jtzij je emjon rcaxic camic manen ta enwankersyona, ja Ttixel 
jtakyon pa wxin jara biyona chwa. 25 Njelal jawra quenchol cana chewa 
perc quenco na ewquin. 26 Per tak xtquenel ela checjol cjara ntak pchic 
jun ewquin tzan etoic y jara Espíritu Santo, arja ntak ta rmal Nedta y 
pnubi anen ntak twa. Arja nectuwa chewech njelal achnak y nnataj 
na njelal achnak je nbin cana chewa. 27 Anen quenba per quenya cana 
chewa che quiil necjea ewanm chwech Dios ajni nebnon anen. Per jara 
mjunam ta ruquin ajni nuya rwech ruchlew. Me tyoj ta ecux y mtexibej 
ta ewi chka. 28 Ixix xewcaxaj tak xenbij cawra chewa: —Anen quenba 
per quenmloj pe chna jmul ewquin. Ruquin Nedta quenba wa, cara 
xenbij chewa. Per wext congan cnewajo xixquicot tcara tak xenbij chewa 
chruquin Nedta quenba wa com Nedta más nim rukij chenwech anen. 
29 Camic ney-on pon chic rbixic chewa nak quemjana tbana chwa ch-
utz cara tak xtbantaja neykea junlic ecux wquin. 30 Xjurat chic encola 
checjol che noktzijona, cara quenbij chewa com diablo jnebnowa mandar 
rxin rwech ruchlew arja xyamer nerkaja che nchapic. Per arja majon 
ruka chwa, majon achnak quenrchapbej. 31 Xerwara anen quenya wi 
pruka ch-utz cara je wnak xruquin rwech ruchlew ykul wa quecux 
ncutkij bien che anen congan quenwajo Ttixel ch-utz cara bien ncutkij 
che nniman jbin chwa rmal ja Ttixel. Camic quixyictaja, jo koel ela 
chpam jawra lwar.

. . . . .

15  1 Cjara xbij jun cambal tzij y cawra xbij: —Wquin anen nel 
twa caslemal che ktzitzij caslemal, anen en rkan jumlaj 

uva y Nedta arja jnebnowa cwent uva y njoskij. 2 Arja nchupuj ela 

njelal ruka uva jmajon rwech nuya ta. Per jruka uva je nwachina 
jara njoskixa rmal Nedta ch-utz cara che nwachina más. 3 Per ixix 
ixjoskin chic tzan njelal tzij jxenbij chewa, jara xixjoskbexa. 4 Xjun 
tebna wquin y xjun quenban ewquin chka, ajni tzra ruka uva che 
mquita jun rebnon ruquin rkan mquita nuya rwech. Y cara chewa 
ixix chka, wme xjun ta xteban wquin majon nwachin ta utzil rxin 
Dios ptak ewanm. 5 Anen en rkan jumlaj uva, ixix ix ruka. Chka 
bechnak chewa xjun nuban wquin y anen xjun quenban ruquin 
jara junam ruquin ruka uva congan nwachina. Cara quenbij 
chewa com majon achnak nquixecwina neban we mjun ta neban 
wquin. 6 Je wnak xe mjun ta nqueban wquin cara nbana chca 
ajni nbana tzra ruka uva, nchupux ela y nechkija, cjara nmola 
ruchi y nporoxa pkak. 7 We xjun neban wquin, wnecjea ntzojbal 
ptak ewanm, cjara tcutuj tzra Dios nak newajo y nyataja chewa. 
8 We kaxnak wen nwachina utzil rxin Dios ptak ecaslemal jara 
nyaa rukij Nedta cmal wnak y tzra nquixtzet wa che ktzitzij wa 
ix ndiscípulo. 9 Ttixel congan quenrajo y cara nebnon chewa ixix 
chka congan quixnwajo. Camic quenbij chewa, quixcje ca chpam 
ojben riil wxin. 10 Wnenimaj nak quenbij chewa che neban jara 
nquixcjea chpam ojben riil wxin ajni nebnon anen nniman jbin 
chwa rmal Nedta y encola chpam ojben riil rxin Nedta. 11 Njelal 
jawra jxenbij kaja chewa ch-utz cara xtecje tca ptak ewanm 
jquicotemal rxin Dios jcola pwanm anen. Xenbij chewa ch-utz 
cara xtnoj ta quicotemal rxin Dios ptak ewanm. 12 Ajni nebnon 
anen chewa congan quixnwajo cara ca tebna ixix chka, twaj-o 
je ewi chbil tak ewi. Jawra jun mandamiento quenya cana chewa 
chneban. 13 Tak majon napoknaj ta awi ncatcoma precwent jun 
awamigo jara nacutbej chcongan nawajo, majon chjun nawajo 
ta awi cara. 14 Ixix ix wamigo wnenimaj nak quenbij chewa 
chneban. 15 Njelal je ncaxan jbin chwa rmal Nedta jara nkalsan 
chic chewech rmal cara quenbij chewa ix wamigo. Camic mjara 
ta quenbij chewa che ix mos com jun mos mrutkin ta nak nuchob 
rpatrón. 16 Me ixix ta xixcanona wxin per anen xencanona ewxin 
che xixoca apóstol, xenbij chewa che nquixba nebna nsamaj. Cara 
xenban chewa ch-utz cara jsamaj nebna cola utzil rxin Dios 
nwachij y jara utzil jnewachij majon npuk ta. Cara rbanic ch-utz 
cara je Ttixel nuya chewa nak necutuj tzra we ykula ecux wquin 
che rcutxic. 17 Njelal jawra xenbij chewa ch-utz cara newajo ewi.

. . . . .
18 Je wnak xruquin rwech ruchlew ykul wa quecux y xe itzel 

nquixquetzet bien techbo chcara xqueban chwa anen nabey, itzel 
xenquetzet chka. 19 Wext ix quexbil wnak je ykula quecux ruquin 
rwech ruchlew jara kas ta nquixclokkoj ta, per mix quexbil 
ta com anen xench-owa ewxin chquecjol y xixnyonaj rmal cara 
kas itzel nquixquetzet. 20 Terkaja pnewá jun tzij jxenbij chewa 
cawrara: —Jun mos jara mnim ta rukij chwech rpatrón, cara 
xenbij chewa. Nbij tzij cara wcola lowlo quebnon chwa co cara 
lowlo nqueban chewa ixix chka. Wxecnimaj ntzojbal jxenbij chca 
necnimaj cara chka je xtebij chca ixix. 21 Per nmal cara anen 
tak xtetaj pen pqueka. J-e nqueban na lowlo chewa com majon 
cutkin ta rnaoj Dios jtakyon pa wxin. 22 Per we mquita xenpeta 
y mquita xenkalsaj chquewech ajni rnaoj Dios jara majon 
nquechapbexa, per camic majon nectobej qui mesque ne xtecbij 
majon quemac. 23 Je wnak xitzel quenquetzet jara itzel nquetzet 
Nedta chka. 24 Per mquita xenban nmak tak milagro chquewech 
per jle milagro next jun banyona jara majon nquechapbexa, per 
jara xquetzet per camic xe itzel quenquetzet y itzel nquetzet 
Nedta chka. 25 Cara nqueban ch-utz cara nbantaja cumplir 
jtzibtanak cana chwij anen chpam rley Dios jyatanak chca jcawra 
nbij: —J-e xitzel xenquetzet per majon wil y majon achnak 
xenban chca chka, cara tzibtanak cana. 26 Per jun chic Toonel 
jcola ruquin Nedta jara nkaj tna ewquin com anen quentkow 
ta rxin. Jara Espíritu Santo, per jun Espíritu ne ktzitzij wa njelal 
achnak nbij, jun Espíritu jruquin Nedta npe wa. Tak xterkaja 
ewquin nkalsaj na chquewech wnak nak nbanic anen. 27 Chka 
ixix nekalsaj na chquewech wnak nak nbanic anen com ixix 
ixcola wquin tak xenmaj ta nsamaj.

. . . . .

16  1 Njelal jawra jxenbij kaja chewa rmal che mteya cana 
yukbal ecux wquin tak xtpeta je lowlo chewij. 2 Com j-e 

wnak nquixcchakij ta chpam je jay abar ncaxax wa rtzojbal Dios 
y majon nquixquecul xta. Chka nerla na jun kij tak xtquixccamsaj 
per j-e wnak nquechob che jara nrajo ranm Dios tak nquixccamsaj. 
3 Cara nqueban chewa com j-e majon cutkin ta nak rnaoj Ttixel y 

majon cutkin ta nnaoj anen chka. 4 Njelal jawra xenya pona rbixic 
ch-utz cara tak xtbantaja cawra nebij: —Njelal jawra ja cawa rbin 
cana Jesús chka. Majon xenbij ta chewa jawra ojer com quenco na 
ewquin. 5 Per camic com xquenba rmal cara quenbij cana chewa. 
Camic quenmloja ruquin jtakyon pa wxin per next jun chewa ixix 
ncaxaj ta chwa: —¿Abar que tzra ncatba wa? 6 Per jebnon ixix 
nojnak bis ruquin ewanm rmal jxenbij chewa. 7 Njelal jnemjon rbixic 
chewa ne ktzitzij wa. Tak xtenel ela checjol cola utzlaj tak achnak 
nucom pa chewa. Perc che mquita quenba majon nkaj ta ewquin jun 
chic Toonel, per wquenba, anen quentkow ta rxin ewquin. 8-11 Tak 
xtkaj ta jun chic Toonel, bien nkalsaj na chquewech wnak je ykula 
quecux ruquin rwech ruchlew chcola quil quemac quebnon. Com 
j-e majon ykul ta quecux wquin rmal cara nuchob na chquewech 
che e aj-il e ajmac. Y jun chic samaj jnerebna kaja, jara nkalsaj na 
bien chquewech wnak che anen ne rbeyal wa nebnon chwech Ttixel 
com ja Ttixel nuya chwa chquenba tzra abar col wa ja y majon 
chic cnetzet ta. Y co chna jun samaj nerebna kaja Toonel, jara bien 
nkalsaj na chquewech wnak che Dios nukat na tzij chquij je e bnoy 
tak rtzilal com ja rekton chic tzij tzrij diablo jnebnowa mandar 
wawe chwech ruchlew. 12 Anen co na je achnak quenbij chewa per 
mesquier nchobtaja ewmal xtenbij ta camic. 13 Tak xtpeta Espíritu 
Santo je nkalsana ajni ja Dios jne ktzitzij wa che Dios, ja ncana 
ewxin y nkalsaj bien chewech njelal nak kas mer rbanic Dios. Cara 
xtuban com arja mruyon ta nwankersaj nak xtbij, per nak nbixa 
tzra rmal Ttixel jara nbij ja. Y jun chic, nkalsaj na chewech je 
achnak jquemjana tbantaja. 14 Tak xtpeta Espíritu Santo jara nukij 
anen nerey-a com arja nucom pa nak cola nuka tzra chnerkalsaj 
chewech ixix. 15 Njelal achnak jcola ruquin Ttixel cola nuka anen 
tzra, rmal cara tak xenbij chewa che Espíritu Santo arja nucom pa 
njelal nak cola nuka tzra y nerkalsaj chewech ixix nak je rbanic.

. . . . .
16 Xjurat chic quencjea checjol y majon chic cnetzet xta per mnim 

ta tiemp jmajon cnetzet ta y cnetzet na jmul chic. Cara quenbij chewa 
com anen quenba ruquin Ttixel. 17 Cjara je rdiscípulo xquemaj je tzij 
chbil tak qui y cawra necbij jea: —¿Nak nbij tzij cawa je nbij chka 
che: —Xjurat chic quencjea checjol y majon cnetzet chic per mnim 
ta tiemp jmajon cnetzet ta y cnetzet na jmul chic, catak ra nbij? Y 

jun chic nbij: —Cara quenbij chewa com anen quenba ruquin Ttixel. 
18 ¿Nak nbij cawa tak nbij xjurat? Tak mesquier nchobtaja kmal nak 
nbij. 19 Ja Jesús rutkin chic che ncajo neccaxaj tzra nak rbanic tzij 
je nbij y xuya rbeyal chquewech: —¿Ljara newcaxaj chbil tak ewi 
jxenbij chewa che xjurat chic quencjea checjol y majon cnetzet chic 
per mnim ta tiemp y cnetzet na jmul chic? 20 Ne ktzij wa je xtenbij 
chewa, ixix nquixok na nquixbison na per je wnak xruquin rwech 
ruchlew ykul wa quecux arj-e nquequicot na. Per mesque xquixbison 
na jara bis chek quenjlal nquisa y nwanker na jun quicotemal rxin 
Dios ptak ewanm. 21 Cara ajni nuban jun ixak tak quemjana tecjea 
jun chit ral, arja nutaj na pen rmal ruquiy com xerla hor rxin che 
necjea ral. Per jteej tak col chic ral jara majon chic nerkaj ta 
ruquiy pe rwá je xkaxa tzrij. Mterkaj chic pe rwá rmal quicotemal 
jco chic pranm com col chic jun chit chuch xuya chwech ruchlew. 
22 Cara ca chewa ixix chka camic, emjon bis per nkatzet chna jmul 
kawech ewquin y ajnila xtquixquicota rmal, per jun quicotemal next 
jun xtelsana chewa. 23 Tak xterla kij cjara majon chic je achnak 
xtewcaxaj ta chwa. Ne ktzitzij wa je xtenbij chewa, nak xtecutuj tzra 
Ttixel, we pnubi anen necutuj wa y ykula ecux wquin che rcutxic, 
arja nuya chewa. 24 Ajni ebnon ta, majon ecutun ta chpam oración 
pnubi anen, per camic quenbij chewa, tcutuj y nyataja chewa, cara ta 
xteban ch-utz cara xtnoj ta quicotemal rxin Dios ptak ewanm.

. . . . .
25 Njelal jawra jxenbij chewa cola je cambal tzij xencsaj 

che rbixic jmajon xkaljin ta chewech. Per nerla na jun kij tak 
majon chic ncatzin ta noktzijona chpam cambal tzij, cjara bien 
quenkalsaj chewech nak rbanic Ttixel. 26 Tak xterla kij, pnubi anen 
necutuj wa tzra Ttixel nak kas newajo. Per majon quenbochij ta 
Ttixel chnuya chewa nak necutuj tzra. 27 Arja nuya chewa com 
nquixrajo rmal cara nak necutuj nuya chewa. Cara nuban chewa 
com ixix cnewajo y nenimaj chruquin Dios enpenak wa. 28 Ruquin 
Ttixel enelnak twa je enpenak wawe chwech ruchlew y camic 
quenya cana ruchlew, quenmloja chic wjic ruquin Ttixel. 29 Je 
rdiscípulo cawra xecbij tzra: —Camic xekaja pkawá nak xabij chka, 
jawra mjun cambal tzij ta. 30 Camic chobtanak chic kmal chatet 
awutkin njelal achnak, majon rilaj nekcaxaj je achnak chawa com 
atet awutkin chic nak nkajo nekcaxaj tak quemjana tekbij, rmal 

cara neknimaj chruquin Dios atpenak wa. 31 Jesús cawra xbij chca: 
—¿Le ktzitzij nenimaj chruquin Dios enpenak wa? 32 Per nerla na 
jun hor tak nuyon cneya cana y jara xyamer nerla hor rxin che 
nbantaja. Jara hor nechor ewi, nquixnanmaja y nquixba ptak 
ewuchoch chixjujnel. Mesque cneya cana, mnuyon ta quencje cana 
com Ttixel arja ncola wquin. 33 Njelal jawra xenbij chewa pjun 
chaka ch-utz cara nyataja chewa quicotemal rxin Dios tak xjun 
ebnon wquin. Chwech jawra ruchlew congan pen xtetaj na, per 
quixquicota com rtzilal rxin rwech ruchlew arja majon cwennak ta 
chwij, nanen wa enchecmanak, cara xbij Jesús chca rdiscípulo.

. . . . .

17  1 Ja Jesús tak xbitaja tzij rmal xcaya chcaj y xumaj rij oración 
y cawra xbij tzra Ttixel: —Nedta, camic xerla hor, tebna 

ca chwa jnakalsbej chquewech wnak chcongan nim nukij je en 
Rlecwalxel. Cara tebna chwa ch-utz cara anen catnkalsaj chquewech 
che atet chka congan nim akij. 2 Com atet ay-on chwa chcola nuka 
chca conjelal wnak. Cara abnon chwa ch-utz cara anen quenya chca 
conjelal wnak jeay-on chwa utzlaj caslemal rxin Dios je rxin junlic. 
3 Je utzlaj caslemal je rxin junlic cawra rbanic, je wnak ncutkij ajni 
anaoj atet jxa ayon che at Dios, chka ncutkij ajni nnaoj anen jenatkon 
ta wawe chwech ruchlew. Tak cara nqueban jara ccan chic utzlaj 
caslemal je rxin junlic. 4 Anen ney-on akij wawe chwech ruchlew, 
xenquis rbanic njelal asamaj jay-on chwa chquenban. 5 Camic Nedta, 
tey-a chwa chcara nkaban awquin pnagloria ajni kabnon nabey tak 
quemjana twankera ruchlew, congan nim nukij tzra. Tey-a chwa 
chquenba wjic chic awquin pnagloria abar nkaljin wa chcongan nim 
nukij. 6 Nak xeacha chquecjol wnak wawe chuchlew je ay-on chwa, 
anen xenkalsaj chquewech ajni anaoj atet. J-e ne awxin wa y camic 
xeaya ca chwa y j-e congan necnimaj atzojbal. 7 Camic cutkin chic 
che njelal jxenban jay-on chwa chquenban jara awquin atet penak 
wa. 8 Com anen nbin chic chca njelal jabin chwa. J-e cniman chic je 
nbin chca y camic cutkin chic che awquin atet enpenak wa y necnimaj 
che atet attakyon ta wxin. 9 Camic nemjon oración pquecwent per me 
pquecwent ta je wnak xruquin rwech ruchlew ykul wa quecux. 
Anen quenban orar pquecwent je ay-on chwa com e awxin. 10 Conjelal 
je wxin anen e awxin atet chka, conjelal e awxin atet e wxin anen 
chka. Com xjun kabnon cuquin rmal cara ruquin ccaslemal ntzettaj 

wa che ajnila nim nukij. 11 Santlaj Ttixel, camic majon quencje xta 
chwech ruchlew per j-e nquecje cana y anen quenmloj chic wjic 
awquin. Pnabi atet queachajij y queawaraj je ay-on chwa ch-utz cara 
xjun ta xtqueban ajni kabnon ajoj awquin. 12 Anen tak xencjea cuquin 
wawe chwech ruchlew, pnabi atet xenuban wa cwent, next jun xtzila 
ta ri chca. Per cola jun xtzila ri per jara nyatanak tzrij chnutaj pen 
chpam nimlaj juicio. Cara xuban ch-utz cara nbantaja cumplir jtziban 
cana ojer chpam atzojbal. 13 Per camic anen quenmloja awquin y njelal 
jawra jnemjon rbixic chawa ne chquewech j-e quenbij cwa wawe 
chwech ruchlew ch-utz cara xtnoj ta quicotemal ptak canm jcola 
wquin anen. 14 Anen bien xenkalsaj atzojbal chquewech jabin chwa y 
camic xitzel nquetzeta cmal wnak je xruquin rwech ruchlew ykul wa 
quecux com j-e mruquin ta rwech ruchlew ykul wa quecux, ajni 
nebnon anen, mruquin ta rwech ruchlew ykul wa nucux. 15 Mjara ta 
quencutuj chawa che nquealsaj ela wawe chwech ruchlew y xqueba 
ta awquin camic. Jquenwajo anen chawa che nqueaban cwent wawe 
chwech ruchlew ch-utz cara majon nquechac ta rmal diablo. 16 J-e 
mruquin ta rwech ruchlew ykul wa quecux, ajni nebnon anen, 
mruquin ta rwech ruchlew ykul wa nucux. 17 Camic queayonaj 
ca, techja ca canm tzan atzojbal, com ruquin atzojbal atet nkatzet 
wa nak kas mer abanic che ktzitzij at Dios. 18 Ajni xaban chwa anen 
xenatak ta wawe chwech ruchlew cara ca quenban anen chca chka, 
enchumsan chic che quenutak ela chwech ruchlew chnequebna asamaj. 
19 Camic anen quenyonaj wi che rbanic je nrajo awanm atet. Cmal 
j-e tak cawra quenban ch-utz cara j-e chka nqueyonaxa che rbanic 
je nrajo awanm atet je at ktzitzij Dios. 20 Per mqueyon ta j-e nemjon 
rbanic oración pquecwent com j-e nqueya na nbixic chca jle chic 
wnak y rmal jara tak xtqueya nbixic eco chna jle jneykea na quecux 
wquin, y camic quenban orar pquecwent arj-e chka. 21 Quenban orar 
pquecwent ch-utz cara xjun ta xtqueban conjelal je wnak jneykea 
quecux wquin ajni kabnon awquin atet Nedta, com atet xjun abnon 
wquin y xjun nebnon awquin atet chka. Kas quenwajo anen kas 
xtjun xtqueban kuquin conjelal ch-utz cara je wnak xruquin rwech 
ruchlew ykul wa quecux arj-e xtecnimaj ta chatet attakyon ta wxin. 
22 Ajni abnon chwa anen chkalaj che atet atcayona ncaslemal y cara 
nebnon anen chka, ney-on chca chkalaj chatet atcayona ccaslemal. 
Cara nebnon chca ch-utz cara xjun ta xtqueban ajni kabnon awquin 
xjun kabnon. 23 Cawra nela, anen xjun quenban cuquin j-e y atet xjun 

naban wquin ch-utz cara xjun ta xtbequebna rquisbal kij. Cara 
quenwajo ch-utz cara je wnak xruquin rwech ruchlew ykul wa 
quecux arj-e xtcutkij ta che atet attakyon pa wxin y xtcutkij ta chka 
che atet congan nqueawajo je wnak xjun quebnon wquin ajni abnon 
chwa anen chcongan cnawajo. 24 Nedta, je wnak jeay-on chwa kas 
quenwajo quencutuj chawa, abar xtenque wa anen, tzra ta xtecje 
wa j-e chka. Cara quenwajo chca ch-utz cara nquecwina nquetzet 
nimlaj agloria jay-on chwa, com atet enawaj-on ta tak quemjana 
twankersasa ruchlew. 25 Nedta, awquin atet co wa rbeyal per je 
wnak xruquin rwech ruchlew ykul wa quecux majon cutkin ta ajni 
anaoj, per anen wutkin y chka conjelal wnak jecola wquin je ay-
on chwa j-e cutkin che atet attakyon pa wxin. 26 Anen nkalsan chic 
chquewech ajni anaoj y quenkalsaj na más chquewech. Cara xtenban 
chca ch-utz cara necjea ptak canm jara ojben riil jquenawojbej, ch-
utz cara chka quencjea anen ptak canm. Cara xbij Jesús tzra Ttixel.

. . . . .

18  1 Tak xecchoja oración rmal Jesús cjara xba xerexbilaj 
ela rdiscípulo y xekaxa pjupraj jun siwan rbin-an Cedrón. 

Tzra xeoc wa chpam jun lwar abar tcon wa nicaj che. 2 Ja 
Jesús ruquin je rdiscípulo arj-e quiylaj mul quemlon qui tzra, 
rmal ra ja Judas bien rutkin jara lwar. Jara Judas je rchumsan 
chic chnujach Jesús pqueka wnak je nquetzelana rxin. 3 Judas 
xberecma jle soldado e quexbil nicaj policía je nquesmaja 
pquecwent aj fariseo y pquecwent cjefe sacerdote chka. Tak 
xecamtaja rmal xucom ela quebey, xeba chpam lwar abar eco 
wa Jesús ruquin je rdiscípulo. Xquecom ela quekak jnectzetbej 
quebey y cola je achnak rxin je banbal tak choj xquecom ela. 
4 Tak xeekaja xel ta Jesús che cluy cxin com arja rutkin chic njelal 
jquemjana tbana tzra, y cawra xbij chca: —¿Nak necanoj? 5 —Jesús 
aj Nazaret nekcanoj, cara xecbij. —Anen cara, xbij Jesús. Chquecjol 
wnak bnak Judas jnejchowa rxin Jesús pqueka. 6 Tak xbij Jesús 
chanen, j-e wnak congan xemloja chquij y xeba ptak ulew. 7 Y Jesús 
xcaxaj wjic chic chca: —¿Nak necanoj? —Jesús aj Nazaret nekcanoj, 
cara xecbij. 8 —Nbin chic chewa chanen. Per wanen cnecanoj tey-a 
cas chca wexbil che nqueba. 9 Cara xbij chca ch-utz cara nbantaja 
cumplir je xbij tzra Ttixel jcawrara: —Je eay-on chwa majon jun 
xtzila ta ri. 10 Simón Pedro rcan jun espada, xelsaj jara espada y 

xchupuj ela rexquin jun acha prejquenka. Jara acha Malco rubi, 
mos rxin nimlaj sacerdote. 11 Per Jesús cawra xbij tzra Pedro: —
Teclo awespada y tecsaj pe rcolibal com cola jun lowlo rchumin 
Nedta y ncatzina chquenkaxa chpam.

. . . . .
12 Cjara xchapa Jesús cmal soldado y ccapitán y cmal 

je policía. Tak xchaptaja cmal xquexim. 13 Tak ximtaja cmal 
xquecom ela y chwech Anás xeccaj wa nabey mul, je rjinam 
Caifás. Chpam jara juna Caifás ocnak nimlaj sacerdote. 14 Jara 
mism Caifás jbiyona chca aj Israel jcawrara: —Más na kaxnak 
wen nok-ela xjun ncoma pkecxiwach ok aj Israel que chwech 
nquisa ketnamet. 15 Simón Pedro ruquin jun chic discípulo arj-e 
xectrebej ela Jesús. Jun chic discípulo arja ojtkin chic rwech rmal 
nimlaj sacerdote, tak xoca Jesús ruquin nimlaj sacerdote xoca 
arja chka. 16 Pedro arja xecje cana, majon xoc ta. Jdiscípulo 
jotkin rwech rmal nimlaj sacerdote arja xemloj ta abar ocnak 
el wa y tzra co wa jun xtan jnechjalbena chibey abar ncatoc 
wa. Ja discípulo xbij tzra xtan chnecsaj ta Pedro, y xoca Pedro. 
17 Tak ocnak chic Pedro cawra xbixa tzra rmal xtan: —¿Mex ca 
atet chka at jun discípulo rxin acha rbin-an Jesús? —Majon, 
manen ta, cara xbij Pedro. 18 Ecola jle mos je nquechajina rxin 
Jesús, cola jle kak quebxon, quemjon rmakic qui com congan 
tew. Y ja Pedro pal oca cuquin chuchi kak, remjon rmakic ri. 
19 Ja nimlaj sacerdote xumaj rcotic ruchi Jesús, cawra xcaxaj je 
tzra: —¿E achnak adiscípulo y nak rbanic tijonem jnacut? 20 Jesús 
cawra xbij: —Per tak xenya je tijonem me pnalak ta xenya wa 
per ne chquewech je wnak xentzijon wa. Xentijoj ptak jay abar 
nban wa mlon riil, xentijoj chpam nimlaj rtemplo Dios com 
tzra nquemol wa qui aj Israel y majon achnak pnalak ta xenbij 
wa chca. 21 ¿Nak tzra tak chwa anen nawcaxaj wa nak rbanic? 
Com je wnak jxentijoj, arj-e bien cutkin jtijonem xenya chca, 
jnaban camic, chca j-e tewcaxaj wa nak rbanic tijonem jxenya. 
22 Tak xbitaja jawra tzij rmal Jesús co jun soldado xuya jpak ka 
chuplaj Jesús y cawra xbij tzra: —¿Lrubey cala naban chek cala 
naban naculba? ¿Mtatzu ca nimlaj sacerdote ntzijona awquin? 
23 Jesús cawra xbij tzra: —We mrubey ta y we m-utz ta xenbij, 
tbij ca chwa nak m-utz ta xenbij. Wrubey xenbij ¿nak que tzra 

xnachey? 24 Cjara Anás xutak el chic Jesús chwech Caifás jnimlaj 
sacerdote, y ne bcon tak xcaxa Jesús. 25 Ja Simón Pedro pal 
oca chi kak, remjon rmakic ri tak cawra xcaxaxa tzra: —¿Mex 
ca atet at jun rdiscípulo Jesús chka? Ja Pedro majon xuya ta 
tzrij: —Manen ta, cara xbij. 26 Cola jun rmos nimlaj sacerdote je 
rchalal acha je xkupix ela rexquin rmal Pedro, arja cawra xcaxaj 
tzra: —Ajni tak xatnutzet chpam lwar abar xchaptaj wa Jesús. 
¿Mawexbil tcara? cara xbij tzra Pedro. 27 Per ja Pedro mxuya ta 
tzrij, y chek quenjlal xtrekena jun prey.

. . . . .
28 Cjara xquecom el chic Jesús, xeel ela ruquin Caifás, xeba chic 

abar co wa ruchoch gobernador, chek xeskara xeba. Tak xeekaja 
majon xeoc ta alnak pjay com cola jun ccostumbre j-e aj Israel, xjan 
nqueoca pjay ruquin jun wnak jme aj Israel ta, y chka cniman tak 
xatoca pjay ruquin jun wnak jme aj Israel ta xjan nataj chic je achnak 
je nquetaj aj Israel chpam nimkij pascua. 29 Xel ta gobernador Pilato 
y cawra xbij chca: —Jala acha ecmon ta ¿cola ril nebij? 30 —Che 
mquita itzel acha mquita nerkajcha pnaka. 31 —Utz tecma ela ixix 
com cola eley, jara tecsaj jnekatbej tzij tzrij, cara xbij Pilato. —Per 
choj rij xajoj xtkoktowa tzij tzrij jun acha che nekcamsaj, cara xecbij. 
32 Tak xecbij me j-e ta nquektowa tzij tzrij Jesús che neccamsaj, tzra 
xbantaj wa cumplir je rbin cana Jesús nak xtbana tzra tak xtcamsasa. 
33 Cjara xoca Pilato pruchoch, xutak rsicsic Jesús y cawra xcaxaj 
tzra: —¿Atet at rey cxin tnamet Israel? 34 Jesús xbij tzra: —¿Lnachob 
atet en rey cxin tak rmal ra nawcaxaj chwa, o xe rmal bin chawa 
cmal jle chic wnak? 35 —¿En aj Israel ca anen tak cara nabij chwa? 
Je cjefe sacerdote e quexbil jle chic aj Israel atquejchon pnuka camic. 
¿Nak ca awil abnon? cara nbij ja Pilato tzra Jesús. 36 Jesús cawra 
xbij tzra: —Anen cola jun gobierno pnuka per jara me rxin ta rwech 
ruchlew. Per wext rxin ruchlew nqueyictaj tcara conjelal ajsmajma 
jecola wquin ch-utz cara majon quenjach ta pqueka aj Israel. Per 
ngobierno me rxin ta rwech ruchlew. 37 —¿Le ktzitzij che at rey? —
En Rey nca ajni xabij kaja, rmal cara tak xenalexa y enpenak wawe 
chuchlew, enpenak che rkalsic chquewech wnak nak kas mer rubey 
Dios, conjelal wnak jcola cgan tzrij rubey Dios j-e cara nqueya 
quexquin che rcaxic nak quenchol anen, cara xbij Jesús. 38 —¿Nak 
rbanic rubey Dios? xcaxaj Pilato. Tak xcaxtaja rmal xel pchic y 
cawra xbij chca aj Israel: —Jquentzet anen majon ril Jesús. 39 Per 
ixix cmannak chewa chcola jun preso nsakpix ela pnimkij pascua. 
Camic tbij chwa ¿cola egan che neksakpij ela erey ix aj Israel? 40 J-e 
xquemaj rakic quechi, cawra xecbij: —Utz Barrabás nsakpix ela, 
majon nkajo ta nsakpixa Jesús. Barrabás arja jun elkom.

. . . . .

19  1 Pilato xucom ela Jesús y xuya orden che nchaya. 2 Je 
soldado cola jun corona cchumsan, quix quecsan. Tak 

xchumtaja cmal xqueya pe rwá Jesús y xquecsaj jun tziak mrad 
tzra. 3 Cjara nqueya rsaludo Jesús per xyokbal rxin nqueban. —
Atet at Rey cxin aj Israel, cara necbij tzra, y nqueya ka chuplaj. 
4 Xel pchic Pilato pkatbaltzij y cawra xbij chca aj Israel: —Tetzta 
mpa, camic quenpaba chewech Jesús ch-utz ca newutkij che anen 
majon ril xenwil ta. 5 Cjara xel ta Jesús, mrad tziak recsan y jun 
quixlaj corona y-on pe rwá. —Tetzta mpa jala acha, xbij Pilato. 
6 Je cjefe sacerdote e quexbil je policía, tak xquetzet Jesús xquemaj 
rkoj chiij: —Tcamsaj chwech cruz, tcamsaj chwech cruz. —Per 
quentzet anen majon ril, mejor tcamsaj ixix. Ixix cara quixerpowa 

rxin chwech cruz, xbij Pilato. 7 —Ajoj cola jun ley kxin, jara ley 
nbina che yatanak tzrij jala acha che ncamsasa com ja nbij che 
Rlecwal Dios, cara xecbij tzra Pilato. 8 Ja Pilato tak xcaxaj chcara 
rbin Jesús más congan xxibej ri. 9 Xoc chic wjic pjay y cawra xcaxaj 
tzra Jesús: —¿Abar ca kas atpenak wa? Per Jesús majon xculba ta. 
10 —¿Nak tzra tak majon cnaculba ta? ¿Mawutkin tca xe pnuka 
atco wa che catnsakpij ela, o catnujach che ncatripa chwech cruz? 
11 —Che mquita yatanak chawa rmal Dios jcola chcaj majon ta aka 
chwa. Rmal cara quenbij chawa, más chna nim ril acha jxejchowa 
wxin pnaka. 12 Pilato tak xcaxaj je xbixa tzra xutaj rukij che 
nsakpij ela Jesús per aj Israel xquemaj rakic quechi y cawra necbij: 

—Atet wnasakpij ela jala acha mat ramigo ta nimlaj rey César, com 
jala acha xecsaj ri rey y nak wnak necsaj kaja ri rey ruyon kaja 
arja reclel César. 13 Tak xcaxaj Pilato je nbixa tzra xercma pa 
Jesús. Cjara xetzbea chpam jun lwar abar nukat wa tzij tzrij jun 
wnak chcola ril o majon, jara lwar nbixa tzra Lwar Empedrado, 
pnhebreo nbij tzij Gabata. 14 Pjun bispr rxin nimkij pascua xbantaj 
wa, pe ncajkij lara xbantaja. Pilato xtzijon chic jmul cuquin aj 
Israel y cawra xbij chca: —Tetzta mpa, wawe col wa erey. 15 —
Tcamsaj, tcamsaj chwech cruz, cara xecbij j-e wnak. Pilato cawra 
xbij: —¿Cola egan quenrip erey chwech cruz? Je cjefe sacerdote 
cawra xecbij: —Majon chic jun rey col ta ruka chka, xruyon César. 
16 Cjara xjacha Jesús pqueka rmal Pilato che ncamsasa chwech 
cruz, y xquecom ela.

. . . . .
17 Cara xuban Jesús, xtelej ela jun cruz y xba pjun lwar rubi Rwá 

Comnak. Chpam tzojbal hebreo nbixa tzra Gólgota. 18 Tak xeekaja 
chpam jara lwar, tzra xquerip wa Jesús chwech cruz, y ecola e 
c-e ach-i chka xeripa, e jujun ptak rexquin Jesús. 19 Pilato co 
nicaj letr xuban y cawra nbij: —Jesús aj Nazaret, rey rxin tnamet 
Israel, y xuya pe rwá cruz. 20 E quiy je aj Israel xecsiquij jawra 
letr com abar xrip wa Jesús xchenkaj tnamet. Jawra letr oxi rwech 
tzojbal xtzibax wa, jun pnhebreo, jun pe griego y jun platín. 21 J-e 
cjefe sacerdote cawra xecbij tzra Pilato: —Ajoj majon nkajo ta 
tzij jala jxatzibaj chrey kxin ok tnamet Israel. Nkajo ttzibaj ajni 
nbij ja: —En rey rxin tnamet Israel. 22 —Nak xentzibaj, xentzibaj 
wcara, xbij Pilato. 23 Je cji soldado tak querpon chic Jesús chwech 

cruz xquecom rtziak, xquejach chquewech, jujun xpona chquewech. 
Y co jun jmajon dson ta, xjun rquemic bnon. 24 Rmal cara j-e 
soldado cawra xecbij: —Me tkarak ta jawra tziak, kabna suert tzrij 

nak kas techcowa chka. Cara xqueban y tzra xbantaj wa cumplir 
jtzibtanak cana ojer chpam rtzojbal Dios jcawra nbij: —Xquejach 
netziak chquewech y cola jun xqueban suert tzrij. Y ncara xqueban 
soldado. 25 Rute Jesús rexbil jun ruchak ecola chenkaj ruquin 
cruz e rexbil e c-e chic ixki, jun María rexkayil Cleofas, y jun chic 
María Magdalena rubi. 26 Jesús xutzet pona rute ruquin rdiscípulo 
jcongan nrajo y cawra xbij tzra rute: —Jala jun ndiscípulo jala noc 
chic awal. 27 Y cawra xbij tzra rdiscípulo: —Nute noc chic ate atet, 
cara xbij. Tak xemloja discípulo xucom ela rute Jesús pruchoch 
junlic. 28 Ja Jesús rutkin chic che cchonak chic njelal samaj rmal je 
bin tzra chnuban y xbij: —Xechkija nuchi. Tak xbij jawra tzij, tzra 
xbantaj wa cumplir jtziban cana chpam rtzojbal Dios. 29 Tzra col 
wa nicaj vinagre, j-e soldado 
xquecom jun esponja, xquexim 
chutzam jun che y xecmuba 
chpam vinagre, cjara xqueya 
pona pruchi Jesús chnutaj. 
30 Tak xtitaja rmal cawra xbij: —
Camic xentzkatsaj njelal samaj 
je y-on chwa rmal Nedta. Cjara 
xukoch rwá y xujach ranm tzra 
Dios y xcoma.

. . . . .
31 Com jara bispr rxin nimkij 

pascua rmal cara j-e aj Israel 
xeccutuj tzra Pilato che nkipa 
ckan jerpon chwech cruz ch-
utz cara nquecoma chanim y 
nquelsax ela. Cara nqueban ch-
utz cara jquecuerpo majon necje 
ta chwech cruz chpam xlanbal 
kij com jawra kij más nim rukij. 
32 Cjara xeekaja je soldado e 
kpoy ckan ach-i jecola prupox 
Jesús. 33 Per tak xquetzu Jesús 
comnak chic, majon xquekip 
ta rkan. 34 Per cola jun soldado 

xumin jun lanza prupox y cola quic xel ta ruquin ya. 35 Jawra je 
xbantaja xentzu ruquin nkanwech y jara ney-on chic rbixic y wutkin 
che ktzitzij, y camic quenbij chic chewa ch-utz cara nenimaj ixix chka. 
36 Cara xbantaja che nbana cumplir rtzojbal Dios jtzibtanak cana 
ojer tzrij ja Cristo jcawra nbij: —Majon rbakil xtkip ta. 37 Y jun chic 
cawra nbij: —J-e nquetzet na rwech acha je xpitza jun chech prupox.

. . . . .
38 Col ca jun acha José rubi, penak chpam tnamet Arimatea, arja 

jun discípulo rxin Jesús, xba ruquin Pilato cutuy recuerpo Jesús. Per 
xe pnalak xba wa com ja nxibej ri chquewech aj Israel. Tak xekaja 
ruquin Pilato xcutuj recuerpo Jesús y xyaa tzra. Y cara xuban xucom 
ela. 39 Xekaja Nicodemo chka, jara je xtzijona ruquin Jesús chaka. Arja 
recmon ta jun quintal mirra reyjun ruquin áloes, y kas qui rexla. 40 Ja 
Nicodemo ruquin José xquecom ela mirra ruquin áloes, xqueya tzrij 
rtziak Jesús y xquebar recuerpo Jesús chpam. Y ncara ccostumbre aj Israel 
tak ncoma jun cuquin. 41 Abar xrip wa Jesús chwech cruz tzra tcon wa 
jle tejcon. Y chka cola jun panteón rxin comnak chpam jara lwar. Jara 
panteón cton oca chpam jun nimlaj abaj y ne ccac, next jun mkun chpam. 
42 Com xchenkaj col wa jara panteón rmal cara xqueya cana recuerpo 
Jesús chpam. Cara xqueban com xyamer nerla hor rxin nimkij pascua.

. . . . .

20  1 Rxin domingo xinaka xba María Magdalena abar mkun wa Jesús, 
kejkum na tak xekaja. Tak xutzet jnimlaj abaj je tzapben ruchi 

panteón jwer y-on pon chwa. 2 Xemloj ta alnak y xba abar col wa Simón 
Pedro ruquin jdiscípulo jcongan njoxa rmal Jesús. Tak xekaja cawra xbij: —
Kajaw Jesús majon chic chpam panteón, xecmar ela y abar le tzra y-on wa. 
3 Pedro ruquin rexbil xeba abar col wa panteón. 4 Concrer xeba che c-e per 
jun más xutaj rukij chwech Pedro rmal cara xekaja nabey mul abar col wa 
panteón. 5 Tak xekaja xcay oca, xutzet xruyon rtziak Jesús co cana per mxoc 
ta chpam panteón. 6 Simón Pedro tren cana per tak xerkaja xoc ela junlic 
chpam panteón, arja xutzet utzlaj tziak rxin comnak chpam panteón xruyon 
co cana. 7 Chka xutzet je tziak jbarben ruplaj jwer co chwa, rebton ri ruyon. 
8 Ejkal xoc chic jun discípulo chpam panteón je xpona nabey mul, tak xutzet 
tziak arja xnimaj che xcastaja Jesús chquecjol cnomki. 9 Com j-e nabey 
mesquier nchobtaja cmal jtzibtanak cana chpam rtzojbal Dios che ncatzina 
ncastaja Cristo chquecjol cnomki. 10 Cjara xemloja discípulo pcuchoch.

. . . . .
11 María pal cana chuchi panteón, remjon okej, chek quenjlal 

xcay oca chpam panteón. 12 Xerutzet e c-e ángel chpam, congan sak 
quetziak, jun tzbula abar xque wa rwá Jesús y jun chic pe rkan. 
13 Cawra xecbij tzra María. —Ixak ¿nak tzra tak ncatoka? —Xecmar 
ela Wajaw y majon wutkin ta abar xbeya wa, cara xbij María. 14 Tak 
xbitaja tzij rmal xuya volt y xutzet Jesús pal chwech per majon 
xrutkij ta chJesús. 15 Jesús cawra xbij tzra: —Ixak ¿nak tzra tak 
ncatoka y nak nacanoj? Xuchob ja María jun tcol tejcon ntzijona 
ruquin y cawra xbij tzra: —Watet xatecmow ela rxin tbij ca chwa 
abar tzra xaya wa y anen quencom ela. 16 Jesús cawra xbij tzra: 

—María. Ja María xba ruquin y cawra xbij tzra: —Raboni. Jawra 
tzij hebreo y nbij Maestro. 17 Jesús cawra xbij tzra: —Me cnachap ta, 
cnasakpij com quemjana quenjtea ruquin Nedta. Per jnaban camic 
jat cuquin wchalal, abij chca chquenjtea ruquin Nedta, y Edta ixix 
chka. Jara Dios wxin anen y ewxin ixix chka. 18 Cjara xba María 
Magdalena y xerbij chca discípulo: —Anen xentzet rwech Kajaw 
Jesús, cara xbij, y xbij njelal je xchola tzra rmal Jesús.

. . . . .
19 Jara kij domingo. Com je discípulo necxibej qui chquewech 

aj Israel rmal ra tak quemlon qui pjay y quetzapin quechi. Tak 
xoca aka xekaja Jesús cuquin, xpea chquecjol y cawra xbij chca: 
—Quiil tecjea ewanm chwech Dios. 20 Tak xbitaja tzij rmal, cjara 
xucut chquewech pruka ruquin prupox. Congan xequicota j-e 
rdiscípulo tak xquetzet che ktzij wa ja Kajaw Jesús cola cuquin. 
21 Jesús xbij chic jmul: —Quiil tecjea ewanm chwech Dios. Nedta 
xenrutak ta wawe chwech ruchlew y cara ca quenban chewa 
ixix chka, quixnutak ela chnebna nsamaj. 22 Tak xbitaja tzij rmal, 
cjara xerxupuj y cawra xbij chca: —Camic teclu ca Espíritu 
Santo. 23 Wnebij tzra jun wnak ncuytaja ril rumac ncuytaj cara, o 
wnebij majon ncuytaj ta majon cara ncuytaj ta.

. . . . .
24 Per co jun chca e cbeljuj apóstol rubi Tomás, yux nbixa tzra, arja 

majon tak xekaja Jesús cuquin jle chic discípulo. 25 Tak xekaja Tomás 
xbixa tzra cmal jle chic: —Xkatzet rwech Kajaw Jesús. Per Tomás 

SAN JUAN 20

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



292

xbij: —Jara majon quennimaj ta che xcastaja. Wxtentzet rpam ruka 
je tkala rmal claws y xtenmin rwánuka chpam y xtencsaj nuka 
prupox abar tkal wa chka, cjara xtennimaj. 26 Jun domingo chic 
quemlon chic qui je discípulo chpam jay, jun ja Tomás. Tzpala chijay 
per chek quenjlal xekaja Jesús, xpea chquecjol y cawra xbij: —Quiil 
tecjea ewanm chwech Dios. 27 Cjara xbij tzra Tomás: —Tetzta mpa 
pnuka y temna rwáaka abar tkal wa. Chka temna aka pnupox. 

Atet majon xnanimaj ta che xencastaja per camic teyke ca acux 
wquin. 28 —Atet at Wajaw, atet at neDios, cara xbij Tomás. 29 Jesús 
xbij: —Tomás, atet cnatzet camic rmal cara cnanimaj, per más na 
nim quekij jmajon nwech quetzton ta y xeykea quecux wquin.

. . . . .
30 Jesús quiy je milagro xuban chquewech rdiscípulo je 

xkalsbej ri per jara majon xentzibaj ta chpam jawra libro. 31 Per 
jxentzibaj chpam jawra libro ch-utz cara nenimaj ja Jesús che 
arja Cristo, Rlecwal Dios, y tak nenimaj nyataja chewa utzlaj 
caslemal je rxin junlic, com jara nyataja chka tak xjun kabnon 
ruquin.

. . . . .

21  1 Tak xbantaja njelal jawra cjara xucut chic ri Jesús 
chquewech rdiscípulo tak ecola chuchi mar Tiberias, 

y cawra xuban. 2 Ecol ca jle rdiscípulo quemlon qui y 
j-ewra: Simón Pedro, Tomás yux nbixa tzra, Natanael aj Caná 
jcola precwent Galilea, je rcajol Zebedeo, y eco chna e c-e 
rdiscípulo. 3 Simón Pedro cawra xbij chca: —Anen quenba pe 
chpoj chu. —Nokba ajoj chawij chka. Cara xqueban xeba, 
xeoc ela chpam lanch per jara aka majon chu xquechap. 
4 Tak xpeta rsakric pala Jesús chiya abar ecol wa rdiscípulo. 
Per j-e majon cutkin ta che Jesús pal tzra. 5 Jesús cawra xbij 
chca: —Wlecwal ¿me co ta chu echpon che nquekataj? —
Majon achnak xkachap, cara xecbij. 6 —Camic pnewejquenka 
tchakij wa ecam, ecola chu nqueechap. Cara xqueban y e 
quiy chu xequechap, y nmesquier chic nel ta cmal pya. 7 Tzra 
col wa jdiscípulo jcongan njoxa rmal Jesús. Arja xbij tzra 
Pedro: —Jala Kajaw Jesús. Ja Simón Pedro tak xcaxaj chcara 
xcosla ta rtziak y xel ta alnak pya. 8 Per jle chic discípulo 
planch xexle pwa, ccherren pa cam, enojnak chu chpam. 
Xjun cient metro quey-on cana chiya. 9 Tak xekaj ta chiya 
xquetzet rchak kak s-on chic jun chu pe rwá y cola jle 
xquelway chka. 10 Jesús cawra xbij: —Queecma ta jle chu je 
cja xeechpa ta. 11 Cjara xba Simón Pedro, xoca chpam lanch, 
xerelsaj ta cam pya, enojnak nmak tak chu chpam y ecola 
jun cient ruquin cincuentitres chu chpam. E congan e quiy 

chu per majon xraktaj ta quecam. 12 Jesús cawra xbij chca. 
—Quixjo quixwaa. Conjelal discípulo necxibej qui neccaxaj 
tzra: —¿At achnak wnak ca atet? Cutkin ca chja Kajaw Jesús. 
13 Xpeta Jesús tzra, xucom jun xquelway, xuya chca, y cara 
xuban chca chu chka. 14 Cawra ca xuban Jesús tak xcastaja 
chquecjol cnomki, rox mul jawra tak xucut ri chquewech 
rdiscípulo.

. . . . .
15 Tak xecchoja w-im cmal xcaxaxa tzra Simón Pedro rmal 

Jesús: —Simón, at rlecwal Jonás ¿le ktzitzij cnawajo congan 
que chquewech nicaj chic awexbil? —Cara Wajaw, atet awutkin 
chcatnwajo, cara xbij Pedro. —Queatzku ca je chtak carnel 
je ykul quecux wquin. 16 Cjara Jesús xcaxaj chic tzra: —
Simón, rlecwal Jonás ¿le cnawajo? —Cara Wajaw, atet awutkin 
chcatnwajo, xbij chic jmul Pedro. —Queayukuj ca ncarnel. 
17 Xcaxax chic jmul tzra Pedro, jawra rox mul: —Simón, at rlecwal 
Jonás ¿le cnawajo? Ja Pedro xumaj bis rmal je xcaxaxa oxmul 
tzra wcongan nrajo Jesús. —Wajaw, atet majon nak mquita 
awutkin, awutkin chcatnwajo, xbij Pedro. —Queatzku ca 
ncarnel. 18 Cawra xbij chic jmul tzra: —Ne ktzitzij wa je xtenbij 
chawa camic ra, tak cat cjol xacsaj tak atziak, xatba abar tzra 
co wa agan che ncatba wa per tak xtcaterjixa nxima aka, 
ncatecmar ela y ncatcaxa abar majon wa agan. 19 Tak cara xbij 
jara xcutbej nak xtbana tzra Pedro tak xtcamsasa, jara xcutbej 
chrecmic Pedro ncatzina che nyabexa rukij Dios. Cjara Jesús 
xbij chic tzra Pedro: —Jo, cnawexbilaj ela. 20 Ja Pedro xcay cana 
tzrij, xutzet trena jun discípulo chquij, jara jcongan njoxa rmal 
Jesús. Jara mism discípulo jxuya rwá chwech rucux Jesús tak 
xqueban quisbal w-im ruquin tak xcaxaj tzra Jesús: —Wajaw 
¿nak nejchowa awxin pqueka je nquetzelana awxin? 21 Ja Pedro 
tak xutzet che tren ela jara discípulo chquij cawra xbij tzra Jesús: 

—Wajaw, jala jun kexbil ¿nak xtebana tzra? 22 —Wcola ngan cas 
na quenruwla tak xtquenmloj pchic jmul per jawra majon aka 
tzra, xerwara quenbij chawa, cnawexbilaj, cara xbixa tzra Pedro 
rmal Jesús. 23 Jara tzij je xbij Jesús xba rtzojxic chquecjol kchalal 
per xquequex rbixic: —Majon ncom ta discípulo, cara xecbij. 
Per mcara ta xbij Jesús com arja xbij: —Wcola ngan cas na 
quenruwla tak xtquenmloj pchic wjic per jawra majon aka tzra. 
24 Jara mism discípulo ntajina nkalsaj njelal jawra xbantaja. Ja 
tzibyona njelal jcola chpam jawra libro y kutkin che ktzitzij nbij. 
25 Per ja Jesús co na je achnak xuban wawe chwech ruchlew. 
Njelal jxuban Jesús wexte ntzibaxa chpam je libro jara je libro 
mesquier nuban rwech ruchlew. Amén. 

SAN JUAN 21

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



296

. . . . .

1  1 Teófilo, jnabey libro jxentak ela awquin xentzibaj chpam 
njelal samaj jxuban Jesús y xentzibaj chpam chka njelal 

jxucut chquewech wnak. 2 Xentzibaj abar xumaj twa rsamaj y 
abar xerecsa wa tak xojtea chcaj. Tak quemjana tojtea chcaj 
xerucha je rapóstol y xuchob chquewech nak xtqueban cana tak 
xtba. Njelal jxuchol cana, Espíritu Santo xbina tzra. 3 Tak xcoma y 
xcastaja cjara xucut ri chquewech je rapóstol. Cawnak kij xecje 
na chwech ruchlew y quiylaj mul xucut ri chquewech y quiy je 
achnak xuban chquewech ch-utz cara necnimaj che ne ktzitzij 
wa castanak chic. Chka xtzijona cuquin y xuchob chquewech 
nak rbanic rgobierno Dios. 4 Tak co na chquecjol rapóstol cawra 
xbij chca: —Me quixel tna chpam tnamet Jerusalén. Nedta rtzujun 
chnutak pna Espíritu Santo ewquin ajni nbin cana chewa, jara ca 
teybej chpam jawra tnamet Jerusalén. 5 Juan Bautista, ya xucsaj 
tak xeruban bautizar je wnak per ixix xyamer nerla kij tak 
xtquixbana bautizar rmal Espíritu Santo.

. . . . .
6 J-e apóstol quemlon qui ruquin Jesús y cawra xecbij tzra: —Kajaw 

¿ljawra tiemp nacsaj chic jmul gobierno pkaka ajoj ja ok tnamet 
Israel? cara xeccaxaj tzra. 7 —Ixix me tyataja chewa chnewutkij nak 
kij xtbantaja. Ja Ttixel ojtakyona y xruyon ja cola ruka tzra nak kij 
xtchumij. 8 Per tak xtkaj ta Espíritu Santo ewquin, tzra cara nyataj wa 
chewa rpoder Dios. Tak xtyataja chewa cjara nquixba y nemaj rbixic chca 
wnak njelal achnak etzton y ewcaxan jxenban chewech. Nemaj ela rbixic 

chpam tnamet Jerusalén y nquixba che rbixic chpam njelal tnamet jcola 
precwent Judea, y nquixba chpam departamento Samaria chka. Cjara 
nquixba che rbixic che cnat nkaj chwech ruchlew. 9 Tak xecchoja jawra 
tzij rmal xojtea chcaj y xwiwax ela chquewech rmal jle sutz y majon 
xquetzu xta. 10 Tak quemjon na rtzetic chcaj xewanker ta e c-e ach-i, sak 
quetziak quecsan. 11 J-e ach-i cawra xecbij chca apóstol: —Ach-i ix aj 
Galilea ¿nak tzra tak nquixcaya chcaj? Jesús xojtea chewech chcaj per 
nemloj pe chna jmul. Ajni xetzet tak xojtea chcaj cara nuban tak xtemloj 
pchic jmul.

. . . . .
12 Cjara j-e apóstol xeel ta pe rwá jyu Olivo rubi y xemloja 

pJerusalén. Je jyu Olivo xjun c-e kilómetro recjol ruquin Jerusalén. 
13 Tak xeekaja pJerusalén xeba pjay abar eco wa y xejtea prucab 
piso. Y cawra quebi j-e apóstol: Pedro, Jacobo, Juan, Andrés, Felipe, 
Tomás, Bartolomé, Mateo, Jacobo rlecwal Alfeo, Simón jun acha jcola 
chquecjol jun partido rbin-an Zelote, ruquin Judas rchalal Jacobo. 
14 J-e xjun quebnon tzan rbanic oración e quexbil jle ixki. Cola María 
rute Jesús y ecola je rchalal Jesús chka. 15 Jara tiemp xpea Pedro 
chquewech jle chic kchalal je cniman chic Jesús. Che conjelal quebnon 
jun cient ruquin juwnak. Pedro cawra xbij chca: 16 —Wchalal, ne 
ktzitzij wa che nbantaj na cumplir rtzojbal Dios ajni tziban ta tzrij 
Judas rmal David je xbixa tzra rmal Espíritu Santo nak xtuban Judas, y 
xbantaj na cumplir, xujach Jesús pqueka wnak y xquecsaj pcars. 17 Com 
Judas xyataja tzra che noca apóstol y kexbil chpam nimlaj samaj rxin 
Dios jkamjon rij. 18 Per jxuban ja xulok jun ulew tzra pak je xtojbexa 
rukij rmal rtzilal jxuban. Tak xloktaja rmal xerquiekbej ta ri y ne rwá 
xkasaj chwech abaj y xel ta njelal rexculo. 19 Je wnak jecola chpam 
tnamet Jerusalén tak xcutkij nak xuban Judas xeccanoj rubi jara lwar 
jxulok, Acéldama rubi xqueya. Pe ctzojbal j-e Acéldama nbij tzij lwar 
rxin quic. 20 Com chpam rtzojbal Dios tzibtanak cana chpam liwr rxin 
salmos jcawra nbij: —Ruyon ruchoch necje cana y next jun wnak 
necjea chpam. Y jun chic cawra nbij: —Je rsamaj jun chwa necsowa. 
Cara tzibtanak cana. 21 Y camic ecola je wnak chkacjol jnecola 
kuquin tak xkamaj ta ksamaj. Tak xecjea Kjawal Jesús kuquin ecola 
j-e chka. 22 Tak xbana bautizar Jesús rmal Juan Bautista ecola j-e tzra, 
y tak xojtea Jesús chcaj ecola j-e kuquin chka. Rmal cara camic 
ncatzina nekcanoj jun chquecjol che noca apóstol y nela che rbixic nak 
rbanic castajic rxin Jesús. Cara xbij Pedro. 23 Xequecha ca e c-e ach-i, 
jun José Barsabás rubi, Justo nbixa tzra chka, y jun chic Matías rubi. 
24 Cjara xquemaj rbanic oración y cawra xecbij: —Kjawal, atet awutkin 
njelal achnak jcola ptak kanm. Atet ta xtcatectuwa chkawech nak jun 
chca e c-e ach-i j-ewra ach-on 25 je xtoca awapóstol precxel Judas. Com 
ja Judas xuya cana rsamaj rmal rtzilal jxuban y xba chpam lwar abar 
yatanak wa tzrij che nba wa. Cara oración xqueban. 26 Cjara xquemaj 
rbanic suert che rchaic jun chic apóstol. Tak xecchoja cmal, tzrij Matías 
xkaj wa y njara hor Matías xoca quexbil e juljuj apóstol.

. . . . .

2  1 Tak xerla nimkij rbin-an Pentecostés conjelal rdiscípulo 
Jesús xjun quebnon y xjun quemlon wa qui. 2 Chek quenjlal 

xeccaxaj jun achnak ajni rukul jun nimlaj kek tak xkaj ta, y 
jawra xeccaxaj conjelal wnak jetzbula pjay. 3 Cjara xwankera 
chquewech ajni ruxak kak y xuquiek ri chquij che jujnel. 4 Cjara 
xnoja Espíritu Santo ptak canm conjelal y xquemaj tzij chpam jle 
chic tzojbal ajni xyataja chca che jujnel rmal Espíritu Santo. 5 Jara 
tiemp ecola aj Israel jepenak chpam njelal nación, quemlon qui 
pJerusalén y congan quey-on rukij creligión. 6 Tak xeccaxaj je 
xbantaja xquemol je qui y congan xsacha cnaoj com pe ctzojbal 
j-e nquetzijon wa je rdiscípulo Jesús, y ncara xeccaxaj che jujnel. 
7 Congan xel ta quecux y cawra xecbij chbil tak qui: —¿Nak tzra 
cala? ¿Me aj Galilea tcala je wnak je nquetzijona? 8 ¿Nak tzra 
cara tak nquetzijona ptak je ktzojbal? 9 Com ecola jle chka e 
aj Partia, jle chic e aj Media, ecola epenak chpam tnamet Elam, 
ecola e aj Mesopotamia, ecola e aj Judea, ecola e aj Capadocia, 
ecola epenak Ponto, ecola epenak Asia. 10 Ecola epenak Frigia, 
ecola epenak Panfilia, ecola epenak chpam Egipto, ecola epenak 
ptak lwar jcola precwent Africa jcola chenkaj Cirene. Ecola e 
aj Roma, jle chca wawe chpam Israel elexnak wa y jle cniman 
kreligión ja ok aj Israel. 11 Ecola chka e aj Creta y jle chic e aj 
Arabia, per konjelal nekcaxaj nimlaj samaj rxin Dios jquemjon 
rchobic chkawech ptak ktzojbal che kjujnel. 12 Conjelal congan 
xel ta quecux tak xeccaxaj y xsacha cnaoj com j-e mesquier 
nchobtaja cmal nak rbanic je xbantaja, y cawra xecbij chbil tak 
qui: —¿Nak rbanic ca wa je xbantaja? 13 Per ecola nicaj xjic 
nqueyokona y cawra necbij: —J-e la wnak xe e kabrela.

. . . . .
14 Ja Pedro cola chquecjol e juljuj apóstol, xumaj tzij cuquin 

wnak y cawra xbij chca: —Ach-i ix aj Israel, ixix chka ixconjelal 
jixcola chpam tnamet Jerusalén, tewcaxaj jawra je xtenbij chewa y 
techbo rij rwech. 15 Ajoj majon ok kabrela ta ajni nebij chka com 
camic ca a las nueve rxin xinaka. 16 Jxetzet camic jara bitanak 
cana rmal profeta Joel jcawra nbij: 17 —Pe rquisbal kij quentak ela 
Espíritu Santo cuquin wnak chka bechnak cbanic. Je ewlecwal 

che al-i ruquin je xtni nqueya na rbixic jquenkalsaj chquewech, y 
chka je ewlecwal je cjola quenya na chca che nquetzet je achnak 
jquemjana tbantaja. Y chca je rija jecola ewquin cola je achic 
nquechcaj na jquemjana tbantaja. 18 Jara tiemp chka quentak ela 
Espíritu Santo cuquin ajsmajma wxin che ach-i y che ixki, y j-e 
nqueya na rbixic nak xtenkalsaj chquewech. 19 Y cola je achnak 
quenwankersaj chwech caj per nexte wjic quetzton ta je wnak, y 
chka chwech ruchlew cola je rital quenya ajni tzra quic, ajni 
tzra kak, y ajni tzra seb. 20 Chka majon chic ncay xta kij y noca 
ic ajni quic. Njelal jawra nbantaj na cumplir tak quemjana terla 
nimlaj kij rxin juicio. 21 Conjelal je wnak jneccutuj ctoic tzra Dios 
j-e cara nquetotaja. Cara rbin cana Dios ajni tzibtanak cana chpam 
rtzojbal rmal profeta Joel. 22 Cawra xbij chic Pedro chca: —Ach-i ix aj 
Israel, tewcaxaj je xtenbij chic chewa. Ja Dios arja xuya tzra Jesús 
je aj Nazaret che xuban jun nimlaj samaj checjol, y ixix ewutkin jle 
nmak tak milagro xuban chewech. Tzra ca nkatzet wa che Jesús 
jara utzlaj acha y najnila utz ntzeta rmal Dios. 23 Per Dios xuya 
cas chewa che xecamsaj ela Jesús com xejach pqueka wnak jmajon 
cutkin ta rtzojbal Dios, y j-era wnak xquerip chwech cruz. Dios rutkin 
chic ojer che Jesús njach na pqueka jnetzelana rxin com ja rchumin 
ta ojer chcara nbana tzra. 24 Per Dios xet-owa rxin chpam cmic y 
xuya tzra che xcastaja, com je cmic mxecwin ta tzrij Jesús xuchap ta 
junlic. 25 Majon xecwin ta com rey David cawra rtziban cana ojer tzrij 
Jesús: —Anen wutkin che Wajaw Dios nco wa wquin, pe wejquenka 
co wa y quenruto ch-utz cara majon quenxibej ta wi. 26 Rmal cara 
congan nquicota wanm y quenya rbixic quicotemal jcola wquin. 
Tak xtencoma wutkin chco na ncaslemal y congan utzil quenwil na. 
27 Com atet majon quenaya cta junlic chquecjol cnomki. Jrecuerpo 
Santlaj Awlecwal wutkin chmajon naya ta cas che nkoya. 28 Atet 
achbon chenwech nak rbeyal utzlaj caslemal. Tak xtnecjea awquin 
junlic jara congan nnoja quicotemal pwanm. Cara rtziban cana ojer 
rey David. 29 Ixix wchalal je ix aj Israel, kutkin bien che xcoma rey 
David jkawma y xmuka, rpanteón camic cco na kuquin. 30 Per David 
arja jun profeta rxin Dios y rutkin nak tzujun tzra rmal Dios chpam 
jun juramento jcawra nbij: —David, jawra quentzujuj chawa. Cola 
jun chca awiy amam jquemjana talexa jara quencsaj rey jnecje cana 
pnacxel. Jawra ca rtzujun cana Dios tzra David. 31 David xtzibaj cana 
tzrij Cristo tak quemjana tpeta wawe chwech ruchlew, xbij cana 

che ncastaj na y xbij che majon nya cta junlic chquecjol cnomki y 
chka majon nkoy ta recuerpo. 32 Dios xuya tzra Jesús che xcastaja y 
jara kutkin konjelal, y kamjon rbixic. 33 Cjara xojtea chcaj rmal Dios 
y xyaa tzra rmal Ttixel che xutak ta Espíritu Santo wawe chwech 
ruchlew ajni tzujun ta tzra ojer. Ixix camic, jemjon rtzetic y je emjon 
rcaxic jara Espíritu Santo nebnowa. 34 Per mja ta David xojtea chcaj 
per David cawra xbij cana: —Ja Kajaw Dios cawra xbij tzra Wajaw: —
Catetzbea pwejquenka com atet congan nim akij. 35 Wawe catecje 
wa y quenuya na pnaka nak nquetzelana awxin, y atet ncatechcowa 
cxin. Cara rbin cana David. 36 Rmal cara tak quenbij chewa, Jesús 
xripa chwech cruz com ixix xixcutuna cmic tzrij. Per jara Jesús xyaa 
tzra rmal Dios che xoca Cristo y xoca Rjawal njelal achnak. Twutkij 
ca bien jxenbij chewa y tcutkij bien chka conjelal e aj Israel. Cara 
xbij Pedro. 37 Conjelal wnak tak xeccaxaj je xbixa chca rmal Pedro 
congan junwa xquena, kas xukut ri canm y cawra xecbij: —Ixix ix 
kwinak aj Israel ¿nak nkaban cara camic? cara xeccaxaj tzra Pedro 
y chca nicaj chic apóstol. 38 Pedro cawra xbij chca: —Tecxa enaoj y 
tey-a cana rtzilal. Y nquixbana bautizar chixjujnel prubi Jesucristo 
ch-utz cara ncuytaja ewil emac. Wcara neban nkaj ta Espíritu Santo 
ewquin je nsipaj Dios. 39 Jara Espíritu Santo je rtzujun cana Dios 
ojer y ja Espíritu ntzujux chewa y chca ewlecwal, y ntzujux chca 
chka conjelal wnak jecola chpam cnat tak tnamet. Ja Espíritu Santo 
nkaj ta cuquin conjelal wnak je nquesiquisa rmal Dios. 40 Jawra tzij 
xbij chic Pedro y xuya nicaj paxbanem chca wnak cawrara: —Tey-a 
cana rtzilal je nqueban je wnak chpam jawra tiemp y quixtotaj ca 
pruka Dios. 41 Je wnak j-utz xeccaxaj je xbij Pedro j-e cara xebana 
bautizar. Jara kij ecola la e oxi mil che conjelal jxeoca kchalal. 
42 J-e congan xectijoj qui tzrij rtzojbal Dios je ncuta chquewech 
cmal je apóstol y xjun quebnon che conjelal che rtijic xquelway y che 
necnatbej Jesús, y congan oración nqueban.

. . . . .
43 Conjelal wnak congan xecxibej qui com j-e apóstol xyataja chca 

chcongan milagro xqueban. 44 Conjelal jxenimana Jesucristo xjun 
xuban cnaoj y njelal cmibil jcola cuquin xjun xquechob tzrij. 45 J-e 
neccayij cmibil y nqueya rjel chca kchalal jcongan ncatzina chca. 
46 Kij kij nequemlo qui chpam nimlaj rtemplo Dios y xjun quebnon 
conjelal. Y nquemol qui ptak jay y xjun nqueban nquewaa y congan 

nquequicota, y njelal quecux ruquin njelal canm necmeltioxij tzra 
Dios. 47 Congan nqueya rukij Dios y wen nquetzeta cmal wnak. Ja 
Kjawal Dios xuya chca kij kij che ecola je wnak nquewil totanem 
rxin Dios y je iglesia xba pnim.

. . . . .

3  1 Xqueban jmul Pedro ruquin Juan xeba chpam nimlaj 
rtemplo Dios a las tres rxin tkakij, jara hor rxin oración. 2 Y 

njelal kij necjea tzra jun acha sic rkan, y prelxic ocnak pwa sic. 
Cmon ela ja sic y y-on chuchi jun chijay rxin templo, rubi jara 
chijay La Hermosa. Tzra nya cwa jara sic ch-utz cara ncutuj 
pak chca wnak je nqueoca chpam templo. 3 Tak xerutzet Pedro 
ruquin Juan je nqueoca chpam templo xcutuj pak chca. 4 Y j-e 
xera xquetzu chit sic y Pedro cawra xbij tzra: —Koatzta ta. 
5 Ja chit sic xuya rexquin tzrij je xbixa tzra y xuchob chcola jun 
achnak nsipasa tzra. 6 Per ja Pedro cawra xbij chic tzra: —Anen 
majon pak wquin per y-on chwa rmal Dios che anen quencwina 
catnchumsaj. Camic quenbij chawa, prubi Jesucristo je aj Nazaret 
catyictaja y catbina. 7 Cjara Pedro xuchap kaja ruka rxin 
rejquenka y xusic acha, y jara hor xchumtaja rkan sic. 8 Y ja sic 
congan xuquiek ri chcaj, xpea y xumaj binem. Xerexbilaj ela 
Pedro ruquin Juan y xeoca chpam templo, congan nuquiek ri y 
congan nuya rukij Dios. 9 Conjelal wnak xquetzet che necwin chic 
nbina y xquetzet chka remjon ryaic rukij Dios. 10 Congan xsacha 
cnaoj rmal y nxel ta ckawech tak xquetzet milagro je xbantaja. 
Cara xqueban com cutkin rwech acha sic jnetzbea chuchi templo 
abar co wa ruchi jun chijay La Hermosa rubi, abar ncutuj wa 
pak.

. . . . .
11 Jara acha majon nrajo ta nqueruya cana Pedro ruquin Juan. 

J-e ecola chpam nimlaj templo, tzra eco wa abar co wa jun nimlaj 
rkan jay rbin-an rxin Salomón. J-e wnak mesquier nchobtaja cmal je 
xbantaja y conjelal xeba alnak abar eco wa Pedro. 12 Pedro tak xerutzet 
wnak cawra xbij chca: —Ach-i ix aj Israel ¿nak tzra tak mesquier 
nchobtaja ewmal je xbantaja? ¿Nak tzra tak xera noketzu? ¿La ajoj 
xokchumsana jawra acha nechob ixix? Jawra acha necwin chic nbina 
me rmal ta kchuka ajoj, chka me xchumtaj ta rmal ta che ok utzlaj 

HECHOS 2 ,  3

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



303

tak wnak ta ajoj. 13 Je Dios rxin Abraham, rxin Isaac, chka rxin Jacob, 
Dios cxin e ktit kawma, arja xkalsaj che Jesucristo je Rlecwal congan 
nim rukij. Per ixix xejach Jesús pqueka e ktoy tak tzij. Pilato xrajo 
ta xsakpij ela per ixix majon xewajo ta. 14 Jesús arja ch-on rmal Dios, 

arja majon ril rumac, per ixix majon xewajo ta che nsakpix ela, y xjun 
acha comsanel xecutuj che nsakpix ela. 15 Xecamsaj ca Jesús je nyowa 
utzlaj caslemal rxin Dios, per Dios xuya tzra che xcastaja chquecjol 
cnomki. Jara xkatzet ruquin kkawech y jara ca kamjon rbixic camic. 
16 Camic emjon rtzetic acha je xchumtaja y ixix ewutkin rwech, y prubi 
Jesucristo xchumtaj wa. Ja Dios xchumsana rxin y com ajoj cola yukbal 
kacux ruquin Jesucristo y ja Jesús yoyona chka chcola yukbal kacux 
ruquin, y rmal yukbal kacux jcola ruquin tak xchumtaja jawra acha, 
majon chic achnak ntiona tzra y chewech ixix xchumtaj wa. 17 Ixix je 
ix nwinak, tak xecutuj recmic Jesús wutkin che ixix majon ewutkin 
ta nak emjon rbanic, y cara chca e ktoy tak tzij chka jecola checjol. 
18 Per jxeban ixix chumin pchic rmal Dios y cara xbantaja ajni rbin cana 
chpam rtzojbal. Com conjelal profeta rxin Dios ctziban cana ojer che 
Cristo nutaj na pen. 19 Rmal cara quenbij chewa, tecxa enaoj y tey-
a cana itzel tak achnak chpam ecaslemal. Quixemloj ta ruquin Dios 
ch-utz cara nchuptaja ewil emac. Cara tca neban ch-utz cara newla 
pjun kij chnecjea Kjawal Dios checjol y congan nquixquicot na rmal. 
20 Cara ta neban ch-utz cara Dios xtutak pchic jmul Jesús je Cristo 
je Toonel jbitanak cana chewa che npet na. 21 Ja Jesús necje na tzra 
chcaj camic per nerla na jun kij tak xtpet chic jmul erchumsay njelal 
jyojtanak wawe chwech ruchlew ajni bin cana cmal santlaj tak profeta 
ojer chpam rtzojbal Dios. 22 Ajni rbin cana Moisés ojer chca ktit kawma 
jcawra nbij: —Kjawal Dios nutak tna jun profeta ewquin ajni xuban 
chwa anen tak xenrutak ta. Jara profeta aj Israel y tey-a ewexquin 
tzrij nak xtbij chewa. 23 Nak je wnak majon cgan neccaxaj je nbij jara 
profeta j-e cara wnak cola jun nimlaj juicio npeta chquij y nquelsas 
ela chpam rtnamet Dios. Cara rbin cana Moisés. 24 Chka cawra xbij 
chic Pedro: —Conjelal profeta rxin Dios cbin cana ojer nak xtbantaja 
chpam jawra kij jokco wa camic, xmajtaj ta rbixic rmal profeta Samuel 
y junam cbin cana jle chic profeta chka. 25 Ixix ix quiy quemam cana 
je profeta rxin Dios, ewxin ixix chka utzil je rtzujun cana Dios ojer. Tak 
xtzujuj cana cola jun chuminem xuban cuquin e ktit kawma y cawra 
xbij cana tzra Abraham: —Njelal tnamet jcola chwech ruchlew nyataj 
na utzil rxin Dios chca per rmal ajatzul jquemjana talexa tak cara 
nbana chca. Cara xbij ja Dios. 26 Ja Dios xutak ta Jesús je Rlecwal y 
ewquin ixix ix aj Israel xutak twa nabey. Cara xuban com arja nrajo 
nuya utzil chewa ch-utz cara chixjujnel neya cana itzel tak achnak 
jcola chpam ecaslemal. Cara xbij Pedro.

. . . . .

4  1 Pedro ruquin Juan quemjon tzij cuquin wnak tak xeepona jle 
sacerdote cuquin, quexbil cjefe e chjalbey templo y chka ebnak 

je saduceo. 2 Congan penak cyiwal chquij Pedro ruquin Juan rmal 
tak quemjon ctojxic wnak, y cawra tijonem quemjon ryaic: —Com 
xcastaja Jesús rmal cara nquecastaj na je cnomki chka. 3 Cjara 
xechap ela Pedro ruquin Juan y xecaxa pcars. Y que rcab kij xkata 
tzij chquij com xtkakij chic xeoca pcars. 4 Per je wnak jxeccaxaj 
rtzojbal Dios e quiy chca xeykea quecux ruquin Jesús. Ecola la e 
j-o mil quebnon che conjelal, y xqueyon ach-i. 5 Jpe rcab kij je ktoy 
tak tzij cxin aj Israel xquemol qui pJerusalén e quexbil je principal-
i rxin tnamet, chka e quexbil je maestro je nquetijona cxin wnak 
tzra rley Dios. 6 Cola chka Anás jnimlaj sacerdote y chka ecola 
Caifás, Juan, Alejandro y conjelal je rchalal nimlaj sacerdote. 7 Cjara 
xquetak rcamric Pedro ruquin Juan, y tak ecol chic chquewech 
cawra xecbij chca: —¿Nak tzra tak xixcwina xechumsaj acha? ¿Nak 
xbina chewa tak xechumsaj? 8 Ja Pedro xnoja Espíritu Santo pranm, 
cawra xbij chca: —Ixix je ix ktoy tak tzij, ixix je ix principal-i rxin 
ketnamet Israel, 9 camic emjon rcaxic chka nak rbanic utzil jxuwil 
acha jsic nabey. Newajo newutkij nak xuban tak xchumtaja. 10 Utz 
cara twutkij ca, y chka tcutkij ca conjelal aj Israel, prubi Jesucristo 
aj Nazaret xchumtaj wa y rmal Jesucristo tak pala chewech camic. 
Ixix xixcutuna che nripa Jesucristo chwech cruz per Dios xuya 
tzra che xcastaja chquecjol cnomki. 11 Ja Jesús ajni jun abaj nim 
rukij com jara abaj nechpowa resquina-il jay, per ixix itzel xetzet 
y camic jara abaj más na nim rukij. 12 Xruyon ruquin Jesús nkawil 
wa totanem rxin Dios y majon chic jun retkon ta Dios wawe chwech 
ruchlew jnet-owa kxin. Cara xbij Pedro. 13 J-e e ktoy tak tzij tak 
xquetzet chmajon necxibej ta qui Pedro ruquin Juan y xquetzu 
chka che j-e majon estudio quebnon ta y xe chtak sencillo wnak 
cbanic, rmal cara xel ta quecux chquij y xchobtaja cmal che j-e 
xecjea ruquin Jesús. 14 Y nquetzet chka che chumtanak chic acha 
sic y pala pquexquin Pedro ruquin Juan, rmal cara majon achnak 
nquecchapbej. 15 Cjara xequelsaj ela chpam jay abar quemlon wa 
qui y xeque cana queyon j-e ch-utz cara nquechob kaja queyon 
nak nqueban chca. 16 ¿Nak nkaban chca j-e la ach-i? Com conjelal 
wnak jecola pJerusalén kalaj chic chquewech chcola jun nimlaj 

milagro xqueban y ajoj mesquier nkocwina nekwiwaj. 17 Je nkaban 
camic, nquekxibej ela y cawra nekbij chca: —Majon nenataj xta rubi 
Jesús chquewech wnak, per we xtenataj jara netaj na pen y lowlo 
nkaban chewa. Cara kbij chca ch-utz cara majon nba ta pnim rbixic 
jmilagro je xqueban. 18 Cjara xecsiquij chic jmul y cawra xecbij 
chca: —Mtenataj xta rubi Jesús chquewech wnak y me tqueetijoj xta 
tzrij nak rbanic Jesús. 19 Per Pedro ruquin Juan cawra xecbij chca: 

—Kas techbo na ejkal nak nebij. ¿Lrubey cara nechob ixix jmajon 
neknimaj xta Dios y xe ixix nquixknimaj? 20 Ajoj majon nkaya cta 
rbixic jkatzton y je kcaxan, cara xecbij chca. 21 J-e ca e ktoy tak tzij 
xecbij chca che nquetaj pen y lowlo pqueka we xtquemaj chic rbixic 
rubi Jesús. Tak xbitaja tzij cmal cjara xesakpix ela. Mesquier xecwin 

ta xqueban lowlo chca com conjelal wnak congan nqueya rukij Dios 
rmal milagro je xbantaja. 22 Cara xqueban wnak com ja acha je xbana 
milagro tzra, arja más chic cuarenta rjuna.

. . . . .
23 Tak xesakpix ela Pedro ruquin Juan xeba cuquin quexbil. Tak 

xeekaja xquemaj rcholic chquewech njelal je xbixa chca cmal je 
cjefe sacerdote ruquin je principal-i rxin tnamet. 24 Tak xcaxtaja 
cmal quexbil xquemaj ca rbanic oración y cawra xecbij: —Kajaw, atet 
jcola pnaka njelal jxawankersaj ajni tzra caj ruquin ruchlew, chka 
nimlaj mar, y njelal achnak jcola wawe atet ca atwankersyona 
y pnaka ca col wa. 25 Cawra ca xabij cana ojer chpam atzojbal 
jtziban cana rmal David je ajsmajma awxin jcawra nbij: —Je wnak 
jme aj Israel ta ¿nak tzra xchoj ncajo? Y j-e aj Israel ¿nak tzra tak 
xitzel tak naoj nquechob jmajon rcatzil? 26 Je reyes y je e ktoy 
tak tzij rxin rwech ruchlew nquemol je qui che nquechojina wquin 
y chka ruquin Cristo jnech-on. Cara abin cana. 27 Y cara xbantaja 
ajni abin cana. Com cara xqueban Herodes ruquin Poncio Pilato, 
arj-e xjun xqueban wawe pJerusalén che rcamsic Jesús jSantlaj 
Awlecwal jxacha che noca Toonel kxin ajoj ja ok wnak, y chka xjun 
xqueban cuquin je wnak jme aj Israel ta y je aj Israel. 28 Njelal je 
xqueban nachumin pwa ojer che nbantaj na. 29 Kajaw Dios, camic 
natzet chcongan cyiwal chka, per ajoj ok ajsmajela awxin nekcutuj 
chawa che naya kchuka ch-utz cara majon nekxibej ta ki che 
nkaya rbixic atzojbal. 30 Atet tca xtcatchumsana cxin je yuw-i y 
xtaban ta nmak tak milagro prubi Jesús jSantlaj Awlecwal. Cara 
oración xqueban. 31 Tak xecchoja oración cmal congan xusil ri lwar 
abar tzra quemlon wa qui, xnoja Espíritu Santo ptak canm che 
conjelal y xquemaj rbixic rtzojbal Dios per majon xben riil chca.

. . . . .
32 Conjelal je cniman chic Jesús xjun quebnon y xjun naoj 

quecsan y njelal cmibil xjun quebnon tzra, next jun xtbij ta tzrij 
rmibil: —Wxin wanen, xnuyon tzrij. 33 J-e apóstol njelal kij nqueya 
rbixic njelal jquetzton tzrij tak xcastaja Jesús, y congan rpoder 
Dios cola cuquin y cola utzil rxin Dios pquewá conjelal. 34 Next 
jun cola chquecjol co ta rnecesidad com je kchalal wcola je 
culew o cuchoch neccayij cana y nquecom ela rjel, 35 y nquejach 

pqueka apóstol, y j-e apóstol nquejach pqueka jcola cnecesidad. 
36 Cara ca xuban jun kchalal José rubi, riy rumam cana Leví, 
pChipre penak wa. J-e apóstol xeccanoj chic jun rubi, Bernabé 
xecbij tzra. Bernabé nbij tzij jun acha nyukba quecux wnak. 
37 Bernabé cola jun ulew xcayij y rjel xucom ela y xujach pqueka 
apóstol.

. . . . .

5  1 Per co chna jun acha Ananías rubi y rexkayil Safira rubi, 
j-e cola jun ulew xeccayij chka. 2 Ja Ananías xqueya 

chquewech ruquin rexkayil che nquelsaj cana nicaj rjel ulew 
chnecje cana cuquin y nicaj chic xucom ela y xujach pqueka 
apóstol y xbij chca: —Xerwa njelal rejlal ulew jxekcayij. 3 Tak 
xjachtaja njelal rmal, cawra xbixa tzra rmal Pedro: —Ananías, 
cola nicaj rjel ulew xecje cana awquin. ¿Nak tzra tak xaban 
cara? ¿Nak tzra tak xaya cas tzra Satanás xoca pnawanm y 
xaterchajtij che xatzak tzij chwech Espíritu Santo? 4 ¿Lma awxin 
tca ulew? Cola aka tzra che xacayij y rjel pnaka atet col wa. 
Atet cara nak kas naban tzra per jara m-utz ta xaban xatzak 
tzij. ¿Nak tzra tak xaban cara? Chwech Dios xatzak wa tzij, 
me chquewech ta wnak, cara xbixa tzra Ananías. 5 Ja Ananías 
tak xcaxaj je xbixa tzra xba chuchlew y xcoma. J-e wnak tak 
xeccaxaj che xcoma Ananías congan xecxibej qui rmal. 6 Eco ca 
jle cjola xquebutz comnak y xqueban ela rchumsic, tak xecchoja 
cmal xectelej ela y xequemku cana. 7 Cola la oxi hor comnak 
Ananías tak xekaja rexkayil cuquin apóstol, arja majon rutkin ta 
che comnak chic rechjil. 8 Ja Pedro cawra xbij tzra: —Tbij chwa, 
tak xecayij ulew ¿le xjara rjel njelal ajni xejach pkaka? —Xjala 
rejlal njelal, cara xbij ixak. 9 ¿Nak tzra tak xjunam xechob ruquin 
awechjil? ¿Nak tzra tak xewajo xeban probar Espíritu Santo rxin 
Kajaw Dios? Tetzta mpa, camic xemloj ta jxemkuwa rxin awechjil, 
y camic ncatcom el chic atet, ncattelex ela y ncatemuk cana. Cara 
xbij Pedro tzra. 10 Tak xbitaja tzij ja Safira xba penlew chwech 
Pedro, xepne kaja y xcoma. J-e cjola tak xerkaja y xquetzet che 
comnak chic cjara xectelej ela y xequemku cana. Y prexquin 
rechjil xequemku cwa. 11 Iglesia congan xecxibej qui conjelal 
y cara xqueban conjelal jle chic wnak chka tak xeccaxaj je 
xbantaja.

. . . . .
12 J-e ca apóstol cola jle nmak tak milagro nqueban chquewech 

je wnak y je kchalal xjun quebnon che conjelal. Co jun rkan 
jay cola chuchi rtemplo Dios, rubi rkan jay rxin Salomón, tzra 
quemlon wa qui conjelal kchalal. 13 Je jle chic wnak necxibej 
qui che nqueoca chquecjol kchalal per j-e kchalal ajnila utz 
xetzeta cmal tnamet. 14 Y más e quiy wnak xeykea quecux 
ruquin Jesucristo, ach-i ruquin je ixki, y xjun xqueban cuquin 
je kchalal. 15 Ecola je yuw-i xelsas ta ptak bey, ey-on ta chwech 
cwarbal. Cara xbana chca ch-utz cara Pedro tak xtpeta xe rnatu 
opech nkaxa chquij, nquerchumsaj cana. 16 Chka e quiy je wnak 
jecola ptak tnamet chenkaj ruquin Jerusalén arj-e xequecom pa 
je yuw-i jecola cuquin, xequecom pa jemajtanak cmal itzel tak 
espíritu y xechumtaj ela conjelal.

. . . . .
17 Per xyictaja jnimlaj sacerdote y xeyictaja conjelal jecola ruquin, 

arj-e aj saduceo y congan nkutluja canm chquij apóstol. 18 Xequechap y 
xequecsaj pcars. 19 Per cola jun ángel rxin Dios xerkaja chaka, xujak ruchi 
cars y xerelsaj ta apóstol. Tak xelestaj ela cawra xbixa chca rmal ángel: 
20 —Camic jax chpam nimlaj templo rxin Dios ey-a rbixic chca wnak nak 
rbanic jcaclaj caslemal jnuya Jesucristo. 21 Tak xbitaja chca xeba ca, kas 
samakmuj xeekaja chpam templo y xquemaj ctojxic je wnak. Jnimlaj 
sacerdote y chka jecola ruquin arj-e xquemol qui cuquin e ktoy tak 
tzij rxin tnamet Israel y xequetak ela ccomric apóstol jecola pcars. 22 Tak 
xeekaja je policía abar eco wa pcars xquetzet che e majon chic j-e 
apóstol. Cjara xemloj ta y xecrey-a rbixic je xbantaja. 23 Cawra xecbij: —
Tak xokekaja chuchi cars bien tzpala y bien chjalben cmal soldado chka. 
Per tak xkajak ruchi next jun wnak cola chpam. 24 Jnimlaj sacerdote rexbil 
cjefe e chjalbey templo e quexbil jle chic sacerdote je nmak quekij, congan 
xsacha cnaoj rmal je xbixa chca y cawra xecbij chbil tak qui: —¿Nak lca 
xtuban je xbantaja? 25 Cjara cola jun acha xekaja cuquin y cawra xbij 
chca: —Ach-i jxecsaj pcars, camic quemjon ctojxic wnak chpam nimlaj 
templo rxin Dios. Cara xbixa chca. 26 Je cjefe e chjalbey templo e rexbil 
je policía xeba che ccomric apóstol. Tak xeekaja cuquin xequechap per 
majon lowlo xqueban ta chca com necxibej qui chquewech wnak: —Mal-
il xtokquequiek tzan abaj. Cara xquechob. Cjara xequecom pa apóstol. 

27 Tak xerkaja xequejach pqueka e ktoy tak tzij. Jnimlaj sacerdote cawra 
xbij chca apóstol: 28 —Ajoj cow xixkachap y xekbij chewa che mtenataj xta 
rubi Jesús chquewech wnak. ¿Nak que tzra mtenimaj jxekbij chewa? Com 
jtijonem jneya congan bnak pnim camic wawe chpam tnamet Jerusalén 
y ixix newajo neya chkij che ajoj xokcamsana rxin Jesús. Cara xbij chca. 
29 Pedro e rexbil jle chic apóstol cawra xecbij chca: —Ajoj pors neknimaj 
je nbij Dios chka che nkaban que chwech nquixknimaj ixix. 30 Ixix xecutuj 
recmic Jesús, xecutuj che nripa chwech cruz, per Kadta Dios, Dios rxin 
ktit kawma, arja xucas chquecjol cnomki. 31 Ja Dios congan xucsaj 
rchuka y xuya tzra Jesús che más nim na rukij y camic rucsan Jefe 
chkawech y rucsan Toonel kxin. Cara xuban Dios com kas nrajo chewa 
ixix ix aj Israel che nequex enaoj y neya cana itzel tak achnak ch-utz 
cara ncuytaja njelal ewil emac. 32 Njelal jawra jxekbij kaja chewa jara 
katzton ta y kcaxan chka, y Espíritu Santo arja remjon rkalxic chkawech 
che ne ktzitzij wa. Ja Dios retkon ta Espíritu Santo kuquin konjelal ajoj 
jnoknimana rxin. Cara xecbij apóstol chca. 33 Tak xcaxtaja cmal je xbixa 
chca congan xpeta cyiwal y ncajo nqueccamsaj apóstol. 34 Per tzra co wa 
jun fariseo Gamaliel rubi, arja jun maestro chca je nquetijona cxin wnak 
tzrij rley Dios y congan utz ntzeta cmal conjelal tnamet. Gamaliel xpea y 
xbij chca apóstol che nqueel ela jurat chquecjol. 35 Tak eelnak chic xumaj 
tzij Gamaliel cuquin e ktoy tak tzij: —Ach-i ix aj Israel, kas techbo na 
bien nak neban chca ach-i. 36 Terkaja pnewá nak xbantaja tak cola jun 
acha xyictaja Teudas rubi, arja xucsaj ri com jun nimlaj acha y ecola e cji 
cient ach-i xetrea tzrij. Per ja Teudas xcamsasa y xenanmaja conjelal rexbil, 
cara xqueban y ejkal xquequis qui conjelal y majon chic achnak xqueban. 
37 Y co chic jun acha cara xuban, jrubi jara Judas aj Galilea, arja xyictaja 
tak cola jun censo xbana y e quiy je wnak xetrea tzrij. Per ja Judas 
xcamsasa chka y xquequis qui conjelal rexbil. 38 Rmal cara tak quenbij 
chewa camic, majon nak teban chca j-e la ach-i y más na wen neban 
camic queesakpij ela. Cara quenbij chewa com njelal jquemjon rbanic 
we xtijonem cxin wnak jara nquis kaja ruyon. 39 Per wtijonem rxin Dios 
nqueya jara mtquixecwina neyoj ixix. Kas tebna na cwent, mex ruquin 
Dios xtquixchojin wa. Cara xbij Gamaliel chca rexbil. 40 Arj-e xchobtaja 
cmal je xbixa chca, xquetak ccomric apóstol. Tak xeerkaja apóstol xmajtaja 
cchayic y cawra xecbij chca: —Mtenataj xta rubi Jesús chquewech wnak. 
Y xesakpix ela. 41 Xeba j-e apóstol, congan nquequicota com xyataja chca 
che xbana lowlo chca prubi Jesucristo. 42 Kij kij nectijoj je wnak chpam 
templo y chka ptak je jay y nqueya rbixic Jesucristo chca.

. . . . .

6  1 Jara kij xwankera problema chquecjol kchalal com congan 
e quiy chic. Kij kij quiy way njacha per je kchalal je 

nquetzijona pe griego cawra xecbij: —Je melcani tak ixki jecola 
kuquin majon quiy ta way nyaa chca tak njacha way que chwech 
je nquetzijona chpam tzojbal hebreo. 2 J-e e cbeljuj apóstol xequemol 
conjelal kchalal y cawra xecbij chca: —Kchalal, ajoj majon yatanak 
ta chkij xtektenba ta rbixic rtzojbal Dios y xtkamaj ta rjachic way. 
3 Rmal cara tak nekbij chewa camic, queecanoj e wku ach-i checjol 
j-utz nquetzeta cmal kchalal y nojnak Espíritu Santo ptak canm y 
congan utzlaj tak cnaoj. Tak xtquecontaja ewmal, ajoj nkaya chca 
che j-e nquejchow way. 4 Je nkaban ajoj camic junlic nkamaj rij 
oración y chka ctojxic je wnak tzan rtzojbal Dios. 5 J-e ca kchalal 
utz xeccaxaj je xbixa chca cmal apóstol. Xeccanoj ca e wku ach-
i, jun Esteban rubi y arja congan ykula rucux ruquin Jesucristo 
y nojnak Espíritu Santo pranm. E wajki chic cawra quebi: Felipe, 
Prócoro, Nicanor, Timón, Parmenas ruquin Nicolás. Nicolás arja aj 
Antioquía, y nabey tak quemjana tnimaj Jesucristo xnimaj creligión 
tnamet Israel. 6 J-e ca wa e wku ach-i xepabaxa chquewech 
apóstol. J-e ca apóstol xqueban oración pquecwent y xqueya queka 
pquewá. 7 Je rtzojbal Dios chkajni xba pnim y congan xequiya je 
kchalal pJerusalén. Congan e quiy chca sacerdote xecnimaj rtzojbal 
Dios y xeykea quecux ruquin Jesucristo.

. . . . .
8 Esteban nojnak pranm utzil je nsipaj Dios y congan rpoder Dios 

cola ruquin, y cola jle nmak tak milagro nuban chquewech je 
wnak. 9 Cola jun jay rxin molbal riil je nbixa tzra molbal riil cxin 
je wnak je eelnak chic libre. Ecola je wnak chpam e aj Cirene e 
quexbil jle aj Alejandría, jle chic aj Cilicia y jle chic aj Asia, j-e 
ca xeyictaja y xquemaj choj ruquin Esteban tzrij jremjon rbixic. 
10 Per tak xtzijona Esteban j-e mesquier chic necneya quetzij nak 
necbij tzra com rnaoj Dios necsaj y Espíritu Santo cayona rxin 
che rbixic je tzij. 11 Je xqueban, ecola jle ach-i xeccanoj, xqueya 
pak chca y cawra xecbij chca: —Camic telsaj rtzojxic che Esteban 
cawra nbij chca wnak: —Ja Esteban xitzel ntzijona tzrij Moisés y 
chka xitzel ntzijona tzrij Dios, cara xtechol. 12 Cara xqueban j-era 

ach-i, xquetzak tzij tzrij Esteban y rmal cara je tnamet e quexbil 
principal-i e quexbil chka je maestro rxin ley xeyictaja tzrij. J-e 
ca ach-i tak xeekaja ruquin Esteban xquechap ela y xquecom 
ela chquewech e ktoy tak tzij. 13 Eco chic jle ach-i xeccanoj je 
nqueoca testigo che nquetzak tzij tzrij. J-e ca testigo cawra xecbij 
chca e ktoy tak tzij: —Jala acha remjon rbixic jle tzij tzrij jawra 
lwar santo y tzrij ley rxin Moisés per xe m-utz ta nbij tzra. 14 Com 
ajoj kcaxan je nbij che Jesús aj Nazaret nuyoj na templo ruquin je 
kcostumbre jyatanak chka rmal Moisés. Cara nbij jala acha. 15 J-e 
ca e ktoy tak tzij conjelal xectzulchij ruplaj Esteban, cara ncaya 
ruplaj ajni jun ángel rxin Dios.

. . . . .

7  1 Cjara jnimlaj sacerdote cawra xbij tzra Esteban: —¿Le ktzitzij 
jnecbij jtestig chawa? Esteban xumaj rij tzij cuquin e ktoy tak tzij y 

cawra xbij chca: 2 —Ach-i je ix nwinak ruquin ixix je ix principal-i, 
ixconjelal je ix aj Israel, tewcaxaj je xtenbij chewa. Jnimlaj Dios arja 
xucut ri chwech kawma Abraham ojer tak cco na pMesopotamia tak 
quemjana tba chpam tnamet Harán. 3 Cawra xbij ja Dios tzra Abraham: 
—Tey-a cana atnamet y queay-a cana awchalal perc cola jun tnamet 
quencut chawech, tzra jat wa. 4 Ja Abraham xel ta pMesopotamia abar 
ecol wa je wnak aj Caldeos nbixa chca, y xba chpam tnamet Harán y tzra 
xecje chwa. Tak xcoma redta Abraham xtak ta ja Abraham rmal Dios 
wawe chpam tnamet abar okcol wa camic ajoj ok tnamet Israel. 5 Per next 
jun ulew xuya ta tzra wawe per nexte jtzit. Per Dios cola xtzujuj cana 
tzra y cawra xbij: —Abraham, nerla na jun kij tak anen xtenjach tnamet 
pnaka y pqueka awiy amam chka. Cara xbij ja Dios tzra mesque jara 
tiemp ja Abraham majon rlecwal. 6 Y cawra xbij tzra chka: —Je awiy 
amam nquecje na cji cient juna chpam jun tnamet y tzra nquetaj wa 
pen y lowlo pqueka jle chic wnak jme e cwinak ta. 7 Per anen cola jun 
nimlaj juicio quentak ela chquij j-e wnak je nquebnowa lowlo chca. Cjara 
nquesakpix ta awiy amam y nquerkaja chpam tnamet je xtenjach pqueka, 
y wawe ra nqueya wa nukij. Cara xbij ja Dios tzra. 8 Ja Dios cola jun 
chuminem xchumsaj ruquin Abraham, chuminem rxin circuncisión cara 
nbixa tzra. Ja Abraham cola jun chit rlecwal xecjea, Isaac rubi. Tak 
xuban waxki kij alexnak acal xuban circuncidar. Y cara xuban chic Isaac 
chka tak xoca acha, cola jun rlecwal xecjea Jacob rubi, chka xuban 
circuncidar. Y cara xuban chic Jacob chka tak xoca acha, xequea e 

cbeljuj rlecwal, j-e cara xeoca ttixel kxin ajoj ok tnamet Israel. 
9 Xqueban jmul j-e rlecwal Jacob congan xkutluja canm tzrij jun quechak 
rubi José rmal cara tak xeccayij ela pqueka jle chic wnak. Ja José 
xecmar ela chpam tnamet Egipto per Dios cola ruquin. 10 Dios xet-owa 
rxin chpam je lowlo je xkax wa, xuya rnaoj rmal cara tak congan wen 
xtzeta ja José rmal Faraón rey rxin Egipto. Ja Faraón xucsaj José 
gobernador rxin Egipto y xuya tzra chka ch-ja npea tzrij njelal rmibil 
jcola pruchoch. 11 Jara kij cola jun nimlaj wyejal xwankera ptak tnamet 
jcola precwent Egipto y chka jcola precwent Canaán, congan quetjon pen 
wnak rmal. J-e ktit kawma mesquier chic necneya cmal nak nquetaj. 
12 Tak xerkaja rbixic ruquin Jacob chcola trigo chpam tnamet Egipto arja 
xerutak ela rlecwal che nequelko trigo. Jara tak xeba nabey mul. 13 Tak 
xeba chic pe rcamul, tak xeekaja cawra xbixa chca rmal José: —Anen 
cara en echak. Jrey rxin Egipto tzra xutkij wa che aj Israel ja José. 
14 Cjara José xutak rcamric Jacob jredta ruquin je rchalal chka, e 
setenticinco che conjelal. 15 Cara ca rbanic tak xecjea Jacob chpam 
tnamet Egipto, y tzra chpam tnamet Egipto xcom wa y tzra xecom wa 
conjelal rlecwal jxeoca ttixel kxin ajoj ok tnamet Israel. 16 Tak xkaxa 
quiylaj tiemp xecmar ta cbakil y xeermuka chpam panteón jcola chpam 
tnamet Siquem. Jara panteón je lkon cana rmal comnak Abraham, com ja 
Abraham relkon cana panteón tzan pak chca rlecwal jun acha Hamor 
rubi. 17 Tak xyamer nerla kij tak nbantaja cumplir je rtzujun cana Dios 
tzra Abraham congan xequiya j-e aj Israel chpam tnamet Egipto. 18 Jara 
tiemp gobierno rxin Egipto xoca pruka jun chic rey jmajon rutkin ta 
njelal nak rebnon cana José. 19 Jara rey xuchob jun mellaj naoj chquij 
tnamet Israel jecola chpam tnamet Egipto perc xelsaj jun orden cawra nbij: 

—Tak nquealexa clecwal aj Israel chtak al-i pors nqueya cana queyon 
ch-utz cara nquecoma. Cara nbij jara orden. 20 Chpam jara tiemp xalex 
wa Moisés. Ja Moisés jun acal ajnila xtzeta rmal Dios. Je redta rute 
x-oxi ic xecquettzij pcuchoch. 21 Cjara mtcajo chumni xqueya cana. Per 
cola jun rmial rey rxin Egipto arja xusic ela Moisés y xucom ela 
pruchoch. Arja xquettzina rxin, xuban tzra ajni chit ral. 22 Ja Moisés 
xtijoj ri tzrij njelal tijonem cxin aj Egipto. Tak ntzijona congan nbekaja 
pnawá je nbij y njelal achnak necwina nuban. 23 Tak cawnak chic rjuna 
Moisés xuban jmul xuchob che nquerkijla chtak aj Israel y cara xuban. 
24 Tak xekaja cuquin cola jun aj Israel xutzet congan lowlo nbana tzra 
rmal jun aj Egipto. Cjara xuto aj Israel y xuya recxel tzra aj Egipto y 
xcamsaj. 25 Y cawra xuchob kaja pranm: —Conjelal aj Israel nchobtaj cala 

cmal che Dios entakyon ta che queenelsaj ela libre pqueka aj Egipto. Per 
j-e aj Israel mesquier nchobtaja cmal. 26 Pe rcab kij chic ecola e c-e aj 
Israel xerutzet quemjon choj. Ja nrajo nquerujach y cawra xbij chca: 
—¿Nak tzra tak neban choj? Per xe ewinak ca ewi. Cara xbij chca. 27 Per 
acha kas nnakona xumin Moisés y cawra xbij tzra: —¿Nak xbina chawa 
che atet ncatebnowa mandar kxin? ¿Nak xbina chawa che atet ncatektowa 
tzij chkij? 28 ¿Lnawajo cnacamsaj chic anen ajni xaban tzra aj Egipto iwir? 
29 Ja Moisés tak xcaxaj chcara xbixa tzra, xnanmaj ela y que cnat xba 
wa chpam jun tnamet Madián rubi. Chpam jara tnamet Madián xecje 
wa, chquecjol jle wnak jme aj Israel ta xecje wa. Chpam jara tnamet 
xecle wa y tzra xealex wa e c-e rlecwal. 30 Cawnak juna tekaja Moisés 
chpam tnamet Madián tak pjun kij xwankera jun ángel chwech chpam jun 
chkilaj ulew jcola chenkaj ruquin jyu rbin-an Sinaí. Tzra col wa jmoc 
xulquiej congan nebcowa chpam kak y chpam xwanker wa ángel. 31 Ja 
Moisés congan xel ta ranm tzrij. Com cola rgan nutzu rmal cara xkil 
pona más ruquin. Tak chek quenjlal xcaxaj rukul Dios y cawra xbixa tzra 
rmal Dios: 32 —Anen en Dios cxin awtit awma, en Dios rxin Abraham, en 
Dios rxin Isaac, en Dios rxin Jacob. Cara nbixa tzra, congan xberbeta y 
nxibej chic ri nutzet. 33 Cawra xbix chic jmul tzra rmal Kajaw Dios: —
Telsaj axjab com ulew apalben jara santlaj ulew rxin Dios. 34 Anen netzton 
bien jlowlo jquemjon rtijic netnamet pqueka aj Egipto y newcaxan okej 
jquemjon rbanic. Camic enkanak ta wawe che ctoic. Camic tchumij awi 
com catnutak ela chpam tnamet Egipto. Cara xbixa tzra Moisés rmal Dios. 
Cara xbij Esteban y xumaj chic rbixic nicaj tzij y cawra xbij: 35 —Ja 
Moisés majon cgan aj Israel tzrij com j-e xcawra necbij tzra: —¿Nak xbina 
chawa che atet ncatebnowa mandar kxin? ¿Nak xbina chawa che atet 
ncatektowa tzij chkij? Per ja Moisés, Dios xetkowa rxin ch-utz cara ja 
nebnowa mandar cxin y ch-utz cara chka ja net-owa cxin pqueka aj 
Egipto. Ja Dios cola jun ángel xutak ta che rtoic Moisés jara xwankera 
chpam kak tak cola jmoc xulquiej congan nebcowa. 36 Ja Moisés xelsan 
ta cxin ktit kawma chpam Egipto y congan nmak tak milagro xuban che 
clasic. Cola milagro xuban chpam Egipto, cola milagro xuban tzra nimlaj 
mar rbin-an quiek mar y cola milagro xuban tzra cawnak juna tak xercaj 
tnamet rxin Dios chpam chkilaj lwar. 37 Ja mism Moisés cawra xbij chca 
rtnamet Dios: —Kajaw Dios nutak tna jun profeta che nquixruto ajni 
xuban chwa anen tak xenrutak ta ewquin. Jara profeta aj Israel, kas tey-a 
ca ewexquin tzrij nak xtbij chewa. Cara xbij ja Moisés chca. 38 Ja mism 
Moisés cola chquecjol rtnamet Dios tak xquemol qui chpam chkilaj lwar 

abar eco wa, y tzra cola jun ángel xtzijona ruquin pe rwá jyu rbin-an 
Sinaí. Je xbixa tzra Moisés rmal ángel jara xbixa chca ktit kawma chka. 
Cola jle tzij xbixa tzra recmon ta utzlaj caslemal rxin Dios jara xtzibaj 
cana ch-utz cara ajoj nokocwina nekcaxaj camic. 39 Per j-e ktit kawma 
majon xecnimaj ta Moisés, j-e cola cgan xemloj pe chta jmul chpam 
Egipto. 40 Com cawra xecbij tzra Aarón: —Queabna jle tioxa je nquecan 
chic kxin, com Moisés jxelsan ta kxin chpam Egipto abar le tzra xoc wa 
camic. Cara xecbij. 41 Cjara xquemaj rbanic jun rechbal wajquex. Tak 
xecchoja cmal xectzujuj jle chcop chwech, jara jun sacrificio. Congan jun 
nimlaj quicotemal xqueban rmal jxecwankersaj ruquin queka. 42 Per Dios 
xeruya cana rmal cara tak xeyojtaja, xe chwech chumil nquexque chwa. 
Cara xqueban ajni ctziban cana ojer je profeta rxin Dios jcawra nbij: 
—Ixix ix tnamet Israel, tak xixcjea cawnak juna chpam chkilaj lwar ¿le 
chenwech anen xetzujuj wa chcop rxin sacrificio? 43 Per mcara ta xeban, 
per jxeban ixix xrukij je tioxa xeya jxewankersaj ruquin eka. Xe 
rculibal Moloc xetelej ruquin rechbal jun chumil je rbin-an Renfán. Rmal 
cara tak quenbij chewa, cola jun lwar quixnutak el wa jmás na cnat 
chwech Babilonia. Cara xbij Dios tzra retnamet. 44 Je ktit kawma tak 
xebina chpam chkilaj lwar, j-e xecana ruchoch Dios tzum ruquin tziak 
ocnak. Chpam quey-on wa tzlem tak abaj abar tziban wa rley Dios. Tak 
xqueban ruchoch Dios ncara xqueban tzra ajni ctun chwech Moisés rmal 
Dios. Com Moisés xyataja tzra che xutzet nabey mul nak nbana tzra 
ruchoch Dios tak quemjana tumaj rij. 45 J-e ktit kawma tak xeoc ta 
wawe chpam tnamet jtzujun chca rmal Dios ne ccan chquij ruchoch Dios 
tak Josué cayona cxin. Tak xeoca chpam tnamet eco chic jle wnak 
chpam per ja Dios xelsan ela cxin ch-utz cara j-e ktit kawma necje 
cana chpam. Cara ca xqueban y ruchoch Dios wawe xecje cwa que pe 
rtiemp rey David. 46 David congan utz xtzeta rmal Dios, ja xrajo ta xuban 
jun rtemplo Dios je Dios rxin Jacob. 47 Per mja ta David xebnowa rtemplo 
Dios com cola jun rlecwal rubi Salomón jara xebnowa. 48 Per nimlaj Dios 
majon ncatzin ta tzra xtecje ta chpam je templo je bnon cmal wnak. 
Com ajni tzibtanak cana rmal jun profeta jcawra nbij: 49 —Ja caj ocnak 
ntzulibal y rwech ruchlew rexlanbal wkan. ¿Le ncatzina neban jun 
wuchoch nechob ixix? ¿Le ncatzina chwa anen che nechumij jun lwar 
abar quenxlen wa? 50 ¿Manen tca xenwankersana caj ruquin ruchlew? 
Cara nbij ja Dios. 51 Ixix majon egan ruquin je nrajo ranm Dios, xe ix 
junam cuquin wnak jmajon cutkin ta rwech Dios com majon neya ta cas 
tzra rtzojbal noca ptak ewanm next ca ptak ewexquin chka. Y majon 

neya ta cas che Espíritu Santo ncana ewxin. Ajni xqueban ewtit ewma 
ojer ncara neban chic ixix camic chka. 52 Com j-e next jun chca mquita 
xqueban lowlo chca je profeta. Xeccamsaj je profeta jxeyowa rbixic che 
npe na Cristo je bnoy rbeyal rxin Dios. Y tak xpeta Cristo ixix xejach 
pqueka wnak je nquetzelana rxin y xecutuj cmic tzrij. 53 Cara ca xeban, 
je rley Dios, mesque n-ángel xyowa chewa per majon nenimaj ta. Cara 
xbij Esteban chca e ktoy tak tzij.

. . . . .
54 Tak xeccaxaj je xbixa chca rmal Esteban congan xekutluja 

rmal, kas neccachchej quey rmal cyiwal. 55 Per Esteban nojnak 
Espíritu Santo pranm, kas xchulchij caj y xucut ri Dios chwech, 
xutzet Jesús chka prejquenka Dios pal wa. 56 —Tetzta mpa, 
camic quentzet caj jaktanak y quentzet Jesucristo Rlecwalxel 
jxoca alxic kuquin pala prejquenka Dios. Cara xbij Esteban. 
57 Per congan xquemaj rakic quechi, xectzapij quexquin y xeyictaja 
tzrij Esteban per ne che conjelal. 58 Xquechap ela, xquelsaj ela 
chpam tnamet y xquemaj rcamsic tzan abaj. J-e testigo jxetzkowa 
tzij tzrij xecjalla cana quetziak ch-utz cara nquecwina nquequiek 
abaj. Je quetziak xechjalbex cana rmal jun cjol rubi Saulo. 

59 Esteban kas majtanak rquiekxic tzan abaj xumaj rij jun oración: 
—Wajaw Jesús, pnaka quenjach wa wanm. 60 Cjara xexquea, 
xurak ruchi y cawra xbij: —Wajaw, kas quenwajo anen mquita 
xtaya recxel je nqueban chwa. Tak xbitaja rmal xwar kaja.

. . . . .

8  1 Ja Saulo utz xutzet che xcamsasa Esteban. Jara mism 
kij xmajtaja rbanic lowlo chca kchalal jecola pJerusalén 

y che conjelal kchalal xquechor je qui. Ecola nicaj chca xeba 
chpam tak lwar jcola precwent Judea y nicaj chic xeba precwent 
Samaria. Per j-e apóstol majon xeba ta, xecje cana chpam tnamet 
Jerusalén. 2 Ecola nicaj ach-i congan ncajo Dios j-era xemkuwa 
rxin Esteban, congan okej nqueban rmal je xbana tzra. 3 Ja Saulo 
xumaj rij lowlo chca iglesia, jnuban jara noca je ptak jay abar 
eco wa je kchalal, nquercherrej ta che ixki ruquin ach-i y 
nquerecsaj pcars.

. . . . .
4 Je kchalal jxeel ela pJerusalén y xeba chic pjun tnamet, tzra 

xquemaj wa rbixic utzlaj tzij je rxin Jesucristo. 5 Cola jun chca Felipe 
rubi, arja xba chpam jun tnamet jcola precwent Samaria. Tak xeekaja 
xumaj rbixic chca wnak nak rbanic Jesucristo. 6 J-e ca wnak tak 
xeccaxaj je xbij Felipe y tak xquetzet nmak tak milagro xuban, che 
conjelal xqueya quexquin tzrij je xbixa chca. 7 Com e quiy je wnak 
xechumtaja jecola itzel tak espíritu ccan y j-e itzel tak espíritu congan 
nquerak quechi tak nqueel ela. Chka xechumtaja je sic ruquin je 
wnak chey nquebina. 8 Cara ca xbantaja y congan xquicota tnamet 
rmal. 9 Per cola jun acha Simón rubi, arja cola chpam jara tnamet. 
Ja Simón arja aj-itz nabey, congan tzkoj tak tzij rebnon chca wnak 
aj Samaria y cawra nbij chca wnak: —Anen congan nim nukij. 10 J-e 
wnak congan neccaxaj je nbixa chca per ne che conjelal rija ruquin 
acala, y cawra necbij: —Ja Simón cola nimlaj rpoder Dios ruquin. 
11 J-e congan neccaxaj je nbixa chca com quiylaj tiemp tzkon tzij 
chquewech rmal itz jnuban. 12 Per ja Felipe xuya rbixic chca utzlaj 
tzij je tzrij nak rbanic rgobierno Dios y tzrij Jesucristo. Tak xecnimaj 
je xbixa chca rmal Felipe cjara xebana bautizar che ixki y che ach-
i. 13 Chka ja mism Simón xnimaj je xbixa tzra rmal Felipe y xbana 
bautizar. Tak xbantaja bautizar xbilaj ela Felipe. Cola nmak tak milagro 

xbana chwech y congan xel ta ranm tzrij tak xutzet. 14 J-e apóstol eco 
cana pJerusalén. Tak xerkaja rbixic cuquin che aj Samaria xecnimaj 
rtzojbal Dios cjara xquetak ela Pedro ruquin Juan cuquin. 15 Pedro 
ruquin Juan tak xeekaja xqueban jun oración pquecwent aj Samaria 
ch-utz cara nkaj ta Espíritu Santo cuquin. 16 Cara xqueban com next 
jun kanak ta Espíritu Santo ruquin xerwara ebnon chic bautizar prubi 
Kajaw Jesús. 17 Pedro ruquin Juan xqueya queka pquewá aj Samaria y 
xkaj ta Espíritu Santo cuquin. 18 Ja Simón xutzet che cmal apóstol tak 
xkaj ta Espíritu Santo cuquin aj Samaria tak xqueya queka pquewá. 
Rmal je xbantaja ja Simón xtzujuj jle pak chca apóstol. 19 Cawra xbij 
chca: —Tey-a poder chwa anen ajni cola ewquin ixix ch-utz cara tak 
cola jun quenya nuka pe rwá nkaj ta Espíritu Santo ruquin chka. 
20 Per cawra xbixa tzra rmal Pedro: —Xjun ta xtbana chawa ruquin 
apak xtquixrukix ta pkak com nachob atet che ncatecwina nalok tzan 
apak nak nsipaj Dios. 21 Jawra samaj rxin Dios kamjon rbanic majon 
aka tzra atet com xe m-utz ta awanm chwech Dios. 22 Ja itzel tak naoj 
jamjon rchobic pnawanm tey-a cana y tcutuj tzra Dios xtcatrucuy ta. 
23 Com anen nchobtaja nmal che awanm congan lowlo elnak chwech 
Dios y congan atrechpon itzel tak achnak. Cara xbixa tzra ja Simón. 
24 —Tebna jun nimlaj utzil, tebna orar pnecwent, tcutuj tzra Kajaw 
Dios ch-utz cara mquita xtbantaja cara chwa ajni xabij kaja chwa. 
25 J-e ca apóstol xquemaj rbixic chca wnak njelal jquetzton tzrij 
rcaslemal Jesucristo y xqueya rbixic rtzojbal Dios chka. Cjara xemloj 
pchic pJerusalén. Xekaxa chpam jle chic tnamet cxin aj Samaria y 
xqueya rbixic utzlaj tzij rxin Jesucristo.

. . . . .
26 Col ca jun ángel xtak ta rmal Kajaw Dios y ruquin Felipe xekaj 

wa y cawra xbij tzra: —Felipe, catyictaja, jat tecma ela bey je nba 
pJerusalén y nexlea chpam tnamet Gaza. Cara xbij ángel. Jara jun 
bey je nkaxa chpam jun nimlaj chkilaj lwar. 27 Xyictaja Felipe y xba. 
Kas remjon binem tak cola jun caret xutzu pona cherren cmal quiej 
y tzbula jun acha chpam. Jara acha aj Etiopía, jun acha eunuco. Jara 
acha congan nim rukij com ja ocnak tesorero chpam rgobierno Candace 
jreina rxin Etiopía. Ja acha pJerusalén penak wa abar xuya wa rukij 
Dios. 28 Y camic nemloja chpam rtnamet Etiopía. Tzbula chpam caret 
y remjon rsicsic rtzojbal Dios je rtziban cana profeta Isaías. 29 Felipe 
cawra xbixa tzra rmal Espíritu Santo: —Jat awla caret y catkil oca 

ruquin. 30 Xba alnak Felipe, tak xekaja ruquin caret xcaxaj acha 
remjon rsicsic je rtziban cana profeta Isaías y cawra xcaxaj tzra: —¿Le 
nchobtaja awmal jamjon rsicsic? 31 —¿Nak tzra tak xtchobtaja nmal tak 
next jun nechbowa chenwech? Catojte ta wquin, xbixa tzra ja Felipe. 
32 Je rtzojbal Dios jremjon rsicsic ja acha cawra nbij: —Cara xbana tzra 
ajni nbana tzra jun carnel tak necmar ela che ncomsasa, arja majon 

achnak nbij chca je nquebnowa lowlo tzra, cara nuban ajni jun carnel 
tak nchupuxa rlan je rcan. 33 Xruquix nqueya, me pril ta je nbana 
tzra cmal e ktoy tak tzij. Je wnak jecola pretiemp, arj-e congan lowlo 
xqueban com xeccamsaj. Cara rtziban cana profeta Isaías. 34 Ja acha 
cawra xbij tzra Felipe: —Tebna jun utzil, tbij chwa ¿nak chu tzra nbij 
wa tzij profeta, le tzra ja kaja, o tzrij jun acha chic? 35 Ja Felipe arja 
xumaj rchobic chwech nak rbanic tzij y xuchob chwech nak rbanic 
Jesús. 36 Kas quemjon binem chpam caret tak xequewla jun ya. —Tetzta 
mpa jun ya la. ¿Mex utz quenbana bautizar camic? Cara xbij ja acha. 
37 —Wneykea acux ruquin Jesucristo per ne che njelal acux y che 
njelal awanm jara utz ncatbana bautizar. Cara xbixa tzra rmal Felipe. 

—Anen ykula nucux ruquin Jesucristo che arja Rlecwal Dios. Cara xbij 
tzra Felipe. 38 Cjara xuya jun orden che npea caret y xekaj ta chpam 
y xeoca chpam ya che c-e. Cjara xbana bautizar ja acha rmal Felipe. 
39 Tak xeel ta pya chek quenjlal xecmar ela Felipe rmal Espíritu Santo. 
Ja acha majon chic xutzet xta rwech Felipe, xumaj chic wjic rubey y 
congan nquicota. 40 Ja Felipe cxuna co pon chic chpam tnamet Azoto. 
Xumaj chic rubey y tak nkaxa ptak je tnamet nuya rbixic utzlaj tzij rxin 
Jesucristo. Cara xuban y xekaja chpam tnamet Cesarea.

. . . . .

9  1 Ja Saulo congan ryiwal chca kchalal y remjon rconxic nak 
nuban chca che nquercamsaj. Rmal cara tak xba ruquin nimlaj 

sacerdote. 2 Tak xekaja ruquin cawra xbij tzra: —Ttzibaj nicaj carta 
y naya ela chwa che cnebna presentar ptak jay rxin molbal riil jcola 
chpam tnamet Damasco ch-utz cara quencwina cnecanoj je wnak je 
cniman chic Jesús, y tak xtquenuwil quenucsaj pcars che ach-i y che 
ixki y quenucom pa wawe pJerusalén. Cara xbij ja Saulo. 3 Y cara 
xuban xba chpam tnamet Damasco. Kas remjon binem y xchenkaj chic 
co wa tnamet tak chek quenjlal cola jun luz xkaj ta chcaj y xuquiek 
ri ruchab tzrij. 4 Xkaja chuchlew rmal luz y cola jun kul xtzijon ta 
y cawra xbij: —Saulo, Saulo ¿nak tzra tak naban lowlo chwa? Cara 
xbixa tzra. 5 —¿At achnak wnak ca atet wajaw? xbij ja Saulo. —Anen 
en Jesús, chwa anen amjon wa rij lowlo. Xayon nacamsaj kaja awi 
ajni nuban jun chcop tak ruyon nerquiraj rwá chwech jun che chut 
rutzam, cara naban atet. Cara xbixa tzra. 6 Ja Saulo congan nberbeta 
y congan xel ta ranm je xbixa tzra: —Wajaw ¿nak nawajo chwa 
chquenban? Cara xbij tzra Jesús. —Catyictaja, jat chpam tnamet 
jcola chenkaj, tzra nbix wa chawa nak xtaban. Cara xbixa tzra rmal 
Kajaw Jesús. 7 E rexbil Saulo congan xecxibej qui com xeccaxaj jun 
kul je xtzijona per majon xecwin ta xquetzet nak xtzijona. 8 Ja Saulo 
xyictaja pnulew per majon chic ncay ta, xoca moy. Rmal cara xchap 
ela ruka y xecmar ela chpam tnamet Damasco. 9 Oxi kij xoca moy 
y majon achnak xutaj. 10 Cola jun kchalal chpam tnamet Damasco 
Ananías rubi. Ja Kjawal Jesucristo xucut ri chwech Ananías ajni 
pnachic, cawra xbij tzra: —Ananías. —Wajaw ¿nak nawajo chwa 
chquenban? Cara xbixa tzra rmal Ananías. 11 —Camic jat tecma ela 
bey je nbixa tzra Derecha y ncatba chruchoch Judas. Tak xtcatekaja, 
tzra nacanoj wa jun acha aj Tarso, Saulo rubi. Ja Saulo remjon 
rbanic oración camic. 12 Y nutzu ajni pnachic che atet xatba ruquin y 
xaya aka pe rwá y xcay chic jmul rkarwech. Cara xbij ja Jesucristo. 
13 —Per Wajaw, e quiy wnak nquebina chwa nak rebnon Saulo, 
congan lowlo rebnon chca atnamet jecola pJerusalén. 14 Y camic 
ulnak wawe ra, y-on ta tzra cmal cjefe sacerdote che nokruchap y 
nokrucsaj pcars konjelal ajoj jneknataj abi. 15 —Jat ruquin com arja 
ocnak jun ajsmajma jnech-on che nerey-a nbixic chca wnak jme aj 
Israel ta, chka chca je reyes je nquebnowa mandar cxin, y chka chca 

tnamet Israel. 16 Y anen quencut na chwech ajni lowlo xtutaj rmal 
nubi. 17 Ja Ananías xba. Tak xekaja xoca pjay y xuya ruka pe rwá 
Saulo y cawra xbij tzra: —Wchalal Saulo, ja Kajaw Jesús xucut ri 
chawech tak amjon binem tak atpenak. Ja takyon ta wxin awquin 
ch-utz cara njaktaja akawech, y chka nnoja Espíritu Santo pnawanm. 
18 Tak xbitaja jawra tzra Saulo xtzak ta chuchi rkarwech ajni rsojlal 
chu y xcay chic jmul cjara xyictaja y xbana bautizar. 19 Cjara 
xumaj w-im y xwanker chic jmul rchuka. Y xecje na jun tiemp 
cuquin kchalal tzra chpam tnamet Damasco.

. . . . .
20 Cjara xumaj rij che noca chpam je jay rxin molbal riil 

cxin aj Israel y cawra rbixic xuya: —Ja Jesús arja Rlecwal 
Dios. 21 Conjelal wnak tak xeccaxaj je nbij Saulo congan xsacha 
cnaoj rmal y cawra xecbij chbil tak qui: —¿Le mja tca wa 
Saulo jcongan lowlo xuban chca wnak pJerusalén jnecnataj rubi 
Jesucristo? ¿Me rkanak tca wawe ra che nquerechpa ela conjelal 
wnak jnecnataj rubi Jesucristo che nquerecsaj pcars y nquerujach 
pqueka cjefe sacerdote? 22 Per ja Saulo congan chic nuya rbixic 
rtzojbal Dios y congan kalaj nuchob chquewech wnak che Jesús 
arja Cristo je ch-on rmal Dios. J-e ca aj Israel jecola tzra chpam 
tnamet Damasco arj-e xsacha cnaoj com mesquier nchobtaja 
cmal nak remjon rbixic Saulo.

. . . . .
23 Xeyloja Saulo cola chpam tnamet Damasco tak j-e aj Israel 

xecchumsaj che neccamsaj. 24 Per xekaja rbixic ruquin ja Saulo 
nak nchoba tzrij. J-e che pkij y chaka queyben Saulo chuchi 
nmak tak chibey jabar ncatel wa chpam tnamet com ncajo 
neccamsaj. 25 Per j-e kchalal cola jun nimlaj chquech xeccanoj, 
xqueya Saulo chpam y chaka xeckasaj tzrij nimlaj tzak jkotben 
rij tnamet, cara xqueban tzra che xtotaja Saulo.

. . . . .
26 Cjara xba Saulo pJerusalén. Tak xekaja, ja xrajo ta xecje ta 

cuquin kchalal per arj-e xecxibej qui chwech com arj-e majon 
necnimaj ta che ykul chic rucux ruquin Jesucristo. 27 Per ja 
Bernabé xcana rxin chquewech apóstol, xumaj rcholic chquewech 

nak xuban Saulo tak xutzet Kjawal Jesús pbey tak xtzijona ruquin. 
Y xuchol chquewech chka che ja Saulo majon xxibej ta ri xuya 
rbixic rtzojbal Jesús chquewech wnak jecola chpam tnamet 
Damasco. 28 Cjara ja Saulo xcula cmal kchalal y xoca quexbil 
pJerusalén. 29 Arja majon nxibej ta ri nuya rbixic rtzojbal Kjawal 
Jesús. Tak xuya rbixic chca aj Israel je nquetzijona pe griego arj-e 
xecchojquij je nbixa chca y xquemaj rconxic rij rwech nak nqueban 
tzra che neccamsaj. 30 J-e kchalal tak xerkaja rbixic cuquin che 
njoxa ncomsasa Saulo arj-e xquecom ela chpam tnamet Cesarea. 
Tak xekaja pCesarea xquetak el chic chpam tnamet Tarso. 31 Je 
iglesia jecola chpam Judea, jecola chpam Galilea, y chka jecola 
pSamaria arj-e quiil chic ecola. Congan xequiya chpam rtzojbal 
Dios y congan necxibej qui chwech Kjawal. Y Espíritu Santo 
congan eret-on che xeba pnim.

. . . . .
32 Pedro arja congan binem nuban che nquerkijla je kchalal. 

Xuban jmul xba cuquin rtnamet Dios jecola chpam tnamet 
Lida. 33 Tak xeekaja, tzra xuwil wa jun acha Eneas rubi. Ja 
Eneas xuban waxki juna cola chwech rwarbal com xsic. 34 Ja 
Pedro cawra xbij tzra: —Eneas, camic Jesucristo ncaterchumsaj, 
catyictaja, tchumij awarbal. Y cara xuban ja Eneas xchumtaja y 
xyictaj ela. 35 Conjelal jecola chpam tnamet Lida e quexbil chka 
jun chic tnamet Sarón, arj-e xquetzet che xchumtaja Eneas rmal 
cara xquequex cnaoj y xeykea quecux ruquin Jesucristo.

. . . . .
36 Co ca jun kchalal ixak chpam tnamet Jope, Tabita rubi. Je chpam 

tzojbal griego Dorcas nbixa tzra. Ja Dorcas cola utzlaj tak achnak rebnon, 
congan eret-on mibi. 37 Ja Pedro cola chpam tnamet Lida tak xeywaja 
Dorcas y xcoma. Xchaja rij cmal kchalal, tak xchajtaja rij xqueya pjun jay 
jcola prucab wik. 38 Je tnamet Lida xe mnim ta recjol ruquin tnamet Jope. 
Je kchalal jecola pJope cutkin che chpam tnamet Lida co wa Pedro y 
xequetak ela e c-e ach-i ruquin che necsiquij. Tak xeekaja ruquin Pedro 
cawra xecbij tzra: —Camic okpenak ok siquiy awxin che ncatba alnak 
chpam tnamet Jope. 39 Ja Pedro xetre ela chquij ach-i y xeba chpam 
tnamet Jope. Tak xeekaja xecmar ela chpam jay abar co wa comnak. Tzra 
eco wa jle ixki melcani quemjon okej y xquemaj rcutic chwech Pedro 

njelal tziak jrebnon ja Dorcas. 40 Ja Pedro xerelsaj ela conjelal wnak jecola 
pjay abar co wa comnak. Tak xeel ela conjelal wnak xexquea y xuban jun 
oración. Cjara xba ruquin comnak y cawra xbij tzra: —Tabita, catyictaja. 
Ja Dorcas xujak rkarwech y tak xutzet Pedro xetzbea. 41 Ja Pedro 
xuchap chuka y xuyic. Cjara xersiquij ixki je e melcani e quexbil jle 
chic kchalal y xucut Dorcas chquewech per castanak chic. 42 Je xbantaja 
congan xela rbixic chpam tnamet Jope y e quiy wnak xeykea quecux 
ruquin Kjawal Jesucristo. 43 Ja Pedro xecje chna c-e oxi kij pJope. 
Ruquin jun acha tzcoy tzum Simón rubi, tzra xecje wa.

. . . . .

10  1 Co ca jun acha chpam tnamet Cesarea, Cornelio rubi, arja 
capitán cxin jle soldado aj Italia nbixa chca. 2 Ja Cornelio 

congan nuya rukij Dios y conjelal jecola pruchoch nqueya rukij 
Dios chka. Ja congan nqueruto wnak y nuban oración chka. 3 Xuban 
jmul Cornelio com a las tres rxin tkakij nxutzu bien jun ángel rxin 
Dios xerkaja ruquin, ajni pnachic xutzet wa. —Cornelio, cara xbixa 
tzra rmal ángel. 4 Ja Cornelio xera xutzu ángel, congan xxibej ri y 
cawra xbij tzra: —Wajaw ¿nak nawajo chwa? Ja ángel cawra xbij 
chic tzra: —Ja Dios rcaxan njelal aworación abnon, rutkin njelal 
toic ay-on chca wnak y jara majon nmestaj ta. 5 Camic queatka ela 
jle ach-i chpam tnamet Jope che necsiquij jun acha rubi Simón y 
chka nbixa tzra Pedro. 6 Ruquin jun acha tzcoy tzum co wa, Simón 
rubi chka. Chuchi mar co wa ruchoch. Tak xterkaja Pedro awquin 
arja nbina chawa nak xtaban. Cara xbij cana tzra Cornelio. 7 Xba 
ja ángel. Ja Cornelio alnak xersiquij e c-e ach-i ajsmajma y jun 
soldado. Jara jun chca soldado jnuto Cornelio y junlic cola ruquin 
y congan nuya rukij Dios chka. 8 Tak xeerkaja ruquin, ja Cornelio 
xuchol chca njelal je xbixa tzra rmal ángel cjara xerutak ela chpam 
tnamet Jope. 9 Tak xuban nicaj kij rxin rcab kij j-e quemjon binem 
y quemjana teekaja chpam tnamet Jope. Jara hor xojtea Pedro pe 
rwá terraza rxin jay abar co wa che bnoy oración. 10 Y xmajtaja rmal 
jun kaknic rpam. Tak majtanak rchumsic rway rxin almuerzo xutzet 
ajni pnachic jun achnak penak chcaj. 11 Jxutzet, xjaktaja caj chwech 
y xutzet jun nimlaj mant xkaj ta chcaj ruyon penak y jtela che cji 
rutzam chcaj. 12 E congan e quiy chcop chpam y che njelal quewech 
chcop cola chpam. Ecola cajcaj ckan chcop chpam, ecola chcop 
jic necjuccuj qui penlew, ecola chcop cola quexic. 13 Tak xerutzet 

jawra chcop cola nicaj tzij penak chcaj y cawra xbixa tzra: —Pedro 
catyictaja, queacamsaj j-ewra chcop y queatja. 14 —Wajaw, m-utz ta 
quenutaj j-ela chcop y nexte wjic enetjon ta, xjan nquekataj ajoj ok 
tnamet Israel com cara nbij ley. Cara xbij Pedro. 15 Cawra xbix chic 
tzra Pedro y ja tzij que chcaj penak wa: —Per jara chumsan chic 
rmal Dios, camic majon xjan xta. Per wmajon chic xjan ta chwech 
Dios mtabij xtca che xjan nataj. 16 Oxmul xbixa cara tzra Pedro cjara 
xojtea jara mant chcaj. 17 —¿Nak nbij ca wa jxentzet? Cara nbij kaja 
Pedro pranm. J-e ca ach-i jetkon ela rmal Cornelio quemjon rcaxic 
abar co wa ruchoch Simón. Ja Pedro kas remjon rchobic tak xeekaja 
j-e ach-i chijay. 18 Cawra xeccaxaj: —¿Lwawe co wa jun acha Simón 
jco chic jun rubi Pedro nbixa tzra? 19 Tak cremjon rchobic Pedro 
cawra xbixa tzra rmal Espíritu Santo: —Ecola e oxi ach-i ncatccanoj. 
20 Camic catyictaja, catkaja cuquin. Jat chquij y mtaxibej ta awi com 
anen entakyon ta cxin. Cara xbixa tzra. 21 Ja Pedro xkaj ta y xba 
cuquin ach-i, cawra xbij chca: —Anen cara en Pedro jnecanoj ¿Nak 
newajo chwa? 22 —Ajoj oktkon ta awquin rmal jun capitán Cornelio 
rubi. Arja jun acha bnoy rbeyal y nxibej ri chwech Dios, y congan 

utz ntzeta cmal conjelal aj Israel. Cola jun ángel rxin Dios xbij tzra 
chnutak ta asicsic ch-utz cara ncatba ruquin che ncaxaj nak xtabij 
tzra. Rmal cara okpenak awquin camic. 23 J-e ach-i xecsasa pjay 
rmal Pedro, tzra xewar wa. Pe rcab kij xba Pedro chquij y xetre ela 
nicaj kchalal chquij jecola chpam tnamet Jope. 24 Rox kij xekaja 
chpam tnamet Cesarea. Ja Cornelio ereyben, eco chic jle rchalal 
ersiquin ruquin y chka ecola jle ramigos. Quemlon qui queyben 
Pedro. 25 Ja Cornelio tak xekaja Pedro chuchi ruchoch xel ta pjay 
che rculic. Tak xekaja ruquin xexquea chwech Pedro y xumaj 
ryaic rukij. 26 Per ja Pedro xuyic y cawra xbij tzra: —Catyictaja, 
mtcatexque ta chenwech com anen xen wnak, xok junam awquin, 
cara xbij tzra Cornelio. 27 Kas remjon tzij ruquin Cornelio tak xoc oca 
pjay y e quiy wnak xerutzet quemlon qui pjay. 28 Xumaj tzij cuquin 
y cawra xbij chca: —Ixix ewutkin che kreligión ajoj ja ok tnamet 
Israel nucut chkawech che xjan nok-oca ewexbil jme ix aj Israel ta, 
o wnok-oca ptak ewuchoch. Per Dios xucut chenwech che me tkal 
xta chwij xtenbij ta tzra jun wnak che xjan quenxbilaj chka bechnak 
wnak opech. 29 Rmal cara anen tak xtaka nsicsic majon nak xenbij 
chca jxesiquina wxin y xenpeta alnak. Camic tbij chwa nak rmal tak 
xnesiquij. Cara xbij chca. 30 Ja Cornelio cawra xbij tzra Pedro: —
Camic xuban cji kij ctakwra hor nemjon rbanic ayuno, y ptak a las 
tres rxin tkakij tak nemjon rij oración chpam wuchoch chek quenjlal 
xwankera jun acha chenwech, rucsan jun tziak congan nyicloja 
y chka congan ruchab. 31 Xumaj tzij wquin y cawra xbij chwa: —
Cornelio, Dios rcaxan aworación jabnon y chka majon rmestan ta 
njelal toic jay-on chca wnak. 32 Camic queatka ela jle ach-i chpam 
tnamet Jope che necsiquij jun acha Simón jco chic jun rubi Pedro 
nbixa tzra, ruquin jun acha tzcoy tzum co wa, Simón rubi chka y 
chuchi mar co wa ruchoch. Tak xterkaja, ja ntzijona awquin. Cara 
xbij chwa. 33 Cara xenban, xentak ela asicsic chanim y meltiox chawa 
xatpeta chanim. Camic kamlon ki konjelal chwech Dios ch-utz cara 
nekcaxaj nak xtabij chka jbin ta chawa rmal Dios. Cara xbij Cornelio.

. . . . .
34 Ja Pedro xumaj tzij y cawra xbij: —Camic nchobtaja nmal che 

Dios majon jun itzel ta nutzet y majon jun utz ta nutzet. 35 Per jnuban, 
we nekxibej ki chwech y nkaban rbeyal rxin ja, jara nokrucul chka 
bechnak opech ketnamet. 36 Xutak ta Jesucristo Kjawal konjelal ja ok 

wnak. Xutak ta kuquin ajoj ja ok tnamet Israel, y ja Jesucristo xuya 
rbixic chka utzlaj tzij jrecmon ta chka che quiil necjea kanm chwech 
Dios. 37 Ixix ewutkin utzlaj tzij jxel ta rbixic chpam departamento Judea 
je xmajtaj ta rbixic chpam departamento Galilea tak Juan Bautista rbin 
chic chca wnak che ncatzina nquebana bautizar. 38 Ixix ewutkin nak 
xuban Jesús aj Nazaret, ewutkin che Dios xuya tzra che xkaj ta Espíritu 
Santo ruquin y xuya rpoder, y ja Jesús xba cnat nkaj cuquin je wnak, 
xuban nimlaj tak utzil chca y xerchumsaj achnak quetjon pen pruka 
diablo. Cara xuban com Dios cola ruquin. 39 Ajoj ok rapóstol Jesús 
ok testigo tzrij che njelal achnak jxuban chpam departamento Judea 
ruquin chpam tnamet Jerusalén. Cjara xcamsasa, xtzakbaxa chwech 
jun cruz. 40 Per prox kij Dios xuyic chpam cmic y xuya tzra chxucut 
ri chkawech. 41 Per majon xucut ta ri chquewech conjelal wnak, per 
xucut ri chkawech ajoj ja okch-on rmal Dios ch-utz cara nkaya rbixic 
che xcastaja chquecjol cnomki. Chka xokwa chna ruquin. 42 Cjara 
xokrutak ela cuquin je wnak ch-utz cara nkaya rbixic utzlaj tzij chca 
ruquin che nekbij chca chja Dios xucsaj Jesús chnukat tzij chquij 
conjelal wnak che casla ruquin je e cnomki chic. 43 Conjelal ojer tak 
profeta cawra ctziban cana tzrij: —Achnak neykea quecux ruquin, 
jara prubi ja ncuytaj wa quil quemac. Cara tzibtanak cana.

. . . . .
44 Cremjon tzij Pedro tak chek quenjlal xkaj ta Espíritu Santo 

cuquin che conjelal jquemjon rcaxic Pedro. 45 J-e ca kchalal je 
aj Israel jquexbilan ela Pedro arj-e congan xel ta quecux tzrij 
je xbantaja com xkaj ta Espíritu Santo cuquin wnak chka jme aj 
Israel ta. 46 Perc j-e wnak jme aj Israel ta quemjon tzij chpam jle 
chic tzojbal jmajon cutkin ta. Congan quemjon ryaic rukij Dios. 
47 Ja Pedro cawra xbij chca e rexbil: —Camic n-utz wa nquebana 
bautizar j-ewra wnak com kanak pchic Espíritu Santo cuquin ajni 
xkaj ta kuquin ajoj. 48 Cjara cawra xbij chca: —Camic nquixbana 
bautizar prubi Jesucristo. Tak xebantaja bautizar xeccutuj jun 
utzil tzra Pedro che necje na c-e oxi kij cuquin.

. . . . .

11  1 J-e ca apóstol e quexbil jle chic kchalal jecola chpam 
departamento Judea xekaja rbixic cuquin che je wnak jme 

aj Israel ta xecnimaj rtzojbal Dios. 2 Xemloja Pedro pJerusalén, y tak 

xekaja ecola nicaj aj Israel xecchojquij tzra je njelal jxuban cana. 
J-era je nquebina che ncatzina nquebana circuncidar je kchalal 
jme aj Israel ta. 3 Cawra xecbij tzra: —¿Nak tzra tak xatba pcuchoch 
wnak jme aj Israel ta? ¿Nak tzra tak xatwaa cuquin? 4 Ja Pedro 
xuya rchumilal chquewech nak kas xbantaja y cawra xbij chca: 
5 —Anen encola chpam tnamet Jope, kas nemjon rbanic oración 
tak cola jun achnak xentzu ajni pnachic. Xentzu ajni jun nimlaj 
mant ntajina nkaj ta chcaj, ruyon tquil ta che cji rutzam jtela chcaj. 
6 Kas nemjon rtzetic ja mant tak xenutzet jle chcop ecola chpam 
per quiy je quewech, ecola je cajcaj ckan, nicaj nquetiona, nicaj 
jnecjuccuj qui ptak ulew, nicaj chic jcola quexic. 7 Cjara xencaxaj 
nicaj tzij cawrara: —Pedro catyictaja, queacamsaj j-ewra chcop y 
queatja. Cara xbixa chwa. 8 Per anen cawra xenbij: —Wajaw, m-utz 
ta quenutaj j-ewra chcop com anen nexte wjic netjon ta je chcop 
jxe xjan nquekataj ajoj ok tnamet Israel ajni nbij ley. Cara xenbij. 
9 Per xencaxaj chic jmul tzij jpenak chcaj cawra xbij chic chwa: —
Per jara rchumin chic Dios, majon xjan chta. Wmajon xjan chta 
chwech Dios mtabij xta atet che xjan. 10 Oxmul xbixa cara chwa 
cjara xojtea jara mant chcaj. 11 Jara mism hor ecola e oxi ach-i 
xeekaja abar enco wa, etkon ela che nconxic y eelnak ela chpam 
tnamet Cesarea. 12 Cjara cawra xbij Espíritu Santo chwa: —Camic 
queaxbilaj ela j-ela ach-i, mtaxibej ta awi. Cara xenban, xenba e 
wexbil j-ewra e wajki kchalal je nqueetzu wawe ra. Tak xokekaja 
xok-oca pruchoch jun acha Cornelio rubi. 13 Ja Cornelio xumaj 
rcholic chkawech nak retzton, com cola jun ángel xutzet pala 
pruchoch y cawra xbixa tzra rmal ángel: —Camic queatka ela 
jle ach-i chpam tnamet Jope che necsiquij jun acha Simón jco 
chic jun rubi Pedro. 14 Arja cola jun utzlaj tzij nbij chawa ch-utz 
cara nawil totanem rxin Dios, y chka nquewil conjelal jecola 
pnawuchoch. Cara xbixa tzra Cornelio rmal ángel. 15 Tak xenmaj 
rbixic chca utzlaj tak tzij chek quenjlal xkaj ta Espíritu Santo 
cuquin ajni xkaj ta kuquin ajoj nabey. 16 Cjara xerkaja pe nwá je 
rbin cana Kjawal Jesucristo cawrara: —Juan Bautista ya xucsaj tak 
xeruban bautizar je wnak, per ixix nkaj tna Espíritu Santo ewquin 
y ja Espíritu nquixbanbexa bautizar, cara xbij cana chka. 17 Com 
ja Dios xutak ta Espíritu Santo cuquin j-e ajni xuban chka ajoj tak 
xeykea kacux ruquin Kjawal Jesucristo ¿nak ca enocnak wa anen 
nechob ixix tak xtenchojquij tzra Dios nak nuban? Cara xbij Pedro 

chca. 18 Tak xbixa cara chca majon chic achnak xecbij tzra Pedro. 
Xquemaj ryaic rukij Dios y cawra xecbij: —Ne ktzitzij wa conjelal 
wnak jme aj Israel ta yatanak chca chka rmal Dios che nquequex 
cnaoj ruquin che nqueya cana il mac ch-utz cara nquewil utzlaj 
caslemal je rxin junlic. Cara xecbij.

. . . . .
19 Tak xcamsasa Esteban xmajtaja rbanic lowlo chca jle chic 

kchalal rmal cara ecola nicaj xenanmaj ela y xeba cnat. Jle xeba 
chpam tnamet Fenicia, jle xeba pChipre, y jle chic xeba chpam 
Antioquía. Tak xeekaja xquemaj rbixic utzlaj tzij rxin Jesucristo, 
per xqueyon chca aj Israel xecbij wa. 20 Per ecola nicaj chca, jle aj 
Chipre, jle chic aj Cirene, arj-e xeekaja chpam Antioquía, xquemaj 
tzij cuquin wnak jme aj Israel ta y xqueya rbixic Kjawal Jesucristo 
chca. 21 Rpoder Kjawal Dios cola cuquin rmal cara e quiy je 
wnak xeykea quecux ruquin Kjawal Jesucristo, xqueya cana 
ccostumbre je cniman. 22 Iglesia jcola pJerusalén xekaja rbixic 
cuquin je xbantaja rmal cara xquetak ela Bernabé p-Antioquía. 
23 Ja Bernabé tak xekaja p-Antioquía xutzet chcongan smajnak 
utzil je nsipaj Dios ptak canm je wnak, congan xquicota rmal cara 
cawra xbij chca: —Cow quixpea, mteya cta yukbal ecux ruquin 
Kjawal Jesucristo. 24 Cara xbij Bernabé com ja utzlaj acha, nojnak 
Espíritu Santo pranm, congan ykula rucux ruquin Jesucristo y 
e quiy je wnak xeykea quecux ruquin Kajaw rmal ja. 25 Cjara 
xba Bernabé chpam tnamet Tarso che rconxic Saulo. 26 Tak xuwil 
ta xucom pa p-Antioquía. Jun juna xecjea tzra, e quiy je wnak 
xectijoj tzan rtzojbal Dios chpam iglesia. Tzra chpam tnamet 
Antioquía xwanker wa nabey mul biaj cristiano je xbixa chca 
kchalal. 27 Jara tiemp ecola nicaj profeta xeel ela pJerusalén y 
xeba p-Antioquía. 28 Tak xeekaja cola jun chca Agabo rubi, arja 
xpea chquewech kchalal, xbij chca nak bin tzra rmal Espíritu 
Santo y cawra xbij chca: —Cola jun nimlaj wyejal penak chwech 
ruchlew, cara xbij. Jara wyejal xbantaja pretiemp Claudio jnimlaj 
rey rxin Roma. 29 J-e ca kchalal jecola p-Antioquía xquechob che 
nquetak ela jun ayuda chca kchalal jecola pJudea: —Nkaya ajni 
nkocwina nkaya chok jujnel. Cara xecbij jea. 30 Cara xqueban, 
xequetak ela Bernabé ruquin Saulo che j-e nequejcha ayuda 
pqueka anciano jepala chquij kchalal jecola pJudea.

. . . . .

12  1 Chpam jara tiemp rey Herodes xumaj lowlo chquij nicaj 
kchalal ptak iglesia. 2 Xutak rcamsic Jacobo tzan espada, 

jara Jacobo renmal Juan. 3 Tak xutzet che nquequicota aj Israel 
rmal jxuban tzra Jacobo cjara xutak chic rchapic Pedro tak 
majtanak nimkij pascua, jara nimkij tak ntija xquelway jmajon 
levadura ruquin. 4 Ja rey Herodes tak xchaptaja Pedro, xucsaj 
pcars. Ecola e cji moc soldado xujach pqueka che necchjalbej, 
e cajcaj soldado ecola chpam jun moc. Xuchob ja Herodes que 
nquis na nimkij pascua nabey cjara xterelsaj ta Pedro pcars 
chnukat tzij tzrij per ne chquewech tnamet. 5 Cara xuban Pedro, 
congan chjalben pcars cmal je soldado, per je iglesia arj-e nmajon 
nquetne ta che rbanic oración precwent.

. . . . .
6 Tak xjun kij chic nrajo che nkata tzij tzrij rmal Herodes 

cola jun ángel rxin Kjawal Dios xtak ta che rtoic. Ja Pedro 
warnak chaka, ecola e c-e soldado ptak rupox y bien xmon 
tzra c-e cadena. Eco chna jle soldado chka quechjalben ruchi 
cars. 7 Chek quenjlal xekaja ángel ruquin Pedro y congan sak 

xuban pcars rmal. Ja ángel xuchap oca prupox Pedro che rcasic 
y cawra xbij tzra: —Catyictaja per alnak, y chek quenjlal xtzak 
ela cadena chuka Pedro. 8 Xtzijon chic jmul ángel y cawra xbij 
tzra: —Tchumsaj awi y tcosla axjab. Cara xuban Pedro ajni xbixa 
tzra. —Camic tecsaj acap y catetre ta chwij, cara xbij ja ángel 
tzra. 9 Ja Pedro xetre ta tzrij ángel per mesquier nchobtaja rmal 
we ktzij o me ktzij ta xelsas ta. Jxuchob ja xajni jun achic nuban. 
10 Xekaxa chwech c-e lwar abar eco wa soldado e chajinel. Cjara 
xeekaja abar co wa ruchi cars jchech ocnak jcola chibey, ruyon 
xjaktaja chquewech y xeel ta. Xquemaj binem pbey y tak xecchoja 
jun rkan bey cmal, ja ángel chek quenjlal xuya cana Pedro ruyon. 
11 Tak xchobtaja jawra rmal Pedro cawra xbij kaja pranm: —Camic 
xenwutkij chja Kajaw Dios cola jun r-ángel retkon ta che ntoic 
pruka Herodes ruquin chmajon nya ta cgan aj Israel, com j-e 
xecmic queyben chwij. 12 Tak xchobtaja njelal rmal, cjara xba 
pruchoch María, jara María jrute Juan jMarcos nbixa tzra chka. E 
quiy kchalal quemlon qui pruchoch María y quemjon rij oración. 
13 Tak xekaja Pedro xtarij chibey. Col ca jun xten Rode rubi, arja 
xel ta che rtzetic nak wnak ntarina chibey. 14 Tak xcaxaj chrukul 
Pedro ntzijona congan qui rucux xpeta, y xsacha rnaoj rmal 
como majon xujak cta chibey chwech. Per jxuban, xba alnak pjay 
y xerbij chca kchalal chja Pedro cola chibey. 15 Per j-e majon 
xecnimaj ta je xbixa chca rmal Rode: —Xatechjurnak. Cara 
xecbij tzra. —Ne ktzij wa chja Pedro ntarina chibey. Cara nbij 
chca. —Mjara ta, x-ángel lara jnechjalbena rxin. Cara xecbij chic 
tzra. 16 Per ja Pedro congan ntarij chibey. Per tak xquejak chibey 
xquetzet chPedro pala, congan xel ta quecux tzrij. 17 Per ja 
Pedro xuya ruruka chuchi che nbij chca che nquetnea y xumaj 
rcholic chquewech nak xuban Kjawal Dios che xerelsaj ta pcars. 
Cjara cawra xbij chic chca: —Njelal jxenbij chewa tbij chic ixix 
tzra Jacobo y chka chca jle chic kchalal. Cjara xel ela cuquin y 
xba chpam jun lwar chic. 18 Tak xeskara congan xsacha cnaoj j-e 
soldado com majon cutkin ta abar xoc wa Pedro. 19 Ja Herodes 
xutak rconxic per majon xuwil ta. Cjara xucot quechi soldado 
jxechjalbena rxin Pedro pcars per mesquier nquecwina necbij nak 
xbantaja. Rmal cara xyaa jun orden che nquecomsasa. Cjara 
xel ela Herodes chpam departamento Judea, xba chpam tnamet 
Cesarea y tzra xecje chwa.

. . . . .
20 Chpam jara tiemp Herodes congan ryiwal penak chquij wnak 

jecola chpam e c-e nación rubi Tiro ruquin Sidón. J-ewra wnak 
chpam tnamet Israel nquelok wa je cachnak je ncatzina chca 
che nquetaj. Per ja Herodes majon xcayij xta chca. Per j-e xjun 
xquechob ela xeba ruquin Herodes che necchumij ruquin nak 
tzra tak majon chic ncayij xta je ncatzina chca j-e. Tak xeekaja 
cola jun acha Blasto rubi, arja oficial chpam rgobierno Herodes. 
Xqueya pak pruka Blasto ch-utz cara ntzijona pquecwent chwech 
rey Herodes. 21 Ja Herodes xucha jun kij che ntzijona cuquin. Tak 
xerla kij, ja Herodes xucsaj jun wen tziak rxin rey, xetzbea chwech 
retrono y xumaj tzij cuquin. 22 J-e wnak tak xeccaxaj nak xbij, 
conjelal xquerak quechi y cawrara xecbij: —Me wnak ta xtzijona 
kuquin, Dios xtzijona. 23 Chek quenjlal xpaleja jun ángel rxin Kjawal 
Dios, xuya jun ryubil Herodes rmal che ajnila xuna tak xyaa rukij 
cmal wnak y majon xuya ta rukij Dios. Jyubil xyaa tzra Herodes 
jara jle jut xetjowa rxin y cara xuban xcoma. 24 Per rtzojbal Dios 
congan xela rbixic y congan e quiy wnak xenimana rxin. 25 Bernabé 
ruquin Saulo tak xjachtaj cana ayuda cmal xeel ela pJerusalén xeba 
p-Antioquía, y xquecom ela Juan je nbixa tzra chka Marcos.

. . . . .

13  1 Chpam iglesia jcola p-Antioquía ecola jle profeta ruquin 
jle maestro cawra quebi: Bernabé, Simón, chka nbixa tzra 

Niger, Lucio je aj Cirene, Manaén jawra junam xequiy ta ruquin 
Herodes jgobernador rxin Galilea, y chka cola Saulo. 2 Xqueban 
ca jmul quemlon qui che ryaic rukij Dios y quemjon rij ayuno 
tak xbixa chca rmal Espíritu Santo cawrara: —Anen ensiquin chic 
Bernabé ruquin Saulo che rbanic jun samaj. Camic queenyonaj 
chnequebna samaj. Cara xbixa chca. 3 Cjara xquemaj rij jun 
oración. Tak xecchoja oración y ayuno cmal, xqueya queka 
pquewá Bernabé ruquin Saulo che nquecyonaj, y xequetak ela che 
rbanic samaj.

. . . . .
4-5 Cara xqueban Bernabé ruquin Saulo, xetak ela rmal Espíritu Santo, 

xeba chpam jun tnamet rubi Seleucia y bnak Juan chquij je nbixa tzra 

chka Marcos. Juan nqueruto chpam samaj. Chka chpam jara lwar xeoc 
ela chpam jun lanch y xeba chpam jun lwar rubi Chipre, jawra lwar 
jun isla, y xeekaja chpam jun tnamet Salamina jcola precwent Chipre. 
Tzra ca xquemaj wa rbixic rtzojbal Dios ptak jay rxin molbal riil abar 
nquemol wa qui aj Israel. 6 Xeba nat nkaj chpam jawra lwar Chipre. 
Tak xeekaja chpam jun tnamet rubi Pafos, tzra xquewil wa jun acha 
aj Israel Barjesús rubi, jawra acha aj-itz. Jawra acha nbij che profeta 
ocnak wa per xe tzkoj tzij nuban. 7 Nesmaja precwent gobernador rxin 
Chipre. Jgobernador jara jun acha congan rnaoj, Sergio Paulo rubi. 
Jawra gobernador ajnila cola rgan ncaxaj rtzojbal Dios rmal cara xutak 
csicsic Bernabé ruquin Saulo. 8 Ja Barjesús co chic jun rubi canon jara 
Elimas. Elimas nbij tzij aj-itz. Tak xeekaja Bernabé ruquin Saulo jawra 
aj-itz xchojquij tijonem je nqueya, cara xuban ch-utz cara gobernador 
majon neyke ta rucux ruquin Jesucristo. 9 Ja Saulo co chic jun rubi 
nbixa jara Pablo. Ja Pablo congan xnoja Espíritu Santo pranm, xera 
xchulchij aj-itz, 10 y cawra xbij tzra: —Atet xat tzkoy tzij, at jun itzel 
acha, xat rlecwal diablo y xitzel natzu rbeyal rxin Dios. ¿Nak tzer ca 
tak natzapij rubey Dios chquewech wnak? ¿Nak tzer ca mtaya cas 
che necnimaj nicaj chic wnak? 11 Camic nataj na lowlo pruka Kajaw 
Dios, camic ncatoca moy y majon chic natzu xta rwech kij jun tiemp. 
Tak xbitaja jawra tzij rmal Pablo njara hor xoca moy jawra aj-itz. Cjara 
xumaj rconxic jun wnak je ntzaken ela chuka. 12 Jgobernador tak xutzet 
che xoca moy aj-itz xeykea rucux ruquin Jesucristo com ajnila xcaxaj 
tijonem je nqueya Bernabé ruquin Pablo tzrij Kjawal Dios.

. . . . .
13 Cjara Pablo xel ela chpam tnamet Pafos, xeoc ela chpam lanch y 

xeba chpam jun chic tnamet rubi Perge jcola precwent Panfilia. Per Juan 
xeruya cana y xemloj ta pJerusalén. 14 Pablo ruquin Bernabé tak xeel ela 
chpam tnamet Perge xeba chic chpam tnamet Antioquía jcola precwent 
Pisidia. Tak xerla xlanbal kij xeoca chpam jay rxin molbal riil y 
xetzbea chpam. 15 Xmajtaj ca rsicsic rtzojbal Dios jtziban cana rmal 
Moisés y cmal jle chic profeta. Tak xsictaja ecola jle oficial rxin jay rxin 
molbal riil xquetak ela rbixic tzra Pablo ruquin Bernabé cawrara: —
Nwinak aj Israel, wcola jun paxbanem newajo nebij chca wnak nkaya 
cana tiemp chewa camic. 16 Pablo xpea y xuya ruruka chuchi che nbij 
chca che nquetnea y cawra xbij chca: —Ixix ix aj Israel, ixix chka 
jnexibej ewi chwech Dios, tewcaxaj je xtenbij chewa. 17 Je Dios kxin ajoj 

ja ok tnamet Israel arja xerucha e ktit kawma ojer y xuya chca che 
xeoca jun nimlaj tnamet tak queco na chpam tnamet Egipto. Per mja ta 
Egipto kas mer quetnamet. Tak xquisbena kij, ja Dios congan xucsaj 
rchuka che xerelsaj ta pqueka tnamet Egipto. 18 Tak xeel ta chpam 
Egipto cawnak juna xecjea chpam jun nimlaj chkilaj lwar per congan 
itzel tak achnak xqueban tzra per ja Dios xucoch njelal. 19 Tak xekaja 
chpam jun ulew rbin-an Canaán eco chic e wku tnamet chpam y Dios 
xercamsaj che wku tnamet y jara ulew xuya chca e ktit kawma, jara 
jun nimlaj herencia xuya chca. 20 Jkatbaltzij jara xuya pqueka juez. Cji 
cient juna ruquin nicaj xecaxa cmal juez, y quisbal juez jara profeta 
Samuel. 21 Cjara xeccutuj jun rey tzra Dios ch-utz cara necjea 
katbaltzij pruka. Y cara xuban Dios, xuya katbaltzij pruka jun rey, y 
rey jara Saúl rlecwal Sis, y ja Sis jara riy rumam Benjamín, y ja 
Benjamín jara jun chca e cbeljuj rlecwal Jacob. Cawnak juna xoca rey 
Saúl. 22 Ja Dios tak xelsaj katbaltzij pruka Saúl xucsaj cana David rey y 
cawra xbij tzra: —Anen congan nel ta nucux tzrij David rlecwal Isaí, 
arja nuban njelal achnak ajni quenwajo anen. Cara xbij Dios. 23 David 
cola jun riy rumam Jesús rubi. Ja Jesús Dios takyon ta rxin che ktoic 
ajoj ja ok tnamet Israel com cara rtzujun cana Dios ojer. 24 Ja Jesús tak 
quemjana tumaj rsamaj majtanak chic rchumsic rubey rmal Juan Bautista, 
com ja Juan cawra xbij chca conjelal wnak aj Israel: —Tecxa enaoj, 
tey-a cana rtzilal y nquixbana bautizar. 25 Juan Bautista tak xyamer 
nuquis rsamaj cawra xbij chca wnak: —Ma anen ta en Cristo ja Toonel 
jtzujun ta rmal Dios ojer ajni nechob chwij ixix. Cristo arja mjana tumaj 
rsamaj, y más na nim rukij que chenwech anen y majon yatanak ta chwij 
xtenquir ta rcamal rexjab. Cara xbij. 26 Ach-i je ix nwinak ja ix riy 
rumam kawma Abraham, y chka ixix ixconjelal jnexibej ewi chwech 
Dios, camic quenbij chewa, ewxin ixix utzlaj tzij jkamjon rbixic chewa 
jrecmon ta totanem rxin Dios. 27 Com je wnak jecola pJerusalén e 
quexbil e ktoy tak tzij je nquebnowa mandar cxin, arj-e majon xchobtaj 
ta cmal che Jesús arja Toonel tkon ta rmal Dios, y majon xchobtaj ta 
cmal chka nak rbanic rtzojbal Dios jtzibtanak cana ojer cmal je profeta 
je nsiquisa ptak quexquin ptak xlanbal kij. Per j-e xeccutuj recmic Jesús, 
y tzra xbantaj wa cumplir jtzibtanak cana cmal je profeta. 28 Xeccanoj 
ril Jesús y Jesús majon ril, per j-e xeccutuj recmic tzra Pilato. 29 Ja Jesús 
tak xcoma y xbantaja cumplir rmal njelal ajni tziban cana tzrij, cjara 
xkasasa chwech cruz y xemuk cana. 30 Per Dios xucas chquecjol cnomki. 
31 Tak castanak chic quiy kij xecjea chquecjol jle rdiscípulo, j-era 

rdiscípulo jxerexbilaj ela tak xeel ela pGalilea y xeba pJerusalén, y camic 
quemjon rbixic chca conjelal wnak njelal jquetzton ta tzrij rcaslemal 
Jesús. 32 Camic cola jun utzlaj tzij kacmon ta chewa jtzujun cana chca 
ktit kawma ojer rmal Dios. 33 Jara rebnon chic cumplir Dios pkatiemp 
ajoj ja ok quiy quemam com ja Dios xuyic Jesús chpam cmic. Ajni 
tzibtanak cana chpam rtzojbal Dios chpam rucab salmo, cawra nbij Dios 
tzrij Cristo: —Atet at Wlecwal, camic xencut chquewech wnak che 
ktzitzij wa che at Wlecwal. 34 Y co na más tzibtanak cana chpam 
rtzojbal Dios jnucut chkawech che Dios rtzujun cana ojer che Cristo 
ncastaj na chquecjol cnomki ch-utz cara majon nkoy ta recuerpo. Y 
cawra xbij tzra retnamet: —Je santlaj tak achnak je ntzujun cana trza 
David, jara nqueya wa chewa. 35 David cawra rtziban cana tzrij Cristo 
tak xbij tzra Ttixel: —Jrecuerpo Santlaj Awlecwal wutkin che majon 
naya ta cas tzra che nkoya. 36 Com David tak xuquis samaj je y-on tzra 
rmal Dios chnuban, bien kutkin che xcoma y xkoya recuerpo. 37 Per 
jrecuerpo Jesús majon xkoy ta com Dios xucas chquecjol cnomki. 
38 Ach-i je ix kwinak, rmal cara tak nekbij chewa, bien twutkij chJesús 
jkamjon rbixic chewa arja nucuy kil kamac ja ok wnak. 39 Chka bechnak 
wnak xteykea rucux ruquin Jesucristo jara nbixa tzra rmal Dios che 
rcan rbeyal rxin Dios. Per jley je rtziban cana Moisés jara mxecwin ta 
xuya echuka che xewcaj rbeyal rxin Dios. 40 Rmal cara quenbij chewa, 
tebna cwent ewi ch-utz cara majon nkaj ta chewij ajni tzibtanak cana 
ojer cmal profeta jcawra nbij: 41 —Ixix je nquixyokona tewcaxaj jawra, 
junwa nena tak xtekaja jun nimlaj juicio chewij. Com anen cola jun 
nimlaj samaj quenban pnetiemp ixix per jara majon nenimaj ta mesque 
ncola jun nyowa rchumilal chewech. Cara tzibtanak cana. 42 Tak xeel ta 
chpam jay rxin molbal riil cawra xbixa chca Pablo cmal wnak jme aj 
Israel ta: —Xtquixpet chic kuquin wekbix chpam chic jun xlanbal kij 
ch-utz cara neya chic rchumilal chkawech ajni xabij chka camic. 43 Tak 
xquejach je qui, e quiy chca aj Israel e quexbil jle chic jnecxibej qui 
chwech Dios arj-e xetre ela chquij Pablo ruquin Bernabé. Ja Pablo 
ruquin Bernabé xqueya jun paxbanem chca jcawra nbij: —Cow quixpea, 
mtecsaj ta ptzanem nimlaj sip jxuya Dios chewa. 44 Tak xerla chic jun 
sman, rxin xlanbal kij xeyictaja conjelal tnamet che rcaxic rtzojbal Dios. 
45 Per aj Israel tak xquetzet congan e quiy wnak, j-e xkutlina canm. 
Xquemaj ca rbixic che me rbeyal ta nbij Pablo, y congan rtzujic xqueban. 
46 Pablo ruquin Bernabé majon xecxibej ta qui chquewech y cawra xecbij 
chca: —Congan ncatzina che nekbij chewa ixix nabey mul rtzojbal Dios, 

per com ixix xitzel newcaxaj y majon egan tzrij, tzra nekalsbej wa che 
me tkal ta chewij che newil utzlaj caslemal je rxin junlic. Rmal cara 
nokba cuquin wnak jme aj Israel ta. 47 Com cara bin chka rmal Dios che 
nkaban ajni tzibtanak cana chpam rtzojbal Dios jcawra nbij: —Atnecsan 
che at luz je nsakersana quebey je wnak jme aj Israel ta ch-utz cara naya 
rbixic nimlaj totanem rxin Dios chca conjelal wnak jecola nat nkaj 
chwech ruchlew. 48 Je wnak jme aj Israel ta, tak xeccaxaj je xbij Pablo 
ajnila xquicota canm y rmal cara congan xqueya rukij rtzojbal Dios. 
Ecola jle xeykea quecux ruquin Jesucristo. Cara xqueban conjelal 
jech-on rmal Kadta Dios che nquewil rcaslemal Dios je rxin junlic. 49 Je 
rbixic Kajaw Jesucristo xba nat nkaj chpam njelal lwar. 50 Per jle aj Israel 
xeba cuquin nicaj ixki jcongan quey-on rukij Dios y nmak quekij, chka 
xeba cuquin principal-i rxin tnamet. Tak xeekaja cuquin xecchajtij che 
nqueyic jun nimlaj choj chquij Pablo ruquin Bernabé. Cara ca xqueban y 
xequelsaj ta chpam quetnamet. 51 Ja Pablo ruquin Bernabé xecquiraj 
cana pkok rxin jara tnamet jcola ptak ckan, jara xecyabej rital che j-e 
wnak nquetaj na lowlo xe rmal itzel neccaxaj utzlaj tzij rxin Jesucristo. 
Cjara xeba chic chpam jun tnamet Iconio rubi. 52 Per je wnak jxeykea 
quecux ruquin Jesucristo arj-e ne nquequicot wa y Espíritu Santo ne 
nnoj wa ptak canm.

. . . . .

14  1 Ja Pablo ruquin Bernabé tak xeekaja chpam tnamet Iconio 
xeoca chpam jay rxin molbal riil cxin aj Israel. Xquemaj 

rbixic utzlaj tzij y congan e quiy wnak xeykea quecux ruquin 
Jesucristo, cara xqueban aj Israel y cara chka xqueban jme aj Israel 
ta. 2 Per jle aj Israel jmajon xecnimaj ta, arj-e xecchajtij je wnak 
jme aj Israel ta ch-utz cara itzel nquequetzet kchalal. 3 Rmal cara 
Pablo ruquin Bernabé xecje na jun tiemp chpam tnamet che nqueya 
rbixic rtzojbal Dios per majon necxibej ta qui. Xqueya rchumilal 
chquewech wnak nak rbanic utzil je nsipaj Dios che nucuy kil kamac 
ja ok wnak. Ja Dios xuya chca Pablo ruquin Bernabé che cola je 
milagro xqueban ch-utz cara je wnak ncutkij che ktzij wa quemjon 
rbixic. 4 Per tnamet c-e xqueban, nicaj xjun xqueban cuquin aj Israel 
jmajon xecnimaj ta y nicaj chic xjun xqueban cuquin apóstol Pablo 
ruquin Bernabé. 5 Per aj Israel e quexbil jme aj Israel ta xquecom 
pa qui cuquin e ktoy tak tzij rxin tnamet che nquequetzuj ela 
Pablo ruquin Bernabé y nquequequiek ela tzan abaj. 6 Pablo ruquin 

Bernabé tak xekaja rbixic cuquin xenanmaj ela y xeba chpam c-e 
tnamet jcola precwent Licaonia, jun Listra rubi y jun chic Derbe. 
Chka xeba chpam je lwar jcola chenkaj ruquin jawra c-e tnamet. 
7 Tak xeekaja chpam tnamet xquemaj rbixic rtzojbal Dios.

. . . . .
8 Chpam tnamet Listra cola jun acha tzbula sic rkan, jawra acha 

prelxic wa mesquier necwina nbina y nexte wjic binnak chpam 
rcaslemal. 9 Jawra acha remjon rcaxic nak nbij Pablo. Ja Pablo 
xera xchulchij acha y xutzet chcola yukbal rucux ruquin Dios 
che nchumtaja. 10 Cow xtzijona ruquin: —Catyictaja. Cara xbij tzra. 
Xyictaj ca jawra acha y xumaj binem. 11 J-e wnak tak xquetzet 
milagro jxuban Pablo xquemaj rakic quechi chpam tzojbal rxin 
Licaonia, cawra necbij: —Tetzta mpa e c-e dios ekanak ta kuquin, 
e ajni wnak cbanic. 12 Tzra Bernabé xecbij wa che arja jun dios 
rbin-an Júpiter. Tzra Pablo xecbij che arja jun dios rbin-an Mercurio 
com más ntzijona ja Pablo. 13 Co jun sacerdote rxin dios Júpiter y 
cola jun templo rxin chka, jawra templo tzra col wa abar ncatoc 
el wa chpam tnamet. Tzra xba wa sacerdote, erecmon ela jle 
wajquex ruquin jle ctzej chka. Je nrajo sacerdote nquercamsaj 
wajquex ch-utz cara e rexbil je wnak nectzujuj sacrificio 
chquewech Pablo ruquin Bernabé. 14 Per j-e apóstol Bernabé 
ruquin Pablo tak xekaja rbixic cuquin chcara nbana chca xquemaj 
rakic quetziak, jara rital che pkan nquena je nbana chca ecsan 
com e ajni jun dios. Xeba alnak, xeoca chquecjol wnak y xquemaj 
rbixic chca cawrara: 15 —¿Nak tzra tak neban cawra chka? Ajoj xok 
wnak, xok junam ewquin. Ajoj okpenak ewquin che nkerbij chewa 
che nqueeya cana j-ewra jle dios jmajon nak cbanic, y xteyke ta 
ecux ruquin jun caslic Dios com arja xwankersana caj ruquin 
ruchlew y mar chka, y njelal achnak ja wankersyona. 16 Chpam 
ojer tiemp jkaxnak cana, Dios xuya cas chca wnak che necnimaj 
ccostumbre, jle costumbre cwankersan kaja queyon j-e. 17 Per cola 
xcutbej chquewech chcola jun caslic Dios com cola nimlaj tak utzil 
nuban, nkasaj jab, nuya wen tak csech, nuya je ncatzina je chka 
che nkataj, y nuya quicotemal ptak kanm. Cara xbij Pablo. 18 Per 
mesque cara xbixa chca mkelic ta ncajo com j-e wnak ncola cgan 
nectzujuj jun sacrificio chquewech. 19 Eco ca jle wnak e aj Israel 
xeekaja pListra, jle p-Antioquía eelnak el wa, jle chic chpam 

Iconio eelnak el wa. J-era xecchajtij wnak che nquequiek Pablo 
tzan abaj. Tak xquiektaja cmal tzan abaj xquelsaj ta chpam tnamet. 
Xcoma Pablo xquechob j-e. 20 Ja Pablo tak xquemol qui kchalal 
tzrij xyictaj ela y xoc chic jmul chpam tnamet. Jche rcab kij e c-e 
ruquin Bernabé xeba chpam tnamet Derbe. 21 Tak xeekaja chpam 
tnamet Derbe xquemaj rbixic je utzlaj tzij rxin Jesucristo, y e quiy 
je wnak xeykea quecux ruquin. Cjara xemloj pchic chpam jara 
oxi tnamet Listra, Iconio ruquin Antioquía. 22 Xecyukba quecux 
kchalal y cola jle paxbanem xqueya chca jcawrara: —Cow 
quixpea, mteya cta yukbal ecux ruquin Jesucristo. Konjelal jnok-
oca chpam rgobierno Dios ne ncatzin wa nokkaxa chpam nimlaj 
tak lowlo. 23 Chpam jujun iglesia ecola jle anciano xequecha cana 
je nquecana cxin kchalal. Xquemaj rbanic oración ruquin ayuno. 
Tak xecchoja oración ruquin ayuno cmal cawra xecbij chca kchalal: 
—Camic ykul chic ecux ruquin Kjawal Jesucristo y ja tca xtchajina 
ewxin.

. . . . .
24 Cjara xeba, xekaxa chpam je tnamet jcola precwent 

Pisidia y xeekaja chpam tnamet Perge jcola precwent Panfilia. 
25 Xqueya rbixic rtzojbal Dios chca wnak aj Perge cjara xeba chic 
chpam tnamet Atalia. 26 Tzra xeoc el wa chpam lanch y xeba 
chpam tnamet Antioquía abar eelnak el wa nabey tak xebana 
recomendar pruka Dios che rbanic samaj jxecchoja cana cmal. 
27 Tak xeekaja xequemol kchalal y xquemaj rcholic chquewech 
njelal samaj jxuban Dios tak xqueya rbixic rtzojbal, y xquechob 
chquewech chka nak rebnon Dios che rjakic quebey wnak jme aj 
Israel ta ch-utz cara neykea quecux ruquin Jesucristo. 28 Cara 
xqueban, xecje na jun tiemp cuquin kchalal p-Antioquía.

. . . . .

15  1 Eco ca jle ach-i eelnak ela chpam departamento Judea 
ebnak p-Antioquía. Tak xeekaja xquemaj ctojxic kchalal y 

cawra tojxic xqueya: —Per wmajon xtquixban ta circuncidar ajni 
rbin cana Moisés chka che nkaban jara majon newil ta totanem rxin 
Dios. Cara xecbij. 2 Pablo ruquin Bernabé xecchojquij jawra cutxic 
jquemjon ryaic j-ewra ach-i, congan xetzijona tzrij. Tak xquisbena 
Pablo ruquin Bernabé e quexbil jle chic kchalal xechaa che nqueba 

pJerusalén cuquin apóstol ruquin je anciano ch-utz cara necchumij 
tojxic riil tzrij circuncisión. 3 Cara xqueban, xetak ela cmal iglesia y 
xekaxa ptak tnamet jcola precwent Fenicia y jcola precwent Samaria 
chka. Chka bar opech nquekax wa nqueya cana rbixic chca kchalal 
che je wnak jme aj Israel ta xqueya cana ojer tak ccostumbre je cniman 
nabey y camic xeykea quecux ruquin Jesucristo. Conjelal kchalal 
congan xequicota rmal. 4 Tak xeekaja pJerusalén xecula cmal apóstol 
ruquin je anciano y cmal jle chic kchalal. Xquemaj rcholic chquewech 
njelal samaj xuban Dios tak xqueya rbixic rtzojbal chca wnak jme aj 
Israel ta. 5 Per ecola jle kchalal e aj fariseo xeyictaja y cawra xecbij: 
—Ne ncatzin wa nquekaban circuncidar je kchalal jme aj Israel ta 
y ncatzina nekbij chca che pors necnimaj rley Dios je rtziban cana 
Moisés. 6 Je apóstol e quexbil anciano arj-e xquemol qui che rchobic 
rij rwech tzrij circuncisión. 7 Congan xetzijona tzrij. Tak xquisbena 
xyictaja Pedro y cawra xbij chca: —Wchalal, ewutkin bien tak xkamaj 
ta samaj, Dios xenrucha checjol, xenrutak ela cuquin wnak jme aj Israel 
ta che xenya rbixic chca utzlaj tzij rxin Jesucristo ch-utz cara neykea 
quecux ruquin. 8 Ja Dios bien rutkin rwech kanm ja ok wnak, xutak 
ta Espíritu Santo cuquin wnak jme aj Israel ta ajni xuban chka ajoj 
nabey, jara xcutbej chquewech che nquerucul chka. 9 Ja Dios majon 
jun wen ta xtutzet y jun ta itzel ta xtutzet, per ja xjunam nokrutzet 
chok c-e tnamet com xchachjorsaj canm j-e chka tak xeykea quecux 
ruquin Jesucristo. 10 Camic ¿nak que tzra mtenimaj jrebnon Dios? Tak 
nebij chca kchalal che pors necnimaj na ley je rtziban cana Moisés 
jara ajni jun nimlaj ejkan neya chquij. Je ktit kawma arj-e majon 
xecwin ta xecnimaj ley next ca ajoj okcwinnak ta kniman chka. 11 Per 
ajoj kutkin xe rmal utzil je xsipaj Kjawal Jesucristo chka tak xkawil 
totanem rxin Dios, y cara chca kchalal chka jme aj Israel ta. Cara xbij 
Pedro. 12 Conjelal jquemlon qui chpam lwar majon chic tzij nqueban. 
Xqueya chic quexquin tzrij je xbixa chca rmal Pablo ruquin Bernabé, y 
xchola chquewech njelal jxuban Dios tak xuya chca che xqueban nmak 
tak milagro chquewech wnak jme aj Israel ta. 13 Tak xecchoja tzij cmal 
cjara xtzijon chic Jacobo y cawra xbij: —Wchalal, tey-a ewexquin 
tzrij je xtenbij chewa. 14 Kchalal Simón Pedro xuchob chkawech nak 
rbanic samaj jxuban Dios chquecjol jme aj Israel ta tak xmajtaj ta samaj. 
Ecola jle xerucha che xeoca rtnamet Dios. 15 Jara junam nela ruquin 
ajni tzibtanak cana ojer cmal profeta chpam rtzojbal Dios jcawrara 
nbij: 16 —Tak xtbantaja cumplir njelal jawrara cjara xtquenmloj pchic 

jmul quenrchumsaj jgobierno jxecjea pruka rey David, com xyojtanak 
camic ajni jun jay bnak ptak ulew. Per anen quenrchumsaj na jyojtanak 
y quenyic chna jmul. 17 Cara xtenban chca ch-utz cara quenccanoj chka 
je jle chic wnak, j-era conjelal jme aj Israel ta che nqueoca e netnamet. 
18 Cara nbij Kjawal Dios y ncara rkalsan ta ojer. Cara tzibtanak cana. 
19 Com cara nbij Dios, camic quenchob anen mtquekanak ta wnak jme 
aj Israel ta je nquenimana rxin Dios. 20 Xerwara je nkaban, nkatak ela 
rbixic cuquin che mtquetaj ta tiij jtzujun chquewech tioxa. Y jun chic, 
mtqueoc ta cuquin ixki jme quexkilal ta, y je ixki chka mtqueoc ta 
cuquin ach-i jme quechjilal ta. Jun chic, mtquetaj ta tiij wmajon elnak 
ta recquiel chcop, y chka mtquetaj ta quic. 21 Cara nekbij ela chca com 
ley rxin Moisés ojer majtanak ta rbixic ptak tnamet per njelal tnamet. 
Perc njelal xlanbal kij nsiquisa ley rxin Moisés ptak jay rxin molbal riil 
kxin ajoj ok tnamet Israel. Cara xbij Jacobo. 22 J-e apóstol e quexbil 
jle anciano y conjelal kchalal xjun xquechob, xequecha e c-e kchalal 
che nqueba p-Antioquía y nquequexbilaj ela Pablo ruquin Bernabé, jun 
Judas rubi jBarsabás nbixa tzra chka, y jun chic Silas rubi, j-era nmak 
tak quekij chquecjol kchalal. 23 Cjara xbana jun carta, xya ela chca 
Pablo, y jcarta cawra nbij: —Ajoj ok apóstol e kaxbil anciano ruquin 
conjelal kchalal nkatak ela jun rutzil ewech ixix ix kchalal jme ix aj 
Israel ta jixcola p-Antioquía ruquin je tnamet jcola precwent Siria y 
chka jcola precwent Cilicia. 24 Kchalal, xerkaja rbixic kuquin checola 
jle ach-i xeel ela chkacjol xeba ewquin y xecbij chewa che ncatzina 
nquixbana circuncidar y pors nenimaj ley je rtziban cana Moisés. Cara 
necbij chewa y nquetur ecux y nquesach enaoj. Per kchalal, majoj ta 
oktakyon ela cxin ewquin. 25 Rmal cara tak xkamol ki y xjun xkachob, 
xekacha ca e c-e kchalal che nqueba ewquin y nquequexbilaj ela e 
quilaj tak kchalal Bernabé ruquin Pablo. 26 Ja Bernabé ruquin Pablo 
quey-on qui pe cmic rmal Kjawal Jesucristo. 27 Judas ruquin Silas j-era 
e c-e kchalal nquekatak ela ewquin, j-era nquechbowa chewech nak 
rbanic je ktziban chpam jawra carta. 28 Com Espíritu Santo nbina che 
xjun c-e punto ncatzina che nkaya chewa y me rbeyal ta che xtkaya 
ta chewa ajni jun nimlaj ejkan chewij, y ncara nkachob ajoj chka. 
29 Jawra je achnak nkajo nekbij chewa: mtetaj ta tiij jtzujun chquewech 
tak tioxa, mtetaj ta je quic, mtetaj ta tiij tak quemjana tela recquiel 
chcop. Chka nekbij chewa, mtquixoc ta cuquin ixki jme ewexkilal ta 
ixix, y je ixki mtqueoc ta cuquin ach-i jme quechjilal ta. Wnekil ewi 
che rbanic jawrara jxekbij chewa jara kaxnak wen neban. Tebna cwent 

ewi, Dios ta xtechjalbena ewxin. Cara xtzibax ela chpam carta. 30 Cjara 
xetak ela Pablo. Tak xeekaja p-Antioquía xequemol kchalal y xquejach 
carta pqueka. 31 J-e ca kchalal tak xecsiquij carta congan xequicota 
com congan xyukba quecux. 32 Judas ruquin Silas arj-e e profeta, 
congan paxbanem xqueya chca kchalal y xeccwersaj más quecux 
chpam rtzojbal Dios. 33 Tzra xecje na jun tiemp. Cjara xquechob che 
nquemloj ta pJerusalén cuquin kchalal jetakyon pa cxin. Tak quemjana 
queel pa, cawra xbixa chca cmal kchalal: —Tebna cwent ewi, Dios ta 
xtechjalbena ewxin. 34 Per Silas xuchob chnecje cana cuquin. 35 Pablo 
ruquin Bernabé xecjea p-Antioquía chka. J-e e quexbil jle chic 
kchalal xectijoj je wnak y xqueya rbixic rtzojbal Kjawal Dios.

. . . . .
36 Xecje na jun tiemp p-Antioquía cjara Pablo cawra xbij tzra 

Bernabé: —Jo chic jmul, jo ekkijla je kchalal jme aj Israel ta 
jecola ptak tnamet abar kachlon cwa rtzojbal Kjawal Dios. Jo 
queekatzta nak quebnon. 37 Bernabé nrajo nquecom ela Juan je 
nbixa tzra chka Marcos. 38 Per Pablo cawra xbij tzra: —M-utz ta 
nkacom ela Juan com arja xuban chka jmul xokruya cana pPanfilia 
y majon xokerxbilaj xta tzra rsamaj Dios jxekabna. 39 Congan 
xquechob rij rwech nak nqueban tzra Juan. Tak xquisbena xqueban 
c-e rmal com mjunam ta xquechob. Bernabé xucom ela Marcos 
y xeoc ela planch, xeba chpam lwar rbin-an Chipre. 40 Pablo arja 
xcanoj kchalal Silas. Xbana oración pquecwent cmal kchalal: —Dios 
ta xtechjalbena ewxin. Cara xbix ela chca. 41 Cjara xeba ptak iglesia 
jecola ptak tnamet jcola precwent Siria y chka jcola precwent 
Cilicia. Xeccwersaj canm kchalal chpam rtzojbal Dios.

. . . . .

16  1 Xquemaj chic jmul quebey, xeba chpam c-e tnamet rubi 
Derbe y jun chic Listra. Tak xeekaja, tzra xquewil wa jun 

cjol Timoteo rubi. Ja Timoteo rsamaj Jesucristo nuban, rute arja 
aj Israel y ykul chic rucux ruquin Jesucristo. Redta Timoteo arja 
aj Grecia. 2 Je kchalal jecola chpam tnamet Listra ruquin jecola 
chpam tnamet Iconio, arj-e kas kaxnak wen nquetzu Timoteo. 
3 Pablo cola rgan noca Timoteo rexbil tzan rbanic rsamaj Dios rmal 
cara tak xuban circuncidar. Cara xuban tzra ch-utz cara majon 
itzel ta nquena aj Israel jecola chpam jara lwar com j-e cutkin che 

aj Grecia redta Timoteo, ma aj Israel ta. 4 Cjara xeba ptak tnamet 
che nqueckijla je kchalal. Tak xeekaja cuquin xqueya rbixic chca 
nak jbin pa chca cmal apóstol y cmal anciano jecola pJerusalén. 
5 Cara xqueban y congan xeykea quecux je iglesia ruquin 
Jesucristo rmal je xbixa chca, kij kij congan xeba pnim.

. . . . .
6 Pablo ruquin Silas arj-e nqueba ptzij chpam departamento 

Asia che nequey-a rbixic rtzojbal Dios, per majon xya ta cas 
chca rmal Espíritu Santo. Cjara xekaxa ptak lwar jcola precwent 
Frigia y chka ptak lwar jcola precwent Galacia. 7 Tak xeekaja pe 
rmonjon tnamet Misia xquechob che nqueba chpam departamento 
Bitinia, per Espíritu Santo jmul chic majon xuya ta cas chca. 
8 Cjara xeba y ne rmonjon tnamet Misia xquecom ela y xeekaja 
chpam tnamet Troas. 9 Tak xoca aka, Pablo xutzu ajni pnachic 
jun acha aj Macedonia. Jawra acha chpam tnamet Macedonia 
pal wa y cawra xbij tzra Pablo: —Tebna jun utzil chka, catkax 
ta wawe chpam tnamet Macedonia che ktoic. Cara xbij. 10 Cjara 
chanim xecchumla qui xeba pMacedonia. Anen en Lucas xentre 
ela chquij. Xchobtaja kmal che Dios nokersiquij chnokba cuquin 
aj Macedonia ch-utz cara nekachlo chca utzlaj tzij je rxin 
Jesucristo.

. . . . .
11 Xok-el ela chpam tnamet Troas, chpam lanch xok-oc el wa y xokekaja 

chpam jun lwar rubi Samocracia. Rcab kij chic xok-el ela y xokba chpam 
jun tnamet Neápolis. 12 Xok-el ela chic tzra y xokekaja chpam tnamet 
Filipos. Jawra tnamet Filipos jara cabecera rxin departamento Macedonia. 
Je wnak jecola chpam tnamet Filipos arj-e aj Roma. Tzra chpam tnamet 
Filipos xokcje wa jun tiemp. 13 Tak xerla xlanbal kij xok-el ela chpam 
tnamet y xokba chuchi jun rkan ya. Tzra co wa jun lwar abar naban wa 
oración. Tak xokekaja, tzra ecol wa jle ixki quemlon qui, xokotzbea 
cuquin y xkamaj rbixic rtzojbal Dios chca. 14 Cola jun ixak chquecjol 
Lidia rubi, chpam tnamet Tiatira penak wa. Lidia arja cyil wen tak tziak 
mrad rcolor, y congan nuya rukij Dios. Ja Pablo xumaj rbixic rtzojbal 
Dios, y ja Dios xuya tzra Lidia che xnimaj je xbij Pablo. 15 Cjara xbana 
bautizar Lidia e rexbil conjelal jecola pruchoch. Tak xebantaja bautizar 
cawra xbij Lidia chka: —Camic wnechob ixix che ktzij ykul chic nucux 

ruquin Kjawal Jesucristo jo chpam wuchoch, tzra quenya wa epsad. 
Cara xbij chka, npors xuban chka che nokecje kaja ruquin. 16 Xkaban 
jmul okobnak chpam lwar abar nban wa oración tak xkawil jun xtan. 
Jawra xtan cola jun itzel espíritu ocnak pranm y rmal jara itzel espíritu 
necwina xtan nuchob je achnak jquemjana tbantaja. Ja xtan ecola 
rjawal y congan pak nquechec tzrij rmal jnuban. 17 Ajoj ruquin Pablo 
kamjon binem y ja xtan tren ela chkij. Ja xtan xumaj rakic ruchi y cawra 
xbij chca wnak: —J-ewra ach-i e ajsmajma rxin nimlaj Dios y quemjon 
rbixic chka nak nkaban che nkototaja. 18 Quiylaj kij cara xbij jawra xtan. 
Per jun kij xcowa rucux Pablo rmal, arja xuya volt y cawra xbij tzra 
itzel espíritu: —Prubi Jesucristo quenbij wa chawa, catel ela pranm xtan. 
Y njara hor xel ela itzel espíritu y xuya cana xtan. 19 J-e ca rjawal xtan 
tak xquetzet chmajon chic pak nquechec tzrij cjara xequechap Pablo 
ruquin Silas y xequecom ela pquebal abar tzra col wa katbaltzij. 20 Tak 
equey-on chic chquewech e ktoy tak tzij cawra xecbij: —Ecola e c-e ach-i 

wawe e aj Israel y congan quemjon ryojic ketnamet. 21 Arj-e cola nicaj 
costumbre nquecut chkawech per ajoj ok aj Romano choj rij neknimaj. 
22 Cjara je wnak xeyictaj ela chquij Pablo ruquin Silas. Jkatbaltzij cawra 
rbixic xqueya: —Queechanba ach-i y queechya. 23 Cara xqueban, 
congan xquechay Pablo ruquin Silas. Cjara xepitza pcars y xbixa tzra 
jnechjalbena cars che bien nquerchjalbej. 24 Ja chjalbey cars tak cara 
xbixa tzra nmás na cnat xeruya oc wa pcars y xupitz ckan chpam jun 
che ch-utz cara majon nquenanmaj ta. 25 Ptak nicaj aka Pablo ruquin 
Silas arj-e quemjon rbanic oración y chka necbixaj rubi Dios. Nicaj chic 
wnak jecola pcars arj-e quemjon rcaxic oración ruquin je bix. 26 Per chek 
quenjlal xpeta jun nimlaj cbarkan, xusil njelal ruxe cars y jcars xjaktaja 
je ruchi. Conjelal wnak jecola pcars arj-e exmon congan tzra cadena per 
jara hor xequirtaja conjelal. 27 Xcastaja alnak chjalbey cars y tak xutzet 
che jkal chic je ruchi cars njelal alnak xelsaj respada che ncamsaj ri 
ruyon, com xuchob ja che xenanmaj ela conjelal wnak jecola pcars. 28 Per 
Pablo alnak xurak pona ruchi y cawra xbij pona tzra: —Mtacamsaj ta 
awi, okcola konjelal. 29 Je chjalbey cars arja xcutuj kak chnutzaj rubey 
y alnak xba cuquin wnak jecola pcars. Tak xeekaja ruquin Pablo y Silas 
congan nberbeta rmal xben riil y xexquea chquewech. 30 Cjara xerelsaj 
ta chpam cars y cawra xcaxaj chca: —Camic tbij chwa ¿nak quenban 
chquenwil totanem rxin Dios? 31 —Teykea acux ruquin Kjawal Jesucristo 
y ncattotaja y nquetotaja chka conjelal jecola pnawuchoch. Cara xbixa 
tzra. 32 Cjara xquemaj rbixic rtzojbal Dios tzra y chka chca conjelal 
jecola pruchoch. 33 Je chjalbey cars jara hor xumaj rchajic abar esoctanak 
wa Pablo ruquin Silas. Tak xchajtaja rmal cjara xbana bautizar y chka 
xebana bautizar conjelal jecola pruchoch. 34 Cjara xerucom ela pruchoch, 
xerutzuk y congan nquicota, y chka nquequicota conjelal jecola pruchoch 
com ykul chic quecux ruquin Dios. 35 Tak xeskara, e katbaltzij xequetak 
ela nicaj guardia ruquin chjalbey cars che necbij tzra che nquersakpij ela 
Pablo ruquin Silas. 36 Ja chjalbey cars cawra xbij tzra Pablo: —Jkatbaltzij 
quetkon ta rbixic chwa che quixensakpij ela. Camic jax we nquixba, Dios 
ta xtechjalbena ewxin. 37 Pablo cawra xbij chca guardia: —Mrubey ta 
bnon chka. Ajoj okcola precwent gobierno rxin Roma y cola kaka tzra 
rley. Xokquechey chquewech wnak per majon xquekat ta tzij chkij, y 
xokquecsaj pcars. Per camic ncajo nkocsakpij ela pnalak per jara me 
rbeyal ta, quepe na j-e wawe ra y j-e quesakpin ela kxin. Cara xbij chca. 
38 J-e guardia xecbij chca katbaltzij njelal je xbixa chca rmal Pablo. Tak 
j-e katbaltzij xcutkij che Pablo ruquin Silas ecola precwent gobierno 

rxin Roma congan xecxibej qui. 39 Cjara xeba cuquin, xeccutuj sachbal 
quemac. Cjara xqueya cas tzra Pablo ruquin Silas y cawra xecbij chca: —
Tebna jun utzil, quixel ela chpam ketnamet. 40 Pablo ruquin Silas tak xeel 
ta pcars xeba pruchoch Lidia. Xetzijona cuquin kchalal y xecyukba cana 
quecux y cjara xeba.

. . . . .

17  1 Xekaxa chpam c-e tnamet, jun Anfípolis rubi y jun chic 
Apolonia. Cjara xeekaja chpam jun tnamet Tesalónica. Tzra 

cola jun jay rxin molbal riil cxin aj Israel. 2 Pablo xoca chpam jay 
rxin molbal riil com cara rcostumbre. Oxi sman xecjea chpam 
tnamet Tesalónica. Ptak xlanbal kij npeta chpam jay rxin molbal riil 
y nquertijoj wnak tzra rtzojbal Dios. 3 Nsiquij rtzojbal Dios chquewech, 
nuchob chquewech nak recmon ta y cawra nbij chca: —Rtzojbal Dios 
nucut chkawech che Cristo ne ncatzin wa xertja pen, ne ncatzin wa 
xcoma y xcastaja chquecjol cnomki. Anen nemjon rbixic chewa nak 
rbanic jun acha rbin-an Jesús y camic quenbij chewa che Jesús jara 
Cristo je ch-on rmal Dios. Cara nucut Pablo chquewech. 4 J-e ca aj 
Israel ecola chca xeykea quecux ruquin Jesucristo y xeoca rexbil 
Pablo ruquin Silas. Y cara xqueban chka e quiy wnak aj Grecia je 
nqueban respetar Dios, y ecola jle ixki nmak quekij xeykea quecux 
ruquin, per e quiy chka. 5 Per aj Israel jmajon xeyke ta quecux 
ruquin Jesucristo congan xkutlina canm chquij Pablo. Ecola jle 
itzel tak ach-i xeccanoj je jargant-i, j-era chek ptak bey eco wa y 
xequemol e quiy wnak. Congan lowlo xquemaj rij, congan rkal tak 
chiij nqueban y xeyictaja tnamet chquij Pablo ruquin Silas cmal. 
J-ewra itzel tak wnak xeba chruchoch jun acha rubi Jasón. Tak 
xeekaja npors xeoca chpam y xquemaj rconxic Pablo ruquin Silas 
com co ta ncajo xequelsaj ta y xequejach ta pqueka wnak. 6 Per tak 
majon xequewil ta cjara xquechap Jasón, xeccherrej ela. Y chka eco 
chic nicaj kchalal xequechap ela y xeccaj pkatbaltzij rxin tnamet. 
Tak xeekaja xquemaj rakic quechi y cawra necbij: —Ecola e c-e ach-
i Pablo ruquin Silas quebi, arj-e ebnak nat nkaj chwech ruchlew 
che cyojic wnak, y camic xerkaja wawe. 7 Jasón xerucul pruchoch y 
jawra choj rij nqueban conjelal com mjunam ta ruquin rley nimlaj 
rey César com j-e cawra necbij: —Jesús arja nimlaj rey. 8 Je wnak e 
quexbil e katbaltzij congan junwa xeccaxaj je xbixa chca. 9 Xeccutuj 
jun fianza tzra Jasón y chka chca e rexbil, cjara xesakpix ela.

. . . . .
10 Chaka je kchalal alnak xectakla ela Pablo ruquin Silas che 

nqueba chpam tnamet Berea. Tak xeekaja pBerea xeoca chpam 
jay rxin molbal riil cxin aj Israel. 11 Je aj Israel jecola pBerea 
más na e utzlaj tak wnak chquewech jecola pTesalónica com arj-
e congan xqueya quexquin tzrij rtzojbal Dios. Kij kij necsiquij 
rtzojbal Dios ch-utz cara nquetzet wjunam ruquin ajni nbij Pablo. 
12 Rmal cara tak e quiy xeykea quecux ruquin Jesucristo. Ecola 
jle ixki e aj Grecia nmak quekij e quexbil jle ach-i, arj-e chka 
e quiy xeykea quecux ruquin Jesucristo. 13 Je aj Israel jecola 
pTesalónica tak xekaja rbixic cuquin che Pablo remjon rbixic 
rtzojbal Dios pBerea arj-e xeba tzra chka. Tak xeekaja xectajchij 
wnak che nqueyictaja tzrij Pablo. 14 Per j-e kchalal xectakla ela 
Pablo alnak pcost. Per Silas ruquin Timoteo xecje cana pBerea. 
15 Ecola nicaj kchalal xecmow ela rxin Pablo, que chpam tnamet 
Atenas xequejcha cwa. Cjara xemloj ta pBerea y cawra xbix ta 
chca: —Tbij pon jlal chca Silas ruquin Timoteo che nquepeta 
chanim. Cara xbij ta Pablo.

. . . . .
16 Pablo arja co chic pnAtenas, ereyben Silas ruquin Timoteo. 

Chpam jawra tnamet congan e quiy tioxa y junwa xuna Pablo cmal. 
17 Rmal cara tak npeta chpam jay rxin molbal riil abar nquemol wa 
qui aj Israel ruquin nicaj chic wnak je nqueban respetar Dios, y tzra 
nuchol wa rtzojbal Dios. Chka cara nuban pquebal, kij kij nuchol 
rtzojbal Dios. 18 Ecola nicaj maestro epicurios nbixa chca ruquin jle 
chic maestro estoicos nbixa chca, congan nquetzijon ruquin Pablo y 
nicaj quemjon ryokic y cawra necbij: —¿Nak cala remjon rbixic jala 
acha? Congan tak wan ntzijona. Nicaj chic cawra nquetzijona: —Tak 
ajni bnoy propaganda cxin nicaj dios ja e junwa. Cara necbij tzra 
Pablo com arja c-e rbeyal remjon rbixic chquewech, jun tzrij Jesús y 
jun chic tzrij cnomki che nquecastaj na. 19 Cjara xquecom ela chpam 
jun molbal riil Areópago rubi y tak xeekaja cawra xecbij tzra: —Camic 
techbo chkawech nak rbanic cac tijonem amjon ryaic. 20 Com atet 
amjon rcutic jun tijonem jnexte wjic kcaxan ajoj y camic nkajo nkutkij 
nak rbanic. 21 Cara xecbij tzra com j-e aj Atenas ne nel ta canm che 
rcaxic je caclaj tak achnak y alnak necmajla rtzojxic, y cara nqueban 

jle chic wnak je nquecjea pnAtenas per junwa quetnamet. 22 Pablo 
pala chuchi lwar Areópago chquewech wnak y cawra xumaj rbixic 
chca: —Ach-i ix aj Atenas, anen wutkin chcongan neya quekij je 
edios. 23 Cara quenbij chewa com anen tak xenkaxa ptak je lwar jabar 
neya wa quekij je edios cola jun altar xenwil jtzibtanak cana cawra 
chwech: —Cola jun dios jmajon kutkin ta rwech rxin jawra altar. Ixix 
neya rukij jun dios jmajon ewutkin ta rwech per ja cara Dios jquenya 
rbixic chewa camic. 24 Jara Dios je xwankersana ruchlew y che njelal 
jcola chwech, com ja Rjawal caj y Rjawal ruchlew. Y tzra ja majon 
ncatzin ta xtecje ta chpam templo je bnon cmal wnak. 25 Majon 
ncatzin ta tzra ja xttzujux ta je achnak tzra cmal je wnak com xja 
yoyona kcaslemal, ja yoyona njelal achnak je ncatzina chka konjelal. 
26 Xjun quic xwankersbej che conjelal wnak jecola chwech ruchlew. 
Je nrajo ja che nquecjea wnak chwech renjelal ruchlew. Ja rchumin 
chic ajru tiemp nekrebna chwech ruchlew y rchumin chic nak lwar 
nokocje wa chokjujnel. 27 Xokruya wawe chwech ruchlew ch-utz 
cara nkachob rij rwech nak nkaban che nkawil Dios ch-utz cara 
nkutkij rwech, per Dios me cnat ta co wa chka chokjujnel. 28 Cara 
quenbij chewa com Dios abar ta tzra mquita co wa, xe rmal ja okcasla, 
xe rmal ja tak nkasil ki, xe rmal ja tak okcola. Com ajni xecbij jle 
poetas ewinak ixix: —Ne ktzij wa, je ajoj ja ok wnak ok rlecwal Dios. 
Cara xecbij. 29 We ok rlecwal Dios majon tkal ta chkij xtekbij ta tzra 
Dios che arja cara rbanic ajni tioxa jxe oro eocnak, o xe plata, o 
xe abaj eocnak, jle tioxa jxe wnak xwankersana rxin y rnaoj wnak 
recsan che rbanic. 30 Chpam ojer tiemp jkaxnak cana je wnak majon 
xcutkij ta rwech Dios per jara Dios xerucoch, per camic nqueruban 
mandar che nquequex cnaoj y nqueya cana rtzilal, y cara nuban 
chca conjelal chkabar opech ecol wa. 31 Com ja cola jun kij rchumin 
che nukat na tzij chquij conjelal wnak y ne rbeyal wa ktoj tzij nuban. 
Arja cola jun acha rech-on jnektowa tzij, rubi Jesús, y xuya tzra che 
xcastaja chquecjol cnomki, y jara xcutbej chkawech konjelal che Jesús 
rech-on che noca Ktoy Tzij. 32 Je wnak tak xeccaxaj che nquecastaj na 
cnomki ecola nicaj xquemaj ryokic Pablo, per jle chic cawra necbij: 
—Ajoj nkajo ncatkcaxaj na más per xtabij chka nak kij. 33 Cjara Pablo 
xel ela chquecjol y xba. 34 Per ecola chca xeykea quecux ruquin 
Jesucristo y xeoca rexbil Pablo, co jun acha Dionisio rubi, jun ixak 
Dámaris rubi, y e col na más. Dionisio arja oficial chpam molbal riil 
rbin-an Areópago.

. . . . .

18  1 Cjara Pablo xel ela chpam tnamet Atenas y xba chpam 
tnamet Corinto. 2 Tak xeekaja, tzra xuwil wa jun acha aj Israel 

Aquila rubi, penak chpam tnamet Ponto. Aquila cola rexkayil Priscila 
rubi, j-e cxemloj ta chpam nación Italia. Cola jun nimlaj rey Claudio 
rubi, arja cola jun orden xuya chca conjelal aj Israel che pors nqueel 
ela chpam tnamet Roma jcola precwent Italia rmal cara tak xeel 
ta Aquila ruquin rexkayil. Y ja Pablo xba chcuchoch che nquerkijla. 
3 Com xjunam csamaj ruquin rmal cara tak xecjea cuquin, junam 
xesmaja. Je csamaj jara bnoy tak jay lona nquecsaj. 4 Ptak xlanbal kij 
nba Pablo chpam jay rxin molbal riil y ntzijona cuquin aj Israel ruquin 
jme aj Israel ta ch-utz cara neykea quecux ruquin Jesucristo. 5 Silas 
ruquin Timoteo arj-e xeel ela pMacedonia y xeba ruquin Pablo. Tak 
xeekaja ruquin, ja Pablo junlic xumaj rcholic rtzojbal Dios y xuchob 
chquewech aj Israel chJesús jara Cristo je ch-on rmal Dios. 6 Per aj 
Israel xecchojquij tzra Pablo je nbij y xitzel tak tzij necbij tzra. Rmal 
cara xquiraj rij retziak chquewech y cawra xbij chca: —Ixix cola emac 
we mtewil totanem rxin Dios, mnumac ta chewa. Camic quenba cuquin 
wnak jme aj Israel ta. 7 Cjara xeruya cana y xba chruchoch jun acha 
Justo rubi. Ja Justo congan nuban respetar Dios y ruchoch prexquin jay 
rxin molbal riil cxin aj Israel col wa. 8 Co chic jun acha Crispo rubi, 
arja jefe rxin jara jay rxin molbal riil cxin aj Israel, y arja xeykea 
rucux ruquin Jesucristo e rexbil conjelal jecola pruchoch. Y e quiy aj 
Corinto tak xeccaxaj rtzojbal Dios xeykea quecux ruquin Jesucristo 
y xebana bautizar. 9 Pjun chaka Pablo xutzet ajni pnachic xbixa tzra 
rmal Kjawal Jesucristo cawrara: —Mtaxibej ta awi naya rbixic ntzojbal, 
mtatenba ta rbixic. 10 Anen encola awquin, majon nak xtechpowa 
awxin y xtuban ta lowlo chawa. E quiy aj Corinto neyke na quecux 
wquin. Cara xbixa tzra. 11 Jun juna ruquin nicaj xecjea Pablo 
pCorinto che ctojxic wnak tzrij rtzojbal Dios. 12 Cola jun acha Galión 
rubi, gobernador rxin departamento Acaya. Pe rtiemp jawra gobernador 
xquemol qui aj Israel, xeyictaja tzrij Pablo y xquecom ela pkatbaltzij. 
13 Tak xeekaja ruquin gobernador cawra xecbij tzra: —Cola jun acha 
kacmon ta wawe arja remjon rcutic chquewech wnak nak nqueban 
che nqueya rukij Dios, per je nyabexa rukij Dios je nbij jawra acha 
mtucom ri ruquin ajni nbij ley. 14 Pablo tak xumaj rij tzij xpeta Galión 
y cawra xbij chca aj Israel: —Tewcaxaj quenbij chewa aj Israel, wexte 

cmic, owe alak, owe chyonem xuban jawra acha jara quixncaxaj nak 
nechol chwa. 15 Per com xe rmal ereligión ixix tak wankernak jawra 
choj jneban camic tchumsaj eyon. Anen majon nuka tzra xtenkat ta 
tzij tzrij jawra acha. 16 Cjara xerelsaj ta chpam katbaltzij. 17 Cola jun 
acha Sóstenes rubi, arja jefe rxin jay rxin molbal riil cxin aj Israel. Ja 
Sóstenes xechap ta cmal aj Grecia y chwech katbaltzij xquechay wa, 
per jgobernador Galión chek jic xerutzu.

. . . . .
18 Pablo xecje chna jun tiemp pCorinto cjara xeruban cana 

despedir kchalal y xoc ela chpam lanch. Xba chpam tnamet Siria e 
rexbil Priscila ruquin Aquila. Tak xeekaja chpam tnamet Cencrea 
xchupuj resmal rwá che njelal jara nyabej rital chcola jun achnak 
rtzujun tzra Dios. 19 Tak xekaja chpam tnamet Efeso xeruya cana 
Priscila ruquin Aquila y ja xba chpam jay rxin molbal riil cxin 
aj Israel y xeremja tzij cuquin. 20 Tak xecchoja tzij rmal cuquin 
aj Israel j-e xecbij tzra che necje tna jun tiemp cuquin, per ja 
majon xrajo ta y cawra xbij chca: 21 —Anen ncatzina chwa che 
cneclu nimkij jpenak chkawech pJerusalén per quenmloj pchic 
jmul ewquin wcara nrajo ranm Dios. Cara xbij chca. Cjara xbij 
cana rubi, xel ela chpam tnamet Efeso y xoc ela chpam lanch. 
22 Tak xekaja chpam tnamet Cesarea xel ta chpam lanch y xba 
pJerusalén chkijloy cxin kchalal. Xel ela tzra y xba chic chpam 
tnamet Antioquía jcola precwent Siria. 23 Tzra xecje wa jun 
tiemp. Ejkal xba chic jmul che nqueberkijla kchalal jecola ptak 
tnamet jcola precwent Galacia y precwent Frigia che necwersaj 
canm chpam rtzojbal Dios.

. . . . .
24 Cola jun acha aj Israel xekaja chpam tnamet Efeso, Apolos 

rubi, penak chpam tnamet Alejandría. Apolos congan kaxnak wen 
ntzijona y rutkin rtzojbal Dios. 25 Ja rtijon ri tzrij utzlaj bey rxin 
Kajaw Dios y njelal ranm nquertijoj wnak tzrij Jesús. Per cco na 
majon rutkin ta tzrij bautismo com xruyon bautismo rxin Juan 
Bautista rutkin. 26 Tak xekaja p-Efeso xoca chpam jay rxin molbal 
riil cxin aj Israel, xumaj tzij cuquin y majon nxibej ta ri ntzijona. 
Tak Priscila ruquin Aquila xeccaxaj tijonem nuya Apolos xquecam 
ela ruyon y xquecut chwech nak quemjana trutkij tzrij utzlaj bey 

rxin Dios. 27 Apolos congan nyarij nquerkijla kchalal jecola chpam 
departamento Acaya y congan xyaa rchuka cmal kchalal jecola 
p-Efeso. Y j-e xqueban ela jun carta che nquetak ela cuquin kchalal 
jecola chpam departamento Acaya y cawra xectzibaj ela: —Tak 
xtekaja Apolos ewquin kas wen rculic tebna. Cara xecbij ela. Tak 
xekaja Apolos chpam departamento Acaya congan xeruto je wnak 
jyatanak chca utzil je nsipaj Dios y ykula quecux ruquin Jesucristo 
rmal. 28 Apolos xeruto congan com arja nuchol chca nak kas mer 
rtzojbal Dios, y chquewech wnak nquerchojquij wa aj Israel, y j-e 
nekaja pquewá com ja Apolos rtzojbal Dios nucsaj jtzibtanak cana 
y nbij chca che Jesús jara Cristo je ch-on rmal Dios.

. . . . .

19  1 Cco na Apolos chpam tnamet Corinto jcola precwent 
Acaya tak xel ela Pablo, xurom nmak tak cchelaj y xbekaja 

chpam tnamet Efeso. Tzra p-Efeso xeruwil nicaj kchalal 2 y cawra 
xcaxaj chca: —¿Le xkaj ta Espíritu Santo ewquin tak xeykea ecux 
ruquin Jesucristo? Kchalal cawra xecbij: —Ajoj majon kcaxan ta 
wcola o wmajon Espíritu Santo. 3 ¿Nak ca bautismo xbana chewa 
tak xixbana bautizar? xcaxaj chic Pablo chca. J-e cawra xecbij: 

—Bautismo rxin Juan Bautista. 4 Pablo cawra xbij chca: —Juan tak 
xeruban bautizar wnak jara rital che quecxon chic cnaoj y quey-on 
cchic il mac, per ja Juan cawra xbij chca wnak: —Cola jun acha 
npet na y ncatzina che ixix neykea ecux ruquin. Y jara acha je 
xbij Juan jara Jesucristo. 5 Tak xeccaxaj je xbij Pablo cjara xebana 
bautizar prubi Kjawal Jesucristo. 6 Pablo xuya ruka pquewá y xkaj 
ta Espíritu Santo cuquin. Cjara xquemaj tzij chpam jle tzojbal 
jmajon cutkin ta y xkalsasa nicaj achnak chquewech rmal Dios 
che nqueya rbixic. 7 Ecola la e cbeljuj che conjelal. 8 Oxi ic Pablo 
xba chpam jay rxin molbal riil cxin aj Israel y majon nxibej ta ri 
nuchol rtzojbal Dios chca wnak. Congan ntzijona cuquin y nuchob 
chquewech nak rbanic rgobierno Dios. 9 Per ecola jle majon cgan 
tzrij je nbij Pablo y majon xeyke ta quecux ruquin Jesucristo. 
Tak quemlon qui cuquin wnak chpam jay rxin molbal riil xe itzel 
nquetzijona tzrij utzlaj tijonem rxin Jesucristo. Rmal cara xel 
ela Pablo chquecjol y xerucom ela kchalal. Cola jun lwar abar 
nquetijox wa wnak, rxin jun acha Tiranno rubi, y tzra xertijoj 
wa wnak tzan rtzojbal Dios per kij kij. 10 C-e juna xecjea tzra 

che ctojxic wnak rmal cara je wnak jecola chpam tnamet jcola 
precwent Asia xeccaxaj rtzojbal Dios che conjelal ajni chca aj Israel 
y chca jme aj Israel ta. 11 Congan nmak tak milagro xuban Pablo 
je xyaa tzra rmal Dios chnuban. 12 Je wnak nquecom ela sut o 
tziak y neccaj ruquin Pablo chnuchap ta rij. Tak nchaptaj ta rmal 
alnak nquecom ta y neccaj ruquin yuw-i che nquechumtaja. Nak 
cola itzel tak espíritu pcanm nquerelsaj ela. 13 Per ecola jle ach-i 
aj Israel je nquebina ptak tnamet, necbij che j-enquequelsaj itzel 
tak espíritu ptak canm wnak. Xqueban jmul ncajo nquequelsaj ela 
itzel tak espíritu chca wnak prubi Jesús, y cawra xecbij chca itzel 
tak espíritu: —Camic nekbij chewa y nixkaban mandar prubi Jesús 
je nnataj Pablo, quixel ela ptak canm wnak. 14 E wku j-ewra ach-
i e rlecwal jun acha Esceva rubi. Ja Esceva aj Israel, jefe cxin jle 
sacerdote. 15 Tak rlecwal ja Esceva xqueban mandar itzel espíritu, 
ja itzel espíritu cawra xbij chca: —Anen wutkin nak ja Jesús y 
wutkin nak ja Pablo per ixix ix achquela y nak la ebanic. 16 Per 
ja acha jcayona itzel espíritu chek quenjlal xquiekbej ri chquij y 
congan xeruchey. J-e xqueto ta qui xcajo per mesquier xecwin 
ta tzrij, echanchak xeel ela chpam jay y xenanmaj ela per congan 
lowlo xban ela chca. 17 Conjelal wnak jecola chpam Efeso xekaja 
rbixic cuquin je xbantaja che aj Israel y jme aj Israel ta. Rmal 
cara congan xecxibej qui y congan xquemaj ryaic rukij Kjawal 
Jesucristo. 18 Cjara e quiy kchalal xquechol quil quemac quebnon 
y xeckalsaj. 19 J-e aj-itza cola itzel tak liwr cuquin, xquemol ruchi 
y xecpuroj per ne chquewech wnak xqueban wa. Tak xquilaj njelal 
rjel liwr je xpuroxa cola cincuenta mil ctzal ocnak chuxe. 20 Cara 
xuban, rtzojbal Dios xba pnim y congan poder rcan. 21 Cjara 
cawra xuchob Pablo pranm: —Camic quenba chic jmul, quenkaxa 
chpam je tnamet jcola precwent Macedonia, chka ptak je tnamet 
jcola precwent Acaya, cjara quenba pJerusalén. Tak xtenel ela 
pJerusalén quenba pRoma. 22 Xerutak ela chpam tnamet Macedonia 
e c-e je nquet-owa rxin, Timoteo ruquin jun chic Erasto rubi, y ja 
Pablo xecje chna jun tiemp chpam departamento Asia.

. . . . .
23 Jara tiemp congan xeyictaja aj Efeso rmal utzlaj tzij je rxin 

Jesucristo. 24 Cara xqueban com cola jun acha xchajtina cxin, 
Demetrio rubi. Rsamaj jawra acha nuban rechbal je achnak y plata 

nucsaj che rbanic. Col ca jun templo abar nya wa rukij jun dios 
Diana rubi. Y ja Demetrio nelsaj rechbal templo rxin jawra dios. Ja 
ruquin je ajsmajma jecola ruquin congan pak nquechec tzrij je 
chtak templo jneccayij. 25 Xuban ca ja Demetrio xerumol conjelal 
ajsmajma jecola ruquin y nicaj chic wnak je xjunam csamaj ruquin, 
cawra xbij chca: —Ixix ewutkin bien xe rmal jawra samaj cola 
kebyomal. 26 Per etzton y ewcaxan bien je nbij jun acha rbin-an Pablo 
che nbij che conjelal tioxa je bnon cmal wnak me e dios ta. Per camic 
e quiy chic wnak cniman, xjun chic quebnon ruquin y mruyon ta 
wawe chpam ketnamet Efeso per cara rebnon chic jle tnamet jcola 
precwent Asia chka. 27 Cara congan lowlo chka ajoj kas majon xtlok 
xta kacay cmal wnak y cara chka nbana tzra rtemplo nimlaj dios 
Diana, majon chic rukij nya ta. Camic ra congan y-on rukij Diana 
cmal aj Asia y cmal conjelal wnak jecola chwech ruchlew, per tak 
xtquisbena mex majon chic rukij xtya ta. Cara xbij Demetrio chca. 
28 Tak xeccaxaj je xbij Demetrio congan cyiwal xyictaja, xquemaj 
rakic quechi y cawra necbij: —Congan nim rukij Diana je dios kxin 
ajoj ok aj Efeso. 29 Rmal cara xeyictaj ta conjelal tnamet. Ecola e c-e 
rexbil Pablo, jun Gayo rubi y jun chic Aristarco, e aj Macedonia. Arj-e 
xechap ela, xecherrex ela y xecaxa chpam estadio abar nquemol wa 
qui tnamet. 30 Pablo arja xrajo ta xoc ela chquecjol wnak y xtzijon ta 
cuquin per kchalal majon xqueya ta cas tzra. 31 Chka ecola nicaj 
oficial rxin Asia e ramigo Pablo arj-e xquetak ela rbixic ruquin che 
mtoc ta chquecjol wnak. 32 Y je wnak congan quemjon rakic quechi, 
junwa necbij nicaj y jun chwa necbij chic jle. E quiy wnak majon 
cutkin ta nak majtanak rij y rmal cara congan xsacha cnaoj, xe e 
jujun chca cutkin nak tzra tak quemlon qui. 33 Col ca jun acha aj 
Israel Alejandro rubi, arja xmin oca cmal aj Israel chquewech wnak 
ch-utz cara ja ntzijona chquewech. Ecola nicaj wnak xquechob 
chwech nak tzra tak eyictanak tnamet. Ja Alejandro xuya jun ruruka 
chuchi che nquetnea wnak com ja nrajo ntzijona cuquin wnak ch-utz 
cara majon nban xta lowlo chca aj Israel. 34 Per tak tnamet xquetzu 
che Alejandro arja aj Israel xquemaj rakic quechi conjelal y cawra 
necbij: —Congan nim rukij Diana je dios kxin ajoj ok aj Efeso. Cola la 
c-e hor xquerak quechi. 35 Tak xquisbena xpeta secretario rxin tnamet, 
xerukil conjelal wnak y cawra xbij chca: —Ach-i ix aj Efeso, conjelal 
wnak chka bechnak opech cbanic cutkin che ixix ix aj Efeso yatanak 
chewa che ixix nquixchjalbena templo abar nya wa rukij nimlaj 

Diana, y cutkin chka che ixix nquixchjalbena rechbal nimlaj Diana 
jkanak ta chcaj. 36 Com next jun wnak xtecwin ta xtchojquij chwa 
nak xenbij kaja rmal cara quenbij chewa, quixetnea y kas techbo na 
w-utz emjon rij. 37 Cara quenbij chewa com ecola nicaj ach-i ecmon 
ta wawe ra per majon nak quil, majon nak quebnon tzra ereligión 
y majon nquetzuj ta edios. 38 Ja Demetrio ruquin conjelal wnak je 
nquesmaja ruquin, wcola achnak quetzton je mwen ta quemjon rij 
j-ewra ach-i, je nqueban camic pkatbaltzij ecbij wa com tzra ecol wa 
e ktoy tak tzij, tzra ca xtecchumsaj wa qui cuquin ach-i. 39 Per ixix 
wcola rcan ewanm, jneban camic tebna jun sesión com jara rbeyal 
y jara nbij ley. 40 Cara quenbij chewa com jkabnon camic mpen ta 
ntzoka tzij chkij che okyictanak tzrij gobierno y nak la nekbij che 
nektobej ki wexte ncaxaxa chka nak tzra tak kabnon cawra camic. 
Cara xbij secretario chca. 41 Cjara xbij chca che quejcha je qui.

. . . . .

20  1 Tak cpaxin chic qui tnamet, Pablo xersiquij kchalal y 
xuya cana nicaj paxbanem chca. Cjara xerketej cana y 

xba pMacedonia. 2 Tak xekaja pdepartamento Macedonia xkaxa 
ptak tnamet abar ecol wa je kchalal. Congan xyukba cana 
quecux kchalal y cjara xba pe Grecia. 3 Tak xekaja pe Grecia oxi 
ic xecjea tzra. Tak xetzkata oxi ic rmal xchumij ri che noc ela 
chpam lanch y nba pSiria. Per chek quenjlal xekaja rbixic cuquin 
che ecola nicaj aj Israel ncajo nquechap. Rmal cara mxoc el 
xta chpam lanch y xemloj pchic jmul pMacedonia. 4 Ecola nicaj 
kchalal xerexbilaj ela y cawra quebi: Sópater aj Berea, Aristarco 
ruquin Segundo e aj Tesalónica, Gayo aj Derbe, chka Timoteo. 
Chka ecola Tíquico ruquin Trófimo e aj Asia. 5 Arj-e xenabyeja 
chkawech. Tak xeekaja chpam tnamet Troas tzra xokqueybej 
wa. 6 Tak xquis cana nimkij tak ntija xquelway jmajon levadura 
ruquin y cjara xok-el ela, xokba chpam tnamet Filipos, chpam 
lanch xok-oc el wa. Pe j-o kij xekawla wa kchalal jecola chpam 
tnamet Troas y tzra xokocje wa wku kij.

. . . . .
7 Je rxin domingo conjelal kchalal xquemol qui che rtijic 

xquelway jnecnatbej rubi Jesús. Tak quemlon chic qui, Pablo 
xumaj ctojxic. Tak xuban nicaj aka cremjon ctojxic kchalal com 

rchumin chic che rcab kij nel ela chpam tnamet. 8 Congan kak 
tzjila chpam cuarto pnoxi wik jay abar quemlon wa qui. 9 Cola 
jun cjol Eutico rubi, arja tzbula pventana, y com nim mensaje 
remjon ryaic Pablo rmal cara xmajtaja rmal wram jara cjol. Per 
rquisbal xwar kaja junlic y xetzak ta pventana rxin rox wik jay. 
Tak xeyic ta cjol comnak chic. 10 Pablo xkaj ta ruquin, xejpea 
tzrij y xketej, y cawra xbij chca kchalal: —Mtexibej ta ewi, jawra 
cjol ncastaja. 11 Cjara xojte chic jmul abar tzra quemlon wa qui. 
Tak xekaja xuwech xquelway, xujach chca kchalal y xquetaj. Tak 
xtitaja cmal xumaj chic rij tzij Pablo cuquin. Tak xeskara cjara 
xtenba rij tzij y xba. 12 Y j-e kchalal xquecom ela cjol chruchoch 
per ncongan nquequicota com xcastaja rwech.

. . . . .
13 Pablo xba chpam tnamet Asón rubi y chbey xba wa. Per ajoj 

planch xokba wa, xoknabyej pona chwech Pablo y tzra chpam 
tnamet Asón xekaclu wa ki com cara kchumin ela. 14 Tak xekla 
ki pnAsón cjara junam xekcaj ki y xok-oc ela chpam lanch, 
xokba chpam tnamet Mitilene. 15 Xok-el ela chpam tnamet Mitilene, 
xokba chic y xkaban c-e kij tak xokekaja chwech jun tnamet Quío. 
Y prox kij xokekaja chpam tnamet Trogilio jcola precwent Samos. 
Y che rcaj kij xokekaja chpam tnamet Mileto. 16 Majon xokba xta 
chpam tnamet Efeso com ja Pablo nrajo npona chanim pJerusalén 
chnerebna nimkij pentecostés. Rmal cara majon xrajo ta nkaxaj 
más tiemp pdepartamento Asia.

. . . . .
17 Cco na Pablo pMileto tak xutak csicsic anciano rxin iglesia jcola 

p-Efeso. 18 Tak xeekaja anciano ruquin cawra xbij chca: —Ixix ewutkin 
bien ajni ncaslemal tak xencjea checjol wawe chpam departamento 
Asia. 19 Xenban rsamaj Kjawal Jesucristo per majon xenya ta nukij anen. 
Congan okej xenban cmal wnak y congan lowlo pen xentaj pqueka 
aj Israel com j-e nqueban rij nwech. 20 Ewutkin bien che anen majon 
xentenba ta rij che rbixic chewa nak ncatzina chewa chnewcaxaj, 
xixntijoj ptak jay rxin molbal riil cxin aj Israel y ptak ewuchoch ixix 
chka. 21 Chixconjelal xixnpaxba che ix aj Israel y jme ix aj Israel ta. 
Xenbij chewa che ncatzina nequex enaoj y nenimaj Dios y neykea 
ecux ruquin Kjawal Jesucristo. 22 Camic anen quenba pJerusalén com 

Espíritu Santo nbina chwa che ncatzina chquenba. Majon wutkin ta 
nak xtnewla tak xtenpona. 23 Njara oca wutkin je rbin Espíritu Santo 
chwa che quencsas na pcars y congan lowlo pen quentaj pJerusalén. 
Ncara rbin Espíritu Santo chwa chka bechnak opech tnamet enkaxnak 
wa. 24 Per anen majon quenxibej ta wi chwech je npeta chwij, majon 
quenpoknaj ta quenya wi pe cmic, com jara quenquisbej nsamaj y 
congan quenquicota rmal. Xerwara congan quenwajo quenquis nsamaj 
je y-on chnukul rmal Kjawal Jesucristo com arja rey-on chwa chquenya 
rbixic utzlaj tzij rxin Jesucristo jnucut chkawech nak rbanic utzil je 
nsipasa chka rmal Dios. 25 Anen encjenak checjol, ney-on rbixic chewa 
nak rbanic rgobierno Dios y camic quenbij cana chewa, wutkin chic 
chmajon nkatzet chta ki ewquin wawe chwech ruchlew. 26 Rmal cara 
quenbij cana chewa, mnumac ta jme xtenimaj ta rtzojbal Dios, o we 
xtetzila ewi. 27 Com anen nechbon njelal achnak chewech nak rchumin 
ta kaDios y majon achnak xenwiwaj ta chewech. 28 Rmal cara quenbij 
cana chewa, tebna cwent ewi y queechajej conjelal kchalal com yatanak 
chewa rmal Espíritu Santo che nqueechajej. Queetzku tzra rtzojbal 
Dios com j-e e iglesia rxin Dios, e rxin chic Kjawal Jesucristo com arja 
xutix recquiel chwech cruz che xokrlokbej. 29 Bien wutkin tak en majon 
chic ewquin ecola jle itzel tak wnak nqueoca checjol y nquemaj ryojic 
yukbal quecux kchalal ruquin Jesucristo. 30 Y ecola nicaj ach-i checjol 
camic arj-e nqueyictaja y nquemaj ctojxic kchalal tzra jle itzel tak 
tijonem, neccanoj nak nqueban che nquequechec kchalal che nqueoca 
cuquin. 31 Rmal cara tak quenbij cana chewa, tebna cwent ewi, terkaja 
bien pnewá ja oxi juna xencjea ewquin, che pkij y chaka xixnpaxba 
y xixntijoj chixjujnel, y co nara xenoka ewmal. 32 Camic wchalal, 
Dios xtechjalbena ewxin. Tnimaj rtzojbal Dios com ruquin rtzojbal 
Dios nkawil wa utzil je nsipaj Dios chka. Wneknimaj rtzojbal Dios jara 
nquiya más ryukbal kacux ruquin Jesucristo y nuya njelal achnak je 
rtzujun chca conjelal wnak je rtnamet Dios. 33 Me rmal ta pak, me rmal 
ta tziak xenyarij tak xixntijoj tzan rtzojbal Dios. 34 Ixix bien ewutkin 
anen xensmaja ruquin nuka jxentzukbej wi y jxentzukbej je wexbil. 
35 Cara xenban ch-utz cara newutkij chcongan ncatzina ncatesmaja 
che nkachec pak ch-utz cara nkocwina nquekato nicaj chic jcongan 
ctoic ncajo. Cola jun tzij congan xennataj chewech je rbin cana Kjawal 
Jesucristo jcawra nbij: —Más na quicotemal chawa tak nasipaj jun achnak 
tzra jun wnak que chwech atet nsipasa awxin. 36 Tak xecchoja tzij rmal 
cjara xexquea y xumaj rij oración, y chka xqueban oración conjelal 

jecola ruquin tzra. 37 Congan xquemaj okej tzrij Pablo per nche conjelal 
xeoka, xecketej y xectzubaj ruchi. 38 Congan nquebisona com xbixa 
chca rmal Pablo chmajon chic nquetzu xta qui wawe chwech ruchlew. 
Rquisbal xequejcha cana Pablo planch.

. . . . .

21  1 Tak xekaya cana kchalal xokba, xok-oc ela chpam lanch 
y xokekaja chpam tnamet Cos. Rcab kij chic xok-el ela y 

xokekaja chpam jun chic tnamet rbin-an Rodas. Cjara xok-el ela 
chic y xokekaja chpam tnamet rbin-an Pátara. 2 Tzra co chwa jun 
lanch xkawil je nba pFenicia y xok-oc ela chpam. 3 Tak cokobnak 
pe rwá mar nkatzu pona je lwar rbin-an Chipre, xokkaxa chwech 
y pkaxquen xecje can wa. Jlanch arja remjon binem che nba 
pSiria. Xokkaj na chuchi mar rxin tnamet Tiro com lanch cola 
nicaj ejkan nuya cana tzra. 4 Tzra ecol wa jle kchalal xekawil 
y xokcje na wku kij cuquin. J-e kchalal xecbij tzra Pablo ch-utz 
me tba ta pJerusalén com bin chic chca kchalal rmal Espíritu Santo 
chcola lowlo nuwil tzra. 5 Tak xetzkata wku kij kmal cjara xokba. 
Conjelal kchalal e quexbil quexkilal y je clecwal chka xokquexbilaj 
ela y xokquejcha cana chuchi mar. Tak xokekaja chuchi mar 
xokoxquea y xkaban jun oración. 6 Tak xecchoja oración kmal 
xokquejach cana cjara xok-oca chpam lanch y j-e kchalal xemloj 
cana ptak cuchoch. 7 Cara xkaban xok-el ela chpam tnamet Tiro y 
xokekaj chic chpam jun tnamet rbin-an Tolemaida. Tzra ecol wa 
jle kchalal xekawil y xokcjea jun kij cuquin. 8 Rcab kij Pablo 
ruquin ajoj ok rexbil xok-el ela chic tzra y xokekaja chpam jun 
tnamet Cesarea. Tzra co wa Felipe ja evangelista, arja jun chca e 
wku diácono. Xokba chruchoch y tzra xokocje wa ruquin. 9 Felipe 
ecola e cji rmial majon eclen ta, profeta eocnak wa. 10 C-e oxi 
kij okponnak ruquin Felipe tak cola jun acha xpona kuquin Agabo 
rubi, jawra acha profeta ocnak wa y chpam departamento Judea 
penak wa. 11 Tak xoca pjay kuquin xubac ruka rkan ruyon tzan 
rupas Pablo. Tak xbactaja rmal cawra xbij chka: —Espíritu Santo 
xbina chwa che aj Israel jecola pJerusalén arj-e nquebac na rajaw 
jawra pas. Cawra nbana tzra ajni nebnon anen camic y nquejach na 
pqueka wnak jme aj Israel ta. 12 Tak xekcaxaj chcongan lowlo pen 
penak tzrij Pablo ajoj ruquin je kchalal aj Cesarea congan xekbij 
tzra che me tba ta pJerusalén. 13 Per Pablo cawra xbij chka: —¿Nak 

tzra tak nquixoka? Xbis neya chwa tak neban cara. Chwa anen en 
conform nbaca nuka ruquin wkan pJerusalén y chka en conform 
quencomsasa tzra, per rmal Kjawal Jesús tak cara xtbana chwa. 
14 Majon chic nak xekbij tzra com majon xokocwin ta xkakil. Rmal 
cara cawra xekbij chic tzra: —Je nrajo ranm Kajaw Dios jara tca 
xtbantaja. 15 Cjara xekchomla ki y xokba pJerusalén. 16 Ecola 
jle chca kchalal aj Cesarea xokquexbilaj ela, cola jun chquecjol 
Mnasón rubi, arja aj Chipre y co chic tiemp rniman Jesucristo. 
Cola jun ruchoch Mnasón pJerusalén y tzra xokcje wa.

. . . . .
17 Je kchalal jecola pJerusalén kas quiil kculic xqueban tak 

xokekaja cuquin. 18 Che rcab kij xekexbilaj ela Pablo y xokba che 
nekkijla Jacobo. Tak xokekaja ruquin tzra quemlon wa qui chka 
conjelal anciano. 19 Pablo xuya rutzil quewech y xuchol chca njelal 
jrebnon Dios chquecjol wnak jme aj Israel ta tak xuchol rtzojbal Dios 
chca. 20 Tak xeccaxaj je xbij Pablo congan xqueya rukij Dios y rmal 
ra cawra xecbij: —Kchalal, kas congan wen nekcaxaj jxabij chka 
per ecola jle wnak quemjon atzojxic. Awutkin che e quiy aj Israel 
cniman chic Jesucristo y conjelal nqueya rukij ley je rtziban cana 
Moisés. 21 Arj-e cola nicaj tzij bin chca cmal wnak je nquetzijona 
awxin. J-e necbij chawa chatet majon wen ta tijonem naya chca aj 
Israel jecola chpam je tnamet cxin wnak jme aj Israel ta. Atet amjon 
rcutic chquewech cawrara: majon ncatzin ta necnimaj je rbin cana 
Moisés, y jun chic, jara majon ncatzin ta nquebana circuncidar 
je clecwal, y jun chic, jara nqueya cana kcostumbre ja ok tnamet 
Israel. Cara amjon rcutic cha. 22 ¿Nak nkaban camic? Com je wnak 
tak xtikaja rbixic cuquin che atcola wawe pJerusalén wutkin che 
alnak necmolla qui. 23 Kas rbeyal camic, tebna nak xtekbij chewa. 
Ecola e cji kchalal ach-i cola ctzujun tzra Dios che nqueban 
y camic xerla tiemp che nqueban cumplir. 24 Per jnaban camic, 
queacma ela kchalal y echachjorsaj ewi ajni nrajo kreligión. Atet 
xtcatetjowa njelal ajru xtquesach kchalal ch-utz cara necchupuj 
resmal quewá ajni nrajo kreligión. Cara tebna ch-utz cara conjelal 
wnak nquetzu che atet chka nanimaj ley rxin Moisés y me ktzij ta je 
nbixa cmal wnak je nquetzijona awxin. 25 Per kchalal jme aj Israel ta 
katkon el chic jun carta cuquin y xekbij ela chca chmajon ncatzin ta 
necnimaj kcostumbre ajoj ja ok tnamet Israel xerwara xekbij ela chca 

che mtquetaj ta tiij jtzujun chquewech tioxa, me tquetaj ta quic, me 
tquetaj ta tiij je cco na quic rcan, y me tqueoc ta cuquin ixki jme 
quexkilal ta, y chka ixki mtqueoc ta cuquin ach-i jme quechjilal ta. 
Cara xektzibaj ela chca kchalal. Cara xecbij tzra Pablo.

. . . . .
26 Pablo xerucom ela e cji kchalal. Che rcab kij xquechachjorsaj 

qui ajni nrajo creligión. Cjara xoca chpam templo, xerbij cana 
chca sacerdote nak kij netnea wku kij rxin ccostumbre jquemjon 
rij ch-utz cara utz nqueya chic nak ctzujun tzra Dios che jujnel 
ajni nrajo creligión. 27 Xyamer netzkata wku kij tak xba chic jmul 
Pablo chpam templo. Tzra ecol wa nicaj aj Israel jepenak p-Asia. 
Tak xquetzet Pablo chpam templo xquechap y xecchajtij ta wnak 
che nqueyictaja tzrij. 28 Congan xquemaj rakic quechi y cawra 
necbij: —Ach-i ix aj Israel, kat-o ki com jawra acha bnak nat nkaj 
che ctojxic wnak per m-utz ta tijonem nuya chca. Com arja xitzel 
ntzijona tzrij ketnamet, xitzel ntzijona tzrij kley y tzrij ktemplo 
chka, y mruyon ta jara per chka ecola nicaj ach-i erecsan ta 
chpam templo jme kwinak ta. Ixix ewutkin xjan nqueoca wnak 
chpam jawra santlaj lwar jme aj Israel ta. 29 Cara xecbij chca 
com j-e cola jun acha aj Efeso quetzton ta rexbilan Pablo chpam 
tnamet y xquechob j-e che xucsaj rexbil Pablo ptemplo. Jara 
acha Trófimo rubi. 30 Tnamet xeyictaja tzrij Pablo, xequechpa ta, 
ccherren xequelsaj ta y xectzapij ruchi templo. 31 Neccamsaj Pablo 
ncajo. Xekaja rbixic ruquin jun coronel che eyictanak conjelal 
tnamet rxin Jerusalén. 32 Jawra coronel xerucom ela nicaj soldado 
ruquin jle capitán y alnak xeba tzra abar ecol wa wnak. Y j-e 
wnak tak xquetzet coronel ruquin je soldado xectenba rchayic 
Pablo. 33 Cjara xba coronel ruquin Pablo, xuchap ela chnuya pcars 
y xbij che nxima tzra c-e cadena. Tak ximtaja cawra xcaxaj chca 
wnak: —¿Nak acha ca wa jawrara? ¿Nak ril xuban? 34 Y je wnak 
xquemaj rakic quechi, junwa nbij jun y jun chwa nbij chic jun. Ja 
coronel mtecwina ncaxaj nak la necbij rmal rkoj chiij quemjon rij 
rmal cara xucom ela Pablo pe cuartel. 35 J-e soldado tak xeekaja 
chwech cmuc rxin cuartel xectelej ela Pablo com je wnak congan 
nquemin qui tzrij Pablo y ncajo nquechay chic jmul. 36 Y conjelal 
jetren ela tzrij congan nquerak quechi y cawra necbij: —Tcamsaj, 
tcamsaj.

. . . . .
37 Tak ja Pablo xyamer necsasa pcars cawra xbij tzra coronel: 

—¿Lnawajo quentzijona jun rmaj awquin? Coronel cawra xbij: —
Awutkin tak ncattzijona pe griego. 38 ¿Ma atet tcara at aj Egipto 
jxatyictaja tzrij gobierno? Com cola jun acha aj Egipto cmajru ta 
tiemp xertajchij wnak che nqueyictaja tzrij gobierno y ecola e cji 
mil comsanel xercaj ptak chkilaj tak lwar. 39 Pablo cawra xbij: —
Ma anen ta, anen en aj Israel y netnamet jara nimlaj tnamet Tarso 
jcola precwent Cilicia, tzra enlexnak wa. Per tebna jun utzil, tey-
a cas chwa chquentzijona jun rmaj cuquin wnak. 40 Xyaa cas tzra 
che ntzijona y xpea chwech cmuc jcola chwech cuartel, xuya seña 
tzra ruruka che nquetnea wnak. Tak conjelal wnak xetnea xumaj 
rij tzij cuquin chpam tzojbal hebreo y cawra xbij chca.

22  1 —Ach-i je ix nwinak, principal-i rxin jawra tnamet, 
ixconjelal ix tnamet Israel, camic tewcaxaj je xtenbij chewa 

chquentobej wi chewech. 2 Tak je wnak xeccaxaj che ntzijona chpam 
tzojbal Hebreo más xetnea. Pablo cawra xbij: 3 —Anen en aj Israel, 
chpam tnamet Tarso xenalex wa jcola precwent Cilicia per wawe 
pJerusalén xenquiy wa. Xentijoj wi ruquin maestro Gamaliel, ja 
xtijona wxin tzrij rley Dios je cniman ktit kawma y njelal xucut 
chenwech. Per jawra ne wxin wanen perc congan quenyarij quenban 
je nrajo rley Dios ajni ebnon camic ixix. 4 Anen nabey congan 
lowlo xenban chca wnak je ykula quecux ruquin Jesucristo. Ecola 
nicaj xentak ccamsic, ecola nicaj xentak cchapic y xenucsaj pcars. 
Cara xenban chca ixki ruquin ach-i. 5 Jnimlaj sacerdote y conjelal 
principal-i rxin ketnamet arj-e cutkin nak nemjon rbixic camic 
chewa. Com j-e cola nicaj carta xectzibaj y xqueya ela chwa che 
xnejcha pqueka aj Israel jecola chpam tnamet Damasco. Jcarta jara 
nyabej cas chwa chquenuchap conjelal wnak je ykula quecux ruquin 
Jesucristo jecola pDamasco. Cara xenban, xenba pDamasco che 
cchapic, y jnechbon anen quenucom pa wawe pJerusalén chquenban 
lowlo chca. 6 Per ptak ncaj kij lara nemjon binem y xchenkaj chic pe 
tnamet Damasco encol wa chek quenjlal cola jun nimlaj luz xkaj ta 
chcaj y chwij anen xuquiek wa ri. 7 Xenba chuchlew rmal y xencaxaj 
jun kul jcawra xbij chwa: —Saulo, Saulo ¿nak tzer ca tak naban 
lowlo chwa? 8 —¿At achnak wnak ca atet wajaw? xencaxaj tzra. —
Anen en Jesús aj Nazaret, chwa ca anen naban wa lowlo. Cara xbij 

chwa. 9 Je wexbil arj-e xquetzet luz y congan xecxibej qui rmal 
per majon xeccaxaj ta tzij je xbixa chwa. 10 Anen cawra xencaxaj 
chic tzra: —Wajaw ¿nak nawajo chwa chquenban? —Catyictaja y jat 
chpam tnamet Damasco y tak xtcatekaja, tzra nbix wa chawa nak 
ncatzina chnaban. Cara xbij Kajaw Jesucristo chwa. 11 Cjara xokba 
pDamasco, xchap ela chnuka cmal wexbil com anen xenoca moy 
rmal luz com congan rchuka ruchab. 12 Tak xokekaja pDamasco tzra 
col wa jun acha Ananías rubi. Ja Ananías congan nuya rukij Dios, 
nuban cumplir rley Dios y congan wen ntzeta cmal aj Israel jecola 
pDamasco. 13 Arja xpona wquin abar tzra encol wa y cawra xbij 
chwa: —Wchalal Saulo, camic njaktaja akawech. Jara hor xjaktaja 
nkanwech y xentzu Ananías. 14 Cawra xbij chic chwa: —Je Dios cxin 
ktit kawma arja atrech-on ta ojer chnawutkij nak nrajo ranm, y 
rmal cara tak xatzet Jesucristo je bnoy rbeyal y xawcaxaj rukul. 
15 Cara xbana chawa com atet naya na rbixic Jesucristo chca conjelal 
wnak, nabij na chca nak atzton y nak awcaxan. 16 Camic jat alnak, 
catyictaja y ncatbana bautizar y cawra tbij tzra Kjawal Jesucristo: 
—Wajaw, tchachjorsaj wanm y tecyu njelal wil numac. Cara xbij 
Ananías chwa. 17 Cjara xenmloj ta pJerusalén y tak xenrkaja xenba 
chpam nimlaj templo rxin Dios. Kas nemjon rbanic oración tak chek 
quenjlal xentzet ajni pnachic Kjawal Jesucristo. 18 Y cawra xbij 
chwa: —Camic tchumla alnak awi, catel ela chpam tnamet Jerusalén 
com je wnak wawe xitzel neccaxaj nak xtamaj rkalxic chquewech 
tzrij nak nbanic anen. 19 Anen cawra xenbij tzra: —Per Wajaw, j-e 
cutkin nak xenban chca je ykula quecux awquin com xenba nat nkaj 
chpam je jay rxin molbal riil, xenucsaj je pcars y congan xenuchey 
chka. 20 Chka tak xcamsasa Esteban ja ajsmajma awxin, anen 
encola tzra abar xcamsas wa y en conform tzrij che xcamsasa. Anen 
xenchjalbena quetziak jxecamsana rxin. Cara xenbij tzra. 21 Per ja 
Kjawal Jesucristo cawra xbij chic chwa: —Per jnaban camic, catel ela 
y anen catnutak ela chpam jun lwar cnat y tzra ncatba wa, ncatba 
cuquin wnak jme aj Israel ta. Cara xbij chwa.

. . . . .
22 Pablo tak xernataj wnak jme aj Israel ta majon chic cgan 

neccaxaj je nbix chic. Rmal cara congan xquemaj rakic quechi y 
cawra necbij: —Tcamsasa jala acha, majon chic tkal ta tzrij che 
necsea. 23 Cjara xquelsaj nicaj quetziak, congan necquiraj, y 

congan nquequiek ulew chcaj rmal cyiwal. 24 Jcoronel xuya jun 
orden che necsasa Pablo pe cuartel y cawra xbij chca soldado: —
Techya congan ch-utz cara nbij chka nak rmal congan cyiwal 
wnak penak tzrij. 25 Tak quexmon chic che nquechay, Pablo cawra 
xbij tzra jun capitán jcola ruquin: —Anen encola precwent 
gobierno rxin Roma. ¿Le tkal cara chwij cnechay tak quemjana 
tkata tzij chwij? 26 Tak xcaxaj capitán je xbij Pablo arja xba ruquin 
coronel. Tak xekaja ruquin cawra xbij tzra: —Kas tebna cwent nak 
naban tzra jawra acha com arja cola precwent kgobierno ja ok aj 
Roma. 27 Ja coronel xba ruquin Pablo. Tak xekaja ruquin cawra xbij 
tzra: —¿Le ktzitzij cara atcola precwent Roma? —Ktzij nca, xbij 
Pablo. 28 Cawra xbij chic coronel tzra: —Anen congan pak xenya tak 
xyataja chwa che xenoca precwent Roma. Pablo cawra xbij: —Anen 
pnelxic encola precwent Roma. 29 Je soldado je nquechyowa rxin 
Pablo ptzij, arj-e majon chic achnak xqueban tzra. Jcoronel congan 
xxibej ri com arja rey-on orden che nxima Pablo com majon rutkin 
ta chPablo cola precwent Roma.

. . . . .
30 Che rcab kij ja coronel xuquir Pablo chpam cadena y xuya 

jun orden che nquemol qui conjelal cjefe sacerdote e quexbil ktoy 
tak tzij cxin aj Israel. Tak quemlon chic qui conjelal, xecmar ela 
Pablo y xepabaxa chquewech rmal coronel com ja coronel nrajo 
nrutkij nak kas mer ril Pablo jnecbij aj Israel.

23  1 Pablo xertzulchij jkatbal tzij y cawra xbij chca: —Ach-i je 
ix nwinak, jnebnon ta tzra ncaslemal congan quenquicota 

rmal chwech Dios com anen majon ntion ta rwech wanm, y cara 
nebnon camic chka. 2 Cjara Ananías nimlaj sacerdote xbij pona chca 
jecola chenkaj ruquin Pablo che nqueya jun ka churéy. 3 Pablo 
cawra xbij tzra Ananías: —Dios xtyowa recxel chawa. Atet xe c-e 
aplaj com atetzbula wawe chnakat tzij chwij y nabij chley rxin 
Dios nacsaj per atet majon nanimaj ta rley Dios com xaya orden 
chquenchaya. 4 Je wnak jepala tzra cawra xecbij tzra Pablo: 
—¿Nak tzra tak itzel tak tzij nabij tzra nimlaj sacerdote? 5 —Nwinak, 
anen majon wutkin ta chnimlaj sacerdote. Per wext wutkin mquita 
xenbij tzra ajni xbitaj kaja nmal com rtzojbal Dios cawra nbij chka: 
—Mquixtzijon ta itzel chquij e ktoy tak tzij rxin etnamet. Cara xbij 
Pablo. 6 Per Pablo rutkin bien che c-e quewech e ktoy tak tzij, jle e 

aj saduceo y jle chic e aj fariseo rmal cara cow xtzijona y cawra xbij 
chca: —Nwinak, anen en aj fariseo y nedta chka aj fariseo. Anen 
nniman che nquecastaja cnomki y xe rmal cara nekat tzij chwij 
camic. 7 J-e ca aj fariseo ruquin aj saduceo xquemaj choj chbil tak 
qui rmal je xbij Pablo chca y xqueban c-e rmal. 8 Com aj saduceo 
majon necnimaj ta che nquecastaja cnomki per aj fariseo necnimaj. 
Chka aj saduceo majon necnimaj ta checola je ángel ruquin je 
espíritu per aj fariseo necnimaj checola. 9 Cjara xquemaj rakic 
quechi. Ecola nicaj maestro cxin aj fariseo xeyictaja y cawra xecbij 
che nqueto Pablo: —Jawra acha majon ril, mex cola jun ángel o jun 
espíritu tkon ta rmal Dios tzjonnak ta ruquin. Camic me tkaban ta 
choj ruquin Dios. 10 Per congan choj xquemaj rij y coronel xxibej 
ri: —Mex teccamsaj Pablo, nbij kaja pranm. Rmal cara xuya orden 
chca soldado che nqueba ruquin Pablo y nequelsaj ta chquecjol wnak 
y neccaj chpam cuartel. 11 Jche rcab aka xpea Kajaw Jesucristo 
prexquin Pablo y cawra xbij tzra: —Pablo, me tyojtaj ta awanm com 
ncatba na pRoma chnaya nbixic tzra ajni amjon rij wawe ra.

. . . . .
12 Tak xeskara ecola jle aj Israel xquecom pa qui che neccamsaj 

Pablo y cawra xecbij chbil tak qui: —Nekcamsaj na chpors Pablo. 
We ccas na Pablo ajoj majon achnak nkataj, we kcomsan chic 
cjara nokwaa. Dios tca xtebnowa lowlo chka wmajon xtekcamsaj 
ta. 13 E más e cuarenta ach-i xquecom pa qui che rbanic cmic. 
14 Cjara xeba cuquin cjefe sacerdote y cuquin principal-i rxin 
tnamet. Tak xeekaja cuquin cawra xecbij chca: —Ajoj kacmon ta 
ki che nekcamsaj Pablo y pors nekcamsaj na. We ccas na Pablo 
ajoj majon nokwa ta y majon achnak nkataj, tak kcomsan chic 
Pablo cjara nokwaa y Dios tca xtebnowa lowlo chka wmajon 
xtekcamsaj ta. 15 Je nkajo chewa, ixix ruquin e ktoy tak tzij, tetka 
rbixic ruquin coronel chnucom pa Pablo chewech chwak. Tbij tzra 
chnewajo necot más ruchi. Y ajoj nekchumsaj ki che nekcamsaj 
tak quemjan terkaja wawe. 16 Per cola jun ala ral rana Pablo 
xekaja rbixic ruquin nak quechbon ach-i rmal cara xba ruquin 
Pablo pe cuartel y xbij tzra njelal je rcaxan. 17 Pablo tak xcaxaj je 
xbixa tzra rmal ala xsiquij jun capitán y cawra xbij tzra: —Cola 
jun ala wawe ra, tecma ela jlal ruquin coronel, cola nicaj 
tzij nerbij tzra. 18 Cara xuban capitán, xucom ela ala ruquin 

coronel. Tak xekaja ruquin cawra xbij tzra: —Pablo jkacsan pcars 
xenrsiquij pona y xbij chwa chquencom pa jawra ala awquin com 
arja cola nicaj tzij nbij chawa. 19 Jcoronel xuchap ela chuka ala, 
xecyonaj qui ruquin y cawra xcaxaj tzra: —¿Nak nawajo chwa? 
20 Ja ala cawra xbij tzra: —Ecola jle ach-i e aj Israel quecmon 
ta qui che nquetak ta rbixic chawa chwak chnacom ela Pablo 
chquewech e ktoy tak tzij kxin ajoj ok tnamet Israel y cawra 
nquerbij chawa: —Ajoj nkajo nkacot más ruchi Pablo. 21 Per 
mtanimaj ta je xtecbij chawa com ecola e cuarenta ach-i e quexbil 
y j-e cwiwan qui, queyben Pablo pbey che neccamsaj. Cawra cbin 
chbil tak qui: —Pors nekcamsaj na Pablo. Tak ccas na ajoj majon 
nokwa ta y majon achnak nkataj, y Dios tca xtebnowa lowlo chka 
wmajon xtekcamsaj ta. Cara necbij. Camic queyben nak xtabij 
chca atet. Cara xbij jawra ala. 22 Ja coronel cawra xbij tzra: —
Camic jat per majon abar nabij wa jxabij kaja chwa.

. . . . .
23 Cjara xersiquij e c-e capitán y cawra xbij chca: —Camic queechumij 

jle soldado che nqueba pCesarea, a las nueve rxin chaka nqueel ela. E 
c-e cient nqueba che ckan, e setenta nqueba chic chquij quiej. E c-e cient 
nquecom ela lanza. 24 Chka queechumij e c-e oxi ruquiej Pablo je 
nquecmow ela rxin. Y nejcha cana pruka gobernador Félix per neban 
cwent ch-utz cara majon nak lowlo nuwil pbey. 25 Ja coronel xuban jun 
carta rxin gobernador y cawra xbij: 26 —Nimlaj gobernador Félix, anen 
en Claudio Lisias quenya rutzil awech. 27 Cola jun acha quentak ela 
awquin. Je aj Israel xquechap y xyamer xeccamsaj, per anen tak xenwutkij 
chjawra acha cola precwent Roma cjara xenucom ela jle nsoldado y 
xekat-o pqueka. 28 Xencom ela chquewech ktoy tak tzij cxin aj Israel com 
anen quenwajo quenwutkij nak ril rebnon. 29 Jril necbij xe rmal ley rxin 
creligión per me tkal ta tzrij ncomsasa y next necsasa pcars chka. 30 Per 
xenwutkij che ecola nicaj aj Israel quemlon qui che neccamsaj rmal cara 
quentak ela awquin camic. Chka je wnak je nquebina chjawra acha cola 
ril, xenbij chca che awquin atet necbij wa nak ril. Xjawra quenbij chawa. 
31 J-e soldado xqueban ajni xbixa chca rmal coronel, xquecom ela Pablo 
chaka y xeekaja chpam tnamet Antípatris. 32 Che rcab kij je soldado je 
bnak che ckan xquejach cana Pablo y xemloj ta pe cuartel. Jebnak tzrij tak 
quiej j-era xecmow el chic rxin Pablo. 33 Tak xeekaja pCesarea xquejach 
carta tzra gobernador y xquejach Pablo pruka chka. 34 Jgobernador tak 

xsictaja carta rmal, cawra xcaxaj tzra Pablo: —¿Nak departamento atcol 
wa? —Anen precwent Cilicia encol wa xbij Pablo. 35 Je wnak je nquebina 
chcola awil, tak xtquerkaja wawe ra cjara nabij chwa nak natobej awi, 
cara xbij gobernador tzra. Cjara xuya orden che nechjalbexa Pablo cmal 
soldado chpam palacio rxin rey Herodes.

. . . . .

24  1 J-o kij ponnak Pablo tak xeekaja Ananías nimlaj sacerdote 
e rexbil jle principal-i y jun licenciado Tértulo rubi. Xeba 

ruquin gobernador chnecbij tzra nak ril Pablo. 2 Tak xeekaja ruquin 
xecmar ta Pablo, cjara xumaj rij Tértulo che rbixic njelal ril Pablo y 
cawra xbij: —Nimlaj gobernador, anen quenmeltioxij chawa camic com 
camic quiil okcola pketnamet, majon rkon chiij, majon choj nban ta. 
Atet congan wen kcaxic abnon com congan anaoj. 3 Nimlaj gobernador 
Félix, ajoj congan nekmeltioxij chawa tzra njelal utzil abnon chka. 4 Per 
majon nkajo ta nkalsaj tiemp chawa. Camic nekcutuj chawa tebna 
jun utzil chka, xtawcaxaj ta c-e oxi katzij je xtekbij chawa. 5 Jala 
acha xe tcoy choj, nat nkaj bnak wa y xe nquerutur tnamet Israel. Ja 
cayona cxin wnak je nquenimana tijonem rxin jacha je aj Nazaret. 
6 Xatra xuban lowlo tak achnak tzra nimlaj rtemplo Dios per xkachap. 
Ajoj xkajo ta xkakat tzij tzrij per kley ta ajoj xkacsaj. 7 Per cola jun 
coronel Lisias rubi arja xoca chkacjol y npors xelsaj ela pkaka. Cjara 
ja coronel xuya jun orden che je nquebina ril jawra acha ncatzina 
awquin atet nquepet wa. 8 Wnacot ruchi jawra acha nawutkij che 
ktzitzij wa njelal kamjon rbixic chawa. Cara xbij ja Tértulo tzra 
gobernador Félix. 9 Je aj Israel jecola chwech gobernador cawra xecbij 
tzra: —Ne ktzitzij wa nbij Tértulo chawa. 10 Jgobernador xuya señas 
chwech Pablo che ntzijona y Pablo cawra xbij: —Camic anen congan 
quenquicota xtenbij chawa je xtentobej wi chawech com wutkin 
quiylaj juna atocnak juez pe rwá ketnamet Israel. 11 Ncatecwina 
nawutkij we ktzij xtenbij chawa o wmajon. Cja xuban cbeljuj kij 
enponnak pJerusalén che ryaic rukij Dios. 12 Anen majon choj xentic 
ta y majon wnak xenuyoj ta, next chpam nimlaj templo rxin Dios, 
next ptak jay rxin molbal riil y next ptak bey rxin tnamet. 13 Per j-e 
la wnak mesquier nquecwina nqueban probar njelal wil jnecbij. 14 Per 
camic quenchob chawech nak nniman. Anen nniman tijonem rxin 
Jesucristo per j-e aj Israel necbij che me rxin ta Dios jawra tijonem. 
Anen newcan bey rxin Jesucristo rmal cara anen quenya rukij Dios 

cxin e ktit kawma y quenban respetar rley Dios jtzibtanak cana rmal 
Moisés y chka jtzibtanak cana ojer cmal je profeta. 15 Anen quennimaj 
chnerla na jun kij tak Dios nuya na chca cnomki che nquecastaj na 
che conjelal jara we utz y wme utz ta, y cara necnimaj j-e aj Israel 
chka. 16 Rmal cara necsan wi pchoj che rbanic je nrajo ranm Dios 
ch-utz cara majon wil quenna kta pwanm, nexte chwech Dios y 
nexte chquewech wnak chka. 17 Anen cola c-e oxi juna xnecjea 
ptak tnamet cuquin wnak jme aj Israel ta y camic xenmloj pchic jmul 
chpam ketnamet Israel. Cola jun ayuda xenmol ta y xenjach chca aj 
Israel, chka xenmloj ta ch-utz cara wawe quentzujuj wa jun ofrenda 
chwech Dios. 18 Kas nemjon rtzujxic wofrenda chpam nimlaj templo 
rxin Dios tak ecola jle aj Israel epenak ptak tnamet jcola precwent 
Asia, arj-e xenquewil tak xecchoja nchachjorsic ajni nrajo ley rxin 
Moisés. Per majon wnak xenumol ta y majon choj xentic ta chka. 
19 Nak xetztowa wxin ptemplo, wcola wil xenban xquetzet, j-e cara 
quepeta wawe ra, j-e quebina chwa wcola wil nebnon. 20 Wnawajo, 
tbij jlal chca j-e la wnak chquencculba je xtencaxaj chca. ¿Lcola wil 
tak xenpabaxa chquewech e ktoy tak tzij kxin ajoj ok tnamet Israel? 
21 Wxitzel an xeccaxaj tak xenbij cawra chca: —Anen nniman che 
nquecastaja cnomki y xe rmal ra ntajina nkata tzij chwij camic. Cara 
xenbij chca per mex wil xenban xquechob j-e. Cara xbij Pablo tzra 
gobernador. 22 Ja Félix rutkin tijonem rxin Jesucristo rmal cara cawra 
xbij chca: —Nkaban camic, tak xtpeta coronel Lisias cjara xtekchumij. 
23 Cjara xbij tzra capitán: —Tecsaj chic Pablo preso y tey-a cas tzra 
che nquestana tak cola rgan y tey-a cas chca ramigo che necrey-a 
tzra je achnak je ncatzina tzra ja. 24 Xkaxa c-e oxi kij xpe chic jmul 
Félix, recmon ta rexkayil. Drusila rubi rexkayil y ja aj Israel. Ja Félix 
xutak rsicsic Pablo com nrajo ncaxaj nak rbanic tak neykea acux 
ruquin Jesucristo. 25 Tak xekaja Pablo xumaj tzij ruquin Félix, xumaj 
rchobic chwech nak rbanic tak nawcaj rbeyal rxin Dios, chka nak 
naban tak nakil awi che rbanic itzel tak achnak, y xbij chka nak 
rbanic nimlaj juicio rxin Dios jpenak. Ja Félix congan xxibej ri rmal 
tak xcaxaj jawra y cawra xbij tzra Pablo: —Camic jat, nak kij tak cola 
tiemp chwa quentak asicsic. 26 Ja Félix quiylaj mul xutak rsicsic Pablo 
che ntzijona ruquin com cawra xuchob: —Mex cola pak xtuya chwa 
chquensakpij ela. 27 Xuban c-e juna cjara Félix xela como gobernador 
y xoc chic jun pe rculibal, Porcio Festo rubi. Ja Félix com cola rgan 
ch-utz ntzeta cmal aj Israel rmal cara xuya cana Pablo pcars.

. . . . .

25  1 Festo arja xekaja chpam departamento jnoca pruka como 
gobernador. Prox kij xel ela pCesarea y xba pJerusalén. 

2 Tak xekaja ecola jle aj Israel xeba ruquin y xecbij ril Pablo. J-era 
wnak cjefe sacerdote e quexbil jle principal-i rxin tnamet. 3 Cawra 
xecbij: —Tebna jun nimlaj utzil chka, tey-a jun orden che ncam ta 
Pablo wawe pJerusalén. Per j-e cchumin chic che neccamsaj Pablo 
pbey. 4 Festo cawra xbij: —Pablo pCesarea ocnak wa preso. Anen 
xjun c-e kij quenrebna wawe ra y quenmloj chic jmul pCesarea. 
5 Jneban camic, nak más nmak quekij chewa j-era queba chwij y 
wcola ril jara acha j-era nquebina chwa. 6 Cola la ljuj kij xecjea 
Festo pJerusalén cjara xemloja pCesarea. Che rcab kij xetzbea 
pkatbal tzij y xutak rcamric Pablo. 7 Tak xekaja Pablo chwech 
Festo, je aj Israel je eelnak ela pJerusalén arj-e nlowlo nqueban, 
xeyictaja tzrij y xquemaj rbixic ril, y más chna lowlo ril xqueya 
per majon xecwin ta xqueban comprobar. 8 Cjara xumaj rij tzij 
Pablo che ntobej ri chquewech y cawra xbij: —Anen majon itzel 
tak achnak nebnon tzra rley Dios je kniman ajoj ja ok tnamet Israel, 
next ca tzra nimlaj templo rxin Dios, y nexte tzra nimlaj rey César. 
9 Ja Festo nrajo nyaa rukij cmal aj Israel rmal cara cawra xbij 
tzra Pablo: —¿Mex nawajo ncatba pJerusalén ch-utz cara tzra 
nkat wa tzij chawij rmal awil jnecbij j-e chawa? 10 Pablo cawra 
xbij: —Camic enpala chwech katbal tzij rxin César, ne ncatzin 
wa chwawe nkat wa tzij chwij, me pJerusalén ta. Atet awutkin 
chmajon lowlo nebnon ta chca aj Israel. 11 Wcola wil, wcola 
achnak nebnon, wyatala chwij chquencamsasa rmal, anen majon 
quenpoknaj ta wi chquencoma. Per j-e la wnak wme ktzij ta necbij 
chwa chcola wil jara next jun cola ruka chwa chquenrujach 
pqueka. Camic quenatka ruquin nimlaj rey César, arja ta 
xtektowa tzij chwij. 12 Ja Festo xumaj rij tzij cuquin rexbil e ktoy 
tzij. Tak xecchoja tzij rmal cawra xbij tzra Pablo: —Com xacutuj 
che César nektowa tzij chawij, camic ruquin César catnutak el wa.

. . . . .
13 Xuban c-e kij rey Agripa rexbil jun ixak rbin-an Berenice arj-

e xeekaja pCesarea che neckijla Festo. 14 Com xecje na jun tiemp 
pCesarea rmal cara Festo xuchol chwech rey nak rebnon Pablo 

y cawra xbij tzra: —Cola jun acha rey-on cana pcars Félix. 15 Tak 
encola pJerusalén ecola jle aj Israel xecbij chwa nak ril ja acha y 
xeccutuj chwa che quencamsaj. J-era wnak cjefe sacerdote e quexbil 
principal-i rxin tnamet. 16 Per anen cawra xenbij chca: —Ajoj ok aj 
Roma majon chek tcara nekcamsaj jun acha per nabey mul nekcaxaj 
na rutzij acha jnak ntobej ri chquewech wnak je nquebina tzra 
chcola ril. Cara xenbij chca. 17 Tak xerkaja wawe majon xenya ta 
quiy kij che rchumsic, y che rcab kij xentzbea pkatbal tzij y xentak 
rcamric acha. 18 Jxenchob anen nabey mul chcongan lowlo ril xtecbij 
chwa per tak xquisbena majon ril xecbij ta chwa ajni nechbon 
anen. 19 Per xecchojquij jle tak achnak rxin creligión y tzrij jun acha 
rbin-an Jesús jcamnak chic, per Pablo nbij che castanak chic. 20 Per 
anen mesquier quencwina quenchumij nak la quenban tzra rmal 
cara tak xenbij tzra Pablo: —¿Mex nawajo ncatba pJerusalén ch-
utz cara tzra nkat wa tzij chawij rmal awil je nbixa chawa? 21 Per 
Pablo cawra xbij chwa: —Camic cnatka ruquin nimlaj rey César 
Augusto, ja ta xtektowa tzij chwij. Rmal cara xenya jun orden 
che nechjalbexa jawra acha com preso y cjara quentak ela ruquin 
César. 22 Ja Agripa cawra xbij tzra Festo: —Anen chka quenwajo 
quenwcaxaj je nbij jara acha. —Utz cara, chwak nawcaxaj, cara 
xbixa tzra rmal Festo. 23 Je rcab kij Agripa ruquin Berenice quewkon 
qui, etrena queayudante chquij y xeoca chpam jun nimlaj cuarto. 
Ecola cjefe soldado e quexbil principal-i rxin tnamet, chka xeoca 
chpam nimlaj cuarto. Chka cola Festo y arja xutak rcamric Pablo. 
24 Tak xekaja Pablo xumaj tzij Festo y cawra xbij: —Rey Agripa, ixix 
chka jemlon ewi wawe ra kuquin, wawe netzu wca ja acha Pablo. 
E quiy aj Israel jecola pJerusalén e quexbil jle chic jecola wawe 
pCesarea, arj-e congan nquecsaj cchuka y njunam necbij chwa che 
Pablo me tkal ta tzrij necsea más. 25 Per anen xencot ruchi y majon 
nak rebnon, me tkal ta tzrij ncomsasa. Arja rcutun chwa chquentak 
ela pRoma ruquin nimlaj rey César Augusto rmal cara xenchob 
quentak ela pRoma. 26 Per anen ncatzina chwa chquentak ela jun 
carta ruquin César per nak la ril Pablo quentzibaj ela chpam carta. 
Rmal cara tak xentak rcamric y camic cola chewech y chawech 
atet rey Agripa, y camic quenwajo chawa chnacot ruchi ch-utz cara 
quenwutkij nak ril jquentzibaj ela chpam carta. 27 Com me rbeyal ta 
quentzu anen nkatak ela jun preso wex majon ril nekbij ela. Cara 
xbij Festo.

. . . . .

26  1 Agripa cawra xbij tzra Pablo: —Camic utz chic ncattzijona, tbij 
chka nak natobej awi. Pablo xuya rsaludo rey y cawra xbij: 2 —

Rey Agripa, camic quenquicota com camic chawech atet quenbij wa nak 
quentobej wi com cola jle wil necbij aj Israel. 3 Quenquicota com atet bien 
awutkin njelal kcostumbre ja ok tnamet Israel, y awutkin chka njelal nak 
rmal majtanak jawra choj. Rmal cara quencutuj jun utzil chawa y tebna 
jun por cnawcaxaj. 4 Conjelal aj Israel arj-e cutkin nak rbanic ncaslemal 
ojer tak xencjea chquecjol netnamet y tak xenquiya tzra pJerusalén. 
5 Wcola cgan necbij chawa, j-e cutkin bien chanen en aj fariseo, j-e cutkin 
quen cjol xenoc ta fariseo. Ajoj ja ok aj fariseo más nkaya rukij kreligión 
que chquewech jle chic aj Israel. 6 Per camic nkata tzij chwij xe rmal 
nniman che nquecastaja cnomki ajni rtzujun cana Dios chca ktit kawma 
ojer. Xe rmal cara nkata tzij chwij camic. 7 Per je cbeljuj tribu rxin Israel 
arj-e cniman chka che nquecastaj na cnomki y rmal cara congan nqueya 
rukij Dios che pkij chaka. Camic quenbij chawa ra rey Agripa, com anen 
nniman che nquecastaja cnomki rmal cara necbij aj Israel chcola wil. 
8 ¿Le mtecwin ca Dios nquerucas cnomki chpam cmic nechob ixix? 9 Anen 
xenchob nabey che ncatzina nbana lowlo chca wnak je nquenatana rubi 
Jesús je aj Nazaret. 10 Y cara xenban chca pJerusalén, xyataja chwa cmal 
cjefe sacerdote chcola nuka chquij wnak je cniman Jesucristo chquenucsaj 
pcars, y e quiy chca xenucsaj pcars. Tak xecomsasa nicaj, anen jun 
xencutuna che nquecomsasa. 11 Nquiy mul xenban lowlo chca, xenoca 
ptak jay rxin molbal riil, per xenoca chpam che njelal, y tzra xenban wa 
lowlo chca perc quenwajo anen mquita necnimaj Jesús. Congan xyictaja 
wyiwal chquij y xeencanoj ptak tnamet jmajon precwent Israel. 12 Rmal 
cara tak xenban jmul xenba chpam tnamet Damasco che cchapic y y-on ela 
jun orden chwa cmal cjefe sacerdote. 13 Per camic quenbij chawa rey Agripa, 
pe ncaj kij la ra kas nemjon binem tak xkaj ta jun nimlaj luz chwij per 
ncongan rchuka ruchab que chwech kij. Ja luz xuquiek ri chwij ruquin 
chquij wexbil. 14 Konjelal xokba ptak ulew rmal. Cjara xencaxaj jun kul je 
xtzijona chpam tzojbal hebreo y cawra xbij chwa: —Saulo, Saulo ¿nak tzra 
tak naban lowlo chwa? Xayon nacamsaj kaja awi ajni nuban jun chcop 
tak ruyon nerquiraj rwá chwech jun che chut rutzam, cara naban atet. 
15 Anen cawra xencaxaj tzra: —¿At achnak wnak ca atet wajaw? —Anen 
en Jesús, chwa anen abnon wa lowlo. 16 Chka cawra xbij chic chwa: —
Catyictaja, camic quencut chawech nak tzra tak xencut wi chawech. Anen 

xatnucha che ncatoca jun ajsmajma wxin ch-utz cara naya rbixic chca 
wnak njelal je xtatzet tak xtencut chic wi chawech. 17 Catnuto na pqueka 
aj Israel, catnuto na pqueka chka jme aj Israel ta jabar xtcatnutak wa 
camic 18 ch-utz cara nasakersaj quebey chquewech. Camic e ajni e moya, 
xe pkejkum eco wa, per camic nqueaya psak. Nqueel na pruka Satanás 
y nqueoca pruka Dios. Cara naban chca ch-utz cara ncuytaja quil 
quemac y nyataja jun herencia chca chquecjol jechachjorsan chic chpam 
quil quemac rmal je ykul chic quecux wquin, cara xbij chwa. 19 Cara 
xenban rey Agripa, y tak xentzet Jesús penak chcaj xennimaj je xbij chwa. 
20 Kas xenya wa rbixic nabey mul chca wnak jara pDamasco. Xenbij chca 
che ncatzina nquequex cnaoj y nqueya cana itzel tak achnak y nquejach 
qui pruka Dios. Xenbij chca chka che ncatzina nqueban ajni nrajo Dios 
chca ch-utz cara ntzettaja chquecxon chic cnaoj. Cjara xenya rbixic 
chca wnak jecola pJerusalén ruquin jecola chpam departamento Judea, y 
chka chca wnak jme aj Israel ta. 21 Rmal cara tak j-e aj Israel xenquechap 
ptemplo y xyamer xenccamsaj. 22 Per Dios enrchajin rmal cara tak nemjon 
rbixic rtzojbal chca wnak je nmak quekij y chca jme nmak ta quekij. 
Jtijonem quenya anen nucam ri ruquin je cbin cana Moisés y jle chic 
profeta, com j-e cbin cana achnak nbantaj na y cawra cbin cana: 23 —Je 
Cristo ncatzin wa nutaj pen, y ja ncastaja nabey mul chquecjol cnomki y 
rmal rtzojbal je wnak nquequea psak, e aj Israel y jme aj Israel ta.

. . . . .
24 Kas remjon rij tzij Pablo je ntobej ri tak xpeta Festo, xurak 

ruchi y cawra xbij tzra: —Pablo, atet xatechjurnak rmal jcongan 
estudio abnon. 25 —Nimlaj Festo, anen me enchjurnak ta per ne 
ktzij wa njelal jxenbij kaja chewa y jawra kas mer rbeyal. 26 Com 
rey Agripa rutkin njelal jnemjon rbixic camic chewa rmal cara 
ykula nucux ruquin chquentzijona. Wutkin chkanak chic rbixic 
njelal jawra ruquin com me pnalak ta bantanak wa. 27 Pablo 
cawra xcaxaj tzra rey: —Rey Agripa ¿lnanimaj je cbin cana 
profeta ojer? Anen wutkin chnanimaj. 28 Agripa cawra xbij tzra: —
Xyamer nakasaj nwá chquenoca e wexbil je ix rxin Jesús. 29 Pablo 
cawra xbij: —Jara xyamer o wmjana tkaja awá, per kas quenwajo 
chawa y chewa ixix chka jixcola wawe ra jemjon rcaxic jnemjon 
rbixic chewa, tzra ta xteyke wa ecux abar ykul wa nucux anen, 
per xerwara majon quenwajo ta nquixoca preso ajni bnon chwa 
anen camic ra. 30 Cjara xpea rey, y xepea chka gobernador, y 

Berenice, y conjelal jecola tzra. 31 Tak eelnakel chic chpam nimlaj 
cuarto cawra xecbij chbil tak qui: —Jawra acha majon nak ril, 
majon tkal ta tzrij xtekcamsaj ta, nexte tkala tzrij xtecje ta pcars. 
32 Agripa cawra xbij tzra Festo: —Utz ta nalsaj ela jawra acha pcars 
per mquita xcutuj che César nektowa tzij tzrij.

. . . . .

27  1 Cjara xquechob che nquetak ela Pablo chpam tnamet Roma 
jcola precwent Italia. Cola jun capitán Julio rubi, arja pala 

chquij e jmoc soldado cbin-an e rxin Augusto. Pablo e rexbil jle chic 
preso xejacha pruka Julio. 2 Anen wexbil Aristarco aj Tesalónica jcola 
precwent Macedonia xekexbilaj ela Pablo. Cola jun lanch penak chpam 
tnamet Adramitio y nba ptak tnamet jcola precwent Asia, xok-oc ela 
chpam. 3 Jche rcab kij xokekaja pSidón. Julio xuban jun utzil tzra Pablo 
com xuya cas tzra che nquerkijla e ramigo jecola pSidón ch-utz cara je 
ramigo nqueya tzra Pablo nak ncatzina tzra. 4 Cjara xok-oc ela chpam 
lanch, xok-el ela pSidón. Per congan jun kek pe rwá ya rmal cara 
xokkaxa pChipre, pkaxquen xecje can wa com abar okobnak wa majon 
kas ta rchuka kek. 5 Xokkaxa chuchi tak mar jcola precwent Cilicia y 
precwent Panfilia, y xokekaja chpam tnamet Mira jcola precwent Licia. 
6 Tzra xuwil wa jun lanch capitán, chpam tnamet Alejandría penak wa y 
nba chpam tnamet Italia. Ja capitán xokrecsaj ela chpam lanch y xokba. 
7 Xokoyloj na pe rwá mar, kas ejkal okobnak. Kas katjon pen xokekaja 
chwech tnamet Gnido. Com congan rchuka kek rmal cara tak xkaquex 
kabey y xokba chpam tnamet Salmón jcola precwent Creta. 8 Tak 
xokekaja chwech Salmón xokkax chic chi tak mar jcola precwent Creta y 
xecje cana pkejquenka. Kas katjon pen xokekaja chpam jun lwar rbin-
an Buenos Puertos, chenkaj ruquin tnamet Lasea co wa jcola precwent 
Creta. 9 Congan chic tiemp ktzilon rmal cara m-utz ta ncatkaxa pe 
rwá mar com retiemp chic kek. Rmal cara Pablo cawra xbij: 10 —Ach-
i, quentzu camic anen congan lowlo chka we xtokba pe rwá mar. We 
xtokba nektzila lanch ruquin je ejkan y mal-il nokcoma ajoj chka. 11 Per 
capitán majon xnimaj ta je xbij Pablo per je xnimaj jara bensay lanch 
ruquin rjawal lanch. 12 Je lwar Buenos Puertos m-utz ta necjea lanch tzra 
pretiemp kek. Rmal cara je wnak xquechob chnokba pFenice jcola 
precwent Creta abar co wa jun lwar che nkaja lanch tzra y majon kas ta 
rubey kek. Cawra xecbij jea: —Mex nokocwina nokekaja pFenice y tzra 
nokecje wa, y tak xtkaxa retiemp kek cjara xtokba chic.

. . . . .
13 Tak xkaja jtzit rchuka kek cawra xecbij: —Utz chic nokba, 

xojte pa xecmel. Cjara xquelsaj nmak tak chech je chapben 
rxin lanch y xokkaxa chuchi tak mar jcola precwent Creta. 14 Per 
mnim ta kbinben tak xkaj ta jun nimlaj kek chkij, Euroclidón 
rubi jawra kek. 15 Jlanch mesquier chic nbina rmal kek y tak 
xquisbena xkaya cas tzra kek che nokrucom ela. 16 Ok juccun 
rmal kek xokkaxa chwech jun lwar rbin-an Clauda, pmar co wa. 
Tak xokkaxa tzrij xcola rchuka kek. Com cola jun col lanch 
rjuccun ela jnim lanch jokcola chpam, xkacsaj col lanch chpam 
nim lanch per ne chrumril xoca kmal. 17 Tak xoca col lanch kmal 
cjara xquebac pcadena nimlaj lanch ch-utz cara majon nak 
nuban rmal kek. Cola nicaj mar rbin-an Sirte me nmak ta pala 
rpam. Jecayona rxin lanch xecxibej qui com mal-il necyea lanch 
psenyi rmal cara xecchumij vela ch-utz cara kek jun chwa lwar 
nokorcaj wa. 18 Jche rcab kij com kek congan lowlo nuban tzra 
lanch rmal cara xecchakij cana pmar njelal ejkan je rcan. 19 Chrox 
kij xekchakij cana pmar njelal smajbal rxin lanch. 20 Quiylaj kij 
majon chic rwech kij katzton ta y majon chic je chumil katzton 
ta. Je xkachob ajoj nokcoma com congan jun kek jaktanak ta 
chkij. 21 Najru la kij majon way xkataj. Pablo xtzijona cuquin y 
cawra xbij chca: —Ach-i, wexte xenimaj jxenbij chewa xokocje ta 
pe Creta, mquita katjon pen camic y mquita xektzila je achnak. 
22 Per camic me tyojtaj ta rwech e wanm, next jun ncoma chewa 
per lanch ntzilox na. 23 Cara quenbij chewa com chaka cola jun 
ángel rxin Dios xwankera chenwech, jara Dios Wajaw anen, en jun 
ajsmajma rxin. 24 Cawra xbij ángel chwa: —Pablo, mtaxibej ta awi, 
ne ncatzin wa ncatekaja chwech rey César jcola pRoma. Tewcaxaj 
bien je xtenbij chawa, Dios awmal atet nqueruto awexbil jecola 
planch, majon nquecom ta, cara xbij ángel chwa. 25 Rmal cara 
quenbij chewa camic, me tyojtaj ta rwech ewanm com anen ykula 
nucux ruquin Dios. Anen wutkin chcara nbantaja ajni xbij ángel 
chwa. 26 Xerwara ne ncatzin wa che necyea lanch chpam jun lwar 
jcola pmar. Cara xbij Pablo. 27 Xuban c-e sman remjon rij nimlaj 
kek, kas kamjon binem chaka pe rwá mar rbin-an Adriático. 
Per ncongan lowlo nbana tzra lanch rmal kek. Per pe ncaj aka 
jecayona lanch xchobtaja chquewech che xyamer nokekaja chuchi 

mar. 28 Rmal cara xquejtaj rpam mar. Tak xwejtaja cmal cola 
treintiseis metro rpam. Xokkil pon chic jba, xquejtaj chic jmul y xe 
veintisiete metro chic rpam. 29 Congan xecxibej qui com mpen ta 
npuwij ri lanch chwech abaj. Cola cji nmak tak chech pe rchak 
lanch jara xeckasaj xe mar ch-utz cara majon chic nbin ta lanch. 
Congan cxiben qui: —Teskar na, cara necbij. 30 Per e binsay lanch 
xquechob nqueto qui queyon, nqueya cana nim lanch. Je nqueban, 
pnejkal neckasaj pya jcol lanch per xe pnalak nqueban wa ch-utz 
cara majon nquenabexa. Com co na nicaj chech chutzam lanch 
jnechpowa rxin ajni ckasan tzrij, jara xquechob j-e neckasaj pya 
per njunam neckasaj ela ruquin col lanch ch-utz cara majon 
nquenataj ta. 31 Per Pablo xtzijona ruquin capitán y cuquin rsoldado 
y cawra xbij chca: —We j-e la wnak nqueya cana lanch, ixix majon 
neto ta ewi. 32 Cjara je soldado xecrukpij ela clo jchapyona col 
lanch y xecsakpij ela pe rwá mar. 33 Tak xeskara Pablo xbij chca 
wnak che nquewaa conjelal: —Xuban c-e sman majon kas ta 
ixwarnak y majon kas ta ixwanak chka. 34 Camic pors nquixwaa 
ch-utz cara npeta echuka com next jun ncoma chewa y next jun 
resmal ewá xtetzak ta. 35 Cjara xucom jun xquelway, xmeltioxij 
tzra Dios per chquewech conjelal xuwech wa y xumaj w-im. 36 Arj-e 
xyukbaxa quecux conjelal rmal je xbij Pablo chca y xquemaj w-im 
chka. 37 Jokcola chpam lanch jara ok c-e cient ruquin setentiseis. 
38 Kas qui quecux xewaa. Tak xecwilej w-im cjara cola nicaj 
trigo xecchakij pmar ch-utz cara nela nicaj rejkan lanch.

. . . . .
39 Tak xeskara majon cutkin ta nak rubi lwar ecol wa. Per cola 

jun ruka mar xquetzu pona y chuchi congan senyi, xquechob j-e 
tzra neckasaj wa lanch we nquecwina. 40 Xecsakpij nmak chech 
jchapyona rxin lanch y xqueya cana pmar. Cjara xquequir nmak 
tak kabet che neccabej lanch. Cjara xecchumij vela rxin prutzam. 
Tak xchumtaja cmal, kek xumaj rminic lanch pruka mar. 41 Per 
chek quenjlal xkawil jun lwar abar nucul wa ri nmak tak bloj 
y tzra xecye wa klanch y xeretca rutzam psenyi, y jca rchak 
congan npuwij ri nmak tak bloj tzrij, cara xuban xjoktaj ela. 42 Je 
soldado cchumin chic qui che nqueccamsaj preso ch-utz cara 
majon nquenanmaj ta pnatinem. 43 Per capitán nrajo nuto Pablo 
rmal cara xerukil soldado, cjara xuya jun orden: —Ixconjelal 

jewutkin atinem, ixix nquixnabyeja, tecka ela ewi pya, jax quixel 
ela chusak. 44 Nak majon ewutkin ta atinem, ixix tzrij tak tzlem 
neto wa ewi, o tzrij tak che rxin lanch je joktanak. Cara xkaban 
xkato ki che konjelal y xok-ela chusak.

. . . . .

28  1 Tak okelnak chic chusak cjara xkutkij rubi lwar abar tzra 
okco wa y jrubi Malta, chpam mar co wa. 2 Je wnak je 

aj Malta congan wen xokquetzu. Com congan tew y najina jab chka 
rmal cara xquebox jun nimlaj kak. 3 Pablo arja xba pe cnoj jle xcay. 
Tak remjon ryaic pkak chek quenjlal xel ta jun itzel cmetz rmal 
cten y xetzkea chuka Pablo. 4 Je aj Malta tak xquetzet che tzkala 
jun itzel cmetz chuka Pablo cawra xecbij chbil tak qui: —Jala acha 
xcamsanel. Mesque xuto ri pmar per camic nutoj na rtzilal jrebnon y 
camic ncoma. Cara xecbij jea. 5 Pablo xquiraj pona cmetz y xtzak kaja 

pkak, y ja Pablo majon achnak xuban. 6 Je xquechob j-e nespoja 
ruka, o nba penlew y ncoma. Per ne njelal tiemp xecchulchij per tak 
majon nak rebnon junwa xquechob chic tzrij: —Jala jun dios. Cara 
necbij. 7 Cola jle ulew chenkaj abar okco wa rxin jun acha Publio 
rubi, arja gobernador rxin Malta. Ja Publio xokrucul pruchoch, oxi 
kij xokocjea ruquin y congan lok xokrutzu. 8 Xuban wjic redta ja 
Publio congan xeywaja y chwech chat co wa, congan cten cola tzrij 
y ruquin quic nuban. Xba Pablo che nerkijla. Tak xekaja ruquin 
xuban jun oración, y tak xecchoja oración rmal xuya ruka pe rwá 
y xecchoja ja yawa. 9 Cjara xepeta jle chic yuw-i jecola pMalta y 
xecchoj ela chka. 10 Congan wen xokquetzu y ncota nqueban chka, y 
más, tak xok-el ela cuquin chnokba, tak xok-oca chpam lanch xqueya 
ela chka renjelal achnak je ncatzina chka che nkamaj chic rij binem.

. . . . .
11 Oxi ic xokocjea tzra pMalta. Y tzra co wa jun lanch penak 

chpam tnamet Alejandría y pMalta xerkaj wa, reyben nak kij 
nkaxa kek. Chutzam lanch cola c-e rechbal dios quebnon, jun 
Cástor rubi y jun chic Pólux, y chpam jawra lanch xokba wa. 12 Tak 
xokba xokepona chpam jun tnamet rubi Siracusa y tzra xokocje 
wa oxi kij. 13 Xok-el ela chic tzra y xokekaja chpam jun tnamet 
chic, rubi Regio. Che rcab kij xumaj rij xecmel. Tak xok-el ela chrox 
kij xokekaja chpam jun tnamet rubi Puteoli. 14 Tzra eco wa jle 
kchalal xekawil, arj-e xokqueban invitar che nokocjea jun sman 
cuquin. Tak xetzkata jun sman kmal cjara xok-el ela y xokba 
pRoma. 15 Je kchalal jecola pRoma arj-e xekaja rbixic cuquin nak 
kabnon y xeel ta chpam tnamet, xokecreclu pbey. Ecola nicaj 
xkacul ki cuquin chpam jun lwar Foro rxin Apio rubi. Jle chic 
xokqueybej chpam jun lwar Tres Tabernas rubi. Tak xerutzet Pablo 
xmeltioxij tzra Dios y congan xquicota ranm cmal. 16 Tak xeekaja 
pRoma, jcapitán xerujach cana preso pruka jefe jpala chquij 
soldado je nquechjalbena preso. Per Pablo xyataja tzra che nyonax 
pona chpam jun lwar chic ruyon, xjun soldado xechjalbena rxin.

. . . . .
17 Tak oxi kij ponnak Pablo pRoma xutak csicsic principal-i cxin 

aj Israel jecola tzra y tak xeekaja ruquin cawra xbij chca: —Ach-
i je ix nwinak, anen majon achnak nebnon tzra ketnamet next itzel 

entzjonnak tzrij costumbre cxin e ktit kawma, per j-e xenquecsaj preso 
pJerusalén y xenquejach pqueka aj Roma. 18 Je aj Roma arj-e quecton 
chic nuchi y xyamer xenquelsaj pcars com majon wil y me tyataja chwij 
chquencamsasa. 19 Per j-e aj Israel majon ncajo ta chquenlsasa libre, 
rmal cara npors xencutuj chnimlaj rey César nektowa tzij chwij. Per mja 
ta ra quenwajo chquenya part chquij netnamet. 20 Rmal cara tak xentak 
esicsic che nkatzu ki y nkotzijona, com ajoj ok tnamet Israel kniman 
che nquecastaja cnomki, cara nniman anen chka y xe rmal ra enbcon 
pcadena camic. 21 J-e cawra xecbij tzra: —Ajoj majon nak kcaxan chawij, 
next jun carta tkon ta kuquin pJudea, next ca aj Israel je erkanak wawe 
ra, majon awil cbin ta chka. 22 Per camic nkajo nekcaxaj nak animan 
atet com njelal nat nkaj kcaxan wa che m-utz ta ereligión je ix rxin Jesús. 
23 Cjara xeccanoj jun kij che ntzijona Pablo cuquin. Tak xerla kij congan 
e quiy xeba ruquin abar tzra co wa. Tak xeekaja ruquin, Pablo xumaj 
ctojxic, xinaka xumaj rij y que tkakij xtenba, xuchob chquewech nak 
rbanic rgobierno Dios. Xuchob chquewech nak recmon ta jtzibtanak 
cana chpam rtzojbal Dios ajni tzra rley Dios jtzibtanak cana rmal 
Moisés y ajni ctziban cana jle chic profeta. Jara ncutbej chquewech 
chJesús jara Cristo je ch-on rmal Dios. Congan xucsaj rchuka che 
nchobtaja cmal. 24 Ecola nicaj xchobtaja cmal y ecola majon xecnimaj 
ta. 25 Mjunam ta xquechob. Kas benam nqueban tak cawra xbixa chca 
rmal Pablo: —Ne rbeyal wa jawra jun mensaje xbij Espíritu Santo tzra 
profeta Isaías ojer che Isaías nbij chca ktit kawma, y cawra xbij tzra 
Isaías: 26 —Jat cuquin tnamet Israel y cawra tbij chca: —Ixix newcaxaj je 
xtenbij chewa per majon nekaj ta pnewá. Netzet na je xtencut chewech 
per mesquier nchobtaja ewmal, cara tbij chca. 27 Com je tnamet Israel 
mesquier chic noca rtzojbal Dios ptak canm, mtoc chic ptak quexquin 
je nbixa chca. Xajni ctzapin quewech, majon cgan nquechob je ncuta 
chquewech y majon cgan xteccaxaj ta je nbixa chca. Majon nchobtaj ta 
cmal rtzojbal Dios ptak canm y majon nquequex ta cnaoj ch-utz cara 
nquechumtaja. Cara xbij Espíritu Santo tzra Isaías. 28 Camic twutkij, je 
utzlaj tzij rxin totanem jnuya Dios jara majtanak chic rbixic chca wnak 
jme aj Israel ta y arj-e nqueya na quexquin tzrij. 29 J-e aj Israel tak 
xbitaja cara chca rmal Pablo xeba per ncongan necchojquij chbil tak qui 
rmal je xbixa chca. 30 Ja Pablo cola jun jay rekjon y c-e juna xecjea 
chpam. Tzra xerucul wa je wnak je nquekijlona rxin. 31 Xyataja tzra 
chnuya rbixic rgobierno Dios y nquertijoj je wnak tzrij nak rbanic Kjawal 
Jesucristo, per majon achnak neklowa rxin che rbixic. 

. . . . .

1  1 Anen en Pablo quentzibaj jawra carta chewa ixix wchalal 
jixcola pRoma. Anen ja en ajsmajma rxin Jesucristo. Ja 

Dios xensiquina che xenoca apóstol, ja xech-owa wxin chquenba 
cuquin wnak che cney-a rbixic chca utzlaj tzij rxin Jesucristo 
jretkon ta wawe chwech ruchlew. 2 Jawra utzlaj tzij jretkon ta 
camic, ojer rtzujun cana. Xtzujuj cana Dios y xtzibax cana chpam 
rsantlaj rtzojbal cmal ja e ojer tak profeta jxesmaja precwent. 
3 Jawra utzlaj tzij jxenbij chewa nucut chkawech nak rbanic 
Rlecwal Dios. Je Rlecwal Dios arja xoca wnak com xoca riy 
rumam ja ojer rey David. 4 Per bien kalaj che Rlecwal Dios, bien 
kalaj chcongan nim rpoder y rcan jun Espíritu je njunam ruquin 
Espíritu rxin Santlaj Dios. Jara bien xkalsasa chcara rbanic y tzra 
xkalsas wa tak xcastaja chquecjol cnomki. Ja Kajaw Jesucristo 
ja cara Rlecwal Dios. 5 Rmal ca Jesucristo tak kcochin tzra Dios 
utzil je nsipaj chka, y rmal ja chka tak yatanak chka ajoj che 
okocnak rapóstol. Mchek tcara bnon cara chka, rmal che nokba 
cuquin je tnamet jcola nat nkaj chwech ruchlew che nekay-
a rbixic Jesucristo chca ch-utz cara neykea quecux ruquin y 
necnimaj rtzojbal. Njelal jawra nkaban che yabal rukij ja. 6 Ajni 
chewa ixix wchalal je ix aj Roma, Dios xixsiquina che nquixoca ix 
rtnamet Jesucristo y xenimaj. 7 Jawra carta ewxin ixix chixconjelal 
wchalal. Ixix ajnila nquixrajo Dios, ja xixsiquina, ixeryonan 
che ix rtnamet. Ja utzil je nsipaj Dios chka ruquin jun anm jkas 
quiil necjea chwech, jara ta xtecochij más tzra Kadta Dios y tzra 
Kajaw Jesucristo.

. . . . .
8 Camic wchalal quenwajo quenbij chewa nabey mul chcongan 

quenmeltioxij tzra Dios ewmal ixix chixconjelal. Prubi Jesucristo 
quenmeltioxij wa rmal che bien notkixa nat nkaj chwech njelal 
ruchlew che ixix ruquin Jesucristo ykul wa ecux. 9 Com Dios arja 
rutkin che anen nemjon rbanic oración pnecwent, nmajon jmul 
mquita ixney-on pnoración. Jara Dios jnemjon rbanic rsamaj per 
ne njelal wanm quenban rsamaj, ntajina nemjon rbixic ja utzlaj tzij 
jrecmon ta Rlecwal. 10 Njelal mul nemjon rcutxic tzra Dios ch-utz 
cara xtuya ta chwa camic chquenba ewquin wcara nrajo ranm ja, 
com ojer nemjon ta rchobic chquenba ewquin. 11 Com anen congan 
quenwajo nutzet ri kawech ewquin, quenwajo quenba ewquin 
che cnechbo chewech nak rbanic je achnak je nsipaxa chka rmal 
Espíritu Santo, quenwajo necochij ta más tzra. Cara quenwajo chewa 
ch-utz cara necwira más ecux ruquin ewanm chpam rtzojbal Dios. 
12 Quenba ewquin per jara mruyon ta chewa ixix cola recmon ta 
per jara cola recmon ta chwa anen chka, com cola yukbal ecux 
ixix ruquin Jesucristo y cola yukbal nucux anen ruquin chka jara 
nekyabej kchuka chbil tak ki tak xtquenekaja. 13 Camic wchalal, 
quenwajo quenchob chewech che anen quiylaj mul nechbon 
chquenba ewquin per majon encwennak ta. Quenwajo quenba 
ewquin che cneclo je csech rxin obra je rxin Dios jcola checjol ixix 
tzra pRoma ajni ntajina quenban camic chquecjol jle chic tnamet 
jme aj Israel ta. 14 Ja utzlaj tzij rxin Jesucristo cola chnukul che cney-
a rbixic chca wnak chka bechnak wnak opech, we nquetzijona pe 
griego o wmajon, we nmak tak cnaoj o wmajon. 15 Rmal cara tak 
quenbij chewa, we Dios xtuya chwa chquenba ewquin jara quenba 
che cney-a rbixic utzlaj tzij rxin Jesucristo chewa ixix chka jixcola 
pRoma. 16 Cara quenbij chewa com utzlaj tzij rxin Cristo, anen majon 
quixbal ta quenna tak quenya rbixic. Majon quixbal ta quenna com 
utzlaj tzij rxin Cristo jara nimlaj rpoder Dios, nqueruto wnak chpam 
quil quemac y nqueruto chka bechnak wnak opech wneykea quecux 
ruquin Jesucristo. Cuquin aj Israel xekaj wa rbixic nabey mul y chka 
ntajina nekaja rbixic camic cuquin jme aj Israel ta. 17 Ja utzlaj tzij 
rxin Jesucristo jara nimlaj rpoder Dios com ruquin jawra utzlaj tzij 
nkaljin wa rbeyal je rxin Dios je xokortobej. Per jnacambej jawra 
totanem rxin Dios jara yukbal acux jnuya Dios chawa chneykea 

ruquin Jesucristo. Ajni tzibtanak cana chpam rtzojbal Dios cawra 
nbij ra: —Je wnak je nqueban rbeyal rxin Dios arj-e xe rmal yukbal 
quecux ruquin ja Dios tak nquewil utzlaj caslemal. Cara nbij.

. . . . .
18 Com Dios jcola chcaj arja rkalsan chic camic chcongan ryiwal 

penak rmal je njelal xqueban wnak je cmestan chic Dios y majon chic 
nqueya ta cas tzra je nbij y xlowlo nqueban. Je rtzilal je nqueban 
jara nectzapbej quexquin, metcajo ncutkij nak kas mer rbanic Dios 
jne ktzij wa che Dios. 19 Wext cola cgan ncutkij nak rbanic xecwin 
tcara xcutkij com jara bien kalsan chic chquewech rmal Dios. 20 Ajru 
tiemp wankersan ta rwech ruchlew ne tzra kalaj wa nak rbanic 
Dios mesque majon ntzettaj ta ruquin kkawech, per bien nchobtaja 
nak rbanic. Bien kalaj jnimlaj poder je rxin junlic jcola pruka y 
bien kalaj chka chja Dios. Njelal jwankersan jara nectuwa chcara 
rbanic. Je wnak jmajon cgan ncutkij nak rbanic Dios, abar tca tzra 
xtpe wa tzij cmal je xtectobej qui chwech. 21 Majon nectobej qui 
com arj-e mesque xkalsasa chquewech nak rbanic Dios jne ktzitzij 
Dios per xqueban tzra com ajni me Dios ta, y nexte co ta jun achnak 
xecmeltioxij tzra chka. Je cnaoj nmajon rsamaj, xe xyojtaja. Je canm 
majon chic rnaoj Dios rcan ta, xe xoca pkejkum. 22 Congan jkala 
quewá necbij per xe e necnak tak wnak xeoc wa. 23 Me xqueya ta 
rukij jnimlaj Dios jmajon cmic tzrij, xquechbal tak wnak y xquechbal 
tak chcop xqueya precxiwach. Xexquea chquewech quechbal tak 
wnak per utz tcara che mquita cola cmic chquij wnak. Xexquea 
chquewech quechbal tak chcop chka bechnak tak je chcop ajni chca 
je nquerupina chcaj, o we nquebina chwech ruchlew, o we necjuccuj 
qui ptak ulew. 24 Rmal cara tak majon chic xerukil ta Dios per 
jxuban, xersakpij cana chpam rtzilal jnecyarij kaja ptak canm, xuya 
cas chca che nectziloj más ccaslemal. Tak xquisbena cola achnak 
xqueban chbil tak qui, xectziloj quecuerpo tzra jle rtzilal jmás 
chna quixbal rbanic. 25 Mchek tcara xqueban, rmal je xqueya cana 
Dios je ktzitzij Dios y xecnimaj chic jme e ktzitzij ta Dios. Xjara chic 
xqueya quekij jxe ewankersan jea y xexquea chquewech per majon 
xqueban ta cara chwech je ktzitzij Dios jwankersyona njelal, jara 
majon xqueya ta rukij per utz tcara che mquita congan nim rukij 
camic y rxin junlic chpam je tiemp jpenak. Amén. 26 Rmal cara ja 
Dios xeruya cana, xuya cas chca che nqueban je ncutuj itzel tak 

yarinem jcola ptak canm jmás quixbal rbanic. Queetzta mpa ixki 
xeyojtaja, xemajcuna cuquin je ixki mism, me ach-i chta nquecyarij. 
27 Y cara chca ach-i chka, xemajcuna cuquin ach-i, me ixki xta 
nquecyarij. Cara xqueban ach-i, congan necyarij qui, nmajon chic 
quequix. Njelal je xqueban congan xtzilora canm rmal. Ja cara 
rtojbalil je tkala chquij. Ja cara xquechec tzrij je xqueya cana utzlaj 
bey rxin Dios. 28 Arj-e nmajon xbij canm tzra che xecje ta Dios ptak 
cpensar ruquin ptak canm. Rmal cara Dios xersakpij ela, xuya cas 
chca che itzel tak naoj chic nquechob, xuya cas chca che nqueban 
je myatanak ta chca che nqueban. 29 Arj-e xe equiynak che rbanic 
njelal rwech rtzilal. X-il mac nqueban ach-i cuquin ixki, xitzel 
nquequetzu chic nicaj, necyarij je achnak cxin chic jle wnak, lowlo 
nqueban chca wnak, congan nkutlina canm chquij y nqueccamsaj. Xe 
e tcoy tak choj, xe e bnoy tak engaño y njelal utzil xitzel nquetzet. 
30 Arj-e xe nquectzijoj wnak, xitzel nquetzet Dios, xe nquetzujuna 
y xe nqueyokona. Congan e nmak nquena kaja, xe nqueya quekij, 
xlowlo tak achnak nquecwankersaj. Arj-e majon nquecnimaj ta e 
quedta quete, 31 xmajon nquechob ta je achnak nak utz y nak m-utz 
ta, xmajon nqueban ta cumplir nak nectzujuj, y majon cgan cuquin 
quedta quete nexte cuquin clecwal chka. Arj-e majon nquecuyun 
ta y majon necpoknaj ta quewech wnak. 32 Arj-e bien cutkin je rbin 
cana Dios che nyatal wa cmic chawij tak naban rtzilal ajni xenbij 
kaja chewa ra. Per mesque cutkin per nquemjon rbanic camic. Y 
mruyon ta rtzilal nqueban per ncongan nel ta quecux chquij wnak 
tak nqueban rtzilal je ajni nqueban j-e.

. . . . .

2  1 Com yatanak cmic chquij je nquebnowa rtzilal rmal cara majon 
nectobej qui je wnak tak nqueoca e ajni e ktoy tak tzij tzrij jun 

wnak. Majon nectobej qui com arj-e tak nqueket tzij tzrij jun wnak 
jara xe nqueket kaja tzij chquij j-e queyon kaja. Cara ca rbanic com 
j-e nqueket tzij tzrij per arj-e jun chka nquebnowa rtzilal. 2 Bien 
ca kutkin che Dios arja nrubey wa nuban tak nuket tzij chquij je 
nquebnowa jle rtzilal je nbin chic chpam jawra carta. 3 Je wnak tak 
nqueoca e ajni e ktoy tak tzij chquij je wnak tak nqueban rtzilal per 
we j-e jun chka nqueban rtzilal ¿le mquitcara xtketa tzij chquij rmal 
Dios nechob ixix? 4 ¿O we nmajon nak nquecsaj wa je njelal rebnon 
Dios pquecwent? Com arja ajnila utzil rey-on chca, ajnila recchon 

ryiwal chquij, ajnila rpaciencia cuquin. ¿Le mcutkin tca che Dios 
tak nuya utzil chca mchek tcara nuya chca, com je rmal tak nuya 
jara che nquequex cnaoj y nqueya cana rtzilal? 5 Per com je canm 
xecwera che rbanic rtzilal, y com majon cgan nquequex cnaoj, jara 
chkajni necsiquij más ryiwal Dios chquij. Cjara xtekaja chquij je 
ryiwal Dios tak xterla jnimlaj kij rxin juicio. Chpam jara kij ja Dios 
nuket na tzij chquij wnak y ne rbeyal wa ktoj tzij je xtuban. 6 Rubey 
nuban com arja nuya na rtojbalil chca je wnak je ajni xqueban 
chpam ccaslemal chejujnel. 7 Jle xtuya chca utzlaj caslemal rxin Dios 
je rxin junlic. J-era je nmajon nqueya cta bnoj utzil com arj-e njunlic 
quemjon rtijic quekij che nequewla regloria Dios, jara ncajo ch-utz 
nquetzeta rmal Dios y nquecje ta chpam jun quicotemal jmajon 
nyojtaj ta. 8 Jle chic chkajni xtpeta ryiwal Dios chquij. J-era chek jara 
nquechob nak recmon ta chca j-e mism. Mjara ta necnimaj je rxin 
Dios per j-e xe bnoj tak rtzilal nqueban. 9 Congan lowlo xtquetaj na je 
wnak je nquebnowa rtzilal, congan lowlo xtqueban per ne che conjelal. 
Cara xtqueban che aj Israel y che me aj Israel ta xerwara chquij aj 
Israel xtkaj wa nabey mul. 10 Per conjelal wnak je nquebnowa utzil 
arj-e nequewla na regloria Dios, utz nquetzet na rmal Dios y quiil 
necjea canm chwech. Cara xtqueban che aj Israel y che me aj Israel 
ta xerwara chca aj Israel nyataj wa nabey mul. 11 Cara ca rbanic 
com Dios majon jun utz nutzet y majon jun itzel ta. 12 Cara quenbij 
chewa com conjelal wnak jmajon ccaxan ta rley Dios jtziban cana 
rmal Moisés, wcola quil quemac quebnon jara nquetaj na lowlo rmal, 
xerwara mjara ta ley rxin Moisés xtoca chquij tak nquetak ela chpam 
lowlo. Y conjelal wnak je ccaxan ley jtzibtanak cana rmal Moisés, 
wcola quil quemac quebnon jara nket na tzij chquij rmal, xerwara 
njara ley rxin Moisés noca chquij che rketic tzij chquij. 13 Cara ca 
rbanic com tak xtcatekaja chwech rkatbaltzij Dios y awcaxan je nbij 
ley, per wmajon animan ta je nbij ley chka che nkaban jara majon 
nbix ta chawa rmal Dios che rbeyal rxin Dios abnon. Per we animan 
je nbij ley chka che nkaban jara nbix chawa rmal Dios che rbeyal rxin 
Dios abnon. 14 Ajni chca jme aj Israel ta arj-e majon ccaxan ta ley je 
rtziban cana Moisés per ja canm nbina chca nak utzil y nak rtzilal 
rmal cara tak nqueban je achnak je nucom ri ruquin ajni nrajo 
ley chka che nkaban. Tak cara nqueban jara cola jun ley ccan ptak 
canm mesque majon ccaxan ta jley je rtziban cana Moisés. 15 Tzra 
ca nkatzet wa che j-e ajni ptak canm tzibtanak wa je ajni nrajo 

ROMANOS 2

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



381

ley chka che nkaban. Ja canm nbina chca wutzil quemjon rij o we 
rtzilal. Chka nquechob rij rwech je nbantaja chquecjol, com cola je 
achnak nbantaja cmal wnak: —Xitzel, cara necbij tzra, chka cola 
nbantaja: —Mitzel ta, cara necbij tzra. 16 Tak xterla jnimlaj kij rxin 
juicio tzra cara xtbantaj wa cumplir njelal jawrara jxenbij kaja chewa. 
Tak xterla ri kij tak Dios xtucsaj Jesucristo che rketic tzij chquij wnak, 
xtucsaj che nkalsaj njelal jquechbon y njelal jquebnon je xe cwiwan 
ptak canm. Cara nucut chkawech ja utzlaj tzij rxin Jesucristo je ajni 
nemjon ta rbixic anen.

. . . . .
17 Per ecola cawra necbij ra: —Ajoj ok tnamet Israel, ok rtnamet 

Dios. Cara necbij kaja, per jara xquekij kaja j-e nqueya kaja queyon. 
Je nquechob j-e necla na totanem rxin Dios xe rmal jcola cuquin 
jley jtzibtanak cana rmal Moisés. Kas nqueya kaja quekij chcutkin 
rwech Dios ja ne ktzitzij Dios. 18 Cutkin achnak nrajo ranm Dios, 
cutkin nak utzil y nak rtzilal com ctun chquewech nak nrajo ley 
chka che nkaban. 19 Arj-e nquechob che bien nquecwina nquechob 
jrubey Dios chquewech wnak jmajon cutkin ta rwech, owe e ajni 
jun luz je nsakersana quebey wnak jmajon cutkin ta nak utzil y nak 
rtzilal. 20 Owe nquecwina nqueoca cmaestro wnak jmajon nchobtaj 
ta cmal rtzojbal Dios, owe nquecwina nquectijoj e chtak sencillo. Com 
cola ley cuquin jnucut chquewech jtijonem jne ktzij chtijonem rxin 
Dios rmal cara tak nquechob che nquecwina nqueban cara. 21 Com 
arj-e nquectijoj jle chic ¿nak tzra tak mtectijoj qui j-e chka? J-e 
cawra necbij chca wnak: —Mteban ta alak, per ¿lmajon ca alak 
nqueban ta j-e chka? 22 Necbij chca wnak che: —Mrubey ta jun acha 
noca ruquin jun ixak jme rexkayil ta, per ¿lmajon ca nqueoc ta 
j-e chka cuquin ixki jme quexkayil ta? Arj-e kas itzel nquequetzet 
je tioxa, per ¿lmajon ca alak nqueban j-e ptak templo cxin tioxa? 
23 Arj-e congan nqueya rukij rley Dios jtziban cana rmal Moisés 
per com arj-e mism majon necnimaj ta je nbij ley chka che nkaban 
jara xruquix Dios nqueya. 24 Ajni tzibtanak cana chpam rtzojbal 
Dios jcawra nbij ra: —Jrubi Dios xe ntzuja y xe nyoka cmal wnak 
jme e rtnamet ta Dios per xewmal ixix tak cara nbana tzra. Cara 
tzibtanak cana. 25 Ajni tzra tak nquebana circuncidar jara rital che e 
rtnamet Dios, y cola recmon ta chca per wnecnimaj je nbij rley Dios 
chka che nkaban. Per wmajon necnimaj ta xe e junam ruquin ra e 

ajni me rtnamet ta Dios mesque ebnon chic circuncidar. 26 Ajni tzra 
jun acha jmajon bnon ta circuncidar per wnuban utzil ajni nrajo rley 
Dios che nkaban ¿lme junam tcara cuquin e rtnamet Dios mesque 
majon bnon ta circuncidar? 27 Je wnak jmajon bnon ta circuncidar 
quecuerpo per we nqueban utzil je ajni nrajo ley chka che nkaban 
jara nkatbex na tzij chquij je wnak jmajon necnimaj ta. Cara xtbana 
chca com arj-e cola ley cuquin jtziban cana y ebnon circuncidar per 
xmajon necnimaj ta je nbij ley che nkaban. 28 Cara ca rbanic com 
arj-e mesque e aj Israel, mesque e rtnamet Dios nbixa chca, per xme 
ktzij ta che e rtnamet Dios ja we nquechi oca nbina. Mesque ebnon 
circuncidar nbixa chca, per xme ktzij ta che ebnon circuncidar we xe 
ccostumbre oca y xe nruyon oca quecuerpo bnon circuncidar. 29 We 
ktzij pnawanm aycon wa rtzojbal Dios jara ne ktzij che at aj Israel, 
jara ktzij che at rtnamet Dios. Chka, we majtanak rchachjorsic 
awanm, we nesmaja Espíritu Santo pnawanm jara jun circuncisión jne 
ktzij wa che circuncisión, mjara ta circuncisión chek acuerpo nbana 
circuncidar. Wcara abnon atet, Dios nyowa akij y mjun wnak ta.

3  1 Per wcara rbanic ¿lco cara recmon pa chka ja ok Israel? ¿Lco 
cara xoc wa jxokbana circuncidar? mex cara necbij wnak chwa. 

2 Jara cola, congan quiy recmon ta chka. Nabey mul, pkaka ajoj 
ja ok tnamet Israel xjach wa rtzojbal Dios che nkaban cwent. 3 Ecol 
ca chka jmajon xecnimaj ta rtzojbal Dios per ¿le nbij tzij cara che 
Dios mtuban cumplir je rtzujun cana chpam rtzojbal? 4 Jara ne mcara 
ta. Per ajoj ja ok wnak next jun chka mquita xtutzak tzij, per Dios 
mcara ta, arja ne ktzij wa njelal je nbij. Ajni tzibtanak cana chpam 
rtzojbal Dios jcawrara nbij: —Cara rbanic Nedta Dios ch-utz cara 
npors nkaljina che atet nrubey wa njelal jnabij, y tak cola nchojquixa 
chawa per natet wa ncatchecmaja, cara nbij. 5 Per njelal achnak je 
mrubey ta nkaban, we xjara xtkalsana más che Dios nrubey wa 
nuban ¿nak nechob cara tzrij? ¿Le nbij tzij ra che mrubey ta nuban 
Dios tak npeta ryiwal chkij rmal je rtzilal je nkaban? Per jawra jxenbij 
kaja chewa xe cnaoj wnak. 6 Dios arja majon nuban ta je achnak je 
mrubey ta. Majon nuban ta com wext ja Dios cola je achnak nuban je 
mrubey ta ¿nak tzra cara xtecwina xtuket tzij chkij ajoj ja ok wnak? 
7 Per mex cawra nabij chwa: —Ja anen wcola je tzkoj tzij quenban, 
wjara nkalsana más chmajon nutzak ta tzij Dios, y we xtyaa más 
rukij Dios rmal ¿nak tzra cara tak Dios nbij chwa che en aj-il ajmac 
y nuket tzij chwij rmal? 8 Wcara rbanic ¿nak tzra cara tak mcawra 

ta nekbij chca wnak: —Kabna ca rtzilal ch-utz cara npeta más utzil, 
cara kbij chca? mex cara nabij kaja. Xecol nara wnak neckabaj 
jara itzel tijonem chkij y quelsan ktzojsic rmal. Per je nqueyowa itzel 
tijonem ajni xenbij chewa arj-e nrubey wa che Dios nukat tzij chquij.

. . . . .
9 ¿Nak nekbij chic tzra camic? Ja ajoj ja ok tnamet Israel ¿más 

chna wen noktzeta rmal Dios que chquewech jme aj Israel ta? 
Jara mcara ta. Com ajni katzton chic ewquin chpam jawra carta, 
ajoj ja ok wnak okkanak pruka il mac per ne konjelal che aj Israel 
y jme aj Israel ta. 10 Ajni nbij rley Dios jtzibtanak cana jcawra 
nbij ra: —Nmajon jun wnak rebnon rbeyal je rxin Dios, per next 
jun. 11 Nmajon jun chobtanak ta rmal nak rbanic utzil, nmajon 
jun remjon ta rtokxic ri tzrij ajni kas mer rnaoj Dios. 12 Quey-on 
cana utzlaj bey rxin Dios per ne che conjelal, nmajon chic ccatzil 
chwech Dios. Next jun nebnow chic utzil. 13 Congan itzel tak tzij 
nel ta pquechi, xajni jun jul jkala jcola comnak chpam. Jcak 
xbanbal tzkoj tzij nquecsaj wa. Jtzij je nel ta pquechi xbanbal 
cmic, ajni venen je rcan jun itzel cmetz. 14 Xcongan itzel tak tzij, 
xcongan pkan tak tzij necbij. 15 Chka nchek jic nqueccamsaj je 
wnak. 16 Chka bar tzra nqueba wa nco wa cmic nqueban cana, 
xbis okej nquetic cana. 17 Nmajon cutkin ta nak rbanic quiil 
necjea rwech awanm. 18 Nmajon necxibej ta jtzit qui chwech 
Dios. Cara nbij rtzojbal Dios. 19 Cara ca nbij rley Dios y bien 
kutkin che chca aj Israel nbij wa com arj-e ecola pruka ley. Cara 
ca rbanic ch-utz cara je wnak nmajon jun chca xtecney ta rmal 
nak tzij xtbij je xttobej ri chwech Dios y xtkutkij na konjelal che 
ok aj-il ajmac per ne che konjelal, npors nkajach na cwent chwech 
Dios che aj Israel y che me aj Israel ta. 20 Cara ca xtkaban com 
nmajon jun chka xtbix ta tzra chwech Dios che rbeyal rxin Dios 
rebnon xe rmal je rniman ley. Cara quenbij chewa com rley Dios 
jara nectuwa chkawech che ok aj-il ajmac.

. . . . .
21 Per camic kalsan chic chkawech rbeyal je rxin Dios y me 

rmal ta je kniman ley tak Dios nbij chka che kabnon jawra rbeyal. 
Per jley rectun ta jawra rbeyal y chka quectun ta je profeta. 
22 Jnacambej jawra rbeyal jara yukbal acux jnuya Dios chawa 

chneykea ruquin Jesucristo. Cara nbij Dios chca conjelal jneykea 
quecux ruquin Jesucristo com xok junam che ok nimlaj konjelal 
ja ok wnak. 23 Perc konjelal ajoj ja ok wnak ok aj-il ok ajmac 
chwech Dios y majon jun chka necwina ncaj kas mer utzlaj 
rcaslemal Dios. 24 Per yatanak chic chka che kcan chic je rbeyal 
rxin Dios per jara majon xkalok ta, xsipan chka. Ja Jesucristo 
xetjowa kil kamac y rmal cara tak kcan chic rbeyal rxin Dios 
we xjun kabnon ruquin. 25 Arja xtak ta wawe chwech ruchlew 
rmal Dios che xoca jun sacrificio per jun sacrificio je xchumsana 
kxin ruquin Dios. Y nokchumtaja ruquin Dios wneykea kacux 
ruquin Jesucristo che recquiel ja jara xtojbexa jkil kamac. Ja 
Dios tak xutoj kil kamac, tzra xucut wa chkawech chja ne rbeyal 
wa nuban com arja majon nrajo ta che mquita ntoja il mac. Cara 
quenbij chewa com arja tak quemjana tpeta Jesucristo xrecchon 
j-il mac jquebnon ta je wnak. 26 Per arja xutoj na ch-utz cara je 
rbeyal nuban jara bien nkaljina chkawech ajoj jokcola chpam 
jawra tiemp. Cara xuban ch-utz cara che bien nkaljina che 
arja jun Dios jne rcan wa rbeyal y nuya chka che nekcaj rbeyal 
chka tak neykea kacux ruquin Jesucristo. 27 Wcara rebnon 
Dios chka ¿nak ca nekyabej kakij camic ajoj nechob ixix? Jara 
nmajon. Majon ca achnak com xe rmal yukbal kacux ruquin 
Jesús tak kcan chic rbeyal rxin Dios y me rmal ta je achnak je 
nkaban jnekchecbej ta. 28 Tzra ca ntzet wa che Dios nbij chawa 
che rbeyal abnon per xe rmal yukbal acux ruquin Jesucristo tak 
nbij cara chawa y me rmal ta chcola rley Dios animan. 29 Chka 
ja Dios arja kxin che nimlaj konjelal, mruyon ta kxin ajoj ja ok 
tnamet Israel per cxin chka jme aj Israel ta. 30 Cxin j-e chka com 
xjun Dios y ja Dios nuya na chca aj Israel che neccaj rbeyal rmal 
jyukbal cux je nyataja chca ruquin Jesucristo y nuya chca jme 
aj Israel ta chka tak neykea quecux ruquin Jesucristo. 31 Tak 
ykul chic kacux ruquin Jesucristo ¿le nbij tzij ra che majon chic 
rsamaj chka rley Dios? Jara mcara ta. Per kas rubey, tak ykul chic 
kacux ruquin Jesucristo jara más chna neknimaj rley Dios.

. . . . .

4  1 Je kamma Abraham ojer ¿nak tzra tak rbeyal rebnon 
chwech Dios nechob ixix? 2 Ja Abraham xbixa tzra rmal Dios 

che rbeyal rxin Dios nuban, per wext cola je achnak xuban che 

xchecbej jawrara co tcara rbase che xyabej kta rukij ruyon. Per 
majon achnak rbase je xyabej kta rukij chwech Dios. 3 Majon 
achnak rbase com ajni nucut chkawech rtzojbal Dios jcawrara 
tzibtanak cana: —Abraham arja xeykea rucux ruquin Dios y 
rmal yukbal rucux tak xbixa tzra che rbeyal rxin Dios nuban. Cara 
tzibtanak cana. 4 Wxaban jun samaj y xtoja akij tzrij jara me tbix 
ta chawa che xsipaxa pak chawa, jara xachec. 5 Per majon jun 
samaj xtachecbej ta jtotanem rxin Dios. Ja Dios nqueruto wnak 
je nlowlo ccaslemal y nbij chca che ccan chic rbeyal rxin Dios. 
Wruquin jawra Dios ykul wa acux cawra nbixa chawa rmal ja 
Dios: —Atet ykula acux wquin y rmal cara quenbij chawa che 
awcan chic rbeyal rxin Dios. 6 Y cara tzra ja ojer rey David chka, 
arja xbij chcongan ncatquicota tak Dios nbij chawa che rbeyal 
rxin Dios naban, per majon achnak samaj naban je xtachecbej 
ta, cawra rbin cana David: 7 —Ajnila ncatquicota tak Dios nucuy 
rtzilal jabnon. Ajnila ncatquicota tak Dios nuchup njelal awil amac. 
8 Ajnila ncatquicota tak Dios ncatrelsaj libre y nuban chawa com 
ajni majon awil amac abnon, cara nbij. 9 Jawra quicotemal ra 
¿le xruyon chka ajoj nyataj wa je okobnon circuncidar, le xruyon 
chka ajoj ja ok tnamet Israel nechob ixix, owe nyataja chca chka 
jme aj Israel ta? Com ajni katzton chic ewquin, Abraham arja 
xeykea rucux ruquin Dios y rmal yukbal rucux tak xbixa tzra 
che rbeyal rxin Dios rebnon. 10 Per ¿nak ca rbanic tak cara xbixa 
tzra? ¿Le bnon chic circuncidar tzra, o quemjana? Arja quemjana 
tbana circuncidar tzra. 11 Cdespués na tak xbana circuncidar. 
Jcircuncisión jara jun rital je xyaa tzra, jun rital jnectuwa che 
Abraham ne rbeyal rxin Dios rebnon rmal jyukbal rucux jcola 
ruquin. Per nabey mul: —Rbeyal rxin Dios abnon, xbixa tzra 
Abraham rmal Dios, y cdespués na tak xbana circuncidar. Cara ca 
rbanic je xchumsaj Dios ch-utz cara che nbix na tzra Abraham che 
arja ttixel cxin conjelal je xteyke na quecux ruquin Dios jmajon 
ebnon ta circuncidar ch-utz cara che arj-e nbixa chca rmal Dios 
che rbeyal quebnon per xe rmal yukbal quecux ruquin. 12 Jun 
chic, ch-utz cara che xtbix na tzra Abraham che arja ttixel cxin ja 
ebnon circuncidar chka per xerwara mchek tcara tak nquebana 
circuncidar per wcola yukbal quecux ruquin Dios ajni cola 
ruquin kadta Abraham. Com ajni xuban Abraham arja co chic 
yukbal rucux ruquin Dios tak quemjana tbana circuncidar.

. . . . .
13 Cara ca rbanic com Abraham xbixa tzra rmal Dios che rbeyal 

rxin Dios nuban per xe rmal jyukbal rucux ruquin, y rmal cara tak 
Dios xtzujuj jun herencia tzra y me rmal ta rniman rley Dios. Com 
ja Dios cola jun herencia xtzujuj tzra Abraham y chca je riy rumam 
chka, y cawra xbij tzra ra: —Noc na rwech ruchlew pnaka, cara xbij 
ja Dios tzra Abraham. 14 Je wnak je nquebina che xe rmal rley Dios 
cniman rmal cara tak necla na totanem rxin Dios, wexte chca j-e 
xtzujux wa herencia rxin Dios jara mquitcara ncatzina che neykea 
kacux ruquin Dios, y chka nte majon rsamaj ra utzil jtzujun cana 
tzra Abraham rmal Dios. 15 Rley Dios jara xe ryiwal Dios recmon ta 
chka, mtotanem ta. Wche mquita y-on ley chka nokocwin ta ra nekbij 
chmajon ley nokchapbexa rmal, per com cola ley. 16 Rmal cara tak 
quenbij chewa, ja herencia rxin Dios, rmal yukbal kacux ruquin Dios 
tak nyataja chka. Cara ca rbanic ch-utz cara ja utzil jtzujun cana 
rmal Dios xe nsipasa chka, majon achnak nekchecbej. Cara ca rbanic 
ch-utz cara che konjelal ja ok riy rumam cana Abraham chwech Dios 
cola kseguro che nyataja chka ja utzil jtzujun cana rmal Dios, per 
chka konjelal. Mruyon ta chka ajoj nyataj wa jcola rley Dios kuquin 
jtziban cana rmal Moisés, per nyataja chca chka conjelal jneykea 
quecux ruquin Dios ajni xuban Abraham ojer. Ja Abraham jara 
ttixel kxin chwech Dios che nimlaj konjelal je ykula kacux ruquin 
Dios. 17 Ajni tzibtanak cana chpam rtzojbal Dios jcawra xbij Dios 
tzra Abraham: —Camic atnecsan at ttixel cxin jle tnamet per nquiy 
tnamet, cara xbij tzra. Jara Dios abar xeyke wa rucux Abraham jara 
Dios je nyowa ccaslemal cnomki, y cola jea quemjana tbantaja per 
arja ntzijona tzrij com rutkin pon chic che nbantaj na. 18 Ja Abraham 
xeykea rucux ruquin Dios, njunlic xnimaj ela y xeybej che nbantaj 
na cumplir ajni xtzujuxa tzra rmal Dios, majon xcow ta rucux che 
reybxic mesque quetzij wnak nbij che mesquier nbantaja cumplir. Cara 
ca xuban ch-utz cara che arja noc na ttixel cxin jle tnamet ajni 
bin tzra rmal Dios com cawrara bin tzra: —Je awiy amam chkajni 
xtquesop na qui, cara xbixa tzra. 19 Ja Abraham chkajni xeykea 
rucux ruquin Dios y cawra xuchob kaja pranm: —Anen mesque 
congan en rij chic, mesque co chic la ra jun cient njuna, y chka 
wexkayil Sara mesque majon alanem tzrij, per bien wutkin che Dios 
nuya na chwa jun wlecwal ajni rtzujun chwa, cara xuchob kaja. 

20 Nexte wjic xuchob kta pranm cawrara: —Mnuya lca wa je rtzujun 
Dios chwa, per jxuban chkajni xpeta más yukbal rucux ruquin Dios, 
chkajni xuya más rukij. 21 Bien rutkin che Dios sobr poder pruka je 
nbanbej cumplir je rtzujun. 22 Cara ca rbanic yukbal rucux Abraham 
ruquin Dios y rmal yukbal rucux tak: —Rbeyal rxin Dios abnon, 
cara xbixa tzra rmal Dios. 23 Tak xtzibax cana chpam rtzojbal Dios 
chcara xbixa tzra Abraham rmal Dios jara mruyon ta tzrij ja xtzijon 
wa, 24 per chka ajoj xtzijon wa chka. Ajni xbixa tzra Abraham cara 
ca nbixa chka ajoj chka je ykula kacux ruquin Dios, per jun Dios 
jxeycowa rxin Kjawal Jesús chquecjol cnomki. 25 Je Kjawal Jesús 
xcamsasa rmal kil kamac y xcastaja chquecjol cnomki ch-utz cara ja 
Dios nbij chka che rbeyal rxin ja kabnon.

. . . . .

5  1 Cara ca rbanic, xe rmal yukbal kacux ruquin Dios tak Dios 
nbij chka che rbeyal rxin ja kabnon y rmal cara tak quiil 

necjea kanm chwech, y xe rmal Kjawal Jesucristo tak cara bnon 
chka. 2 Chka jun chic, com ruquin Jesucristo ykul wa kacux rmal 
cara tak sipan chka jawra utzil rxin Dios jxenbij kaja chewa ra y 
ncow okpala chpam. Y kutkin chka che nekexbilaj na Dios chpam 
utzlaj caslemal jabar co wa ja y congan nokquicota che reybxic. 
3 Jun chic, congan nokquicota rmal chka jlowlo je nkataj prubi 
Jesucristo. Nokquicota com bien kutkin che chpam lowlo nquiy 
wa más kpaciencia. 4 Y jpaciencia jara necwersana más kcaslemal 
che rbanic utzil. Tak necwira más kcaslemal che rbanic utzil jara 
chkajni nokquicota más che reybxic njelal je rtzujun Dios chka. 5 Y 
njelal jkeyben je rtzujun Dios chka jara majon quixbal ta recmon 
ta, com Dios rkalsan chic bien chkawech chcongan nokrajo y 
xutak ta Espíritu Santo kuquin y chkajni xnoja ojben riil rxin 
Dios ptak kanm. 6 Bien kalaj chcongan nokrajo Dios com xutak 
ta Cristo che ktoic. Ajoj nmajon okcwennak ta kat-on ki y tak 
xerla tiemp je ajni chumsan ta, cjara xpeta Cristo y xercom kaja 
pkacwent ja ok wnak je nlowlo kcaslemal chwech Dios. 7 Mesque 
njic acaslemal per congan pen nawil jun wnak je mquita npoknaj 
ri ncoma pnacwent. Owe congan at utzlaj wnak mexla ecola jujun 
ncajo nqueya qui pe cmic awmal atet. 8 Per ja Dios, tak ajoj que 
okco na chpam kil kamac arja xutak ta Cristo che xuya ri pe 
cmic pkacwent y tzra xucut wa chkawech nak rbanic ja ojben riil 

jcola ruquin chcongan nokrajo. 9 Ja Cristo tak cara xuban chka 
tak ajoj que okco na chpam kil kamac, camic más chna nokruto. 
Com camic, rmal recquiel ja tak Dios nbij chka che rbeyal kabnon 
chwech y rmal cara tak bien kutkin chmajon chic xtkaj ta chkij 
ryiwal Dios com Cristo jara xtet-owa kxin chpam. 10 Ok reclel 
Dios tak xpeta Rlecwal, xercom kaja pkacwent y jrecmic jara 
xchumsana kxin ruquin Dios. Ja Dios wconform xuban cara chka 
tak ok reclel, camic más chna conform chnokruto. Com camic 
okchumtanak chic ruquin Dios y rmal cara tak bien kutkin che 
nyataj na chka totanem rxin Dios com castanak chic Rlecwal. 11 Y 
mruyon ta jara per congan nokquicota camic chka rmal xjun chic 
kabnon ruquin Dios per xe rmal Kjawal Jesucristo tak bnon cara 
chka com ja xchumsana kxin ruquin Dios.

. . . . .
12 Chka ajni tzra tak xwanker ta il mac wawe chwech ruchlew 

xe rmal jun acha tak xwanker ta. Xwanker ta cmic chka per xe rmal 
il mac xbana tak xwanker ta. Cara ca xbantaja, chkajni xba más 
pnim cmic, xe nokcoma ja ok wnak per ne che konjelal. Nokcoma 
com ok aj-il ok ajmac konjelal. 13 Mesque chpam tiemp tak quemjana 
tyaa rley Dios tzra Moisés per ncol wa il mac xqueban je wnak tzra. 
Per xerwara, majon xbix ta chca che rley Dios majon xecnimaj ta 
com quemjana tyaa ley chpam jara tiemp. 14 Per nxecom wa wnak 
jxecjea chwech ruchlew chpam jara tiemp jxumaj pa rij pretiemp 
Adán y xerquisa pretiemp Moisés. Mesque mjunam ta rwech il mac 
xqueban que chwech com ajni xuban Adán, per nxecom wa. Rmal 
Adán tak xwanker ta cmic y rmal Jesucristo tak xwanker ta totanem 
rxin Dios. Ja Jesucristo ja Toonel jtzujun ta ojer rmal Dios. 15 Per 
jtotanem je nsipaj Cristo jara más chna xesmaja chwech il mac jxuban 
Adán. Congan xesmaja il mac jxuban jun acha y congan e quiy wnak 
ecomnak rmal. Per más chna xesmaja totanem jnacochij tzra Dios, más 
chna xesmaja utzil je nsipaj chawa jun chic acha je rbin-an Jesucristo 
y congan e quiy wnak etotanak rmal. 16 Más chna xesmaja totanem 
je nsipaj Jesucristo que chwech j-il mac jxuban Adán. Ja Adán xuban 
jun il mac y xokyojtaja rmal ja ok wnak, itzel chic xokrutzet Dios rmal. 
Per mesque congan quiy rwech j-il mac xkaban per jtotanem je nsipaj 
Jesucristo jara nchumsana njelal, camic Dios nbij chka che rbeyal rxin 
Dios kcan. 17 Rmal j-il mac jxuban jun acha rmal cara tak xoca cmic 

chkij ja ok wnak y pruka cmic xokocje wa. Per más chna xtesmaja 
caclaj caslemal je nyataja chka rmal jun chic acha rbin-an Jesucristo. 
Wnekcochij tzra Dios nimlaj totanem jnuya chka y we nbij chka che 
kcan chic rbeyal rxin ja, jara nok-oc na ok rexbil Jesucristo chpam 
ktoj tzij je xtbana chpam jun caclaj caslemal rxin junlic. 18 Cara 
ca rbanic, ajni tzra jun acha rbin-an Adán, arja xuban jun il mac y 
rmal jara il mac tak itzel xokrutzet Dios ja konjelal ajoj ja ok wnak. 
Y cara chka tzra jun chic acha rbin-an Jesucristo, arja xuban rbeyal 
rxin Dios y rmal jxuban ja tak Dios ntzujuj chka konjelal che nekcaj 
rbeyal rxin Dios jnokercaj chpam jun caslemal je rxin junlic. 19 Cara 
ca rbanic com ajni tzra jun acha rbin-an Adán arja majon xnimaj ta 
Dios y congan e quiy wnak xeccaj il mac rmal. Y cara ca tzra jun chic 
acha chka rbin-an Jesucristo arja xnimaj Dios y congan e quiy wnak 
nyataj na chca che neccaj rbeyal rxin Dios rmal ja. 20 Tak Dios xuya 
ley tzra Moisés jara xcutbej che chkajni bnak más pnim je rtzilal je 
nqueban wnak. Per mesque nmás bnak pnim il mac per más chna xba 
pnim totanem jnekcochij tzra Dios. 21 Cara rbanic ch-utz cara che 
nyataj chic chka totanem jnekcochij tzra Dios ch-utz cara pruka chic 
nokocje wa. Ajni nabey xe pruka cmic xokocje wa y xnokcoma 
rmal. Per camic yatanak chic chka che rbeyal rxin Dios kcan, y rmal 
cara ja Dios njunlic remjon rsipxic totanem chka. Cara ca nuban 
chka ch-utz cara che nokocje na chpam jun utzlaj caslemal je rxin 
junlic. Per xe rmal Kjawal Jesucristo tak cara xtbana chka.

. . . . .

6  1 Per ¿le rbeyal cara wxe nkaban más il mac nechob ixix? 
Cawra ta xtbij jun acha: —Anen majon achnak nuban chwa 

we nba más pnim j-il mac chpam ncaslemal com jara más chna 
nba pnim totanem jnekcochij tzra Dios, cara ta xtbij. 2 Jara congan 
lowlo na wex cara xtekbij. Tak xeknimaj Jesucristo xokcoma chwech 
il mac, majon chic nkasil ta ki che rbanic il mac. Jcamic ¿nak tzra 
tak xtkasil chic jmul ki che rbanic il mac? 3 Bien terkaja pnewá nak 
recmon ta chka konjelal jxokbana bautizar prubi Jesucristo. Tak 
xokbana bautizar jara nucut chkawech che ajoj jun xokcoma ruquin 
Jesucristo. 4 Nucut chkawech che ajoj jun xokmuka ruquin, xjun 
xkaban ruquin xokkaj kaja chpam cmic. Cara ca xkaban ch-utz 
cara necje cana tzbuklaj caslemal je kcan y nekcaj chic jun cac 
caslemal. Ajni xuban Cristo chka, arja xcastaja chquecjol cnomki 

com congan xesmaja jnimlaj rpoder Kadta Dios. 5 We xjun xkaban 
ruquin Jesucristo, we ajoj jun xokcoma ruquin chwech cruz jara bien 
kutkin che ajoj jun chka nkocastaja ajni xuban ja. 6 Bien kutkin je 
tzbuklaj caslemal je kcan jara jun xcomsasa chwech cruz ruquin 
Jesucristo. Xcomsasa ch-utz cara nkasasa rchuka ja itzel caslemal 
je kcan ch-utz cara nok-ela libre pruka il mac. 7 Cara quenbij 
chewa com jun comnak majon xtecwin ta xtusil ta ri che rbanic il 
mac. 8 Wajoj jun xokcoma ruquin Cristo jara kutkin chka che ajoj 
jun nokocsea ruquin chpam jun caclaj caslemal. 9 Com Cristo 
arja castanak chic chquecjol cnomki y kutkin chmajon chic cmic 
tzrij, majon chic ruka cmic tzrij. 10 Arja xcoma per rmal kil kamac 
ajoj tak xcoma y nexte jmul xta xtcom ta. Y camic casla chic y je 
rcaslemal jara ocnak yabal rukij Dios. 11 Jchewa ixix chka, tnimaj 
che ixcomnak chic chwech il mac, y tnimaj che ixcasla che ixocnak 
yabal rukij Dios. Cara ta xteban rmal xjun ebnon ruquin Kajaw 
Jesucristo. 12 Mtquixmajcun xta, mteya ta cas tzra il mac xtuban ta 
mandar ecuerpo xtquixerchajtij xta che rbanic jle rtzilal ajni nrajo 
nuban kacuerpo, com kacuerpo xe ncoma. 13 Mteya ta cas tzra il 
mac xtucsaj xta eka ruquin ewkan che rbanic jle rtzilal, per jneban 
tebna je achnak je nrajo ranm Dios. Kas terkaja pnewá nak ebnon 
nabey che ixcomnak chpam ewil emac, per Dios xixrucas y xuya jun 
caclaj caslemal chewa. Jeka ewkan jara tejcha pruka Dios ch-utz 
cara che noca smajbal che rbanic rbeyal rxin Dios. 14 Cara ca quenbij 
chewa com ixix majon xtquixruban ta mandar il mac com ixix me 
pruka ta ley ixco wa, per pruka utzil ixco wa je nsipaj Dios.

. . . . .
15 Jcamic, com xe nsipasa chka jtotanem rxin Dios y majon ruka 

ley chka ¿le nbij tzij ra che ok libre chic che nkaban il mac? Jara 
congan lowlo we xtcara rbanic. 16 ¿Lme ewutkin tca nak rbanic tak 
cola jun awajaw? Ja awajaw nak nbij chawa jara nanimaj je nbij 
chawa chnaban. Wnaya awi pruka il mac jara ja noca awajaw y 
xpe cmic ncatrucom el wa. We pruka Dios najach wa awi jara 
ja Dios noca Awajaw y ncatercaj chpam rbeyal rxin ja. 17 Jnabey 
jocnak ewajaw jara il mac, per camic meltiox tzra Dios che njelal 
ecux y njelal ewanm eniman chic utzlaj tijonem je chbon chewech. 
18 Ixelsan el chic libre pruka il mac, ixocnak chic pruka Dios che 
rbanic rbeyal rxin ja. 19 Anen camic necsan cambal tak tzij chewech 

ch-utz cara nchobtaja bien ewmal jnemjon rbixic chewa. Ajni xeban 
nabey, xecsaj eka ewkan che rbanic rtzilal, y chka chek bnak y chek 
bnak xeban jea jme rbeyal ta rxin Dios, per camic tecsaj chic eka 
ewkan che rbanic rbeyal rxin Dios, kas ta chajchoj ewanm chwech 
Dios. 20 Tak quixco na pruka il mac nmajon rcatzil chewa tzra je 
rbanic rbeyal rxin Dios. 21 Per ¿nak ca xechec tzrij tak xeban cara? 
Com njelal je m-utz ta xeban ta xquixbal nena rmal camic. Njelal 
je m-utz ta xeban ta jara xpe cmic ncatrucom el wa. 22 Per camic 
ixelsan chic libre pruka il mac, Dios chic Ewajaw y jnechec tzrij jara 
jun chajchoj caslemal. Jara chpam utzlaj caslemal ncatrucom el 
wa per jun caslemal je rxin junlic. 23 Cara quenbij chewa com tak 
naban il mac jara cmic ncattojbexa, per tak nacom totanem je nsipaj 
Dios chka jara nyataja chawa utzlaj caslemal rxin Dios je rxin junlic. 
Jara nyataja chawa tak xjun naban ruquin Kajaw Jesucristo.

. . . . .

7  1 Wchalal, ixix bien ewutkin nak rbanic rley Dios y bien ewutkin 
chja ley majon chic ruka chawa tak ncatcoma. 2 Ajni tzra jun 

ixak, jley rxin Dios nbij che jun ixak m-utz ta xtujach cta rechjil tak 
ccas na acha. Per we xcoma rechjil jara libre chic ja ixak chwech ley 
jchapyona rxin ruquin rechjil. 3 Per we ccas na rechjil y nucom chic 
jun acha jara nbixa tzra che adulterio nuban. Per wcomnak chic rechjil 
jara libre chic ja ixak chwech ley jchapyona rxin ruquin comnak rechjil. 
Wneclea ruquin jun chic acha jara ma adulterio ta nuban. 4 Ajni 
nuban ixak tak noca precwent jun chic acha cara ca chewa ixix chka 
wchalal, xixcoma chwech ley y xixoc chic precwent Jesucristo. Rmal 
jrecuerpo Cristo je xripa chwech cruz rmal cara tak xixcoma chwech 
ley y xixoc chic precwent Jesucristo jcastanak chic chquecjol cnomki. 
Cara ca kabnon ch-utz cara quiy rwech utzil xtkaban ajni njoxa chka 
rmal Dios che nkaban. 5 Bien techbo ajni kcaslemal nabey tak xkaban 
je ajni xrajo kgan che nkaban. Tak cola nchojquixa chka rmal ley 
jara xnucas más itzel tak yarinem jcola ptak kanm. Jitzel tak yarinem 
congan nesmaja, xucsaj kaka kkan che rbanic rtzilal ch-utz cara quiy 
rwech rtzilal xkaban, per jle rtzilal xpe cmic nokrucom el wa. 6 Per 
camic okelsan chic libre chwech ley, okcomnak chic chwech jchpayona 
kxin nabey. Camic cac chic bey kcan che rnimaxic jnak njoxa chka 
rmal Dios che nkaban, y Espíritu Santo arja ncan chic kxin chpam bey 
per mjara ta ja ojer tak costumbre jtzibtanak cana.

. . . . .
7 Wcara rbanic rley Dios ¿nak nekbij tzra cara nechob ixix? 

¿Xitzel ja ley? Majon itzel ta. Per che mquita cola ley mquita 
nchobtaja ra nmal nak kas mer rbanic il mac. Ja ley cawra nbij: 

—Mtayarij ta je achnak cxin wnak, cara nbij. Per che mquita 
cola ley mquita xenwutkij ra che x-il mac tak nayarij je achnak 
cxin wnak. 8 Per tak xbixa chwa che: —Mtayarij ta je achnak cxin 
wnak, jara alnak xumaj samaj il mac, njelal rwech itzel yarinem 
xucas pwanm. Cara ca rbanic com tak mtchobtaja awmal nak 
kas mer rbanic ley jara majon nana ta il mac jnaban. 9 Jnabey 
tak quemjana tchobtaja nmal nak kas mer rbanic ley, anen kas 
en utzlaj acha quenna kaja. Per tak xchobtaja nmal nak rbanic 
rmandamiento Dios jara chkajni xumaj samaj il mac pwanm, xe 
cmic yatal chic chwij jquenna kaj chic. 10 Je rmandamiento Dios 
xyataja chka ch-utz cara che nkorcaj chpam jun utzlaj caslemal. 
Ja utzlaj caslemal je ntzujuj chka je rmandamiento Dios, anen 
xenna kaja xe cmic recmon ta chwij, 11 com tak xbixa chwa che: 
—Mtayarij ta je achnak cxin wnak, jara nalnak xumaj samaj il 
mac, xenruban engañar, xucsaj ley chwij y anen xenchob xe cmic 
yatal chic chwij rmal. 12 Cara ca rbanic ley, majon itzel ta, Dios 
yoyon ta. Jmandamiento nkawil chpam ley, Dios yoyon ta, rbeyal 
rxin Dios nucut y xa utzil nrajo chka. 13 Per wxa utzil nrajo 
mandamiento chwa ¿le rmal cara mandamiento tak xenna kaja 
che xe cmic yatal chic chwij? Jara me rmal ta mandamiento per 
jara rmal il mac. Cara rbanic ch-utz cara bien nchobtaja kmal 
nak kas mer rbanic j-il mac y ch-utz cara che nkutkij chcongan 
itzel na j-il mac.

. . . . .
14 Jley majon itzel ta com bien kutkin chruquin Espíritu rxin 

Dios wankernak twa. Per anen xe en wnak, enchpon rmal il 
mac. 15 Enchpon rmal il mac com cola je achnak quenban chpam 
ncaslemal per mesquier nchobtaja nmal nak tzra tak quenban 
cara. Com anen tak quenwajo quenban utzil per majon quenban 
ta. Per cola jle rtzilal jnitzel quentzu y xjara quenban. 16 Cara ca 
rbanic, anen quenban rtzilal jara jmajon ngan ruquin per xjara 
quenban, y tzra ca quentzet wa jley wen chwa anen y majon 

itzel ta. 17 Wcara rbanic, nbij tzij ra chma anen ta quenbnowa 
rtzilal per jnebnowa jara il mac jcayona wxin. 18 Cara quenbij com 
anen bien wutkin je chpam wanm nmajon utzil chpam. Tbij tzij 
ra che nmajon utzil cola chpam tzbuklaj caslemal jnewcan. Com 
mesquier quencwina quenban utzil mesque cola ngan quenban. 
19 Anen congan quenyarij utzil per majon quenban ta y je rtzilal 
je nmajon ngan ruquin xjara quenban. 20 Junwa quenwajo y jun 
chwa quenban. Tak cara quenban nbij tzij cara chma anen ta 
quenbnowa je rtzilal per jnebnowa jara il mac jcayona wxin. 21 Y 
ncawra netzton chpam ncaslemal, tak cola ngan quenban utzil 
nmajon ra mquita col oca pwanm je rtzilal y numaj tjoj chuka 
wquin. 22 Per kas mer pwanm kas congan qui quencaxaj rley 
Dios. 23 Per ncol oca jun itzel poder jnetzton jcayona rxin tzbuklaj 
caslemal jnewcan. Ja itzel poder nremjon choj ruquin utzlaj 
poder jcayona rxin npensar ruquin wanm y quenrucom ela preso 
pruka il mac jcayona rxin necuerpo. 24 ¡Tak congan lowlo nbana 
tzra necuerpo rmal rtzilal y xe cmic recmon ta! ¿Nak net-owa wxin 
pruka jawrara? 25 Per meltiox tzra Dios che arja quenruto pruka 
per xe rmal Kjawal Jesucristo. Cara ca rbanic, anen quencsaj 
npensar che rnimaxic rley Dios. Per we xtenjach wi pruka itzel 
poder jnesmaja chpam tzbuklaj caslemal jnewcan jara xnecsaj 
necuerpo che rbanic rtzilal jquenrucom ela pruka il mac.

. . . . .

8  1 Rmal cara quenbij chewa, jcamic chic ja konjelal je xjun kabnon 
ruquin Cristo Jesús okelsan chic libre chpam kil kamac y majon 

nokrutak el ta Dios chpam nimlaj lowlo. Ajoj cara jmajon chic nkaya 
ta rgan tzbuklaj caslemal je kcan, per camic nkaya chic cas tzra 
Espíritu Santo che arja nesmaja ptak kcaslemal. 2 Cara quenbij com 
rley Espíritu Santo jara enlesyona libre. Jara Espíritu Santo jyoyona 
jun caclaj caslemal chka konjelal je xjun kabnon ruquin Cristo Jesús, 
y xe rmal rpoder Espíritu Santo tak en libre chic pruka rley il mac 
jrecmon ta cmic. 3 Cara rbanic com jley jtzibtanak cana jara majon 
xecwin ta xokruto chpam kil kamac. Com xa ok wnak rmal cara tak 
mxecwin ta ley xelsaj rtzilal jcola ptak kanm. Per Dios arja xecwina 
xelsaj tak xutak ta Rlecwal je njun oca. Xpeta Rlecwal, xer-oc kaja 
alxic kuquin ja ok wnak ja ok aj-il ok ajmac per xerwara ja nmajon ril 
rumac. Rmal kil kamac tak xtak ta. Cara ca xuban Dios jara xkasbej 

rpoder il mac jcola ptak kanm ajoj ja ok wnak. 4 Cara xuban Dios ch-
utz cara nokocwin chic nkaban rbeyal rxin ley. Ajoj cara nokobnowa 
rbeyal rxin ley jmajon nkaya ta cas tzra chnokercaj tzbuklaj caslemal 
je kcan, per Espíritu Santo chic ncana kxin. 5 Tak ja tzbuklaj caslemal 
ncana awxin jara ruquin tzbuklaj caslemal necje wa apensar, per 
we Espíritu Santo ncana awxin jara ruquin Espíritu Santo necje 
wa apensar. 6 Wex jara nachob je nrajo tzbuklaj caslemal chawa 
chnaban jara xpe cmic ncatrucom el wa, per wnachob je nrajo 
Espíritu Santo chawa chnaban jara pjun cac caslemal ncatrucom el 
wa y jawanm ajnila quiil necjea rmal. 7 Wex jara nachob je nrajo 
tzbuklaj caslemal chawa chnaban jara majon nawajo ta ja Dios, 
xnacullaj, majon nawajo ta nanimaj rley, y chka mesque nnawajo 
nanimaj per mesquier ncatecwina nanimaj. 8 Wamjon rnimaxic tzbuklaj 
caslemal jawcan jara majon qui ta rucux Dios chawij. 9 Per ixix 
majon emjon ta rnimaxic tzbuklaj caslemal jewcan per ey-on cas 
tzra Espíritu Santo chja ncana ewxin. Cara emjon rbanic com cola 
Espíritu rxin Dios ptak ewanm. Per wmajon Espíritu rxin Cristo 
awquin jara at majon precwent ja Cristo. 10 Per wcola Cristo ptak 
ewanm jara ewcan jun caclaj caslemal. Mesque cola cmic tzrij 
ecuerpo com x-il mac xeyjowa rxin, per majon cmic tzrij cac anm 
jewcan com Dios nbij chic chewa che rbeyal rxin ja ewcan. 11 Wcola 
ptak ewanm Espíritu je tkon ta rmal Dios, per jun Dios jxeycowa rxin 
Jesús chquecjol cnomki, jara mism Dios jxeycowa rxin Cristo Jesús 
arja nuya chewa che ncastaj na jmul chic ecuerpo chka. Mesque cola 
cmic tzrij ecuerpo camic per ncastaj chna jmul rmal Espíritu Santo 
jcola ptak ewanm. 12 Cara ca rbanic wchalal, majon kacas ruquin 
tzbuklaj caslemal je kcan y xtkaban ta nak nrajo chka che nkaban, 
jara majon. 13 Wneya rgan tzbuklaj caslemal jewcan jara xpe cmic 
nquixrucom el wa y majon newil ta utzlaj caslemal je rxin junlic. 
Per wneya cas tzra Espíritu Santo y nechakij cana tzbuklaj caslemal 
jewcan y nechakij cana rtzilal je nrajo nuban jara nquixrucom ela 
chpam jun utzlaj caslemal je rxin junlic. 14 Cara rbanic com konjelal 
ja okcan rmal Espíritu Santo ajoj cara ok rlecwal Dios. 15 Ajni chewa 
ixix wchalal, tak xkaj ta Espíritu Santo ptak ewanm jara mxixrucsaj 
ta esclavo che xtexibej ta ewi ajni xeban ta nabey, per jxuban chewa 
xixrucsaj ix quilaj tak rlecwal. Rmal cara tak nekbij quilaj Nedta tzra 
Dios. 16 Chobtanak chic kmal che ok rlecwal Dios y ja Espíritu Santo 
arja mism nuya kseguro che ok rlecwal Dios. 17 Ajni nbana tzra jun 

alcwalxel tak cola jun herencia njacha tzra y cara chka ajoj chka, 
cola jun herencia rxin Dios quemjana tjacha chka, ajoj jun ruquin 
Cristo njach na chka ja herencia. Cara ca xtkaban wajoj jun chka 
majon xtekpoknaj ta ki xtkataj lowlo ajni xuban Cristo, ch-utz cara 
che ajoj jun xtyataj na chka regloria Dios je ajni yatanak tzra Cristo.

. . . . .
18 Com je rpoknal je nkataj wawe chwech ruchlew, anen cola nseguro 

che xe mnim ta que chwech nimlaj gloria rxin Dios je xtekcaj pjun kij. 
19 Ruchlew y njelal jwankersan chwech ruchlew, arj-e kas ajnila tzel 
pona quewech tzrij jkij tak xtkaljin wa jnimlaj regloria Dios je xtekcaj 
ja ok rlecwal Dios. 20-21 Cara ca quemjon rbanic com tak xterla ri kij 
majon chic cmic chquij y majon chic koyic chquij tzra. Je nbana chca, 
nquelsas na libre pruka cmic y nyataj na chca jnimlaj gloria rxin Dios 
ajni xtbana chka ajoj chka ja ok rlecwal Dios. Nabey mul xeyaa pruka 
lowlo per mquemac ta tak cara xbana chca. Ja Dios arja rchumsan ta 
njelal jawrara per nco wa jun kij rechbon ta che nquerelsaj libre pruka 
cmic. 22 Cara ca rbanic com kutkin che nremjon pwa rtijic lowlo njelal 
je rwankersan Dios, congan lowlo rebnon ta y reyben ta jkij tak xtbana 
cac tzra. 23 Y cara chka ajoj chka, congan lowlo katjon ta. Ncongan 
lowlo katjon ta mesque co chic Espíritu Santo ptak kanm y mesque arja 
ocnak kseguro che nekla na njelal jtzujun chka rmal Dios. Per congan 
remjon t-onem kanm che reybxic kij tak xtokrkalsaj na Dios che ok 
rlecwal y tak xtuquex kacuerpo y nuban cac tzra. 24 Cara ca quenbij 
chewa com kas nabey tak xkawil totanem rxin Dios bien xchobtaja kmal 
che nerla na jun kij tak xtquextaja kacuerpo y nbana cac tzra y jara 
keyben camic. Per com quemjana terla kij jxenbij kaja chewa ncatzina 
che nkeybej na. Wexte kawlon chic kij jara mquita kamjon reybxic 
ra camic. 25 Per wkutkin che nerla na kij jkeyben jara majon ncow 
ta kacux che reybxic. 26 Chka Espíritu Santo arja nokruto che rbanic 
je achnak ja ajoj mesquier nokocwina nkaban kayon kaja. Ajni rbanic 
oración, majon kutkin ta nak kas mer ncatzin wa chka jnekcutuj chpam 
oración per Espíritu Santo ncol oca ptak kanm che ktoic. Tak congan 
rejlal jun problema nkana kaja y tak mesquier nkocwina nkachob nak la 
nekbij chpam oración per Espíritu Santo nokruto che rbixic. 27 Ja Dios 
bien rutkin njelal je nkachob kaja ptak kanm ja ok wnak y bien rutkin 
chka ajni rnaoj Espíritu Santo. Rutkin com Espíritu Santo tak nokruto ja 
ok rtnamet Dios che rbanic oración njara wa ncutuj je nrajo ranm Dios.

. . . . .
28 Ajoj kutkin che Dios nesmaja chpam njelal achnak je nkawil 

chpam kcaslemal y ja nchumsana njelal je nkawil ch-utz cara 
cola utzil nucom pa chka. Cara nuban chka we nkajo Dios y we 
okrsiquin chkawlon totanem jchumsan ta ojer. 29 Ja rutkin twa ok 
achnak xteykea kacux ruquin, ne rchumin twa je xtuban chka 
che kcaslemal ajoj cara nela ajni rcaslemal Jesucristo je Rlecwal. 
Cara xuban chka ch-utz cara noca Jesucristo nabey wnak y ok quiy 
nok-oca rchalal Jesucristo. 30 Cara rchumin ta Dios ojer jnuban chca 
conjelal jneykea quecux ruquin, arja nquersiquij che nqueoca 
rlecwal, y nuya chca che rbeyal rxin ja ccan y nuya chca jnimlaj 
regloria. 31 Wcara rebnon Dios che ktoic y wcola ja Dios kuquin 
¿nak ca xtecwina chkij nechob ixix? Nmajon achnak. 32 Ja Dios 
majon xpoknaj ta xutak ta Rlecwal ja njun oca, xutak ta che xercom 
kaja pkacwent konjelal. Wmajon xpoknaj ta xutak ta Rlecwal ¿nak 
tzra cara xtpoknaj xtuya njelal je achnak chka je ncatzina chka? 
33 ¿Lco tca jun xtecwina xterbij ta tzra Dios jkil kamac kabnon ja 
okch-on rmal Dios? Nmajon jun, com ja mism Dios nbij chka che 
rbeyal chic rxin ja kabnon. 34 ¿Lco tca jun xtbij ta chka che: —
Ncatzina netoj ewil emac, cara ta xtbij chka? Jara majon jun com 
Cristo Jesús arja mism xcomsasa chwech cruz che rtojic kil kamac y 
camic prejquenka Dios co wa y tzra ntajin wa nuban orar pkacwent. 
35 ¿Lco tca jun xtecwin ta xtkorelsaj ruquin Cristo y mquita xtokrajo 
chic ja Cristo rmal? Jara nmajon nak xtecwin ta xtuban cara chka, 
mesque nkataj pen, mesque nlowlo nkaban rmal problema, mesque 
nokbattaxa cmal wnak je nquetzelana kxin, mesque nkataj wyejal, 
mesque nmajon chic katziak je nkacsaj, mesque npenak lowlo chkij, 
mesque nokccamsaj wnak tzan espada. 36 Cara nbana chka ajni 
xbana tzra retnamet Dios ojer y cawrara tzibtanak cana: —Kij kij 
npe cmic wa okco wa per awmal atet tak nbana cara chka. Je 
nbana chka xe ok ajni jle chtak carnel ja echpon che nquepocha, 
cara xbixa tzra Dios cmal retnamet. 37 Per mesque nbana chka njelal 
jawrara je cja xenbij kaja chewa ra, per na ajoj wa nokchecmaja com 
nokrajo Jesucristo, xcoma pkacwent y nuya chka che nokchecmaja. 
38 Cara quenbij chewa com anen bien wutkin chmajon nak 
xtecwin ta xtkorelsaj ruquin Dios y mquita nokrajo chic Dios rmal. 
Wnokcoma o wnokocse na más, per ne nokrajo wa Dios. Nmajon 

jun ángel, nmajon jun itzel espíritu, nmajon jun katbaltzij xtecwin 
ta xtkorelsaj ruquin. Nexte je achnak je nkawil chpam kcaslemal 
camic y nexte je achnak je nkawil chwak cabij xtecwin ta xtkorelsaj 
ruquin. 39 Nexte je achnak jcola chcaj, nexte jcola xe ulew, nexte je 
achnak jwankersan xtecwin ta xtkorelsaj ruquin ojben riil rxin Dios 
je nkawil tak xjun nkaban ruquin Kajaw Cristo Jesús.

. . . . .

9  1-3 Per je nwinak aj Israel arj-e mtcajo necnimaj Jesucristo y 
congan quenpoknaj quewech, y mtela bis wquin cmal j-e. Ne 

ktzij wa jquenbij chewa chcongan quenbisona cmal com Cristo cayona 
wxin, me tzkoj tzij ta quenban chewa. Com Espíritu Santo cola pwanm 
rmal cara wutkin che ktzij wa quenbij chewa. Wext rubey xquenlsas 
el ta pruka Cristo y quentak ela chpam lowlo che ctoic nwinak aj 
Israel jara quenwajo ta chcara nbana chwa. 4 Per utz tcara che 
mquita e aj Israel, utz tcara che mquita xerucsaj Dios e rlecwal y che 
mquita cola regloria Dios chquecjol. Ja Dios cola je chuminem xuban 
cuquin, y chca xuya wa rley, y xuchob chquewech nak nqueban che 
necyabej rukij Dios, y quiy rwech je xtzujuj chca. 5 Utz tcara che 
mquita e rjatzul Abraham, Isaac ruquin Jacob, utz tcara che mquita 
cwinak ja Cristo tak xoca wnak wawe chwech ruchlew. Cristo arja 
Dios y ncola ruka tzrij njelal achnak, kas ta xtyaa rukij camic y 
rxin junlic chpam je tiemp jpenak. Amén. 6 Com e quiy chca tnamet 
Israel majon quewlon ta totanem rxin Dios ¿le nbij tzij ra Dios majon 
rebnon ta cumplir je rtzujun ta chca chpam rtzojbal? Mcara ta, com 
me conjelal ta aj Israel ja ne ktzij wa che aj Israel chwech Dios. 7 Chka 
mconjelal ta riy rumam Abraham ja ne ktzij wa che e riy rumam 
chwech Dios, per cawra bin cana tzra Abraham rmal Dios: —Abraham, 
ruquin Isaac xquepe wa awiy amam jne ktzitzij wa che awiy amam 
chenwech anen, cara xbixa tzra. 8 Tzra ca nkatzet wa che me j-e ta 
ra eocnak rlecwal Dios ja e riy rumam Abraham jchek jic nquealexa, 
per we atlaxnak rmal je rtzujun ta Dios jara ne ktzij wa che at riy 
rumam Abraham chwech Dios. 9 Cara ca rbanic com Isaac mchek 
ta xalexa per xtzujuxa tzra Abraham rmal Dios, cawra xbixa tzra: —
Cawra juna quenmloj pchic jmul awquin, tak cjara awexkayil Sara 
necjea jun chit ral ala, cara xbixa tzra Abraham rmal Dios. 10 Y 
mruyon ta jara per cara rbanic chka tak Rebeca ecola e c-e chtak 
ral pe gracia, e rlecwal jun acha y jara acha Isaac ja kamma. 11-12 Ja 

Rebeca quemjana quealexa e c-e ral tak cawra xbixa tzra rmal Dios: —
Jnabey-al jara nbana mandar rmal rcabal, cara xbixa tzra. Cara xbixa 
tzra mesque quemjana quealexa e c-e chtak ral y mesque nmajon 
achnak quebnon, nexte utzil y nexte rtzilal chka. Cara ca rbanic ch-
utz cara bien nchobtaja kmal che Dios nquerucha wnak je nquerajo 
nquerucha y me rmal ta je achnak quebnon tak nquerucha. 13 Ajni 
tzibtanak cana chpam rtzojbal Dios jcawra nbij Dios ra: —Ja Jacob 
xenwajo, majon xenwajo ta Esaú, cara nbij. 14 ¿Le nbij tzij ra che 
mrubey ta nuban Dios? Jara mcara ta, ja majon jun achnak xtuban 
ta je mrubey ta. 15 Com ja Dios cawra rbin cana tzra Moisés: —Anen 
quenpoknaj na quewech e achnak quenwajo che quenpoknaj quewech, 
y xquenbisoj achnak quenwajo che quenbisoj, cara nbij. 16 Tzra ca 
nkatzet wa che Dios ruquin arja co wa we npoknaj awech o wmajon 
y me rmal ta chnawajo atet che npoknaxa awech rmal, y me rmal ta 
chka che nacsaj achuka che npoknaxa awech rmal. 17 Ajni tzibtanak 
cana chpam rtzojbal Dios tzrij rey Faraón cawra xbixa tzra rmal 
Dios: —Faraón, anen atnecsan rey ch-utz cara quenkalsaj na ajni 
nimlaj poder cola pnuka com jara poder xtencsaj chawij y catnkasaj. 
Cara xtenban chawa ch-utz cara che nela rbixic nubi chwech njelal 
ruchlew, cara xbij Dios tzra. 18 Cara ca nuban Dios, arja npoknaj 
quewech achnak nrajo npoknaj quewech, y necwersaj canm chpam 
rtzilal e achnak nrajo nuban cara chca. 19 Tak newcaxaj je cja xenbij 
kaja chewa seguro che cawra nebij chwa ra: —Wcara nuban Dios 
chca wnak ¿nak tzra cara nchojquij na chca je rtzilal je nqueban? We 
ncajo o wmajon, jara ncara wa nqueban ajni rchumin ta arja che 
nqueban, cara nebij chwa. 20 Per com xa ix wnak ca ¿nak ca ixocnak 
wa rmal cara tak neculba Dios? ¿Lco tca jun bjoy xtbij ta tzra bnoy 
rxin: —¿Nak tzra tak xcawra abnon chwa? 21 Je bnoy bjoy tak cola 
jun mlaj chbak chwech ¿lmajon ca ruka tzra chbak xtuban ta tzra 
nak cola rgan nuban tzra? ¿Lmajon ca ruka tzra chnuban jun bjoy 
tzra jcongan nim rukij y nuban chic jun bjoy tzra je mnim ta rukij? 
22 Ja Dios ¿lmajon ca ruka nuban je achnak je nrajo ja nuban? Ajni 
xuban chca wnak jcola ryiwal chquij y nyataja chquij che nquetak ela 
chpam lowlo, per arja xucoch rtzilal je xqueban y ajnila rpaciencia 
cuquin. Ja xucoch mesque nrajo nkalsaj ryiwal y mesque nrajo 
nkalsaj rpoder. 23 Cara xuban ch-utz cara nkalsaj che ajnila nim 
regloria jnuya chca wnak je npoknaxa quewech rmal. Arj-e ne ech-on 
twa ojer rmal che nqueoca rexbil ja chpam nimlaj regloria. 24 Cara 

rebnon chka ja okrech-on, jle chka ok aj Israel per ecola jme aj Israel 
ta erech-on chka. 25 Ajni tzibtanak cana chpam rtzojbal Dios rmal 
profeta Oseas cawra nbij Dios ra: —Je wnak jme e ntnamet ta nabey 
nerla na jun kij tak cawra xtenbij chca: —Camic ix ntnamet chic, cara 
xtenbij chca. Je wnak jmajon xenwajo ta nabey nerla jun kij tak 
cawra xtenbij chca: —Camic quixnwajo chic, cara xtenbij chca, cara 
nbij ja Dios. 26 Chka, ja abar xbix wa chca rmal Dios che me e rtnamet 
ta, chpam jara mism lwar xtbix wa chic chca che e rlecwal caslic 
Dios. Cara tzibtanak cana. 27 Chka cola bin cana chca aj Israel rmal 
ja ojer profeta Isaías, cawra nbij ra: —Tnamet Israel, mesque ncongan 
xtquesop na qui y mesque congan pen nqueeltaj wa, per xme quiy ta 
nquetotaja chca. 28 Com ja Dios rbin chic che nutak pna jun juicio pe 
rwá tnamet y jara majon nuya ta más tiemp tzra per nutak ta chanim. 
Cara rbin cana Isaías. 29 Chka ajni xbij cana Isaías ojer chca nwinak 
aj Israel jcawrara: —Dios jRajaw caj ruquin rwech ruchlew, wexte che 
mquita xuya cas chka che ecola jujun chka jmajon xecomsas ta, xcom 
ta ra kjatzul ajoj ja ok tnamet Israel ajni xbana chca aj Sodoma y ajni 
xbana chca aj Gomorra ojer.

. . . . .
30 Njelal jawra jnemjon rbixic chewa quenchob chewech camic 

nak rbanic. Je wnak jme aj Israel ta quebnon ta nabey, majon 
xqueya ta cas je rbeyal rxin Dios per camic quewlon chic rbeyal 
rxin Dios, per jawra rbeyal rxin Dios xe rmal yukbal acux ruquin 
Jesucristo tak nawil. 31 Per quebnon ta aj Israel, congan xqueya 
cas jun ley je nkalsana rbeyal rxin Dios per jawra rbeyal majon 
xquewil ta. 32 ¿Nak tzra tak majon xquewil ta? Majon xquewil 
ta com xruquin kaja cchuka j-e xeyke wa quecux che rbanic 
cumplir rley Dios, majon xeyke ta quecux ruquin Toonel je 
rtzujun ta Dios che rbanic cumplir ley. Tak majon xeyke ta 
quecux ruquin Toonel rxin Dios jara Toonel xoca ajni jun abaj 
jnecjea pquebey jxecchakij ckan chwech. 33 Ajni tzibtanak cana 
chpam rtzojbal Dios tzrij Toonel je xttak rmal Dios jcawra nbij ja 
Dios chpam jun cambal tzij ra: —Bien tewcaxaj je xtenbij chewa 
ra, cola jun abaj jnemjon rcusic chpam tnamet Sion. Je wnak 
necchakij na ckan chwech jara abaj y nquetaj na lowlo rmal. 
Per je wnak je xteykea quecux ruquin jara abaj arj-e nquewil 
totanem rxin Dios. Cara rbin cana Dios.

10  1 Wchalal, kas ngan anen xtquewil ta totanem rxin Dios j-e 
nwinak aj Israel, congan ncutun tzra Dios che nquetotaja. 

2 Com anen bien wutkin chcongan nquecsaj cchuka che ryaic rukij 
Dios per xmajon chobtanak ta cmal kas mer rubey Dios. 3 Com arj-e 
majon xcajo ta xcutkij kas mer rbeyal je rxin Dios per je xqueban j-e, 
xcajo ta xecwankersaj queyon kaja jun bey je jun chwa jne rbeyal 
chquewech j-e y nmajon xcajo ta je rbeyal rxin Dios. 4 Per xmajon 
chobtanak ta cmal nak rbanic ley, com jley jara y-on ta rmal Dios 
ch-utz cara nokrejcha cana pruka Cristo. Cara ca rbanic ch-utz 
cara nkawil rbeyal rxin Dios konjelal je ykula kacux ruquin Cristo. 
5 Cara quenbij chewa com Moisés cawra rtziban cana: —We xruyon 
ruquin kaja achuka ykul wa acux che rcaxic je rbeyal rxin Dios 
jara mtawil utzlaj caslemal rxin Dios wmajon nanimaj ta njelal je 
nbij ley, cara nbij. 6 Per tak ykula acux ruquin Dios che rcaxic je 
rbeyal rxin Dios jara majon pen ta nawil utzlaj caslemal rxin Dios 
com cawra tzibtanak cana tzrij ra: —Mtechob kta cawrara ptak 
ewanm: —Congan pen xtojte ta jun chcaj xterecma pta Cristo ch-utz 
cara nuwil utzlaj caslemal rxin Dios. 7 Chka mtebij ta cawra: —
Congan pen xtba ta jun cuquin cnomki y xterecma kta Cristo ch-utz 
cara nuwil utzlaj caslemal rxin Dios, mtebij ta cara chka. 8 Com 
xchenkaj co wa utzlaj tzij rxin Dios je nyowa utzlaj caslemal rxin 
Dios, majon pen ta nawil wa com jara tzij ncatecwina nabij ruquin 
achi y ncatecwina nachob rij rwech pnawanm. Cara ca rbanic utzlaj 
tzij jnucut chkawech Moisés, y ncara mism utzlaj tzij jkamjon rbixic 
chca wnak camic chka, jara jun tzij jnucut chkawech nak rbanic 
tak neykea acux ruquin Jesucristo. 9 Xchenkaj co wa jara tzij com 
wnabij ruquin achi che Jesús arja Rajaw caj ruquin rwech ruchlew, 
y wruquin awanm nanimaj che Dios xuyic Jesús chpam cmic, jara 
nawil totanem rxin Dios. 10 Cara rbanic com ruquin awanm nanimaj 
wa Jesucristo che nawil rbeyal rxin Dios, y we nmajon napoknaj 
ta nabij chca wnak che ykula acux ruquin Jesucristo, jara nawil 
totanem rxin Dios. 11 Ajni tzibtanak cana chpam rtzojbal Dios jcawra 
nbij chka ra: —Chka bechnak wnak opech je xteykea rucux ruquin, 
jara majon che mquita xtuwil totanem rxin Dios. Cara tzibtanak 
cana. 12 Cara nbij com xa ok junam chwech Dios we ok aj Israel o 
we me ok aj Israel ta com Kajaw Jesucristo arja Kajaw che nimlaj 
konjelal. Arja nuya mibil rxin Dios chca wnak chka bechnak wnak 
opech jneccutuj ctoic tzra. 13 Ajni tzibtanak cana chpam rtzojbal 

Dios jcawra nbij ra: —Chka bechnak wnak opech we ncutuj rtoic 
tzra Kajaw, jara nuwil totanem rxin Dios. 14 Per je wnak ¿nak tzra 
xteccutuj ctoic tzra wquemjana teykea quecux ruquin? Jun chic 
¿nak tzra xteykea quecux ruquin tak we xquemjana tyaa rbixic 
chca? ¿Nak tzra tak xteccaxaj rbixic ja xmajon nyowa rbixic chca? 
15 ¿Nak tzra xtqueba wnak cuquin che nequey-a rbixic chca wmajon 
netkow ela cxin? Ajni tzibtanak cana chpam rtzojbal Dios jcawra nbij 
ra: —Ajnila quicotemal tak cola jun nekaja chquecjol wnak y numaj 
rbixic chca jutzlaj tzij jrecmon ta chca che quiil necjea canm chwech 
Dios, cara nbij. 16 Per ecola majon xqueya ta quexquin tzrij ja utzlaj 
tzij rxin Dios, ajni tzibtanak cana ojer rmal profeta Isaías jcawra 
nbij ra: —Kajaw Dios, xme quiy ta je wnak je nquenimana utzlaj 
tzij jnekbij chca, cara nbij. 17 Ne ncatzin wa che nekaja rbixic jutzlaj 
tzij cuquin wnak com tak nbixa jutzlaj tzij chca jara nwankersana 
yukbal quecux, y jara utzlaj tzij ruquin rtzojbal Dios npe wa. 18 Per 
j-e aj Israel ¿lmajon ca ccaxan ta ja utzlaj tzij? Ccaxan, com ajni 
tzibtanak cana chpam rtzojbal Dios jcawra nbij ra: —Ekajnak chic 
rbixic njelal nat nkaj chwech ruchlew, cara nbij. 19 Per ¿mcutkin tca 
nak rbanic? Cutkin, com jara xbixa chca ojer rmal Dios ajni tzibtanak 
cana rmal Moisés jcawra nbij ra: —Ecola jle tnamet jme e ntnamet 
ta, jle tnamet jmesquier nchobtaja cmal je rnaoj Dios, per je xtenban 
chca quenucsaj na netnamet, per ixix congan pkan xtena tak xtenban 
cara chca y congan nyictaja ewyiwal rmal, cara xbixa chca tnamet 
Israel rmal Dios. 20 Chka ja ojer profeta Isaías cawra xbij chca aj Israel 
y nmajon xxibej ta ri chquewech che rbixic chca: —Cawra nbij Dios 
chewa: —Ecola jle tnamet nmajon cas quey-on tzra che rojtakxic 
ajni nnaoj per camic cutkin chic. Arj-e majon xeccutuj ta chwa che 
quencjea chquecjol per camic nkalsan wi chquewech. 21 Per ixix 
ja ix tnamet Israel, kij kij nbin chewa pnutzlaj tzij che quixemloj ta 
wquin, cara nbin chewa, per nmajon nquixniman ta, majon neban 
ta jquenwajo chewa chneban, cara nbij ja Dios chca retnamet. Cara 
tzibtanak cana rmal Isaías.

. . . . .

11  1 Per nexte wjic techob ta che Dios erchakin cana tnamet 
Israel com en aj Israel anen chka. Com anen en riy rumam 

Abraham, ruquin tribu rxin Benjamín enpenak wa. 2 Ja Dios 
majon erchakin cta tnamet Israel com erech-on twa ojer che 

nqueoca retnamet. ¿Lmajon ca ewutkin ta jtzibtanak cana 
chpam rtzojbal Dios ojer? Com ja ojer profeta Elías arja xitzel 
xutzet je xqueban aj Israel y cawra xbij tzra Dios ra: 3 —Kajaw 
Dios, xe eccomsan je profeta jxeyowa rbixic atzojbal y xqueyjon 
j-e altar jabar nya wa akij. Jcamic xnuyon chic anen enco cana 
per ncajo quenccomsaj chic anen chka, cara nbij. 4 Per terkaja 
pnewá je xbixa tzra Elías rmal Dios: —Ma ayon ta, com eco na 
e wku mil ach-i nquenimana wxin je nexte wjic excul ta chwech 
tiox rbin-an Baal, cara xbixa tzra Elías. 5 Y cara ca tzra tiemp 
ja okco wa camic ra, okcola jujun ok aj Israel ja okch-on rmal 
Dios per xe rmal rutzil tak xokrucha, xsipan chka. 6 We xsipan 
chka jara mesquier nokocwina nekbij che xokosmaj na che 
xekchecbej ta. Ja wexte xokosmaja jxekchecbej ta jara mesquier 
nokocwina nekbij che xsipasa chka. 7 Jnemjon rbixic chewa ¿nak 
ca nucut chkawech? Jnucut chkawech jara cawrara, je tnamet 
Israel congan quemjon rtijic quekij che rchaquic rbeyal je rxin 
Dios per xe me chobtanak ta cmal nak rbanic. Per ja okoch-on 
rmal Dios yatanak chka che kawlon rbeyal rxin Dios. Per jle chic 
arj-e nmajon ncajo ta necnimaj Dios y ja Dios xeruya cana. 
8 Ajni tzibtanak cana chpam rtzojbal Dios jcawra nbij ra: —Ja 
Dios xusach cnaoj, nquecaya per majon nquetzet ta je ncuta 
chquewech y chka cola quexquin per majon neccaxaj ta je nbixa 
chca, y ncara quebnon camic. Cara tzibtanak cana. 9 Ajni rtziban 
cana ojer rey David chka jcawra nbij ra: —Tak quemjon rbanic jun 
nimlaj w-im che nquequicota, chek quenjlal tak nekaj na chpam 
jun lowlo ajni nuban jun chcop tak nba pe trampa. Nyataj na chca 
rtojbalil rxin rtzilal jquebnon. 10 Nquecje na chpam jun kejkumal 
ch-utz cara chmajon nquetzet ta je ncuta chquewech. Nquejklej 
na njelal rtzilal jquebnon y njunlic xtelquea quij rmal, cara nbij 
David.

. . . . .
11 Cara ca xqueban tnamet Israel, majon xquewil ta totanem rxin 

Dios per ¿le nbij tzij ra nmajon chic chomtajic chquij? ¿Lcara rchumin 
ta Dios? Jara mcara ta, per quenchob chewech camic nak rbanic. Je 
tnamet Israel tak majon xecnimaj ta Jesucristo rmal cara tak xekaj chic 
rbixic totanem rxin Dios cuquin wnak jme aj Israel ta. Cara rchumin 
ta Dios ch-utz cara aj Israel pkan nquena rmal ch-utz cara npeta 

cgan che necnimaj Jesucristo. 12 Je tnamet Israel tak nmajon xecnimaj 
ta Jesucristo rmal cara tak xsipasa jnimlaj mibil rxin Jesucristo chca 
jle chic tnamet wawe chwech ruchlew. Dios xelsaj chca aj Israel je 
privilegio rey-on chca rmal cara tak xsipasa nimlaj mibil rxin Jesucristo 
chca wnak jme aj Israel ta. Je tnamet Israel wcola mibil recmon ta tak 
majon xecnimaj ta Dios, peor cara tak xterla kij tak xtecnimaj chic che 
nimlaj conjelal. 13 Per camic ewquin ixix quentzijon wa jme ix aj Israel ta. 
Ja Dios enretkon ta che cnesmaja checjol ixix chixconjelal jme ix aj Israel 
ta, y jawra samaj ajnila nim rukij. 14 Anen quenya rukij jawra samaj 
jyatanak chwa mal-il ecola chca nwinak aj Israel xtquewil na totanem 
rxin Dios rmal, mal-il ecola chca xtecyarij jtotanem je ajni yatanak 
chewa ixix rmal Dios. 15 Ja Dios tak majon chic xerucul ta tnamet Israel, 
rmal cara ixix jme ix aj Israel ta xixchomtaja ruquin. Peor cara tak 
xtquerucul chic jmul tnamet Israel, cara rbanic nela ajni nquecastaja 
chquecjol cnomki. 16 Je tnamet Israel eyonan che e rxin Dios, per ne 
che conjelal. Ajni tzra jle kor, wcola jtzit xyonaxa nabey mul che noca 
rxin Dios, rxin Dios cara njelal kor. Ajni tzra jun che chka, wyonan 
chic rcamal che noca rxin Dios, rxin Dios cara chka je ruka. 17 Ecola 
jle chca tnamet Israel jxeya cana rmal Dios, xbana chca e ajni ruka 
jun che olivo per jle ruka je xjol ta. Per ixix jme ix aj Israel ta ix ajni 
ruka jun chic che olivo per jun che jmajon tcon ta, jun che xruyon 
wankernak ta. Jxuban Dios chewa, xixrucsaj ix rexbil j-e aj Israel jmajon 
xeruya cta, xuban chewa ajni xixruban injertar ruquin jun che olivo per 
jun che nja Dios ticyona, y camic xjun chic ebnon cuquin j-era aj Israel 
che rtijic utzlaj caslemal jpenak ruquin rcamal jawra che. 18 Per mtena 
kta más nmak ekij ixix que chquewech tnamet Israel jxejol ta rmal Dios. 
Per wneya ekij kas terkaja pnewá che ixix ix chtak ruka che, bien 
techbo chjun che mruka ta netzkuwa rxin rcamal per je rcamal jara 
netzkuwa rxin chtak ruka. 19 Mex cola jun chewa cawra xtbij chwa 
ra: —Per Dios xerujol ta jle ch-utz cara nok-oca ajoj pquecxiwach. 20 Ne 
ktzij wa xerujol ta jle per xe rmal majon xeyke ta quecux ruquin 
Jesucristo xe rmal cara tak xerujol ta. Per ixix chka wexte che mquita 
ykula ecux ruquin Jesucristo mquita ixreclun Dios ra che ixocnak 
retnamet. Rmal cara quenbij chewa, mteya ta ekij, ja ca neban camic, 
txibej ewi chwech Dios. 21 Cara quenbij chewa com Dios xerujol ta jle 
mesque ne e rtnamet wa ojer, y wcara xuban chca j-e jara cara nuban 
chewa ixix chka. 22 Bien mpa techbo ajni rnaoj Dios, bien rutkin nuya 
utzil chawa per bien rutkin ncatruban castigar chka. Arja xeruban 

castigar je mxeniman ta rxin per xuya utzil chewa ixix, y nuya wa utzil 
chewa wmajon xteya cta yukbal ecux ruquin Jesucristo. Wxteya cana 
yukbal ecux jara nquixrujol ta ixix chka. 23 Y chka je jle je erejlon ta, 
per we xtquequex cnaoj y xteyke chic quecux ruquin Jesucristo jara 
nquerucul chic jmul, ajni nqueruban injertar ruquin che jabar erejlon 
twa. Ja Dios necwina nuban cara chca. 24 Ixix jme ix aj Israel ta, ix ajni 
ruka jun che je xruyon wankernak, mruquin ta jun che ixpenak wa je 
tcon rmal Dios. Per Dios majon xpoknaj ta xixruban injertar ruquin jun 
che jretcon ja. Peor cara chca aj Israel jxerujol ta, arj-e e ajni ruka 
jun che je tcon rmal Dios, y nseguro che ja Dios majon npoknaj ta 
nqueruban chic jmul injertar ruquin che jabar ejlon twa nabey.

. . . . .
25-26 Wchalal, cola je achnak jmajon kalsan ta nabey per camic 

Dios rkalsan chic, y kas quenwajo chewa che nchobtaja ewmal 
nak rbanic. Kas ta xtchobtaj ta ewmal jawrara ch-utz cara majon 
newankersaj ta jle enaoj ixix eyon kaja y xteya ta ekij rmal. Cawra 
rbanic je rkalsan Dios. Je tnamet Israel, mesque jle chca congan e 
cow y mesque ncongan necxutuj totanem jrecmon ta Jesucristo, per 
nerla na jun kij tak njelal tnamet Israel ntotaja. Per cjara xtbantaja 
cumplir jawrara tak xtquetzkata conjelal jme aj Israel ta jquemjana 
teykea quecux ruquin Jesucristo. Per je tnamet Israel ntotaj na ajni 
tzibtanak cana chpam rtzojbal Dios, jcawra nbij ja Dios ra: —Cola 
jun Toonel je nwankera chpam tnamet Sion, arja nuchup njelal je 
m-utz ta jquebnon tnamet Israel. 27 Anen cola jun chuminem nchumin 
ta cuquin y tak xtenchup quil quemac jara quenbanbej cumplir ja 
chominem, cara nbij ja Dios. Cara tzibtanak cana. 28 Com je tnamet 
Israel majon xecnimaj ta utzlaj tzij rxin Jesucristo rmal cara tak 
eocnak chic reclel Dios, y rmal cara chka tak xekaja ja utzlaj tzij rxin 
Jesucristo ewquin ixix jme ix aj Israel ta. Per com Dios ne erech-on twa 
tnamet Israel ojer rmal cara tak nquerajo na, rmal jun chuminem je 
rchumin ta cuquin ctit quemma. 29 Cara quenbij chewa com Dios arja 
majon xtuquex ta rnaoj. Wcola rsipan chawa nawxin wa ra, owe 
atrech-on che atocnak rtnamet ne at rtnamet wa ra chka. 30 Jnabey 
tak quemjana tpeta Jesucristo ixix jme ix aj Israel ta mxenimaj ta 
Dios, per Dios xpoknaj ewech y camic ewlon chic totanem rmal. Com 
ja tnamet Israel mxecnimaj ta rmal cara tak ewlon chic ixix totanem 
rxin Dios. 31 Y cara ca chca tnamet Israel chka, arj-e mesquier 

nquenimana camic, per Dios ne rchumin twa che nerla na jun kij tak 
xtpoknaj chic quewech y nqueruto. Ajni xuban chewa ixix xpoknaj 
ewech y cara xtuban chic chca chka npoknaj na quewech. 32 Com ja 
Dios ne rchumin twa che npoknaj kawech konjelal ja ok wnak che ok 
abechnak opech wnak. Per nabey mul ne ncatzin wa chka konjelal 
che nkaya chkij che me ok nimanel ta. Cara rchumin ta ch-utz cara 
che arja necwina npoknaj chic kawech konjelal y xe rmal cara tak 
nokruto. 33 Ajnila nmak tak achnak rchumin ta ja Dios, congan utzil 
rey-on chka, congan xucsaj rnaoj y nmajon achnak mquita rutkin. 
Nmajon nak cwennak ta rkon njelal rnaoj, nmajon nak cwennak ta 
rechbon njelal jnuban jea. 34 Ajni tzibtanak cana chpam rtzojbal 
Dios jcawra nbij ra: —Nmajon jun ojtakyona njelal jnuchob Dios, arja 
majon ncatzin ta tzra che co xta jun nyowa rconsejo. 35 Nmajon jun 
chka ja ok wnak co ta kay-on tzra Dios, arja majon rucas kuquin. 
Cara tzibtanak cana. 36 Cara nbij ja Dios jwankersyona njelal, ja pala 
tzrij njelal y chka noc na njelal achnak yabal rukij. Kas ta xtyaa rukij 
camic y rxin junlic chpam je tiemp jpenak. Amén.

. . . . .

12  1 Wchalal, camic katzton chic ewquin che Dios ajnila 
rpoknan kawech, ajnila rebnon ta pkacwent che ktoic. 

Rmal cara ajnila quenwajo quenbij chewa che netzujuj ta ecuerpo 
pruka Dios che rbanic ajni nrajo ranm. Toca ecuerpo ajni jun 
sacrificio per jun caslic sacrificio bien chajchoj, jun sacrificio je 
nel ta rucux Dios tzrij. Jawra ca ncatzina neban che ktzitzij rukij 
Dios neya. 2 Mtewcaj ta ixix jun caslemal je ajni ccaslemal wnak 
je xruquin jawra tiemp rxin rwech ruchlew ykul wa quecux. Per 
jneban, kij kij tey-a cas tzra Dios che arja nuquex enaoj, tey-
a cas tzra chnucsaj cac tak naoj ewquin. Cara ta xteban ch-utz 
cara newutkij chpam ecaslemal ajni nrajo ranm Dios y je nrajo 
ranm Dios jara kas wen, kas quiil nuban chawa, y kas tzkat. 3 Com 
ja Dios rey-on chwa che enocnak en rapóstol Jesucristo rmal cara 
tak cola jun paxbanem quenya chewa chixjujnel. Mteban ta cara 
chcongan ix nmak nena kaja per kas techbo bien nak kas mer 
ebanic chixjujnel. Bien techbo che Dios yoyona chewa ja yukbal 
ecux y rmal cara tak nquixecwina neban rsamaj. 4 Cara quenbij 
chewa com quiy rwech rsamaj Dios yatanak chka che nkaban. Cara 
rbanic ajni rbanic kacuerpo, co wa rsamaj kawá, kkawech co 

ROMANOS 11 ,  12

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



406

wa rsamaj, kaka ruquin kkan nco wa rsamaj, mjun ta rsamaj che 
njelal. 5 Y cara ca chka ajoj chka ja ok rxin Jesucristo, ok quiy per 
xjun cuerpo kabnon konjelal, ok cuerpo rxin Cristo, xjun kabnon, 
kyuklon ki chbil tak ki. 6 Col ca yatanak chka rmal Dios jokocnak 
wa per mjunam ta okocnak wa konjelal. Kasmajij ca jsamaj jrey-
on Dios chka chokjujnel. Wrey-on Dios chawa che ncatecwina naya 
rbixic je nkalsaj ja Dios chawech tey-a ca rbixic, per xerwara 
ncatzina che bien nucom ri jnabij ruquin je nbij Jesucristo jabar 
ykul wa kacux. 7 Wrey-on Dios chawa che nqueawilij kchalal 
queawilij ca. Wrey-on chawa che nqueatijoj queatijoj ca. 8 Wrey-
on chawa che nqueapaxbaj queapaxbaj ca. Wrey-on chawa che 
nqueato tzra je achnak je ncatzina chca queat-o ca, per ne njelal 
acux y njelal awanm. Wrey-on chawa che nqueawcaj kchalal tetja 
ca akij che ccaxic, mcatsakorin ta. Wrey-on chawa che nayukba 
quecux je nquetiona tebna ca, per catquicota che rbanic.

. . . . .
9 Twaj-o ewi per ne njelal ecux y njelal ewanm. Itzel tetzta 

rtzilal y kas tel ta ecux che rbanic utzil. 10 Ajni nuban jun wnak 
lok nqueruna rchalal cara tca neban ixix chka kas lok ten-a ewi 
chbil tak ewi y tebna respetar chbil tak ewi. 11 Tetja ekij che rbanic 
samaj jrey-on Dios chewa chneban, mtquixsakorin ta. Kas ta xtnoja 
pnewanm che rbanic jnak njoxa chewa rmal Kajaw Jesucristo chneban. 
12 Quixquicota che reybxic je njelal rtzujun Dios chka. Tak cola je 
achnak npeta chewij tecjea epaciencia che rcochic. Mtquixcos ta che 
rbanic oración. 13 Queet-o rtnamet Dios jcola je cnecesidad. Tak cola 
ncatzina psad chca tey-a ca quepsad. 14 Je nquebnowa lowlo chewa 
tcutuj tzra Dios chnuya utzil pquewá, mtecutuj ta tzra che nqueruya 
pjun lowlo. 15 Tak ecola nquequicota quixquicot ixix cuquin chka. Tak 
ecola nqueoka quixoka ixix cuquin chka. 16 Xjun ta neban ixconjelal, 
xjun ta nechob. Mtena ta ix nmak, kas tel ta ecux chquij e chtak 
sencillo che nqueewexbilaj, mtechob ta chcongan ewutkin. 17 Wcola 
jun wnak xtebnowa lowlo chewa chka bechnak wnak opech mteya ta 
recxel. Tectu utzil chquewech wnak, majon ta itzel xtquetzet jneban 
chquewech. 18 We nquixecwina, kas ta quiil nquixecjea cuquin 
conjelal wnak, mteban ta je achnak ixix je xnuyic choj chquecjol. 
19 Quilaj tak wchalal, tak cola jun xtebnowa lowlo chewa mteya ta 
recxel, per jneban tejcha pruka Dios che arja nebnowa castigar rxin. 

Ajni tzibtanak cana chpam rtzojbal Dios jcawrara nbij Kajaw Dios: —
Xnuyon anen yatanak chwa chquenya recxel chca wnak je nquebnowa 
rtzilal, cara nbij. 20 Rmal cara tak quenbij chewa, wcola jun eclel 
we nkakana rpam tey-a rway. Wnechkija ruchi tey-a ruya. Wcara 
neban tzra jara quixbal xtuna rmal y numaj t-onem ranm rmal 
jrebnon chewa. 21 Tak cola jun achnak lowlo nbana chewa wneya 
recxel jara xe nquixruchec rtzilal. Mejor jneban, tebna utzil chca je 
nquebnowa lowlo chewa y jara ixix nquixechcowa rxin rtzilal.

13  1 Tnimaj njelal ley jcola pruka katbaltzij. Cara quenbij 
chewa com nmajon jun katbaltzij nwankera che mquita Dios 

nwankersana rxin. Je katbal tak tzij jcola camic Dios chayon rxin. 
2 Rmal cara quenbij chewa, we mtawajo nanimaj ley jcola pruka 
katbaltzij jara mtawajo nanimaj je ch-on rmal Dios. Je wnak je 
mtcajo necnimaj ley jcola pruka katbaltzij arj-e nquetaj na pen 
rmal. 3 Nquetaj na pen com jkatbaltzij nqueruban castigar je e bnoy 
rtzilal, me j-e ta ra e bnoy utzil. We mtewajo nquixbana castigar 
rmal katbaltzij tebna ca utzil. Wutzil neban, jkatbaltzij jara wen 
nquixrutzet. 4 Wen nquixrutzet com jkatbaltzij arja jun ajsmajma rxin 
Dios, arja pala chewij che nquixruban cwent. Wxe mwen ta neban kas 
txibej ca ewi com je ktoy tzij co ruka chewij che nquixruban castigar, 
mchek te nbixa tzra ktoy tzij. Arja jun ajsmajma rxin Dios, arja csan 
chpam katbaltzij che nqueruban castigar wnak je nquebnowa rtzilal. 
5 Rmal cara quenbij chewa che ncatzina neknimaj ley jcola pruka je 
katbaltzij. Per ¿lxe rmal che mtkaja castigo chkij, lxe rmal cara che 
ncatzina che neknimaj? Mcara ta, per ne ncatzin wa che neknimaj 
katbaltzij com bien kutkin chcara nrajo Dios chka che nkaban. 6 Rmal 
cara chka tak nkatoj impuesto pkatbaltzij. Cara quenbij com e 
ktoy tak tzij arj-e rsamaj Dios nqueban che nqueban cwent tnamet. 
7 Jtjonem ocnak chkij pkatbaltzij tetjo pqueka jyatanak chca che 
nquecom chka. Txibej ewi chquewech ja yatal chewa chnexibej ewi 
chquewech. Queebna respetar jyatanak chca che nqueeban respetar. 
Conjelal wnak chka e abechnak opech jyatanak chca che neban cara 
chca tebna ca. 8 Majon abar tecje wa ecas, wcola tetjo. Per ja ojben 
riil jara ajni jun kacas je nmesquier ntojtaja y mtetenba ta rtojic, ne 
twaj-o wa ewi. We nqueewajo je wnak xruquin ra nebanbej cumplir 
njelal je nbij rley Dios chewa chneban. 9-10 We nqueewajo je wnak 
jara mesquier xtaban ta jun lowlo chca y rmal cara tak quenbij 
chewa, tak nqueewajo je wnak xruquin ra nabanbej cumplir njelal 

je nbij ley chawa chnaban. Cola jun rmandamiento Dios cawra nbij ra: 
—Ajni nawajo kaja awi ayon cara ca tebna chca jle chic wnak chka 
queawaj-o, cara nbij. Jara jun mandamiento wnanimaj, xruquin ra 
nabanbej cumplir jle chic mandamiento chka bechnak mandamiento, 
ajni tzra jle mandamiento je xtenbij chewa ra: —Mtcatoc ta ruquin 
jun ixak jme awexkayil ta, mtaban ta cmic, mtaban ta alak y mtayarij 
ta chka je achnak cxin wnak. 11 Ne ncatzin wa che neknimaj ajni 
nemjon rbixic chewa com ixix bien ewutkin je tiemp jokco wa jara 
tiemp chic che nokcastaja y nokcascata. Cara quenbij chewa com co 
chic tiemp kniman Toonel kxin y xe nkajin ta kij rxin tak xtpet chic 
jmul che nokruto per njunlic. 12 Ntajina nquisa tiemp rxin kejkumal je 
rcan rtzilal y xyamer nel ta kij. Rmal cara quenbij chewa, kay-a cana 
bnoj rtzilal. Je nkaban, ne tja wara jsak rxin Dios xtcana kxin ch-utz 
cara nokocwina nkachec rtzilal. 13 Kabna ca utzil com njawara yatal 
chka che nkaban ja okcan rmal sak rxin Dios. Me tkaban ta ajoj ajni 
nqueban wnak jxe nquekbara y nquerak quechi y nquequicota che 
rbanic rtzilal. Me tkaban ta ajoj ajni nqueban jle ach-i cuquin ixki 
jxe nquemajcuna, y co chna más nqueban jcongan quixbal rbanic. Me 
tkaban ta rkoj chiij rmal choj, me tkutlin ta kanm chquij wnak. 14 Je 
nkaban, nte rnaoj Kajaw Jesucristo xtekwekbej ta ki. Tak npeta itzel 
tak naoj chewa mtenimaj ta y mteya ta rgan.

. . . . .

14  1 Wcola jun kchalal xtekaja ewquin majon kas tcow 
yukbal rucux ruquin Jesucristo jara teclu ewquin. Per 

mtechojquij ta je achnak tzra jquemjana tecwera chpam. 2 Ajni 
chca jle kchalal arj-e nquechob che majon xjan ta nataj je achnak 
chka bechnak opech je ntija. Per mcara ta nquechob kchalal 
jmajon kas ta cow yukbal quecux ruquin Jesucristo com arj-e 
majon nquetaj ta tiij. 3 Watet wnataj tiij mtqueaxutuj ta kchalal 
xe rmal jmajon nquetaj ta tiij. Wmajon nataj ta tiij mtabij ta chca 
kchalal che xjan nqueban tak nquetaj tiij arj-e. Com Dios erclun 
rmal cara tak cara quenbij chewa. 4 ¿Nak ca atocnak wa atet tak 
naket tzij chquij wnak tak majon aka chca? Cola jun Cajaw y 
jara Jesucristo y chwech arja nequejcha wa cwent, arja ca xtbina 
chca w-utz quebnon o wmajon. Anen wutkin che cow xtquepea che 
rbanic utzil com Jesucristo necwina nuya chca chcara xtqueban. 
5 Ecola kchalal cawra necbij ra: —Jawra kij ja okco wa más chna 

nim rukij que chwech jle chic kij, cara necbij. Per ecola jle chic 
cawra necbij ra: —Mcara ta, njelal kij nim rukij che njelal, cara 
necbij. Per jara ewquin co wa chixjujnel, kas techbo na ejkal 
chixjujnel nak yatanak chewa chneban. 6 Je kchalal mchek ta cgan 
nquechob chcola je kij más nim rukij que chwech jle chic kij, per 
rmal jnecbij jara che necnatbej Kajaw Jesucristo. Y cara chca jle 
chic kchalal chka, mchek ta cgan nquechob che je kij nmak rukij 
che njelal, per rmal necbij che necnatbej Kajaw Jesucristo chka. Je 
kchalal chka tak nquetaj tiij arj-e necnataj Kajaw Jesucristo chka 
com necmeltioxij tzra Dios tak nquetaj. Chka je jle chic kchalal 
tak mtquetaj tiij arj-e necnataj Kajaw Jesucristo y necmeltioxij 
tzra Dios chka tak nqueban cara. 7 Cara ca rbanic wchalal com 
majon jun chka co ta ruka tzrij rcaslemal y xtuban kta je nrajo 
ranm ruyon kaja nexte cola ruka tzra recmic chka. 8 Wokcasla, 
jara che nekyabej rukij Kajaw Jesucristo. Wnokcoma jara chka che 
nekyabej rukij Kajaw Jesucristo. Cara ca rbanic, wokcasla o we 
nokcoma xerwara ne ok rxin wa Kajaw Jesucristo. 9 Xe rmal cara 
tak xcoma Cristo y tak xcastaja chquecjol cnomki. Arja xcoma y 
xcastaja ch-utz cara xoca Kajaw che konjelal ajoj ja ok wnak, ajni 
chka ajoj jokcasla y ajni chca ja e cnomki chka. 10 ¿Nak tzra cara 
tak jle chewa xe nquecsaj qui com e ajni e ktoy tak tzij chquij jle 
kchalal? ¿Y nak tzra chka tak jle chic chewa xe nquecxutuj jle chic 
kchalal? Mrubey ta neban com nekope na chwech rkatbaltzij Cristo 
chnekajcha cwent per nche konjelal. 11 Ajni tzibtanak cana chpam 
rtzojbal Dios jcawra nbij ja Dios jKajaw: —Anen en caslic Dios y ne 
ktzij wa je xtenbij chewa ra, nerla na jun kij tak npors nquexque 
na wnak chenwech per ne che conjelal, cawra xtecbij chwa ra: —
Atet at Dios, cara necbij na chwa, cara xbij Dios. Cara tzibtanak 
cana. 12 Cara ca rbanic, nekajcha na cwent chwech Dios che kjujnel.

. . . . .
13 Rmal cara quenbij chewa, me tkacsaj xta ki kayon che nok-

oca ok ktoy tak tzij chquij kchalal. Mejor je nkaban, bien kabna 
cwent, me tkaban ta je achnak ja xe noca ajni jun tramp chwech jun 
kchalal y nkaja ja kchalal chpam il mac kmal. 14 Anen bien wutkin 
che majon xjan ta nkataj chka bechnak je achnak, y bien wutkin 
che xjunam nkachob ruquin Kajaw Jesús tzrij jawrara. Per wcola 
jun acha nuchob chcola je achnak xjan nataj y wxutaj jara il mac 

xuban. 15 Per wnataj jun achnak chwech jun kchalal y awutkin che 
ntzila kchalal, jara bien kalaj chmajon nawajo ta kchalal. Mexte 
xe rmal jnataj tak nyojtaja jun kchalal awmal, utz tcara che mquita 
xcoma Cristo precwent. 16 Mexte majon xtewajo ta ewi y xe rmal ta 
ra tak itzel xtquetzijona wnak tzrij utzlaj tzij jrecmon ta Jesucristo 
chewa. 17 Cara quenbij chewa com tak nokocjea chpam rgobierno 
Dios mja ta ra nrajo che noktzijona tzrij nak nkati y nak majon 
nkataj ta, jara mcara ta. Per tak nokocjea chpam rgobierno Dios 
cawra rbanic ra, Dios nbij chka che rbeyal rxin ja kcan, y quiil co 
chic kanm chwech, chka nkana quicotemal rxin Dios xe rmal je 
xjun kabnon ruquin Espíritu Santo. 18 Cara nrajo Cristo chka che 
nkaban, y we neknimaj jara nel ta rucux Dios chkij y je wnak utz 
nokquetzet chka. 19 Rmal cara quenbij chewa, bien kachbo rij 
rwech nak nkaban ch-utz cara quiil necjea kanm chbil tak ki y 
bien kachbo rij rwech nak nektobej chbil tak ki, ch-utz cara che 
nquiya más yukbal kacux ruquin Jesucristo. 20 Mexte xe rmal jnataj 
tak xtyojtaja rsamaj Dios. Ne ktzij wa majon xjan ta nataj chka 
bechnak opech nkataj. Per wnataj jun achnak chwech jun kchalal 
y awutkin che ntzila kchalal jara mrubey ta naban. 21 Mejor je 
nkaban, me tkataj ta tiij chwech jun kchalal we xe nyojtaja kchalal 
rmal. Chka me tkataj ta vino chwech y me tkataj ta je achnak 
chwech je wxe ntzilora rcaslemal kchalal rmal. 22 Atet we awutkin 
che majon xjan ta ntija chka bechnak je achnak, mejor tecje kaja 
pnawanm que chwech naya kaja akij atet com Dios rutkin nak cola 
pnawanm. Ajnila quicotemal chka tak kutkin che majon xjan ta je 
nkaban y tak majon ntion ta kanm rmal. 23 Per tak majon awutkin 
ta w-utz chwech Dios o wmajon tak nataj jun achnak y wxataj, jara 
m-utz ta xaban. M-utz ta com xe c-e pnacux chwech Dios xataj wa. 
Y cara tzra njelal achnak jnaban chka bechnak opech, per wxe c-e 
pnacux chwech Dios tak naban jara x-il mac.

. . . . .

15  1 Per ajoj jcow chic yukbal kacux ruquin Jesucristo yatanak 
chka che necjea kpaciencia cuquin kchalal jme e cow 

ta, ruquin ta kpaciencia quekat-o tzrij jquemjana tchobtaja cmal. 
Majon yatanak ta chka che nkaban je achnak je nkajo kaja kayon 
che nkaban. 2 Per je nkaban, quekay-a pe cwent je kchalal, kabna 
je achnak jcola utzil recmon ta chca ch-utz cara necwira más 

yukbal quecux ruquin Jesucristo. 3 Cara ta nkaban com Cristo 
majon xuban ta je nrajo ranm ruyon kaja, arja xuban je nrajo ranm 
Ttixel, ajni tzibtanak cana chpam rtzojbal Dios jcawra nbij Cristo 
tzra Ttixel: —Je pkan tak tzij jxecbij chawa atet chwij anen xkaj 
wa, cara xbij Cristo. Cara tzibtanak cana. 4 Nak tzibtanak cana 
chpam rtzojbal Dios ojer jara mchek ta tzibtanak cana, je rcatzil 
jara che nokerpaxba. Ja tzibtanak cana ojer jara nuya kpaciencia 
che rcochic je achnak je nkawil chpam kcaslemal y nyukba más 
kacux chka. Jara recmon ta chka ch-utz cara che nokquicota che 
reybxic jtzujun chka rmal Dios. 5 Ruquin ja Dios npe wa kpaciencia, 
ja nyukbana kacux. Dios tca xtyowa chewa che xjun ta xteban com 
ajni nrajo Cristo Jesús chewa chneban. 6 Cara ta neban ch-utz cara 
che xjun neban che ryaic rukij Dios Ttixel je rxin Kajaw Jesucristo.

. . . . .
7 Xe rmal cara tak quenbij chewa, teclu je ewi. Ajni xuban 

Cristo chka xokrucul konjelal cara ta neban ixix chka teclu ewi 
ch-utz cara che xtyataj na más rukij Dios ewmal. 8 Cawra rbanic 
ra jnemjon rbixic chewa, xpeta Jesucristo wawe chwech ruchlew, 
xerebna rsamaj Dios chquecjol tnamet Israel. Cara xuban ch-utz cara 
che nkatzet che Dios arja nuban wa cumplir je ntzujuj. Xerebna 
jsamaj ch-utz cara jara xbanbej cumplir je rtzujun cana Dios ojer 
chca Abraham, Isaac ruquin Jacob. 9 Jun chic, xerebna kaja samaj 
ch-utz cara nqueya rukij Dios je wnak jme aj Israel ta, com Dios 
xpoknaj quewech rmal cara tak nqueya rukij. Ajni tzibtanak cana 
chpam rtzojbal Dios jcawra nbij ra: —Rmal cara tak xtenya na akij 
chquecjol je wnak jme aj Israel ta y xtenbixaj na abi chquecjol chka, 
cara xbixa tzra ja Dios. 10 Chka jun chic cawra tzibtanak cana: —Ixix 
jme ix aj Israel ta quixquicota cuquin rtnamet Dios, cara nbij. 11 Jun 
chic cawra nbij ra: —Tey-a rukij Kajaw Dios ixconjelal jme ix aj Israel 
ta, quey-a rukij conjelal je wnak, cara nbij. 12 Jun chic jtzibtanak 
cana rmal profeta Isaías ojer tzrij Cristo jcawra nbij ra: —Cola jun 
Toonel nalex na, arja riy rumam Isaí. Arja xtoc na rey pquewá wnak 
jme aj Israel ta y arj-e kas xquequicota che reybxic njelal je rtzujun 
cana Dios chca. Cara tzibtanak cana. 13 Ja Dios nyowa chka che 
nokquicota che reybxic njelal je rtzujun chka. Ja tca xtyowa chewa 
che nnoja njelal quicotemal ptak ewanm y quiil xtecjea ewanm 
chwech ja, y xtuya ta chewa che xjun neban, jara nuya chka tak 

ykula kacux ruquin Jesucristo. Cara ta neban ch-utz cara che 
nesmaja rpoder Espíritu Santo ptak ewanm y rmal tcara kas xtpulina 
quicotemal rxin Dios ptak ewanm che reybxic njelal je rtzujun cana 
Dios chka. 14 Je chwa anen kchalal bien wutkin che nojnak utzil ptak 
ewanm y wutkin chka che bien chobtanak ewmal jtijonem rxin 
Jesucristo y nquixecwina nepaxbaj je ewi. 15 Per cola jle cowlaj 
tzij xentzibaj chpam jawra carta mesque ewutkin chic, per majon 
xenxibej ta wi xentzibaj com majon quenwajo ta che nemestaj. 
Com anen cola jun privilegio ncochin tzra Dios jcola chnukul camic 
rmal cara tak xentzibaj. 16 Ja Dios rey-on chwa che nemjon rbanic 
rsamaj Jesucristo chquecjol je wnak jme aj Israel ta, rey-on chwa 
chquenchob chquewech ja utzlaj tzij rxin Dios. Jara samaj rey-on Dios 
chwa ch-utz cara quenujach jme aj Israel ta pruka che nqueoca e 
jun sacrificio jquentzujuj chwech Dios, per jun sacrificio jwen ntzeta 
rmal Dios, jun sacrificio jyonan rmal Espíritu Santo. 17 Rmal cara tak 
congan quenquicota rmal rsamaj Dios jnebnon, per jara quenmeltioxij 
tzra Jesucristo. 18 Com jsamaj jnemjon rbixic chewa, Cristo xesmaja 
pwanm che rbanic y majon chic jun samaj quennataj. Cara xuban 
Cristo, ja xcana wxin che rbanic samaj chquecjol jme aj Israel ta ch-
utz cara arj-e neykea quecux ruquin. Cristo xcana wxin tzrij njelal 
jxenbij chca y tzrij njelal jxenban chquecjol chka. 19 Cristo xuya chwa 
che xenban nmak tak milagro y xuya chwa chka chcongan xesmaja 
rpoder Espíritu Santo chpam jsamaj xenban. Cara ca rbanic jsamaj 
jnebnon, njelal nat nkaj xenbij wa utzlaj tzij rxin Jesucristo, xenmaj 
ela rbixic pJerusalén y xnekaja chpam ruchlew Ilírico. 20 Per congan 
netjon nukij che rbixic utzlaj tzij ptak lwar jabar quemjana tekaj wa 
rbixic Cristo, com mjara ta quencanoj che cnesmaja chpam jun lwar 
jabar tcon chwa rsamaj Jesucristo rmal chic jun ajsmajma. 21 Per 
xenban cumplir ajni tzibtanak cana chpam rtzojbal Dios jcawra nbij 
ra: —Je wnak jquemjana tekaja rbixic Cristo cuquin nerla na jun kij 
tak xtcutkij rwech. Je wnak jquemjana teccaxaj nak rbanic nerla na 
jun kij tak xtchobtaja cmal nak rbanic. Cara tzibtanak cana.

. . . . .
22 Rmal ca nsamaj majon encwennak ta enbnak ewquin mesque 

quiylaj mul nechbon chquenba ewquin. 23 Per camic majon chic 
samaj quenban chpam je lwar jabar xensmaj wa, y xuban quiylaj 
juna tak congan quenwajo quenba ewquin. 24 Rmal cara tak 

ROMANOS 15

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



413

xenchob chquenba ewquin. Com cola jun neviaj cnebna España, 
nechbon chquenkaxa ewquin chpam jawra viaje. Tak xtquenekaja 
ewquin ajnila xtquenquicota tak xtnecjea checjol mesque xjurat. 
Tak xtquenel chic checjol cnetoel chic jtzit tzra neviaje. 25 Per 
quenba na pJerusalén nabey mul com cola jun ayuda jchon chwa 
che cney-a chca rtnamet Dios jecola tzra. 26 Com je kchalal 
jecola chpam c-e departamento Macedonia ruquin Acaya arj-e 
njelal quecux y njelal canm xquemol jun ayuda, y camic nquetak 
ela cuquin mibi jecola chpam retnamet Dios jcola pJerusalén. 
27 Arj-e me aj Israel ta per kas qui quecux xqueya ja ayuda chca 
aj Israel, per nyatanak wa chca che nqueya com cola ajni jun 
quecas cuquin. Cola quecas com arj-e tak xquewil totanem rxin 
Dios, cmal aj Israel tak xquewil. Rmal cara tak yatanak chca che 
nquequeto aj Israel tzra jun ayuda. 28 Tak xtecchoja nmal, tak 
xtjachtaj cana ayuda nmal cjara xtnebna chic neviaje España y 
quenkaxa ewquin chpam jawra viaje. 29 Tak xtquenekaja ewquin, 
anen wutkin che nnoj na quicotemal ptak kanm rmal utzlaj tzij 
rxin Cristo. 30 Jcamic wchalal, com ixix newajo Kajaw Jesucristo 
y com cola ojben riil rxin Dios ptak ewanm je y-on chewa rmal 
Espíritu Santo rmal cara tak congan quenwajo quenbij chewa, 
cnet-o, tucsaj echuka che rbanic oración pnecwent. 31 Tcutuj tzra 
Dios che arja quenruto pqueka je wnak ja metcajo necnimaj 
Jesucristo jecola chpam departamento Judea. Jun chic, com 
cnejcha na ayuda chca je rtnamet Dios jecola pJerusalén tcutuj 
tzra Dios che arj-e nquecom ayuda chwa. 32 Cara ta neban ch-utz 
cara kas quiil tak xquenekaja ewquin wcara nrajo ranm Dios, 
kas xtexquea kanm ewquin. 33 Dios ta xtecjea ewquin ixconjelal, 
arja nyowa che quiil necjea ewanm chwech. Amén.

. . . . .

16  1 Camic cola jun kchalal ixak quentak ela ewquin, Febe 
rubi, arja jun ajsmajma chpam iglesia jcola chpam tnamet 

Cencrea. 2 Tak xtekaja ewquin kas quenwajo quenbij chewa che necul 
prubi Kajaw Jesucristo com njawara yatal chka che nkaban ja ok 
tnamet rxin Dios. Kas quenwajo chewa che neto kchalal Febe tzra 
jnak ncatzina tzra com arja e quiy kchalal eret-on y chka enret-
on anen. 3 Tey-a rutzil rwech Aquila ruquin Priscila, arj-e e wexbil 
chpam rsamaj Cristo Jesús. 4 Xqueban jmul xe jtzit xcajo che xecoma 

rmal ntoic. Anen ajnila quenmeltioxij chca, per mnuyon ta anen 
quenmeltioxij chca per nche conjelal kchalal jme aj Israel ta jecola 
ptak iglesia arj-e chka necmeltioxij chca. 5 Chka tey-a rutzil quewech 
iglesia jquemlon qui pcuchoch. Tey-a rutzil rwech quilaj kchalal 
Epeneto, arja kas xeykea rucux nabey mul ruquin Jesucristo que 
chquewech ja jle chic kchalal jecola chpam departamento Acaya. 
6 Tey-a rutzil rwech María, arja congan jun samaj rebnon checjol. 
7 Tey-a rutzil rwech Andrónico rexbil Junias, arj-e e nwinak y xkaban 
jmul junam xokocjea pcars cuquin. Kas lok nquenaa Andrónico 
ruquin Junias chquecjol apóstol, y chka arj-e xeykea quecux nabey 
mul ruquin Cristo jchenwech anen. 8 Tey-a rutzil rwech Amplias, arja 
quilaj kchalal com arja chka xjun rebnon ruquin Kajaw Jesucristo. 
9 Tey-a rutzil rwech Urbano com junam xokosmaja ruquin precwent 
Cristo. Tey-a rutzil rwech quilaj kchalal Estacas chka. 10 Tey-a rutzil 
rwech Apeles, arja nkalaj wa che xjun rebnon ruquin Cristo. Tey-a 
rutzil quewech chka jecola pruchoch Aristóbulo. 11 Tey-a rutzil rwech 
Herodión je nwinak. Y tey-a rutzil quewech chka jecola pruchoch 
Narciso je xjun quebnon ruquin Kajaw Jesucristo. 12 Tey-a rutzil 
quewech Trifena rexbil Trifosa, arj-e e ajsmajma rxin Kajaw Jesús. 
Tey-a rutzil rwech chka ja quilaj kchalal Pérsida, arja congan jun 
samaj rebnon precwent Kajaw Jesús. 13 Tey-a rutzil rwech Rufo, arja 
jun ajsmajma ch-on rmal Kajaw Jesucristo, y tey-a rutzil rwech rute 
chka com arja xuban chwa en ajni en quilaj ral. 14 Chka jle chic tey-
a rutzil quewech, Asíncrito, Flegonte, Hermas, Patrobas, Hermes, y 
conjelal kchalal jecola cuquin. 15 Chka jle chic, Filólogo rexbil Julia, 
Nereo ruquin rana, chka Olimpas, y conjelal retnamet Dios jecola 
cuquin. 16 Tak nemol ewi tey-a rutzil ewech chbil tak ewi per ruquin 
ta ojben riil rxin Dios. Je jle chic kchalal je nquemol qui prubi 
Cristo, arj-e nquetak ela rutzil ewech. 17 Camic wchalal, congan 
quenwajo quenbij chewa, tebna cwent ewi chquewech je e tcoy tak 
división y ruquin je choj, jle wnak je nqueya jun tijonem jmajon 
nucom ta ri ruquin tijonem je xcuta chewech ixix, mqueewexbilaj 
ta. 18 J-era wnak mja ta Kajaw Jesucristo cniman per xachnak nrajo 
canm j-e xjara nqueban kaja queyon. Congan wen tak tzij necbij, 
kas mes nquetzijona per xjara nquecbanbej engañar kchalal je e 
chtak sencillo. 19 Per ixix wchalal, bien ojtkin chic nat nkaj chcongan 
nquixnimana y congan quenquicota chewij rmal, xerwara quenwajo 
chewa che bien techbo nak rbanic je bnoj utzil y xtecje ta cnat 

chewech je bnoj rtzilal. 20 Je Dios je nyowa che quiil necjea awanm 
chwech, arja nkasaj na chanim rchuka Satanás y nba ja Satanás 
xe ewkan. Jcamic xtecje ta ewquin utzil jnekcochij tzra Kajaw 
Jesucristo. Amén. 21 Timoteo jwexbil chpam samaj rxin Jesucristo 
arja nutak ela rutzil ewech y cara nqueban chka Lucio, Jasón ruquin 
Sosípater, arj-e e nwinak. 22 Tercio arja remjon rtzibxic jawra carta 
y arja chka nutak ela rutzil ewech prubi Kajaw Jesucristo. 23 Gayo 
nutak ela rutzil ewech, arja rey-on nepsad y pruchoch arja nquemol 
wa qui iglesia conjelal. Ja Erasto tesorero rxin tnamet arja nutak ela 
rutzil ewech y cara nuban kchalal Cuarto chka. 24 Xtecje ta ewquin 
ixconjelal utzil jnekcochij tzra Kajaw Jesucristo. Amén.

. . . . .
25 Jcamic kas quenwajo anen che xtya ta rukij Dios per njunlic. 

Ja Dios arja bien necwina necwersaj ecux ch-utz cara cow 
nquixpea che rnimaxic Jesucristo. Cara nbij utzlaj tzij jnemjon 
rbixic chewa, jle tzij jnucut chkawech nak rbanic Jesucristo. 
Jawra utzlaj tzij nwewtanak twa ajru tiemp wankersan ta rwech 
ruchlew, per camic kalsan chic chkawech. 26 Ja Dios rkalsan chic 
chkawech camic utzlaj tzij y chka cola jea ctziban cana ojer tak 
profeta rxin Dios jnoca camic che rkalxic utzlaj tzij chquewech 
wnak, per ne chquewech conjelal wnak chka bechnak opech 
tnamet eco wa. Jcaslic Dios je Rjawal njelal je tiemp, arja rey-on 
jun orden che nkalsaxa utzlaj tzij chquewech conjelal wnak ch-utz 
cara arj-e neykea quecux ruquin Jesucristo y necnimaj. 27 Rmal 
ca Jesucristo tak quenbij chewa, kay-a rukij Dios je nxer oca jun 
Dios, jun Dios je nmajon jun nkow ta rnaoj. Nte xtya wa rukij 
camic y rxin junlic chpam je tiemp jpenak. Amén. 

. . . . .

1  1 Anen en Pablo en apóstol rxin Jesucristo, jawra samaj Dios yoyona 
chwa. Anen ruquin wexbil je kchalal Sóstenes nektzibaj jawra 

carta. 2 Nkatak ela ewquin wchalal je ix iglesia jixcola chpam tnamet 
Corinto. Ja Dios xixrsiquij chneban rsamaj y xixryonaj che ixocnak 
rtnamet xe rmal xjun ebnon ruquin Jesucristo. Xixrsiquij y xixryonaj 
che xixoca ix rtnamet, per me eyon ta ixix rebnon cara chewa, cara 
rebnon chka chca conjelal wnak jnecnataj rubi Kjawal Jesucristo chka 
bechnak opech tnamet ecol wa. Ja Jesucristo Cajaw j-e y Kajaw ajoj 
chka. 3 Ja utzil je nsipaj Dios chka ruquin jun anm jkas quiil necjea 
chwech, jara ta xtecochij más tzra Kadta Dios y tzra Kajaw Jesucristo.

. . . . .
4 Anen quenmeltioxij tzra Kadta Dios rmal ja utzil jecochin tzra, jawra 

utzil yatanak chewa xe rmal xjun ebnon ruquin Cristo Jesús. 5 Ajni tzra 
rtzojbal Dios ajnila yatanak chewa chneya rbixic y ajnila chobtanak 
ewmal, jawrara jun nimlaj mibil yatanak chewa, yatanak chewa per xe 
rmal xjun ebnon ruquin Jesucristo. 6 Ja Dios smajnak ptak ecaslemal, 
jara xyabej yukbal ecux che xenimaj che ktzitzij wa njelal jnekbij 
chewa tzrij nak rbanic Cristo. 7 Cara ebnon, co chic njelal sip ewquin 
jecochin tzra Espíritu Santo, y kas nquixquicota tzra reybxic Kjawal 
Jesucristo tak xtpet chic jmul. 8 Ja Dios majon nquixruya cta per 
arja necjea ewquin ch-utz cara cow nquixpea. Cara nuban chewa 
ch-utz cara majon nak nquixchapbexa tak xtemloj pchic jmul Kjawal 
Jesucristo. 9 Ja Dios nuban cumplir njelal je rtzujun chewa, ja xsiquina 
ewxin y xbij chewa che xjun neban ruquin Kjawal Jesucristo je Rlecwal.

. . . . .
10 Per camic wchalal anen quenwajo quenbij chewa, xjun 

ta neban chixconjelal. Prubi Kjawal Jesucristo quenbij chewa 
chixconjelal, xjun ta neban, mteban ta c-e oxi grupo. Kas 
quenwajo chewa xjun ta nechob, xjun ta naoj necsaj. 11 Cara 
quenbij chewa wchalal com anen xerkaja rbixic wquin xchoj 
neban chbil tak ewi. Jecola pruchoch kchalal Cloé j-era xerbina 
chwa. 12 Xecbij chwa xechron je ewi, jun nbij: —Anen en rxin 
Pablo, jun chic nbij: —Anen en rxin Apolos, y npe chic jun nbij: —
Anen en rxin Cefas, y jun chic nbij: —Anen en rxin Cristo. 13 Cara 
ca rbixic xerkaja wquin per ¿oxi cji ca rebnon Cristo nechob 
ixix? ¿Anen ca xenripa chwech cruz pnecwent nechob ixix? ¿Le 
pnubi anen ixebnon wa bautizar nechob ixix? Mcara ta wchalal. 
14 Meltiox tzra Dios ma anen ta xenbnowa bautizar ewxin, xe c-e 
oca chewa xenuban bautizar, jun kchalal Crispo y jun chic kchalal 
Gayo. 15 Meltiox tzra Dios jmajon xixnuban ta bautizar com anen 
majon ngan xtbix ta chwa che pnubi anen xixban wa bautizar. 
16 Chka xenuban bautizar jecola pruchoch kchalal Estéfanas, 
xerwara mesquier nerkaja pe nwá weco chna nicaj chewa 
xenuban bautizar. 17 Meltiox tzra Dios chJesucristo xenrutak ela 
cuquin wnak per me rmal ta che quenuban bautizar, xenrutak ela 
cuquin ch-utz cara cney-a rbixic chca ja utzlaj tzij rxin Jesucristo 
jnucut chkawech nak rbanic totanem je rxin Dios. Chka tak 
quenya rbixic majon quencsaj ta nmak tak tzij, per wexte nmak 
tak tzij quencsaj che rbixic jara majon nchobtaj ta cmal wnak 
jnemjon rbixic chca. Mesquier nchobtaja ra cmal che recmic Cristo 
chwech cruz cola nimlaj poder recmon ta chka ajoj ja ok wnak.

. . . . .
18 Ecol ca nicaj wnak mesque bien nkachob chquewech nak rbanic 

recmic Cristo chwech cruz per j-e xe ptzanem nquecsaj wa. J-era wnak 
ccan jun bey xe chpam nimlaj lowlo nqueekaj wa, per chka ajoj je 
kcan utzlaj bey jnokrucom ela chpam totanem rxin Dios chobtanak 
kmal jrecmic Cristo chwech cruz recmon ta nimlaj rpoder Dios che 
ktoic. 19 Ajni tzibtanak cana chpam rtzojbal Dios jcawra nbij: —Je wnak 
jcongan je cnaoj, anen quensach na jara nmak tak cnaoj jnecyabej 
quekij, y chka quenyoj na cnaoj jcongan jkala quewá, cara tzibtanak 

cana. 20 Camic ¿abar ca eco wa je wnak jcongan je achnak cutkin? 
¿Abar ca eco wa je maestro jcongan kanak pquewá rley Dios? ¿Abar ca 
eco wa je wnak je nquechojquina je cnaoj wnak chpam jawra tiemp 
rxin rwech ruchlew? J-era e majon chwech Dios, y jrebnon ja Dios 
xe ptzanem xucsaj wa nmak tak cnaoj wnak je rxin rwech ruchlew. 
21 Cara xuban Dios, xucsaj rnaoj y xchumsaj ta che mesquier ncatecwina 
xtawutkij ta nak rbanic Dios tzan anaoj katet. Rmal cara xuya chka 
ajoj che nkaya rbixic Jesucristo chca wnak, y tak nkaya rbixic Jesucristo 
jara nucsaj Dios che ctoic wnak jneykea quecux ruquin, per je wnak 
jmajon neyke ta quecux ruquin j-era xe ptzanem nquecsaj wa. 22 J-e 
aj Israel tak naya rbixic Jesucristo chca, arj-e neccutuj jun milagro 
chawa chnacutbej chquewech we ktzitzij jnachol chca. Chka aj Grecia 
xe tzrij nmak tak cnaoj wnak rxin rwech ruchlew nqueya wa quexquin. 
23 Per ajoj nkaya rbixic Cristo, per jun Cristo je xcomsasa chwech cruz. 
Per tak nekbij chca wnak che xcomsasa chwech cruz ja Cristo xitzel 
nquena aj Israel y je wnak jme aj Israel ta xe ptzanem nquecsaj wa. 
24 Per chka ajoj je okch-on rmal Dios, we ok aj Israel o wme ok aj Israel 
ta, per chobtanak kmal che Cristo xcomsasa chwech cruz y ruquin ja 
nkawil wa rpoder Dios, y chka ruquin ja nkawil wa rnaoj Dios. 25 Cara 
quenbij chewa, com tak nkaya rbixic Cristo che xcomsasa chwech cruz, 
mesque xe ptzanem necsas wa cmal je wnak, per jrecmic Cristo chwech 
cruz jara nucsaj Dios che nkortobej chpam kil kamac. Per je cnaoj wnak 
jara majon nkoruto ta chpam kil kamac. Per jrecmic Cristo chwech 
cruz, mesque nbixa tzra majon poder recmon ta, per next jun wnak 
xtkow ta rpoder. 26 Cara quenbij chewa wchalal, per kas terkaja pnewá 
ixix che xewil totanem rxin Dios mesque ix chtak sencillo. Xme ajru 
ta chewa kas e preparado nquetzeta cmal wnak, y me ajru ta chewa 
chka je nmak quekij, y chka xme ajru ta chewa clecwal e nmak tak 
wnak. 27 Per cawra xuban Dios, je wnak je nbixa chca e necnak tak wnak 
wawe chwech ruchlew j-era xerucha che xeoca rtnamet. Cara xuban 
che xyabej quequix je wnak jcongan je achnak cutkin. Ja Dios xerucha 
jmajon nmak ta je quekij wawe chwech ruchlew che xyabej quequix 
jcongan nmak quekij. 28 Ja Dios xerucha je wnak ja me e clecwal ta e 
nmak tak wnak, xerucha je wnak jmajon quekij chquewech je e nmak 
tak wnak, bnon chca com ajni e majon chwech ruchlew. Cara xuban 
Dios che xerkasbej wnak jcongan nmak quekij y xuban chca com ajni e 
majon. 29 Cara xuban chca ch-utz cara majon jun wnak xtuya kta rukij 
ruyon chwech Dios. 30 Dios ca yoyona njelal chewa. Ja ca yoyona chewa 

che xjun ebnon ruquin Jesucristo. Ja takyon ta rxin Cristo che ktoic y xe 
rmal Cristo tak yatanak chka rnaoj Dios, y xe rmal Cristo chka tak Dios 
nbij chka che rbeyal rxin ja kcan, y xe rmal Cristo chka tak okyonan 
chic che ok rxin chic Dios, y xe rmal Cristo chka ja ok majon chic pruka 
il mac y noktotaja rxin junlic. 31 Com Dios yoyona chka njelal rmal cara 
tak quenbij chewa, next jun xtuya kta rukij ruyon, mejor rukij Kjawal 
Dios tey-a com cara tzibtanak cana chpam rtzojbal Dios.

. . . . .

2  1 Anen wchalal, tak xnekaja ewquin xenya rbixic chewa 
utzlaj tzij rxin je Dios jnucut chkawech nak rbanic Jesucristo, 

per majon nmak tak tzij xencsaj ta che rbixic, y chka majon 
nmak tak naoj cxin wnak xencsaj ta. 2 Tak anen quemjana quenba 
ewquin bien xenchob ela pwanm, tak xtnekaja ewquin xruyon 
Jesucristo quenya rbixic chewa, per jun Cristo je xcomsasa chwech 
cruz. 3 Tak xencjea checjol xerkaja pe nwá chanen xen way xen 
ya, congan xenxibej wi com samaj congan al xenna. 4 Terkaja 
pnewá ntzojbal tak xenya rbixic rtzojbal Dios chewa. Majon 
xenbij ta jle nmak tak tzij chewa che xixnbochbej. Majon xencsaj 
ta nmak tak naoj cxin wnak. Per tak xentzijona ewquin xetzu ca 
congan xesmaja Espíritu Santo, congan xesmaja rpoder Dios, y tzra 
xetzet wa che ktzitzij wa jxenbij chewa. 5 Cara nrajo Dios ch-utz 
cara cow necjea yukbal ecux ruquin Jesucristo, per me rmal ta 
nmak tak naoj cxin wnak tak cow nquea yukbal ecux, jawrara 
cow nquea xe rmal rpoder Dios jxetzet.

. . . . .
6 Cola nmak tak naoj nkachob chquewech kchalal per cuquin j-era 

kchalal jcongan tquil chic yukbal quecux ruquin Jesucristo, per jawra 
nmak tak naoj me rxin ta jawra tiemp je rxin rwech ruchlew, me cxin 
ta e nmak tak katbaltzij je nquebnowa mandar chpam jawra tiemp rxin 
rwech ruchlew, jle wnak je nquekasas na rmal Dios. 7 Per je nmak tak 
naoj je nkachob chquewech kchalal jara rnaoj Dios, jle naoj jmajon 
kalsan ta nabey y wiwan chquewech wnak. Jawra nmak tak naoj 
co chic ruquin Dios tak quemjana twankersasa je tiemp rxin rwech 
ruchlew, y ja Dios rchumin pchic tzra che nekcaj utzlaj caslemal je 
rxin junlic. 8 Per jawra nmak tak rnaoj Dios mesquier nchobtaja cmal 
je nquebnowa mandar chpam jawra tiemp rxin rwech ruchlew, next 

jun chca xchobtaj ta rmal. Per wexte xchobtaja cmal mquita xquerip 
chwech cruz Kjawal Jesucristo, y je rcaslemal Jesucristo ne rxin wa 
Dios rcan. 9 Per je xqueban, ncara ajni tzibtanak cana chpam rtzojbal 
Dios jcawra nbij: —Dios cola rchumin chnuya chca wnak je nquejona 
rxin, jara next jun wnak tzetyon ta ruquin rkarwech, next jun rcaxan 
ta ruquin rexquin, y next jun rechbon kta pranm. 10 Per Dios rkalsan 
chic chkawech ajoj, xkalsaj tak xutak ta Espíritu kuquin y ja Espíritu 
xechbowa chkawech. Cara quenbij chewa com ja Espíritu majon jun 
achnak mquita nekaja pe rwá, rutkin renjelal jnuchob Dios jwiwan 
chquewech wnak. 11 Next jun chic ojtakyona jnak nuchob Dios, xruyon 
Espíritu rxin Dios ojtakyona. Cara ajni chka ajoj ok wnak, next jun 
wnak xtutkin ta nak nkachob kaja pkanm, y xkayon ajoj kutkin kaja. 
12 Perc ajoj mjara ta espíritu kaclun je rxin rwech ruchlew, per jkaclun 
jara Espíritu rxin Dios. Jara Espíritu je xtak ta kuquin rmal Dios ch-utz 
cara nrechbo chkawech nak rbanic njelal achnak je kcochin tzra Dios 
je rchumin ta ojer chnuya chka. 13 Nak nuchob jara Espíritu chkawech 
ajoj jara nkachob chic ajoj chquewech jle chic, xerwara jtzij nkacsaj 
che rchobic chquewech mjara ta jle nmak tak tzij je ctun chkawech 
cmal wnak, per jtzij je nkacsaj jara ctun chkawech rmal Espíritu. Cara 
ca nkaban tzra jtijonem je nyaa chka rmal Espíritu y jara nkachob 
chic ajoj chquewech jle chic wnak, per jle wnak je nqueya cas tzra 
Espíritu che nquercaj. 14 Per je wnak jmajon nqueya ta cas tzra Espíritu 
rxin Dios chnuban mandar ptak canm j-era necchojquij nak ncuta 
chquewech rmal Espíritu. Necchojquij com xe ptzanem quecsan wa y 
mesquier nchobtaja cmal nak rbanic com jawra majon nchobtaj ta 
wmajon Espíritu rxin Dios awquin je ncana awxin che rchobic. 15 Per 
tak nkaya cas tzra Espíritu rxin Dios chja nebnowa mandar pkanm jara 
nchobtaja kmal njelal jnucut chkawech, per je wnak jmajon nqueya ta 
cas tzra nmajon xtquecwin ta xtquechob ajni knaoj ajoj. 16 Cara rbanic 
ajni tzibtanak cana chpam rtzojbal Dios jcawra nbij: —Next jun wnak 
xtrutkij ta rnaoj Dios ruyon kaja, next jun wnak xtecwin ta xtuya jun 
paxbanem tzra Dios. Cara tzibtanak cana. Per ajoj kcan rnaoj Cristo 
rmal cara mesquier nchobtaja cmal wnak ajni knaoj ajoj.

. . . . .

3  1 Anen wchalal, mxencwen ta xenya chewa jun tijonem ajni 
nyaa chca wnak jquey-on cas tzra Espíritu rxin Dios pcanm. 

Per jtijonem xenya chewa ncara ajni nyaa chca wnak je nqueban 

achnak nrajo kaja canm che nqueban kaja, cara xenya chewa 
ajni nyaa chca wnak jmajon cow ta yukbal quecux ruquin Cristo. 
2 Jtijonem xenya chewa nsencillo, xajni nqueban chtak chucha 
xtzum nyaa chca, mway ta. Majon xenya ta tijonem chewa jcongan 
nuya echuka xe rmal majon nchobtaj ta ewmal, y majon nara 
chobtanak ta ewmal camic ra. 3 Majon chobtanak ta ewmal com 
xjara neban achnak nrajo kaja ewanm eyon. Com ixix xe nkutlina 
ewanm chbil tak ewi, xchoj kas congan neban, xe chron je ewi. 
¿Le mjara tca nectuwa nechob ixix jemjon rij xjara je nrajo kaja 
ewanm ixix, mjara tca nectuwa che ix junam cuquin wnak jmajon 
Espíritu rxin Dios pcanm? 4 Com ecola nicaj necbij: —Anen en rxin 
Pablo. Jun chic nbij: —Anen en rxin Apolos. Tak cara neban ¿le 
mjara tca nectuwa chewech ixix che ix junam cuquin wnak jmajon 
Espíritu rxin Dios ptak canm? 5 ¿Nak rbanic Apolos nechob ixix, 
nak nbanic anen chka? Ajoj xa ok mos rxin Kjawal Jesucristo. Tak 
xeykea ecux ruquin Jesucristo kmal jara Dios xebnowa, ma ajoj 
ta. Ajoj chok c-e xe rbanic rsamaj Dios xkaban jxuya chka. 6 Ixix 
ix tejcon rxin Dios, ja Dios nyowa chewa che nquixquiya. Jxenban 
anen ajni xentic tejcon y jxuban Apolos ajni xyaaj. 7 Cara rbanic 
wchalal, mjara ta nim rukij jnetcowa tejcon y next jara nim rukij 
je nyaana rxin, xruyon Dios nim rukij com arja nyowa rquiybal. 
8 Jnetcowa tejcon ruquin je nyaana rxin xe e junam, xe mos che c-e, 
ajni samaj xqueban jara quekij ntoja chka. 9 Cara quenbij chewa 
com Dios yoyona njelal jawra chka, ja yoyona chka che xjunam 
nokosmaja che rbanic rsamaj y ja yoyona chewa che ixocnak rtejcon, 
y chka ja yoyona chewa che ixocnak ruchoch. 10 Anen xenoca ajni 
en bnoy jay je bien nchobtaja rmal nak nrajo samaj. Y jawra samaj 
jxencochij tzra Kadta Dios, jara xentic rcimient jay. Ecola nicaj 
kchalal quemjon etojxic, cara quemjon rij ajni necjutba tzak rxin 
jay y jawra jay jara rxin Dios, npe rwá cimiento quemjonel wa rij, 
per quebna cwent che jujnel nak xtqueya pe rwá. 11 Jcimient tquil 
chic jara Jesucristo, y next jun chic wnak xtecwin ta xtutic xta jun 
rcimient jay rxin Dios jun chwa. 12-13 Je ajsmajma arj-e nerla na 
jun kij tak nekaljina csamaj che jujnel y nak material quecsan pe 
rwá cimiento rxin jay. Wkaxnak wen material quecsan ajni oro, ajni 
plata, y ajni kas kaxnak tak wen tak abaj jcongan nmak rejlal, o 
mwen ta material quecsan ajni che, quim, ptzam, xerwara nekaljin 
na com nimlaj kij rxin juicio jara nekalsana jsamaj quebnon che 

jujnel, com nkax na pkak y tzra pkak ntzet wa wnucoch rchuka 
kak o nquis kaja chpam jara kak. 14 Je ajsmajma jxucoch rchuka 
kak jmaterial quecsan pe rwá cimiento jara nyataja chca jun utzlaj 
tjonem. 15 Per wmajon xtucoch ta rchuka kak csamaj y xtquis kaja 
chpam kak jara xectzila csamaj jquebnon, per j-e nquetotaja ajni 
jun wnak nalel ela alnak chpam kak. 16 Ixix ¿lme wutkin tca che 
ixix ix rtemplo Dios? ¿Lme wutkin tca che Espíritu rxin Dios rebnon 
ruchoch tzra ewanm? 17 Per wex nayoj ruchoch Dios cara ca nuban 
Dios chawa atet chka nuyoj acaslemal, com Dios ryonan ruchoch 
che chajchoj necjea. Kas terkaja pnewá che ixix ix ruchoch Dios. 
18 Mteban kta engañar ewi eyon. Wcola jun nuchob kaja chcongan 
rutkin nmak tak naoj jcola chpam jawra tiemp rxin rwech ruchlew, 
per más wen tebna kaja com ajni majon rutkin ta. Cara ta nuban 
ch-utz cara nyataja tzra rnaoj Dios. 19 Cara quenbij chewa com 
nmak tak naoj rxin rwech ruchlew jara xe ptzanem nucsas wa 
rmal Dios. Ajni tzibtanak cana chpam rtzojbal Dios jcawra nbij: —
Dios ajni pe tramp nqueruya wa je wnak jcongan cnaoj, je nmak 
tak naoj nquecsaj xjara nquechapbexa. 20 Chka cawra tzibtanak 
cana: —Ja Kjawal Dios rutkin chmajon rsamaj nmak tak naoj cxin 
wnak. Cara tzibtanak cana. 21-22 Cara ca rbanic wchalal, rmal 
cara quenbij chewa, next jun chewa xruquin jun wnak xteyke wa 
rucux y xe rmal ta ra xtumaj kta ryaic rukij ruyon. Nexte wquin 
anen xteyke twa ecux, next ruquin Apolos, y next ruquin Cefas, 
com njelal achnak jwankersan ewxin ixix, ajoj chka ok ewxin, njelal 
achnak cola chwech ruchlew cola nuya chewa, ajni caj, chka ajni 
newil chpam ecaslemal, ajni cmic, ajni majtanak rij chpam jawra 
tiemp jokcol wa, ajni tzrij je mjana tbantaja, njelal jawra ewxin ixix, 
cola eka tzra y cola nuya chewa che etoic. 23 Com ixix ix rxin chic 
Cristo y ja Cristo rxin Dios.

. . . . .

4  1 Ixix wchalal, xtchobtaj ta ewmal che ajoj ok rmos Cristo y 
y-on chkakul che nkaya na rbixic utzlaj tzij je rxin Dios jmajon 

kalsan ta nabey. 2 Cara ajni tzra jun acha tak cola jun samaj nya 
cana chrukul rmal patrón, jara ne ncatzin wa nuban rbeyal ajni 
rbin cana rpatrón chnuban. 3-4 Per Kjawal Jesucristo xruyon arja 
cola ruka tzra che nbij wnebnon rbeyal rxin Dios o wmajon. Per 
wxe ixix nquixbina chmajon nebnon ta rbeyal, o wjun wnak nrajo 

noca ktoy tzij chwij wawe chwech ruchlew chmajon nebnon ta 
rbeyal, jara majon cas quenya tzra anen. Next anen chka co ta 
nuka tzra xtenbij ta wnebnon rbeyal o wmajon. Mesque anen 
quenna kaja chnebnon rbeyal rxin Dios per xruyon Jesucristo cola 
ruka chnukat tzij chwij. 5 Tak xtpe chic jmul Kjawal Jesucristo 
jara tiemp rxin ktoj tzij, rmal cara quenbij pona chewa che 
mtekatla pon ta tzij tzrij jun wnak. Tak xtpeta Kjawal Jesucristo 
ja nelsana chusak njelal jwiwan, arja nkalsaj na chkawech njelal 
je xkachob kaja pkanm. Tak xtkalstaja njelal cjara ja Dios xtbina 
chka chokjujnel w-utz kabnon o wmajon. 6 Njelal jawra xenbij chewa 
wchalal jara jun ejemplo chewa. Anen xencsaj wi chpam ejemplo 
ruquin apóstol Apolos, kas nyarij wanm anen co ta xtuya chewa. 
Xenchob chewech chanen ruquin wexbil Apolos xok rmos Jesucristo. 
Jara xencut chewech ch-utz cara newutkij nak ncuta chkawech 
rmal rtzojbal Dios che me wnak ta neya quekij. Kas quenwajo anen, 
next jun ta chewa nim ta xtuna kaja y xtbij ta tzra jun kchalal: 

—Anen más na kaxnak wen nmaestro abar enco wa per awxin 
atet majon wen ta, mquita cara xtechob. 7 Wcola jun nuna kaja 
chcongan nim rukij ¿nak ca biyona tzra che arja más na nim rukij 
que chquewech jle chic kchalal? ¿Lme Dios tca sipyona tzra njelal 
jcola ruquin? Wxe rcochin tzra Dios ¿nak tzer ca xjara nyabej 
kaja rukij? ¿Nak tzer ca nuban tzra com xajni msipan ta tzra? 
8 ¿Le ixnojnak chca ixix tzra rtzojbal Dios chmajon chic ncatzin ta 
chewa? ¿Lco chca ewquin ixix njelal rmibil Dios? ¿Le ixocnak chca 
ixix rey nabey mul chkawech ajoj chpam rgobierno Dios? Wen tara 
wexte ixocnak chic rey ch-utz cara ajoj chka nok-oca rey ewquin. 
9 Kas tkaxnak wen tara com ajoj camic congan lowlo majtanak 
rbanic chka cmal wnak. Jquenchob anen, Dios rey-on cas chca wnak 
chquebnon chka ja ok apóstol je nmajon kakij chquewech. Cara 
quebnon chka com ajni kton chic tzij chkij che nokcomsasa. Cara 
quenbij chewa com nkalaj y okquetz-un je wnak ruquin je ángel je 
lowlo je bnon chka. 10 Ajoj tak nkaya rbixic Cristo xa ok necnak tak 
wnak nbixa chka, per ixix nena kaja che ewutkin chic renjelal tzrij 
nak rbanic Cristo. Ajoj majon chtak kchuka per ixix congan echuka 
nena kaja. Ixix congan nyaa ekij per ajoj xe itzel noktzeta. 11 Per 
jlowlo majtanak na chkij camic, wyejal, chkij chiij, y je katziak 
kas lowlo cola chkij, y je wnak nokquechay, y majon ca kuchoch 
abar nokocje wa. 12 Congan nokcosa rmal ksamaj je nkaban 

ruquin kaka. Tak noktzuja y nbixa lowlo chka, ajoj utzil rxin Dios 
nekcutuj pquewá je nquetzjuwa kxin, y tak ncongan lowlo nbana 
chka nkacoch kaja y majon recxel nkaya ta. 13 Ecola nquebina 
chka xa ok itzel tak wnak, per ajoj nkachob chquewech pnutzlaj tak 
tzij. Je bnon chka ajoj cmal wnak wawe chwech ruchlew xok ajni 
jun achnak majon chic rcatzil y xe pkayis nokchakix wa. Cara ca 
majtanak rbanic chka camic. 14 Njelal jawra xentzibaj chewa me 
rmal ta che quenyabej equix, per njelal jawra xentzibaj ela jara 
paxbanem chewa ixix com nebnon chewa com ix ajni ix quilaj tak 
wlecwal. 15 Ix wlecwal com anen xenyowa rbixic chewa utzlaj tzij 
rxin Cristo Jesús y xe rmal cara xjun ebnon ruquin camic. Mesque 
xtquewankera e ljuj mil e maestro che nquecut chewech nak rbanic 
Cristo, per xnuyon anen enocnak en edta chwech Dios. 16 Com anen 
en edta rmal cara kas quenbij chewa jara tebna ajni nemjon rij 
anen. 17 Cara quenwajo chewa y xe rmal cara xentak ela Timoteo 
ewquin, arja quilaj wlecwal y nuban njelal achnak ajni njoxa tzra 
rmal Kjawal Jesucristo chnuban. Xentak ela ewquin ch-utz cara 
nernataj chewech nak nemjon rcutic chquewech kchalal wawe 
ra tzrij nak rbanic Cristo. Jawra quencut anen chquewech iglesia, 
per chka jawra quencut chquewech conjelal chka bechnak opech 
tnamet ecol wa. 18 Per ecola nicaj checjol congan nmak quekij 
nquena kaja y cawra necbij: —Pablo xe nxibej ri npeta kuquin. 
19 Per anen quenwajo quenba alnak ewquin wcara xtrajo Kjawal 
Dios. Tak xtnekaja ewquin quenutzet na nak cbanic jle wnak kas 
nmak quekij nquena kaja. Per anen majon cas xtenya ta tzra jle 
tzij necbij com majon rpoder, quentzet na bien wcola rpoder Dios 
cuquin o wmajon. 20 Cara quenbij chewa com tak nesmaja rgobierno 
Dios pnacaslemal jara majon chek cara ta nabij je tzij com cola 
rpoder Dios awquin. 21 Jcamic ra ewquin ixix co wa nak xtenban 
chewa tak xtnekaja ewquin. ¿Lnewajo cnechja congan pnewá y 
quixnuban castigar, o wnewajo nechumij pona ewi ch-utz cara wen 
quixnutzu y qui nucux cnetzijona ewquin?

. . . . .

5  1 Col tak jun itzel achnak bantanak checjol y elnak rbixic, com cola 
jun chewa recmon kaja rtebal. Jara congan lowlo, itzel na, xmajon 

nara nqueban ta je wnak jmajon cutkin ta rwech Dios. 2 Per ixix kas 
emjon na ryaic ekij, per kas tkala chewij bis okej xeban ta y xelsaj el 

ta checjol jxebnowa rtzilal. 3 Com anen nechbon chic nak xtbana tzra 
acha jawra. Mesque anen majon encol ta ewquin per wespíritu jara 
cola ewquin. 4 Anen xenban com ajni encola ewquin, y prubi Kjawal 
Jesucristo xenkat tzij tzrij jara acha jxebnowa rtzilal. Y camic cawra tebna, 
temlo ewi y wespíritu necjea checjol ruquin rpoder Kjawal Jesucristo. 
5 Jara hor telsaj ela checjol jara acha y tejcha pruka Satanás, y tutaj na 
pen pruka Satanás ch-utz cara nuya cana itzel caslemal je rcan. Cara 
tebna tzra ch-utz cara majon ntzilox ta respíritu y ntotaja tak xterla 
nimlaj kij tak xtemloj pa Kjawal Jesucristo. 6 Per me rbeyal ta ebnon tak 
xneya kaja ekij eyon tak cola itzel tak achnak checjol. ¿Lme wutkin tca je 
rtzilal cara nuban ajni levadura? Com levadura xruquin jtzit nba pnim y 
npaxij ri chpam njelal kor. 7 Mteban xta njelal rtzilal jebnon cana ojer ch-
utz cara ntzettaja che cac chic ecaslemal ajni kor cac jmajon levadura 
ruquin. Com ne ktzitzij wa chcola jun caclaj caslemal yatanak chewa 
rmal Cristo, per jun caslemal jmajon itzel tak achnak rcan. Cara quenbij 
chewa com Cristo arja xcomsasa rmal kil kamac, cara xbana tzra ajni 
nbana chca carnel tak nquecomsasa che nqueoca sacrificio pe rwá altar 
je nbana ptak nimkij pascua. 8 Rmal cara quenbij chewa, kalsaj ela itzel 
tak naoj je kcan ojer rexbil njelal achnak je xkaban ja xe rtzilal recmon 
ta. Per ktzitzij ta njelal achnak nekbij y ktzitzij ta njelal achnak je nkaban, 
y tzra njelal ta kacux y tzra njelal ta kanm nkaban. 9 Terkaja pnewá jun 
chic carta jnetkon ewquin, cawra xentzibaj ela chpam: —Mqueexbilaj ta 
ach-i ja e bnoy il mac cuquin je ixki. 10 Per tak xenbij cara chewa mjara 
ta xenbij chewa che mtqueekijla ta e bnoy rtzilal jme e kchalal ta. Com 
wawe chwech ruchlew necul wa ewi cuquin wnak jmajon cniman 
ta Jesucristo, cuquin wnak je nquemajcuna, cuquin wnak jnecyarij je 
achnak cxin chic nicaj wnak, cuquin elkoma, cuquin wnak je nquexquea 
chquewech tioxa. Jara wnewajo o we mtewajo, pors newil na ewi cuquin, 
y we mtewajo newil ewi cuquin ncatzina ra nquixel ela chwech ruchlew. 
11 Per jxentzibaj chpam carta xenbij che mtqueexbilaj ta ach-i jnecbij che e 
kchalal per xe nqueban il mac cuquin ixki, o xnecyarij je achnak cxin je 
wnak, o wxe nquexquea chquewech tioxa, o wxe pkan tak tzij nquetzijona, 
o wxe e kabrela, o wxe elkoma. Je kchalal je nquebnowa cara nexte 
nquixwa nara cuquin. 12 Je wnak jme e kchalal ta jara majon nuka 
chca anen xtenkat ta tzij chquij. Per je kchalal jecola checjol ¿le mchekul 
tcara ixix eco wa che nqueechumij tak nqueban itzel tak achnak? 13 Per 
jme e kchalal ta jara Dios nchumina jara. Per ixix camic ra telsaj ela jara 
acha checjol jxebnowa rtzilal.

. . . . .

6  1 Tak cola jun chewa bnon lowlo tzra rmal jun kchalal ¿nak tzer 
ca mquixbal ta nuna nerey-a part pkatbaltzij chquewech wnak 

jmajon cutkin ta rwech Dios? ¿Nak tzer ca mcuquin ta retnamet Dios 
nqueba wa ch-utz cara j-e nquechumina? 2 ¿Lmewutkin tca che ajoj 
ja ok rtnamet Dios nyataj na chka chajoj nok-oca ktoy tzij pquewá 
wnak wawe chwech ruchlew? We nyataja chewa che nquixoca ktoy 
tzij pquewá wnak wawe chwech ruchlew ¿nak tzer ca mesquier 
nquixecwina nechumij echaoj tak nwankera checjol? 3 ¿Lme wutkin 
tca che nyataj na chka che ajoj nok-oca ktoy tzij pquewá je ángel? 
Wcara nekabna ¿nak tzer cara mtkocwina nekchumij je achnak je 
nkawil chpam kcaslemal wawe ra chwech ruchlew? 4 Rmal cara 
quenbij chewa, tak cola je choj checjol y nrajo rchumsic ¿nak tzer 
ca nquixba cuquin e ktoy tak tzij jmajon cniman ta Jesucristo? 5 Cara 
quenbij chewa ch-utz cara nquea equix cheplaj. ¿Le mtecneya jun 
checjol jnecwina nchumsaj je choj tak nwankera chquecjol kchalal? 
6 Per jneban ixix, jun kchalal nerey-a part tzrij jun chic kchalal, per 
xe chquewech wnak nerey-a wa jmajon cniman ta Jesucristo. 7 Jun 
chic chka, tak neya part chbil tak ewi jara xe nquixemloja chewij 
tzrij ecaslemal. Tak nbana jun achnak chewa, we nbana alak ewquin 
¿nak tzer ca mtecoch kaja que chwech ney-a part? 8 Per mjara ta 
chewech ixix, xe ixix nquixebnowa lowlo, xe ixix nquixebnowa je alak, 
y xe chca nara je kchalal neban wa. 9 ¿Lmewutkin tca che je wnak ja 
e bnoy tak lowlo arj-e me tyataja chca che nqueoca chpam rgobierno 
Dios? Me tquixban tca engañar, chpam rgobierno Dios majon nyataj 
ta chca che nqueoca chpam je wnak che ach-i y ixki je nquemajcuna, 
je nquexquea chquewech tioxa, je nqueoca cuquin ixki ja me e 
quexkilal ta, y je ixki je nqueoca cuquin ach-i jme e quechjilal ta, 
next ca je ach-i je nquecyarij je ach-i, 10 nexte elkoma, nexte je 
wnak jcongan nqueyarina je achnak jme cxin ta, nexte je kabrela, 
next je wnak jcongan nquetzujuna, next je wnak ja xe pe tzkoj tak 
tzij nquecom el wa je achnak cxin wnak. J-ewra wnak majon nqueoc 
ta chpam rgobierno Dios. 11 Ecola nicaj chewa cawra ccaslemal ojer. 
Per camic chachjorsan chic ewanm, camic ixyonan chic che ix e rxin 
Dios, ja Dios rbin chic chewa che ewcan chic rbeyal, per xe rmal xjun 
chic ebnon ruquin Kjawal Jesucristo tak cara rebnon chewa y rmal 
chka xesmaja ptak ewanm Espíritu rxin Kadta Dios.

. . . . .
12 Ne ktzitzij wa che en libre, cola nuka tzrij njelal achnak 

per xerwara we pe rbeyal quencsaj wa, com cola nicaj majon 
utzlaj tak achnak nucom pa chwa. Cola nuka tzrij njelal achnak 
per majon nba ta nucux tzrij njelal ch-utz cara majon quenoc 
ta pruka. 13 Tzra way njawara rsamaj nnojsaj apam, y jkapam 
njawara rsamaj che nesmajij kaway je nkataj kaja. Per nerla jun 
kij tak way ruquin kapam nquis na che c-e. Per tzra kacuerpo 
mjara ta rsamaj che nok-oc ta cuquin ixki jme e kexkilal ta, jawra 
mrubey ta. Per je rsamaj kacuerpo jara che nnoca smajbal rxin 
Kjawal Jesucristo y ja Kjawal Jesucristo nuban cwent kacuerpo. 
14 Ja Dios xuyic Kjawal Jesucristo chpam cmic y nokruyic na 
ajoj chka. Ja Dios nucsaj rpoder jcola ruquin che nokcastaja 
rmal. 15 ¿Lmewutkin tca ixix che ecuerpo ocnak miembro 
ruquin recuerpo Cristo? ¿Le rbeyal cara nechob ixix nelsaj ela 
remiembro Cristo y newcaj ruquin jun itzel ixak? Cara me rbeyal 
ta. 16 ¿Lmewutkin tca tak ncatoca ruquin jun itzel ixak jara xjun 
naban ruquin? Cara quenbij chewa com cara tzibtanak cana 
chpam rtzojbal Dios: —Ja e jun claj wnak xjun cuerpo nqueban. 
17 Per tak xjun naban ruquin Kjawal Jesucristo jara xjun espíritu 
naban ruquin. 18 Mtquixmajcun ta, ixix ach-i y chka ixix ixki, 
quixnanmaja chwech jawrara. Tak naban chic nicaj il mac jara 
me tzra ta acuerpo naban wa lowlo, per tak ncatoca ruquin 
jun ixak jme awexkayil ta jara ne tzra acuerpo naban wa lowlo. 
19 ¿Lmewutkin tca che ecuerpo jara ocnak ruchoch Espíritu Santo 
y ja Espíritu Santo xjun rebnon ewquin? ¿Lmewutkin tca che 
Dios yoyona chewa chcara ebnon y majon eka ixix tzrij ecuerpo? 
20 Cara quenbij chewa com Dios nim rjel xixrlokbej. Com ixix ix 
rxin chic Dios rmal cara quenbij chewa, xtecsaj ta ecuerpo che 
ryaic rukij Dios y cara tca neban tzra ewespíritu chka com rxin 
Dios che c-e.

. . . . .

7  1 Camic quenbij chewa nak xecaxaj chwa chpam jun carta jxetak ta 
wquin. Chwa anen, jun acha jmajon nrajo ta ncanoj rexkayil jara 

wen nuban. 2 Per com congan nquemajcuna ach-i cuquin ixki, kas tkala 
camic je ach-i neccanoj jujun quexkilal y je ixki neccanoj jujun 

quechjilal. 3 Jun acha arja yatanak tzra chnuya rgan rexkayil y cara 
tzra jun ixak chka yatanak tzra chnuya rgan rechjil. 4 Ja ixak m-utz tara 
je mtuya recuerpo tzra rechjil com ja acha cola ruka tzrij recuerpo 
rexkayil. Y cara tzra acha chka, m-utz ta je mtuya recuerpo tzra 
rexkayil com ja ixak cola ruka tzrij recuerpo rechjil. 5 Ixak me tbij ta 
tzra rechjil che mne, next ja acha xtbij ta tzra rexkayil che mne. Per 
wecola jle junam nquechob che mtqueban y neccanoj jun tiemp 
chruyon oración nqueban jara wen nquechob. Per me tqueban ta cara 
chjunlic, chek quenjlal mtquecoch y noca Satanás chquecjol y 
nquerchajtij ela che nqueban il mac. 6 Jxenbij kaja chewa ewquin ixix co 
wa wneban, o wmajon neban ta, jawra mjun ta mandamiento. 7 Per kas 
ngan anen yatanak ta chca conjelal ach-i ajni yatanak chwa anen. Per 
Dios jujun wa rey-on chka, jujun wa rey-on tzra jun y jun chwa rey-on 
tzra jun chic. 8 Ixix jmajon ixeclen ta y chka ixix ixki ja ix melcani, 
wen neban wmajon nquixecle ta, neban cara ajni nebnon anen. 9 Per 
wmajon necoch ta, utz quixeclea. Cara quenbij chewa com m-utz ta 
naban lowlo xe rmal nayarij rwech jun ixak, o ixak nyarij rwech jun 
acha. 10 Ixix jixeclena jawra quenbij chewa camic, per jawra jun 
mandamiento rey-on cana Kjawal Jesucristo y cawra nbij: —Ixki, 
mtqueejach ta ewechjilal. 11 Wxeejach cana ewechjilal quixecje ca 
chcara, mtquixecle xta ruquin jun chic, o wnechumsaj ewi cuquin 
ewechjilal ch-utz cara necom chic jmul ewi. Cara chka chca ach-i, 
m-utz ta nquequejach quexkilal com cara nbij rmandamiento Kjawal 
Jesucristo. 12 Chka cara quenbij chewa ixix kchalal jecmon jun ixak 
jmajon rniman ta Kjawal Jesucristo, per jawra je xtenbij chewa xanen 
quenbina, me Kjawal ta Jesucristo biyon cana, y cawra quenbij chewa: 
we rgan ixak necjea ewquin me tqueejach ta. 13 Cara chewa ixix chka 
kchalal ixki, wecmon jun acha jmajon rniman ta Kjawal Jesucristo per 
we rgan necjea ewquin me tqueejach ta. 14 Cara quenbij chewa com 
Dios eryonan chic ewechjilal jmajon cniman ta Kjawal Jesucristo. Com 
ixix eniman Kjawal Jesucristo y com xjun quebnon ewechjilal ewquin 
rmal cara tak eyonan chic rmal Dios. Cara chewa ixix chka kchalal 
ach-i, Dios eryonan chic ewexkilal jmajon cniman ta Kjawal Jesucristo y 
xe rmal je xjun quebnon ewquin tak cara bnon chca. Per che mquita 
eyonan rmal Dios, je ewlecwal e junam ta cuquin clecwal wnak 
jmajon cutkin ta rwech Dios. Per ewlecwal ixix eyonan chic rmal Dios. 
15 Chka bechnak opech chewa kchalal, ixak o acha, we nrajo awexbil 
ncatrujach cana y majon rniman ta Jesucristo tey-a cas tzra che nba. 

Tak xatrujach cana jara majon chic atexmon ta ruquin. Com kas nrajo 
Dios kas quiil nokcjea, xe rmal cara tak xokersiquij. 16 Kchalal ixki 
¿le ewutkin ca chixix nquixecwina nqueechec ewexbil che nquewil 
totanem rxin Dios? Ixix chka kchalal ach-i ¿le ewutkin ca chixix 
nquixecwina nqueechec ewexbil che nquewil totanem rxin Dios? 
17 Jawra chka quenwajo quenbij chewa chixjujnel, ajni yatanak chewa 
rmal Kjawal Jesucristo quixquicota ruquin. Nak ebanic tak xixsiquisa 
rmal Dios quixquicota ruquin. Jxenbij kaja chewa camic cara quenbij 
chka chca conjelal kchalal chka bechnak opech iglesia ecol wa. 18 Tak 
xatsiquisa rmal Dios we atebnon chic circuncidar mtayoj tca awital rxin 
circuncisión, o wmajon atebnon ta circuncidar mtaban xtca circuncidar 
awi. 19 Mjara ta ncatzina che atebnon chic circuncidar o wmajon, per 
kas más ncatzina jara nanimaj je rmandamiento Dios. 20 Nak ebanic tak 
xixrsiquij Dios quixquicota ruquin. Cara quenbij chewa chixjujnel. 
21 We at esclavo atocnak wa pruka apatrón tak xatsiquisa rmal Dios 
jara mtcatbison ta rmal. Per we xtzujuxa chawa che ncatela libre pruka 
apatrón jara tebna aprovechar. 22 We at esclavo tak xatsiquisa rmal 
Dios tak xanimaj Jesucristo mtcatbison ta rmal com at libre chic pruka 
il mac, at rxin chic Kjawal Jesucristo. We mat esclavo ta tak xatsiquisa 
rmal Dios per terkaja pnawá camic che at esclavo chic rxin Cristo y arja 
nebnowa mandar awxin. 23 Dios nim rjel xixrlokbej, pruka chic ixco 
wa. Mteya ta ewi pqueka wnak che j-e nquebnowa mandar ewxin che 
rbanic je achnak jmajon nrajo ta ranm ja. 24 Cara ca quenbij chewa 
wchalal chixjujnel, nak ebanic tak xixsiquisa rmal Dios quixquicot ca 
ruquin, y terkaja pnewá che Dios cola ewquin. 25 Ixix jmajon ixeclen 
ta jawra quenbij chic chewa, mesque jawra je xtenbij chewa majon rbin 
cta Kjawal Jesucristo, per quenbij chewa nak nechbon com Kjawal 
Jesucristo rsipan utzil chwa che achnak quenchob ne ktzij wa. 26 Rmal 
cara quenwajo quenbij chewa, nak ebnon camic cara quixecjea. Cara 
quenbij chewa com cola jun lowlo tiemp penak chkawech. 27 Ajni nbin 
chca kchalal ach-i jeclen chic, m-utz ta nquequejach quexkilal. Per 
wmajon ateclen ta, utz naban camic mtcatecle ta. 28 Per wnateclea 
jara me xjan ta. Jun kpoj we nrajo neclea majon xjan ta chka. 
Xerwara quenbij chewa, wnewajo nquixeclea newil na jun nimlaj 
lowlo chpam ecaslemal, per kas quenwajo anen mquita nquixkaxa 
chpam jawra nimlaj lowlo. 29 Tewcaxaj bien je xtenbij camic chewa 
wchalal, camic xe mnim xta tiemp cola chka y quenwajo quenbij chewa 
chmajon ta jun achnak xteklow ta ewxin chneban cumplir ajni nrajo 

ranm Dios chewa chneban. Wcola ewexkilal me tba ta junlic ecux 
cuquin, mxe rmal tara mteban cumplir ajni nrajo ranm Dios chewa 
chneban. 30 Wbis okej emjon rij mxe rmal tara bis okej mteban cumplir 
nak nrajo ranm Dios chewa. We xquicotemal cola ewquin mxe rmal 
tara quicotemal mteban cumplir nak nrajo ranm Dios chewa. Wcongan 
je achnak nelok me tba ta ecux ruquin, mxe rmal tara mteban 
cumplir nak nrajo ranm Dios chewa. 31 Wcola je achnak nelsaj chwech 
ruchlew per me tba ta junlic ecux tzrij, mxe rmal tara mteban cumplir 
nak nrajo ranm Dios chewa. Cara quenbij chewa com jawra ruchlew 
xremjon kxanem. 32 Jquenwajo chewa, mquita nquixbisona tzrij rwech 
ruchlew. Tak jun acha wmajon rexkayil xjara nbisoj je achnak rxin 
Kjawal Jesucristo y cawra nuchob kaja pranm: —Anen quenwajo 
quenban nak nrajo ranm Wajaw Jesucristo chwa. 33 Per we xcola 
rexkayil jara nbisona tzrij rwech ruchlew com ncatzina tzra nuchob 
nak nuban chnuya je achnak je ncatzina tzra rexkayil. 34 Cara chka 
chca ixki, wcola rechjil junwa nbisoj, wmajon clen ta jun chwa nbisoj. 
Jun ixak wmajon clen ta nbisoj je achnak rxin Kjawal Jesucristo y 
cawra nuchob kaja pranm: —Anen quenwajo quenyonaj wi pnenter che 
xruyon je achnak rxin Dios quenbisoj. Per we xcol chic rechjil, ncatzina 
nbisona tzrij je achnak rxin rwech ruchlew chka. Ncatzina chnuchob 
nak nrajo rechjil chnuban. 35 Jxenbij kaja chewa me wxin ta anen 
quenwajo chewa, mpors ta quenban chewa che mtquixecle ta. Per kas 
quenwajo chewa ch-utz cara wen nquixela, kas quenyarij anen ruquin 
ta Kajaw Jesucristo nba wa epensar y me jwer xta nba wa epensar. 
36 Per jun ttixel wnuchob che mrubey ta je mtuya rmial pculbic y 
nutzu che rmial bnak rjuna y nutzu ca che ncatzina nuya pculbic, 
tebna ca ajni rechbon, tey-a cas che neclea rmial, y jawra majon 
xjan ta. 37 Per jun ttixel wrechbon che majon nuya ta rmial pculbic, y 
wnutzu chmajon ncatzin ta neclea, cola ruka tzra chnuya o wmtuya 
pculbic, y wrechbon kaja bien pranm chmajon nuya ta rmial pculbic 
jara wen nuban. 38 Cara ca rbanic, jun ttixel wnuya rmial pculbic jara 
wen nuban, wmajon nuya ta rmial pculbic jara kaxnak wen nuban. 
39 Jun kchalal ixak je clena, arja chpon rmal rley Dios chmajon 
nquejach ta qui ruquin rechjil ajru tiemp xtecsea rechjil chwech 
ruchlew. Per we xcoma rechjil jara kchalal libre chic che necle chic 
jmul ruquin chic jun jcola rgan tzrij, xerwara we ykula rucux ruquin 
Kjawal Jesucristo. 40 Per chwa anen más na wen wmajon necle xta, y 
quenchob anen chka che encan rmal Espíritu rxin Dios.

. . . . .

8  1 Camic wchalal, quenwajo noktzijona ewquin tzrij tiij 
jnoca rxin sacrificio chquewech tioxa. Ajni nebij kaja: —Ajoj 

kutkin chic jara, cara nebij. Per tak congan ewutkin jara majon 
pen ta nim nana kaja rmal, per wnewajo ewi jara cola cyinem 
recmon ta chewa tzrij yukbal ecux ruquin Jesucristo. 2 Wcola 
awutkin y nim nana rmal, jara quemjana tawutkij chmajon noc wa 
jawutkin wmajon rcan ta ri ojben riil ruquin. 3 Per wnawajo Dios 
jara ncatbana reconocer rmal Dios che at rxin. 4 Je tzrij tjoj tiij je 
ntzujuxa chquewech tioxa cawra quenbij chewa, bien kutkin chjun 
tiox wawe chwech ruchlew arja me dios ta y majon rcaslemal, 
bien kutkin che xjun ja Dios y majon chic jun. 5 Mesque je wnak 
necbij che e quiy je dios ecola chcaj ruquin chwech ruchlew 
per ajoj kutkin che xjun Dios. Congan e quiy nbixa chca: —Ixix ix 
kadios. Chka e quiy nbixa chca: —Ixix ix kjawal. 6 Per ajoj bien 
kutkin che xjun Dios jara Ttixel, ruquin ja wankernak twa njelal 
jwankersan ta, ja xwankersana kxin ajoj ch-utz cara nok-oca yabal 
rukij. Bien kutkin chka xjun Kjawal, jara Jesucristo, arja xyaa tzra 
chja xwankersana njelal jwankersan y rmal ja tak cola jun caclaj 
caslemal jyatanak chka. 7 Ixix nebij: —Jara kutkin chic ajoj. Per 
ecola nicaj kchalal quemjana tcutkij com ecola jujun nquechob 
chcola ccaslemal tioxa. J-e cmannak ta chca chcara nquechob. 
Wchek quenjlal xquetaj tiij jtzujun chwech jun tiox, j-e nquechob 
che jun chwa dios xqueya rukij y numaj t-onem canm rmal. Com 
quemjana tecwera canm chpam rtzojbal Dios rmal cara tak ntiona 
canm. 8 Je achnak je nkataj wawe chwech ruchlew mjara ta net-
owa kxin tak xtkoekaja chwech Dios. We nkataj tiij majon utzil 
recmon ta tzra kanm, wmajon nkataj ta, chka majon itzel nuban 
ta tzra kanm. 9 Xerwara tebna cwent ewi, mesque ix libre netaj 
tiij jtzujun chquewech tioxa mxe rmal tara ix libre tak nqueyojtaja 
kchalal je nquechob mex xjan nataj tiij. Mteban ta je achnak jnutur 
canm kchalal jquemjana tecwera. Mex cola je achnak teban che 
nqueechajtij ela che rtijic. 10 Tak atet we atetzbula chpam jun templo 
abar ntzujux wa sacrificio chquewech tioxa, y we amjon rtijic tiij ja 
ocnak rxin sacrificio, y cola jun kchalal ncatrutzet che amjon rtijic, 
mex arja kchalal numaj rtijic chka, per xe awmal atet, com arja 
rutkin che atet congan awutkin. Per xpe c-e rucux nutaj y numaj 

tionem ranm rmal. 11 Cara ca nuban, xe rmal congan awutkin atet 
tak nyojtaja ranm kchalal jquemjana tecwera, amac atet tak nyojtaja 
kchalal, per utz tcara che mquita xcoma Cristo precwent. 12 Tak 
cara neban chca kchalal jara il mac neban, xnetzila ranm kchalal 
com quemjana tecwera canm. Tak cara neban chca kchalal jara ne 
tzra Cristo neban wa chka. 13 Rmal cara quenbij chewa che anen 
wen quentzu quenya cana rxin junlic rtijic tiij que chwech nyojtaja 
ranm jun wchalal wmal. Wjun kchalal wcola jun recbal nuchob che 
xjan nutaj jara majon quenchajtij ta che rtijic.

. . . . .

9  1 Per ¿lme en libre tca anen chka? ¿Lme en apóstol tca? 
¿Lmajon ca netzton ta rwech Kjawal Jesucristo? Ixix ¿lme 

rmal tca samaj yatanak chwa rmal Kjawal Jesucristo tak xjun ebnon 
ruquin? 2 Mesque ecola nebina chwa che me en apóstol ta per chewa 
ixix bien ewutkin che en apóstol. Ewutkin com ixix mism ixocnak 
rital che en apóstol, ix rital com xenimaj Kjawal Jesucristo tak xenya 
rbixic chewa. 3 Ja cara quentobej wi chquewech wnak je nquebina 
chwa che me en apóstol ta. 4 Jcamic ¿lmajon ca kaka chewa che 
noketzuk tak nkaban rsamaj Dios checjol? 5 Jun chic ¿lmajon ca 
kaka tzra chka che nekcanoj jujun kchalal ixki che nqueoca 
kexkilal y nquekacom ela chkij tak nekay-a rbixic rtzojbal Dios ajni 
quebnon chic jle apóstol, ajni quebnon e rchalal Kjawal Jesucristo y 
ajni rebnon Cefas? 6 Mex nuyon anen ruquin wexbil Bernabé majon 
kaka tzra che noktzuka. ¿Le xkayon ajoj npors nokosmaj na ruquin 
kaka che nektzukbej ki nechob ixix? 7 Per ¿co tca jun soldado bnak 
pe cuartel mquita ntzuka? Arja majon xtutzuk ta ri ruyon. ¿Lcola 
jun tcoy tejcon mquita xtutaj rwech rtejcon tak xtel ta? ¿Lco tca 
jun ajyukla mquita xtutaj lech cxin chcop je nqueryukuj? 8 ¿Lruyon 
nnaoj anen jxenbij kaja chewa nechob ixix? ¿Le mcara tca nbij rley 
Dios chka? 9 Cara nbij rley Dios jtzibtanak cana rmal Moisés jcawra 
nbij: —Je wajquex tak quemjon rchayic trigo mtecsaj ta cbosal. Cara 
tzibtanak cana. Per ¿cmal wajquex tak xuya jun ley Dios, 10 o we 
kmal ajoj? Per ne kmal wajoj tak xuya jawra ley com jun ajchental tak 
nuban rchinoj, chka bechnak opech chnoj nuban, nyatanak wa tzra 
che nquicota che reybxic nak kij xtwachina rtejcon. 11 Cara chka ajoj 
chka, wcola rtzojbal Dios katcon ptak ewanm ¿le myatanak tcara 
chewa neya jlal chka nak cola ewquin che nkoetzukbej? 12 Wcola 

queka jle chic chewa che nqueetzuk peor ca chka ajoj. Mesque 
ncola kaka chewa per majon achnak kcutun chewa je ncatzina 
chka, per jkabnon, kacchon kawech chpam. Je chka ajoj más na 
wen nkacoch njelal que chwech xe rmal tzkun riil xtwanker ta jun 
problema y xe rmal tcara problema mquita xtba más pnim rbixic 
utzlaj tzij rxin Jesucristo. 13 Jun chic jquenwajo quenbij chewa ¿lme 
wutkin tca che aj Israel je nquesmaja chpam templo rxin Dios arj-e 
nquetzuk qui tzrij sacrificio je noca chpam templo je ntzujuxa chwech 
Dios? Ajni chca sacerdote je nqueya sacrificio chwech altar arj-e 
nyataja nicaj sacrificio chca che nectzukbej qui. 14 Cara ca chka rbin 
cana Kjawal Jesucristo chka ajoj je nkaya rbixic utzlaj tzij jrecmon 
ta. Com arja xbij che nak nqueyowa rbixic utzlaj tzij jara mism 
nectzukbej qui. 15 Mesque cola nuka tzrij njelal jxenbij kaja chewa 
per majon ncutun ta chewa jquentzukbej wi. Mesque quennataj 
chewa chpam jawra carta per mjara ta quenwajo chewa chneya 
chwa. Com anen congan quenquicota quenbij chca wnak chmajon 
quencutuj ta jcola nuka tzra jquentzukbej wi, jawra wquin anen 
co wa. Más na utz quencoma que chwech xtewsasa jawra nimlaj 
quicotemal chwa. 16 Per me wquin ta anen co wa tak quenya rbixic 
utzlaj tzij rxin Jesucristo, jara chnukul co wa jara quenwajo o we 
mtenwajo chumni, y tak quenya rbixic majon nak quenbij chca wnak 
je xtenya ta jtzit nukij rmal. Wmajon quenya ta rbixic utzlaj tzij rxin 
Jesucristo jara congan lowlo chwa anen. 17 Com jawra samaj manen 
ta quenbnowa mandar chquenban o we mtenban per npors quenban 
com y-on chnukul rmal Dios. Wexte jun samaj tzujun chwa jara ntoj 
ta nukij ra. 18 Per jawra samaj cola rtojbal, jara nimlaj quicotemal 
jquenna kaja per xe rmal tak majon pak quencom ta chca wnak tak 
quenya rbixic utzlaj tzij rxin Jesucristo chca. Mesque cola nuka tzra 
chquencutuj jquentzukbej wi tak quenya rbixic utzlaj tzij per majon 
quencutuj ta. 19 Cara nebnon com kas quenwajo anen congan ta 
wnak xquenuchec che neykea quecux ruquin Jesucristo. Mesque 
en libre pqueka wnak chka bechnak opech wnak, per anen nejchon 
wi pqueka per ne pqueka che conjelal wnak ch-utz cara e quiy 
quenuchec chca. 20 Tak xencjea chquecjol aj Israel majon itzel ta 
xenutzet, nak nqueban j-e cara xenban anen chka chquecjol ch-utz 
cara quenuchec. Tak xencjea chquecjol jecola pruka rley Dios 
jtzibtanak cana rmal Moisés majon itzel ta xenutzu, nak nqueban 
j-e cara xenban anen cuquin chka mesque en majon chic pruka ley. 

Cara xenban ch-utz cara quenuchec. 21 Tak xencjea chquecjol wnak 
jmajon cutkin ta rley Dios majon itzel ta xenutzu per nak nqueban 
j-e cara xenban anen cuquin chka. Per me nbij ta tzij ra chmajon 
xennimaj ta ley y xenmestaj Dios. Per mcara ta com encola pruka 
rley Cristo. Cara ca xenban ajni nqueban j-e ch-utz cara quenuchec. 
22 Tak xencjea chquecjol jmajon cow ta rwech canm majon itzel 
ta xenutzu, per nak nqueban j-e cara xenban anen cuquin chka 
ch-utz cara quenuchec. Cara ca nebnon chca conjelal wnak chka 
bechnak wnak opech, majon itzel ta xenutzu, per nak nqueban j-e 
cara xenban anen chka. Nak ncatzina chquenban chquecjol wnak che 
ctoic njawara nebnon ch-utz cara ecola chca nquewil totanem rxin 
Dios nmal anen. 23 Kas quenwajo anen xtba ta pnim rbixic utzlaj tzij 
rxin Jesucristo rmal cara tak nemjon rbanic njelal jawra samaj. Cara 
nebnon ch-utz cara anen jun xquenquicota chpam utzil jrecmon 
ta utzlaj tzij rxin Jesucristo chka. 24 Jawra jun ejemplo quenya 
chewa ra. Jle deportista tak nquetaj cchuka tzan concrer, ixix bien 
ewutkin che xjun chca nechcowa premio mesque conjelal nquecsaj 
cchuka. Cara tca neban ixix chka, congan tetja ekij che rchaquic 
premio rxin Dios. 25 Next jun deportista mquita nutaj pen tak ntijoj 
pona ri, nucoch njelal tzrij jtzanem. Cara nqueban deportista ch-
utz cara nquechecmaja tak cola jun tzanem nbana, per je premio 
nquechec jara xe nkaxa. Per je premio xtkachec ajoj jara majon 
nkax ta, ne rxin junlic. 26 Rmal cara congan quencsaj nchuka che 
rchaquic premio rxin Dios y njara quenchulchij abar xtquenekaj 
wa. 27 Congan cow nechpon kaja wi nuyon y majon quenya ta cas 
tzra necuerpo chquenruban mandar abar tzra nrajo wa, per jnebnon, 
anen quenbnowa mandar rxin. Congan lowlo ra che anen quenya 
rbixic chca jle chic che ncatzina nquechec premio per we xmajon 
quenchec tanen.

. . . . .

10  1 Cara quenbij chewa wchalal com bien terkaja pnewá nak 
xqueban ktit kawma ojer tak xeel ta chpam Egipto. Next jun 

chca mquita xchajixa y xwaraxa chuxe sutz je xtak ta rmal Dios che 
nquecaxa. Xekaxa chpam mar y xetoa per nche conjelal. 2 Xquejach 
qui pruka Moisés per nche conjelal, ch-utz cara ja ncana cxin, jara 
xebana bautizar chpam sutz y chpam mar chka. 3 Xquetaj way rxin Dios 
per ne che conjelal y xjun rwech xquetaj. 4 Xquetaj ya rxin Dios per ne 

che conjelal y xjun rwech xquetaj chka. Com cola ya xquetaj y chpam 
abaj xel twa, y jabaj jara rital che Cristo trena chquij tak xekaxa ptak je 
lwar. 5 Mesque xyataja chca che conjelal che xquetzet nmak tak milagro 
je cja xenbij kaja chewa, per xa e jun c-e oca chca majon xpeta ryiwal 
Dios chquij. Cara quenbij chewa com xe e jun c-e oca chca majon xecje 
cta cbakil chpam lwar ja ne chkilaj ulew. 6 Jcamic wchalal, njelal jawra 
je xbantaja chca ajni xenbij kaja chewa jara ocnak jun ejemplo chka, 
nokerxibej ch-utz cara majon nekyarij ta che nkaban itzel tak achnak 
ajni xqueban j-e. 7 Mexte tzrij jun tiox xteyke wa ecux ajni xqueban 
jle chca, com arj-e cola jun nimkij xquecul che necyabej rukij rechbal 
jun wajquex ajni tzibtanak cana jcawra nbij: —Je wnak xetzbea y 
xquemaj rbanic jun nimlaj w-im, xeyictaja y xquemaj rbanic jun itzel 
tzanem. Jara xecculbej rukij rechbal wajquex. 8 Mtokmajcun ta cuquin 
ixki ajni xqueban jle chca, com xuban jmul ecola nicaj chca xemajcuna 
cuquin ixki, e veintitres mil xecoma rmal per njara mism kij xecoma. 
9 Jun chic, me tkaban ta tentar rpaciencia Kjawal Dios ajni xqueban 
jle, com xuban jmul ecola chca xetia cmal cmetz y xecoma per xe rmal 
xqueban tentar rpaciencia Kjawal Dios rmal cara tak cara xbana chca. 
10 Jun chic, mtechojquij ta tzra Dios nak nuban chewa ajni xqueban jle 
chca j-e, com xuban jmul ecola nicaj chca xpeta jun bnoy cmic chquij 
y xercamsaj per xrumac xecchojquij tzra Dios nak xbana chca. 11 Njelal 
jawra jxenbij kaja chewa xbantaja ch-utz cara noca com jun rbeyal 
chquewech wnak y nquerxibej, y tzibtanak cana ch-utz cara noca com 
jun paxbanem chka ajoj jokcola chpam quisbal rxin je tiemp jchumin 
ta rmal Dios. 12 Rmal cara quenbij chewa, wcongan cow ixpala nena 
kaja eyon kas tebna cwent ewi, mex tquixkaja ixix chka. 13 Ixix majon 
je prueba ekaxan chpam ecaslemal je mquita ecola wnak ekaxnak chic 
chpam. Per Dios majon nuya ta cas che npeta jun prueba chewij mquita 
nquixcwina necoch com arja nuban cumplir je rtzujun chka. Tak npeta 
jun prueba chewij ja nuya na chewa chka nak ncatzina chewa che 
neto ewi chpam ch-utz cara nquixcwina necoch. 14 Rmal cara quenbij 
chewa quilaj tak wchalal, mteya ta quekij je tioxa. 15 Ixix cola enaoj, 
bien ca techbo rij rwech je xtenbij kaja chewa. 16 Tak neknataj recmic 
Cristo cola jun vas vino nekmeltioxij tzra Dios y nkataj. Tak nkataj ¿le 
mjun tcara nkaban ruquin Cristo nechob ixix? Com vino jara recquiel 
Cristo. Chka cola xquelway nkawech y nkataj. Tak nkataj ¿le mjun 
tcara nkaban ruquin Cristo nechob ixix chka? Com xquelway jara 
recuerpo Cristo. 17 Com xjun mism xquelway nkataj rmal cara tak xjun 

cuerpo kabnon mesque nok quiy. Cara rbanic com konjelal xjun mism 
xquelway nkataj. 18 Tewsaj enaoj tzrij chka je nqueban tnamet Israel, j-e 
tak nquetaj sacrificio je ntzujuxa pe rwá altar ¿le mjun tcara nqueban 
ruquin Dios jRajaw altar nechob ixix? 19 Camic mex cola chewa cawra 
quemjon rchobic ra: —¿Nak rbanic cala remjon rbixic Pablo, lcola 
rcaslemal jun tiox? Chka jtiij je noca sacrificio chwech jun tiox ¿lcola 
recmon ta, ljunwa chwech nicaj chic tiij? 20 Per mjara ta quenbij chewa. 
Jquenbij chewa cawra rbanic, je wnak jmajon cutkin ta rwech Dios 
arj-e tak cola sacrificio nectzujuj chwech jun tiox jara chca itzel tak 
espíritu nectzujuj wa y me tzra ta Dios. Ixix nmajon ngan xjun ta xteban 
cuquin itzel tak espíritu. 21 Mesquier nquixecwina xtetaj ta vino rxin 
Kjawal Jesucristo y xteban ta jun ruquin y xtetaj ta chka vino cxin itzel 
tak espíritu. Y mesquier chka xtetaj ta jcola chwech mes rxin Kjawal 
Jesucristo y chka xtetaj ta jcola chwech mes cxin itzel tak espíritu. 
22 ¿L-utz an nechob ixix je xjun ta xtkaban cuquin demonio y xtyictaj 
ta ryiwal Kjawal Jesucristo chkij? ¿Lmás ca kchuka ajoj chwech ja che 
nkochojina ruquin?

. . . . .
23 Ne ktzij wa cola nuka tzrij njelal per xerwara we pe rbeyal 

quencsaj wa, com cola nicaj majon utzil nucom pta. Cola nuka tzra 
njelal per cola nicaj majon cyinem recmon ta chka chbil tak ki tzrij 
yukbal kacux ruquin Jesucristo. 24 Mex cola jun chewa nuchob kaja 
xjara nak recmon ta tzra ja ruyon kaja, per jnuban camic, techbo ca 
tzrij jcola nucom pa chquij nicaj chic rexbil. 25 Je tzrij tiij je ncayixa 
pquebal, wnewajo netaj tetja, majon achnak nuban wnetaj chka 
bechnak opech tiij, per xerwara mtewcaxaj ta rzón we ocnak sacrificio 
jtiij chquewech tioxa y mxe rmal ta ra xtechob ta cawrara: —Mex 
xjan ntija jawra tiij. 26 Utz netaj com rxin Kajaw Dios jruchlew y rxin 
ja chka njelal jcola chwech. 27 Je tzra jun wnak jmajon rutkin ta 
rwech Dios, we nquixruban invitar che nquixewaa ruquin, wcola egan 
nquixba jax. Tak emjon w-im ruquin utz netaj njelal jnuya chewech, 
majon achnak nuban, xerwara tak xuya chewech mtewcaxaj ta rzón 
we ocnak sacrificio chwech jun tiox, mtechob ta cawra ptak ewanm —
Mex xjan ntija jawra. 28 Per chek quenjlal cola jun nbina chewa: —Jala 
jnataj ocnak pchic sacrificio chwech tiox, wcara nbij chewa, jneban jara 
mtetaj xta. Com ranm arja nbina che xjan nataj, rmal cara quenbij 
chewa che mtetaj ta. Com jruchlew rxin Kajaw Dios y rxin chka njelal 

jcola chwech. 29 Per xrumac je nbij ranm ja tak quenbij chewa anen 
che mtetaj ta per me rmal ta je nbij ewanm ixix. Cara quenbij chewa 
com majon xjan ta nkataj, libre chic kanm y mrubey ta co ta jun xtbij 
ta chka che xjan. 30 Wnekmeltioxij tzra Dios je nkataj mrubey tcara 
itzel nbix chka tak nkataj com kmeltioxin chic tzra Dios. 31 Cara rbanic 
wchalal, tak cola w-im neban, o chka bechnak opech neban, xerwara 
co ta recmon ta che nyabexa rukij Dios rmal. 32 Majon achnak teban 
jxe nqueechajtij je wnak chpam il mac, che aj Israel y che me aj Israel 
ta, nexte chca rlecwal Dios. 33 Ajni nebnon anen chca wnak chka 
bechnak wnak opech, majon achnak quenban chquewech je mquita 
nucom pa wen tak achnak chca. Mjara ta quenchob je xruyon chwa 
anen cola recmon ta. Per jquenchob anen, wcola recmon ta chca jle 
chic jara nemjon rchobic ch-utz cara j-e nquewil totanem rxin Dios.

11  1 Wchalal, ajni nebnon chca wnak cara ca tebna ixix 
chka chca, tecma ejemplo wxin anen com anen chka 

necmon ejemplo rxin Cristo.

. . . . .
2 Jcamic wchalal, anen congan quenquicota chewij rmal jquenrkaja 

pnewá tak neban je achnak, y congan quenquicota chewij rmal 
jnenimaj tijonem jney-on chewa. 3 Per camic quenwajo quenchob 
jawra chewech. Jcajaw conjelal ach-i jara Cristo, jrajaw ixak jara 
acha, y Rajaw Cristo jara Dios. 4 Jun acha tak arja remjon rij oración, 
o remjon ryaic rbixic jkalsan chwech rmal Dios y rebtzun rwá 
jara xruquix rajaw nuya. 5 Je tzra jun ixak tak arja remjon rbanic 
oración, o remjon ryaic rbixic jkalsan chwech rmal Dios y majon 
rebtzun ta rwá jara xruquix rajaw nuya. Ja wcara nuban ixak jara 
junam ruquin nchupux ela njelal resmal rwá. 6 Cara quenbij chewa 
com ixak wmajon rgan nubutz rwá, jnuban camic jara tchupuj 
ela njelal resmal rwá. We xquixbal nuna jun ixak nchupuj ela 
njelal resmal rwá, o wux nuban tzra pe rwá, mejor jnuban camic 
tebtzu rwá. 7 Acha, mrubey ta nubutz rwá com arja imagen rxin 
Dios y ruquin arja ntzet wa chcongan nim rukij Dios. Per je ixak 
ruquin arja ntzet wa chcongan nim rukij acha. 8 Cara quenbij 
chewa com tak xwankersasa nabey acha mruquin ta ixak xpe wa, 
per tak xwankersasa ixak ruquin acha xpe wa. 9 Jun chic, ja acha 
me rmal ta ixak xwankersasa per tak xwankersasa ixak jara rmal 
acha xwankersasa. 10 Rmal cara tak quenbij chewa che jun ixak arja 

yatanak tzrij chnubutz rwá com jara rital chcola rjawal jpala tzrij. 
Tak nubutz rwá jara utz nquetzet ángel. 11 Per je kniman Kjawal 
Jesucristo jara xa ok junam chacha y chixak. Ja acha ncatzina 
ixak tzra y ixak ncatzina acha tzra. 12 Cara quenbij chewa com tak 
xwankersasa nabey ixak ruquin acha xpe wa, jcamic tak nokalexa 
ajoj ja ok ach-i ruquin ixak nokpe wa. Xerwara majon mquita 
ruquin Dios nokpe wa. 13 Techbo kaja eyon, jun ixak ¿lyatanak tzrij 
nechob ixix chnuban oración ruquin Dios wmajon rebtzun ta rwá? 
14 Ixix bien ewutkin che jun acha ne rxin wa me nmak ta resmal rwá, 
wnuya cas tzra che nmak nela jara nela ajni jun ixak y xruquix 
nuya. 15 Per jun ixak ne rxin wa che nmak resmal rwá jara ajni jun 
adorno rwekben ri. Com arja yatanak tzra che nmak resmal rwá y 
jara ocnak butzbal rwá. 16 Wcola jun chewa xitzel ncaxaj jxenbij 
kaja chewa y xe nchojquij, trutkij ca che je wexbil xjunam nkachob 
cuquin tzrij jawrara y cara nkachob cuquin jle chic iglesia chka 
chka bar opech nquemol wa qui prubi Dios.

. . . . .
17 Per anen majon quenquicota chewij je xtenbij chic chewa 

wchalal, com tak nemol ewi majon cyinem recmon ta tzrij 
yukbal ecux ruquin Jesucristo, per je mlon riil neban xmás 
lowlo nquixela rmal. 18 Com ecola nquebina chwa che mjun ta 
neban tak nemol ewi che rnatxic Jesucristo, xechron je ewi. Jara 
quenwajo quenchojquij chewa nabey mul. Anen majon quennimaj 
ta njelal ewil je nbixa per quennimaj jbin chwa che mjun ta ebnon. 
19 Quennimaj com co na división nbantaj na checjol ch-utz cara 
nquixbana probar y che nkaljina achnak chewa kas ktzij ncajo 
Dios. 20 Tak nixekaja chpam lwar abar nemol wa ewi che rbanic 
cena rxin Kjawal Jesucristo ¿le ktzij ca che rxin ja cena neban 
nechob ixix? Per jara me rxin ta neban. 21 Cara quenbij chewa 
com tak nerla hor rxin w-im nemajla rtijic eyon jewxin chixjujnel 
y majon neweybej ta ewi, y tak nquisbena ecola chtak mibi 
majon cxin neya ta y arj-e nkakana quepam, y ecola nicaj 
chewa ixix nquekbara. 22 Wex cara neban ¿nak tzra cara me 
ptak ta ewuchoch nquixwa wa? ¿Lxe rmal majon an ewuchoch? 
Wxitzel ch-an nqueetzet kchalal je rtnamet Dios tak neban cara, 
mex negan neban chca mibi com ajni majon ccatzil. Jcamic 
¿nak quenbij chewa nechob ixix, lquenquicota chewij tak neban 

cara? Jara majon. 23 Cara quenbij chewa wchalal com mcara ta 
neban ajni xencut chewech. Com ajni xkalsasa chenwech anen 
rmal Kajaw Jesús jara xencut chic chewech ixix y cawra rbanic. 
Ja Kajaw Jesús jara aka tak xyamer njacha pqueka wnak je 
nquetzelana rxin, arja xucom xquelway y xmeltioxij tzra Dios. 
24 Cjara xuwech xquelway y cawra xbij chca apóstol: —Jawra 
xquelway xenwech jawa necuerpo anen, com je xtbana tzra 
necuerpo najni nwecha, quencamsas na pnecwent. Camic tecma 
y tetja y cawra xtenatbej wxin. Cara xbij chca. 25 Cara xuban chic 
tzra jun vas vino chka, tak xecchoja w-im rmal xucom vino y 
cawra xbij chic chca: —Jvino jcola chpam copa jara necquiel, y 
jnecquiel jara cac chuminem je rchumin Dios. Tak xtetaj chka 
bechnak tiemp opech xtetaj, jawra xtenatbej wxin chka. Cara 
xbij. 26 Cara ca kas mer rbanic, jawra xquelway rexbil vino tak 
xtetaj chka bechnak opech tiemp xtetaj, jara neya rbixic recmic 
Kajaw Jesucristo, y cjara netenba rij tak xtpet chic jmul. 27 Rmal 
cara quenbij chewa, nak xtetjowa xquelway y nak xtetjowa vino 
jneknatbej rubi Kjawal Jesucristo, y wnuban tzra com ajni mnim 
ta rukij jara x-il mac nejklej com majon nuya ta rukij recuerpo 
Kjawal Jesucristo ruquin recquiel. 28 Per jneban camic, tetzta 
kaja rwech ewanm eyon chixjujnel, cjara utz netaj xquelway 
ruquin vino. 29 Cara quenbij chewa com nak wnak xtetjowa jawra 
xquelway ruquin vino y nuban tzra com ajni mnim ta rukij jara 
xe rcastigo Dios nsiquij tzrij com xmajon lok ta nuna jrecuerpo 
Kjawal Jesucristo. 30 Com xe mnim ta rukij neban tzra rcena 
Kjawal Jesucristo rmal cara tak e quiy chewa majon cchuka, xe 
yuw-i, y xe rmal cara chka e quiy xecoma. 31 Per wajoj nkatzu 
kaja rwech kanm kayon y nekchumij nak m-utz ta kabnon chpam 
kcaslemal jara majon castigo rxin Dios npeta chkij. 32 Per tak 
cola castigo rxin Dios npeta chkij jara ktojxic nbana ch-utz cara 
majon nkotak el ta junlic chpam nimlaj lowlo abar xtquetak el 
wa je wnak xruquin rwech ruchlew ykul wa quecux. 33 Cara 
ca rbanic wchalal, xe rmal cara quenbij chewa, tak nemol ewi 
che rbanic w-im tweybej na ewi, junam temja rij w-im. 34 Wcola 
jun chewa congan nkakana rpam y mesquier chic nucoch, mejor 
twa ela pruchoch. Cara ta neban ch-utz cara majon nesiquij ta 
castigo rxin Dios chewij tak nemol ewi. Je tzrij chic nicaj achnak 
jxecaxaj chwa cjara xtnechumij tak xtnekaja ewquin.

. . . . .

12  1 Jcamic wchalal noktzijona tzrij nak rbanic jcochinem 
rxin Espíritu Santo che nokocwina nekbanbej rsamaj Dios, 

quenwajo newutkij nak rbanic. 2 Ixix ewutkin bien chnabey chka 
bar tzra xixcax wa chpam jle tijonem je mtijonem ta rxin Dios, 
xje tioxa xeya quekij. Xeya quekij per nmajon nara nquetzijon 
ta jtzit. 3 Rmal cara anen quenwajo quenchob chewech camic 
nak rbanic Espíritu Santo. Tak cola jun wnak remjon tzij chka 
bechnak wnak opech, we Espíritu Santo cayona rxin che rbixic, 
jtzij nbij majon itzel ta ntzijona tzrij Jesús. Chka majon jun wnak 
xtecwin ta xtbij tzra Jesús che arja Rjawal njelal achnak je che 
mquita cola Espíritu Santo cayona rxin che rbixic. 4 Per quiy je 
rwech jnekcochij tzra Espíritu Santo che nokocwina nekbanbej 
rsamaj Dios per xerwara xjun mism Espíritu Santo nsipana chka 
che njelal. 5 Quiy rwech rsamaj Dios chka per xjun mism Kajaw 
Jesucristo jnucsana kxin che rbanic jsamaj. 6 Quiy rwech chka 
jpoder nkacsaj che rbanic rsamaj Dios per xjun mism Dios nyowa 
poder chka konjelal. 7 Per cola nyataja chka rmal Espíritu Santo 
che kjujnel che nkocwina nekkalsbej samaj jnuban Espíritu Santo 
chkacjol. Per jara nyataja chka ch-utz cara nektobej chbil tak ki. 
8 Cara ca rbanic com ecola jle chka je nyataja chca rmal Espíritu 
Santo che nquecwina nqueya rbixic ajni rnaoj Dios. Eco chic jle 
nyataja chca che nquecwina nqueya tijonem je ncuta chquewech 
rmal ja mism Espíritu Santo. 9 Eco chic jle nyataja chca rmal ja 
mism Espíritu Santo che congan nim yukbal quecux ruquin Dios. 
Jle chic nyataja chca rmal ja mism Espíritu Santo che nquecwina 
nquecchumsaj je wnak je yuw-i. 10 Eco jle chic nyataj chca 
che nquecwina nqueban milagro y jle chic nyataja chca chcola 
nkalsasa chquewech rmal Dios che nqueya rbixic, jle chic nyataja 
chca che nquecwina nquechob nak espíritu cayona cxin je wnak 
tak nquetzijona, wja Espíritu Santo o we mja ta Espíritu Santo. 
Ecola jle nyataja chca che nquecwina nquetzijona chpam jle chic 
tzojbal mesque majon opech cutkin ta tzojbal, jle chic nyataja 
chca che nquecwina neckaxaj jtzij je nbixa chpam jle chic tzojbal. 
11 Per xerwara xjun mism Espíritu Santo nyowa chka njelal jawra 
samaj rxin Dios jxenbij kaja chewa, arja nuya ksamaj chokjujnel 
jachnak cola rgan nuya chka.

. . . . .
12 Ajni rbanic kacuerpo quiy je rwech rcan com cola ruka, 

cola rkan, cola rkarwech, per xjun cuerpo rebnon. Njelal je rcan 
kacuerpo mesque nquiy rwech per xjun cuerpo rebnon. Cara ca 
rbanic Cristo chka, mesque ok quiy je ykula kacux ruquin per 
xjun kabnon ruquin. 13 Cara quenbij chewa com xjun mism Espíritu 
Santo xokbanbexa bautizar konjelal, xjun cuerpo xbana chka che 
ok aj Israel y che ma ok aj Israel ta, che ok esclavo che ok libre, xjun 
mism Espíritu Santo xoca ptak kanm chok nimlaj konjelal. 14 Cara 
rbanic com jun cuerpo me xjun ta miembro rcan, quiy je rwech 
rcan. 15 Ja awkan xtbij ta chawa: —Anen com majon yatanak chwa 
che enocnak ta kbaj rmal cara majon ngan xtenban ta jun ruquin 
acuerpo, cara ta xtbij chawa, per mesque ncara nbij per xjun rebnon 
awkan ruquin acuerpo. 16 Chka awexquin xtbij ta chawa: —Anen 
com majon yatanak ta chwa che enocnak akawech rmal cara majon 
ngan xtenban ta jun ruquin acuerpo, cara ta xtbij chawa, per mesque 
ncara nbij per xjun rebnon awexquin ruquin acuerpo. 17 Jacuerpo 
ntkawech njelal jara mtcatecwina nacaxaj je tzij, o wexte xquin 
njelal jara mtcatecwina nana rexla je achnak. 18 Per kas mer rbanic 
kacuerpo, ja Dios xchumina abar xuya wa kaka, abar xuya wa 
kkan y nicaj chic miembro rxin kacuerpo, arja xchumsana njelal 
abar xucsaj wa che jujnel. 19 Ja kacuerpo ntkawech njelal jara me 
cuerpo tcara. 20 Per kas mer rbanic, quiy miembro rcan kacuerpo per 
xjun cuerpo quebnon. 21 Akawech mesquier xtecwin ta xtbij ta tzra 
aka: —Atet majon awcatzil chwa. Chka awá mesquier xtecwin ta 
xtbij ta tzra awkan: —Atet majon awcatzil chwa, cara ta xtbij chka. 
22 Per kas mer rbanic, cola nicaj miembro rxin kacuerpo majon kas 
ta rchuka nekbij tzra ajoj, per congan ncatzina tzra kacuerpo. 23 Y 
cola nicaj miembro rxin kacuerpo jme nmak ta rukij chwech kaplaj o 
chwech kkawech nekbij ajoj, per jara miembro lok nkana y nkawek. 
Jle chic nmajon yatanak ta tzrij che me tweka y xjara más nkaban 
cwent. 24 Jara más nkaban cwent chwech jle chic jmajon ncatzin ta 
che nkawek. Per Dios arja bien rchumsan kacuerpo ch-utz cara lok 
ntzeta jle chic miembro rxin kacuerpo jmajon kas ta nmak rukij 
ntzeta. 25 Cara rebnon ch-utz cara kacuerpo majon división nuban 
ta perc jnuban kaka rexbil kkan y rexbil jle chic miembro rxin 
kacuerpo xjun nuban y lok nuna ri chbil tak ri. 26 Cara ca rbanic, 

tak cola jun miembro rxin kacuerpo ntiona, chka ne ntiona che 
njelal kacuerpo, y tak cola jun miembro rxin kacuerpo nyaa rukij ne 
nquicota njelal kacuerpo chka. 27 Ixix ix recuerpo Cristo, ix miembro 
chixjujnel rxin recuerpo. 28 Ja Dios quiy rwech samaj xuya chka je 
nkamol ki prubi Cristo. Nabey mul xerucha jxeoca apóstol, rucab 
xerucha jxeoca profeta, rox xerucha jxeoca maestro. Cjara xerucha 
e bnoy milagro, xerucha nicaj jxuya samaj chca che nquecchumsaj 
wnak je yuw-i, jle chic xerucha che nquequeto jcola cnecesidad, 
jle chic xerucha je nquecana cxin kchalal, y jle chic xerucha che 
nquetzijona chpam tzojbal jmajon cutkin ta. 29 Mconjelal ta eocnak 
apóstol, mconjelal ta eocnak profeta, mconjelal ta eocnak maestro, 
mconjelal ta eocnak e bnoy milagro. 30 Mconjelal ta yatanak chca 
che nquecchumsaj yuw-i, mconjelal ta yatanak chca che nquetzijona 
chpam jle chic tzojbal, mconjelal ta yatanak chca che neckaxaj tzij je 
nbixa chpam jle chic tzojbal. 31 Per jsamaj jcola más cyinem recmon 
ta tzra ccaslemal kchalal njara ta netaj ekij tzrij chnecochij. Xerwara 
cola jun bey quenwajo quenchob chewech camic ra per jun bey 
congan nim rukij, next jun bey ta xtkow ta rxin, jbey jara tak cola 
ojben riil rxin Dios nesmaja chpam ecaslemal.

. . . . .

13  1 Anen wexte quentzijona chpam njelal tzojbal cxin wnak y 
njelal tzojbal cxin je ángel chka, per wex majon ojben riil 

rxin Dios nesmaja chpam ncaslemal jara xjunam cnela ruquin jun 
chech chek jic netznina rukul. 2 Jun chic, wext yatanak chwa che 
enocnak profeta je nkalsan chenwech jwiwan chquewech wnak 
rmal Dios, y nmajon achnak mquita wutkin, per xmajon ojben riil 
rxin Dios nesmaja chpam ncaslemal jara majon nak wcatzil. Wext 
majon chic falta nrajo yukbal nucux ruquin Dios y xtenbij ta 
tzra jun jyu che nel ela abar co wa y nkax chic chpam jun lwar y 
quenrnimaj, per xmajon ojben riil rxin Dios chpam ncaslemal jara 
majon nak wcatzil. 3 Jun chic, mesque xtenjach chca mibi njelal 
achnak jcola wquin per ne che njelal, per xmajon ojben riil rxin 
Dios nesmaja chpam ncaslemal jara majon achnak nucom pa chwa. 
Mesque xtenya wi pe cmic y npuroxa njelal necuerpo, per xmajon 
ojben riil rxin Dios nesmaja chpam ncaslemal jara majon achnak 
nucom pa chwa chka. 4 Tak cola ojben riil rxin Dios nesmaja chpam 
acaslemal jara majon npeta awyiwal chquij wnak y xje utzil naban 

chca. Tak cola ojben riil rxin Dios nesmaja chpam acaslemal jara 
majon nkutlin ta awanm chquij wnak, y atet majon naya kta akij 
chquewech, y majon nim ta akij nana kta chquewech. 5 Tak cola 
ojben riil rxin Dios nesmaja chpam acaslemal jara majon xtaban 
ta je achnak chek ruquin agan y jun twa xtquena wnak awmal. Y 
majon achnak xtaban ta chek ruyon chawa atet cola nucam pa, chka 
majon nakaysaj ta awi, chka namestaj njelal je achnak je m-utz ta 
nbana chawa y majon nayic ta chpam awanm. 6 Tak cola ojben riil 
rxin Dios nesmaja chpam acaslemal, tak cola jun wnak nkaja chpam 
ril rumac, atet majon ncatquicota tzrij, per wnesmaja utzlaj tzij rxin 
Jesucristo chpam rcaslemal jara ncatquicot ta tzrij. 7 Tak cola ojben 
riil rxin Dios nesmaja chpam acaslemal jara nacoch njelal je nbana 
chawa, y congan ykula acux ruquin Jesucristo, y naweybej njelal 
je rtzujun Dios chka, y chka ncow ncatpea chwech njelal achnak je 
npeta chawij. 8 Ja ojben riil rxin Dios majon xtkax ta. Per jyatanak 
chka ajoj che nokocwina nkaban jara xe nkaxa, ajni naya rbixic 
jkalsan chawech rmal Dios, ajni ncattzijona chpam jle chic tzojbal 
jmajon awutkin ta, ajni naya jun tijonem je ncuta chawech rmal 
Espíritu Santo. 9 Tak nkaya tijonem je ncuta chkawech rmal Espíritu 
Santo per xerwara co na jmajon kutkin ta. Ja we ok profeta rxin 
Dios xerwara co na jmajon kalsan ta chkawech chka. 10 Rmal 
cara quenbij chewa, xcola rukij jsamaj yatanak chka, tzra nquis 
wa rukij tak xtetzkata njelal je rchumin ta Dios. 11 Tak anen quen 
acal na, ajni nquetzijona acala cara xentzijona anen chka. Ajni 
nquena kaja acala cara xenna kaja anen chka. Ajni cnaoj acala 
cara nnaoj anen chka. Per jara xquisa rukij y xenoca acha, xecje 
cana ajni rbanic jun acal. 12 Cara ca rbanic chka ajoj camic, cola je 
achnak rxin Dios kutkin per xerwara majon kalaj ta chkawech njelal. 
Cara rbanic ajni natzu aplaj chpam jun chech jmajon kas ta kalaj 
bien natzu aplaj chpam. Per tak xtucul ri kawech ruquin Jesucristo, 
tzra nkaljin wa bien claro chkawech. Per camic mesque wutkin ajni 
rnaoj Dios per co na majon claro ta chenwech nak je rbanic. Per tak 
xtpeta wjic chic Jesucristo que tzra nkaljin wa che njelal chenwech, 
ajni rebnon Dios camic kalaj chwech njelal ajni nnaoj anen. 13 Cara 
ca rbanic wchalal, cola jmajon nquis ta rukij, ajni yukbal kacux 
ruquin Dios, ruquin je nkeybej más utzil rxin Dios, y jun chic, ojben 
riil rxin Dios. Jawra oxi jxenbij kaja chewa majon nquis ta rukij, per 
ojben riil rxin Dios jara más nim rukij tzra jawra oxi jxenbij kaja.

. . . . .

14  1 Ja ojben riil rxin Dios ja cara tcanoj che nesmaja chpam 
ecaslemal, y tetja ekij chka chnecochij samaj jyatanak chka 

rmal Espíritu Santo. Per kas quenwajo chewa wchalal, co jun tzra 
samaj más chna tyarij jara che nyataja chewa che nquixcwina neya 
rbixic chbil tak ewi je nkalsasa chewech rmal Dios. 2 Tak ncattzijona 
chpam jun chic tzojbal jmajon awutkin ta jara mcuquin ta wnak 
ncattzijon wa, ruquin Dios ncattzijon wa. Mcuquin ta wnak com je 
wnak mtquecwina nquechob jnabij. Jnabij jara Espíritu Santo cayona 
awxin che rbixic per je nquecaxana awxin jara wewtanak chquewech. 
3 Per tak naya rbixic jkalsan chawech rmal Dios jara cuquin wnak 
ncattzijon wa. Je nquecaxana awxin nquecwina nquechob jnabij y cola 
cyinem recmon ta tzra ccaslemal, paxbanem recmon ta chca y 
nyukbaxa quecux rmal. 4 Tak ncattzijona chpam jun chic tzojbal jmajon 
awutkin ta jara majon cyinem recmon ta chca jle chic, xayon atet 
ncatquiy kaja rmal, per tak naya rbixic jkalsan chawech rmal Dios jara 
cola cyinem recmon ta chca iglesia. 5 Anen cola ngan xtyataj ta chewa 
chixconjelal che nquixcwina nquixtzijona chpam jle chic tzojbal jmajon 
ewutkin ta, per kas más quenwajo xtyataj ta chewa chixconjelal che 
nquixcwina neya rbixic je nkalsasa chewech rmal Dios. Más na nim 
rukij naya rbixic je nkalsasa chawech rmal Dios que chwech ncattzijona 
chpam jun chic tzojbal jmajon awutkin ta. We ncatecwina nakaxaj tzij 
jnabij chpam jun chic tzojbal, wcola cyinem recmon ta chca iglesia jara 
más na nim rukij chka. 6 Ta ca anen we xtquenekaja ewquin y xe 
chpam jun chic tzojbal quentzijon wa ewquin jara majon achnak 
recmon ta chewa. Per wcola kalsan chenwech rmal Dios y we xtenya 
rbixic chewech, o wcola jun tijonem rxin Dios wutkin, y quixntijoj tzrij 
jara cola recmon ta chewa. 7 Ta ca jle achnak jcola rukul ajni tzra jun 
guitarra, ajni tzra jun flauta, per wexte junam rukul ncaxaxa ja jujun 
tak nota rcan jara mquita nkocwina nkachob nak chbix nbana chpam. 
8 Chka jun trompeta xtxulax ta che nquesiquisa jle soldado che nqueba 
pchoj, per we xme claro ta rukul trompeta j-e soldado majon nquemol 
ta qui che nqueba pchoj. 9 Cara ca chewa ixix chka, tak nquixtzijona 
chneya rbixic jle tzij per xmajon kalaj ta bien chquewech je 
nquecaxana ewxin, majon cara xtcutkij ta jnebij chca. Com jtzij jnel ta 
pnechi xe nquis kaja chcara, majon nekaj ta pquexquin. 10 Ajru la 
rwech je tzojbal ntzijoxa wawe chwech ruchlew y cola chobtajic tzrij 

che jujnel. 11 Tak mesquier nchobtaja nmal jtzij je nbixa chwa xjunam 
cara ruquin me nwinak ta ntzijona wquin. 12 Cara ca chewa ixix chka. 
Jcamic congan newajo necochij je nyataja chka rmal Espíritu Santo rmal 
cara tak quenbij chewa, tetja ekij che rbanic jcola cyinem recmon pa 
tzra ccaslemal kchalal ja e iglesia, per ncongan ta xtquequiya ewmal. 
13 Rmal cara quenbij chewa, wcola jun chewa jyatanak tzra chnecwina 
ntzijona chpam jun chic tzojbal jmajon rutkin ta, tebna orar, tcutuj tzra 
Dios che arja nuya tzra chka che necwina nkaxaj tzij je nbij ch-utz 
cara nchobtaja cmal je nquecaxana rxin. 14 Cara tca nuban com anen 
tak cola jun oración nemjon rbanic chpam jun chic tzojbal jmajon 
wutkin ta jara nesmaja espíritu wxin anen che rbanic oración per majon 
nesmaj ta nnaoj y jca oración nmajon nak recmon ta chca je 
nquecaxana wxin. 15 Wcara rbanic ¿nak quenban ca? Cawra rubey 
jquenban, tak cola jun oración nemjon rbanic, anen quencsaj wespíritu 
che rbanic oración y quencsaj nnaoj che rbanic chka. Tak quenbixana 
quencsaj wespíritu che rbanic y quencsaj nnaoj chka chquenbixana. 
16 Tak cola jun achnak nameltioxij tzra Dios per xruyon awespíritu 
nacsaj chnameltioxij tzra jara majon nekaj ta pquewá kchalal y 
mesquier nquecwina necbij amén, com majon nekaj ta pquewá nak 
nameltioxij tzra Dios. 17 Atet mesque njelal acux y njelal awanm 
nameltioxij tzra per xmajon cyinem recmon ta tzra ccaslemal y jle 
chic mesquier nchobtaja cmal nak nameltioxij tzra. 18 Anen 
quenmeltioxij tzra Dios jrey-on chwa chquencwina quentzijona chpam 
jle chic tzojbal que chewech ixix. 19 Per xerwara, tak kamlon ki ja ok 
iglesia jara más na utz xjun c-e tzij xtenbij y xtencsaj nnaoj che 
quentobej je nquecaxana wxin que chwech quenbij je tzij chpam jun 
chic tzojbal jmesquier nekaja pquewá. 20 Wchalal, je tzra enaoj mteban 
ta cara ajni cnaoj acala. Je tzra bnoy itzel tak achnak jara utz 
nquixoca ajni acala, per tzra enaoj jara quenwajo chnetzkata. 21 Je 
chpam rtzojbal Dios cola tzibtanak cana chpam je rbin cana Dios jcawra 
nbij: —Anen ecola nicaj wnak jme aj Israel ta quenutak ela cuquin aj 
Israel che nquetzijona cuquin per chpam jle chic tzojbal junwa 
xtquetzijon wa cuquin. Per mesque cara xtenban chca aj Israel per 
majon xtqueya ta quexquin tzrij je xtenbij chca. Cara nbij Kajaw Dios. 
22 Tzra ca nkatzet wa tak noca jle chic tzojbal jmesquier nchobtaja 
jara noca rital per jun rital je noca chquewech jmajon nqueniman ta, 
me chquewech ta je nquenimana. Per tak cola nchoba chkawech je 
nkalsasa rmal Dios jara cxin je nquenimana, me cxin ta jmajon 

nqueniman ta. 23 Tak emlon ewi chixconjelal ja ix iglesia y nquixtzijona 
chixconjelal chpam jle chic tzojbal, tak ecola jle chic wnak nqueoca 
checjol jmajon cutkin ta nak rbanic tak ncattzijona chpam jle chic 
tzojbal jmajon awutkin ta, o wneoca jle wnak jmajon cniman ta 
Jesucristo ¿lmajon cara necbij ta chewa che ixchjornak? 24 Per 
wixconjelal emjon rbixic jle tzij je nchobtaja je nkalsasa chewech rmal 
Dios, y wcola jun noca checjol jmajon rniman ta Jesucristo, o wnoca jun 
jmajon rutkin ta nak rbanic tak ncattzijona chpam jle chic tzojbal, jara 
nkaja rwá rmal je nquixtajina nebij. Numaj ca t-onem ranm rmal ril 
rumac jrebnon per xe rmal je tzij jemjon rij chixconjelal tak nuban cara. 
Je tzij jnebij chixconjelal jara nesmaja che rkalsic ajni rcaslemal. 25 Je 
rwiwan pranm jara nkalsasa, nelsasa psak. Cara ca nuban, cjara ca 
xtexquea y xtumaj ryaic rukij Dios y cawra xtbij chewa ra: —Ne ktzij 
wa che Dios cola checjol. 26 ¿Nak ca kas mer rbeyal wchalal? Tak 
nemol ewi cola yatanak chewa chixjujnel che nquixecwina neban. 
Ecola nquejach jun salmo, ecola nqueya jun tijonem, ecola nquetzijona 
chpam jun chic tzojbal, ecola nicaj cola nkalsas chquewech rmal Dios 
che nqueya rbixic, y ecola nyataja chca che nquecwina neckaxaj tzij je 
nbixa chpam jun chic tzojbal. Per xerwara, chka bechnak opech neban 
co ta cyinem recmon ta tzra ccaslemal je nquecaxana ewxin. 27 We 
ecola ncajo nquetzijona chpam jle chic tzojbal xe c-e quetzijona o e oxi, 
y nquejal je qui, m-utz ta junlic nquetzijona. Chka ncatzina chcola jun 
nkaxana tzij je nbixa chpam jle chic tzojbal. 28 Wmajon jun necwina 
nkaxaj tzij mejor next jun chca nquetzijona chpam jun chic tzojbal 
chquewech je kchalal jquemlon qui. Cjara quetzijona chpam tzojbal 
tak xqueyon chic, tak xruquin chic Dios nquetzijon wa. 29 Je profeta, e 
c-e owe e oxi quetzijona chca. Jle chic, quechbo rij rwech jnecbij 
profeta, le rxin Dios necbij o we mja ta. 30 Wcola jun profeta remjon tzij 
y wco chic jun tzbula tzra jcola nkalsasa chwech rmal Dios me ttzijon 
ta más jremjon tzij, tey-a cas tzra jun chic che ntzijona. 31 Cara quenbij 
chewa com nquixcwina nejal je ewi chixconjelal che rbixic jkalsan 
chewech rmal Dios. Cara ta neban ch-utz cara chcola newutkij per ne 
chixconjelal ch-utz cara cola paxbanem recmon ta chewa chixconjelal 
chka. 32 Je profeta arj-e necwina nquekil kaja qui queyon ch-utz cara 
chmajon junlic ta nquetzijona y che mtquesacha ja nquecaxana cxin. 
33 Nquecwina nqueban com Dios arja jun Dios jmajon nuya ta chca je 
xcola sachbal recmon ta, per quiil necjea ewanm rmal jnuban. Je 
chpam jle chic iglesia tak quemlon qui je rtnamet Dios jara majon 

nquetzijon ta ixki. 34 Cara ta nqueban ixki jecola checjol ixix chka, tak 
emlon ewi majon xtquetzijon ta, per yatanak chquij che necnimaj 
quechjilal ajni nbij rley Dios. 35 Wecola mesquier nchobtaja cmal y we 
ncajo neccaxaj rzón, mejor chca quechjilal queccaxaj wa ptak cuchoch. 
Cara quenbij chewa com xe m-utz ta ntzeta jun ixak ntzijona ptak 
servicio. 36 Terkaja bien pnewá che me ewquin ta ixix wankersan twa 
rtzojbal Dios y next ca eyon ixix cola rtzojbal Dios ewquin chka. 
37 Wcola jun chewa nuchob che arja ocnak profeta, o wnuchob chcola 
rcochin tzra Espíritu Santo, jara yatanak tzra chnuban reconocer nak 
rbanic jnemjon rchobic chewa camic che jawra jun rmandamiento Kajaw 
Jesucristo. 38 Wmajon nuban ta reconocer chcara rbanic jara majon 
nban ta reconocer ja chka. 39 Cara ca rbanic wchalal, congan ncatzina 
che neya rbixic je nkalsasa chewech rmal Dios, jara ta netaj ekij tzrij 
che rbanic. Y jun chic quenbij chewa ra, mtechojquij ta chca kchalal je 
nquetzijona chpam jle chic tzojbal. 40 Xerwara pe rbeyal tecsaj wa 
njelal jneban, mquita xteban je achnak xsachanem recmon ta.

. . . . .

15  1 Jcamic wchalal, anen quenwajo quenchob chic jmul 
chewech nak rbanic utzlaj tzij je rxin Jesucristo. Xenya rbixic 

chewa nabey y xenimaj, xe rmal wa utzlaj tzij tak cow nquixpea. 
2 Xe rmal arja chka tak newil totanem rxin Dios. Nquixtotaja 
wmajon xteya cta utzlaj tzij rxin Jesucristo jxenchob chewech, per 
we mchek tcara xenimaj. 3 Ja xenchob chewech nabey jara jkalsan 
chic chenwech anen y cawra rbanic ra. Xcoma Cristo per rmal kil 
kamac tak xcoma, ne tzibtanak can wa ojer chpam rtzojbal Dios 
che arja ncom na pkacwent. 4 Tak xcomstaja cjara xemuk cana. Je 
chrox kij xcastaja rwech chquecjol cnomki. Y tzibtanak can wa 
ojer chka chpam rtzojbal Dios che nmuk na y ncastaj na rwech 
chrox kij. 5 Tak xcastaja cjara xucut ri chwech Cefas. Xuban chic 
jmul xucut ri chquewech e cbeljuj rapóstol. 6 Y xuban jmul más 
e j-o cient kchalal xucut ri chquewech. J-era kchalal xe e jujun 
ecamnak chca y jle chic chca quecas na camic. 7 Xuban chic jmul 
xucut ri chwech Jacobo, jmul chic xucut ri chquewech rapóstol 
per ne chquewech che conjelal. 8 Jpe rquisbal xucut ri chenwech 
anen chka mesque anen nlowlo nebnon ta. 9 Anen en más lowlo 
chquewech conjelal apóstol, jquenna kaja anen myatal ta chwa 
enocnak apóstol. En lowlo com congan lowlo xenban chca iglesia 

je rtnamet Dios. 10 Per Dios xsipaj utzil chwa y xe rmal utzil jxsipaj 
Dios tak enocnak apóstol camic. Per mchek tcara xencochij utzil tzra 
per ncongan nesmaja jutzil chpam ncaslemal. Más chna samaj rxin 
Dios xenban chquewech jle chic per ma anen ta xensmaja nuyon, 
utzil jxencochij tzra Dios jara xesmaja chpam ncaslemal. 11 Wanen 
xenbnowa samaj o we j-e xebnowa per xerwara xjunam utzlaj tzij 
rxin Jesucristo nkaya rbixic, y njara utzlaj tzij xenimaj ixix chka.

. . . . .
12 We nkaya rbixic Cristo che xcastaja rwech chquecjol cnomki 

¿nak tzra tak ecola jujun checjol necbij che: —Majon nquecastaj ta 
quewech cnomki? 13 Wex majon nquecastaj ta quewech je cnomki 
mquita castanak rwech Cristo chka. 14 We Cristo mquita castanak 
rwech nmajon noc wara utzlaj tzij jkamjon rbixic y nmajon noc 
wara chka jneykea ecux ruquin. 15 Xe tzkoj tzij nkaban ra tzrij 
Dios wexte mquita castanak rwech Cristo como ajoj nekbij che Dios 
xucas chquecjol cnomki. Mquita ktzij ra che Dios xucas chquecjol 
cnomki wexte ktzij che majon nquecastaj ta cnomki. 16 Cara 
quenbij chewa com wexte ktzij chmajon nquecastaj ta cnomki 
mquita castanak rwech Cristo cara. 17 Jche mquita castanak Cristo 
nmajon noc wara yukbal ecux ruquin y ne mquita cyun ra ewil 
emac, 18 y xectzila ta ra junlic qui je cnomki je ykula quecux 
ruquin Cristo tak xecoma. 19 Tak xtokcoma y majon chic achnak 
nekawla jara congan lowlo chka. Wext cara rbanic jara más chna 
lowlo chka ajoj que chquewech conjelal jle chic wnak, wext cara 
jara xe nkaban kaja engañar ki kayon. 20 Per Cristo castanak chic 
rwech. Tak xcastaja rwech jara ajni jun tejcon xchupa nabey 
rwech per co na quemjana teknera jque nchup na, j-era cnomki 
jxe wram quemjon rij. 21 Ajni tzra cmic, ruquin jun acha xwanker 
twa y cara tzra castajic cxin cnomki chka, ruquin jun acha 
xwanker twa. 22 Cara quenbij chewa com rumac Adán nokcoma 
konjelal y cara tzra Cristo chka, rmal arja ncastaja kawech konjelal. 
23 Per xerwara, cola jun tiemp xcastaja rwech Cristo y co chna 
jun tiemp ncastaj na kawech ajoj. Je Cristo arja ocnak ajni nabey 
rwech tejcon je nchupa y ajoj jokcola precwent ncastaj na kawech 
tak xtpet chic jmul arja. 24 Cjara xterla kij tak xtetzkata njelal je 
rchumin ta Dios, y tzra nmajon katbaltzij, nmajon poder mquita 
kasan chic rmal Cristo, nmajon gobierno mquita ocnak chic pruka, 

cjara xtujach rgobierno pruka Dios Ttixel. 25 Cara ca rbanic com 
ncatzina che necjea gobierno pruka ajru tiemp xtecjea reclel 
jquemjana terkasaj. Tak erkasan chic conjelal cjara xtujach gobierno 
pruka Ttixel. 26 Jquisbal reclel jara cmic, y nkasaj na cmic chka. 
27 Cara ca rbanic com ja Ttixel cawra nbij tzra: —Nmajon nak 
mquita xtenya pnaka. Cara xbij tzra. Per me nbij ta ra tzij che noca 
Ttixel pruka per bien kalaj che ja Ttixel nucsana njelal pruka. 
28 Je Rlecwalxel tak y-on chic pruka njelal arja nujach ri pruka 
Ttixel. Cara ca xtuban ch-utz cara xruyon chic Ttixel xtebnow chic 
mandar tzra y next jun mquita xtnimana rxin. 29 Per wex majon 
ncastaj ta quewech cnomki nak la nquechob wnak je nquebana 
bautizar pquecxiwach cnomki. Wex majon ncastaj ta quewech 
cnomki ¿nak tzra cara tak ecola nquebana bautizar pquecxiwach 
cnomki? 30 Y ajoj chka nkay-on wa ki pruka je pen ¿nak noc 
wara wexte majon nquecastaj ta cnomki? 31 Anen kij kij encola 
chwech cmic. Ne ktzij wa wchalal chcara nebnon. Ajni ewutkin 
wchalal chcongan quenquicota ewmal rmal xjun ebnon ruquin 
Kjawal Jesucristo, twutkij ca chka che anen ne encol wa chwech 
cmic njelal kij. 32 Wext junam nnaoj cuquin wnak jmajon necnimaj 
ta che nquecastaja cnomki ¿nak tca noc wara chwa tak xentaj pen 
pqueka jle wnak wawe p-Efeso, per jle wnak xe e ajni chcop? Je 
mquita nquecastaja cnomki co ta ra crazón wnak je nquebina che: 

—Jkaway ruquin kaya jara kacsaj kchuka tzrij com xe chwak cabij 
nokcoma. 33 Per me tquixban ta engañar ixix, mesque utz anaoj 
atet per xnawexbilaj jle wnak je m-utz ta cnaoj jara nyojtaja anaoj 
atet chka cmal j-e. 34 Me tquixsach ta, jneban camic quixcascata 
com yatanak chewij che nquixcascata. Nexte wjic quixmajcuna 
xtqueenimaj chta jle wnak jecola checjol je nquebina chewa 
chmajon nquecastaj ta cnomki. Arj-e majon cutkin ta ajni rnaoj 
Dios. Quixbal ta nena rmal jnemjon rbixic chewa.

. . . . .
35 Per anen wutkin che ecola necchojquij na chwa jnemjon rbixic 

chewa ra: —Per ¿nak ca rbanic tak nquecastaja cnomki, ajni cara 
chka jquecuerpo tak nquecastaja? Cara necbij chwa. 36 Per j-era wnak 
xmajon nquechob ta. Bien mpa tewsaj enaoj tzrij jun rkarwech ijatz, 
wmajon namuk ta penlew majon ntzuc ta. 37 Chka junwa recuerpo 
rcan tak natic penlew y jun chwa recuerpo rcan tak nel ta, jara we 

ijatz rxin trigo o nicaj chic. 38 Per Dios yoyona recuerpo je rchumin 
ta ojer. Junwa recuerpo nuya tzra jujun rkarwech ijatz chejujnel, we 
rxin trigo, o rxin ixim, o chka bechnak ijatz. 39 Mjunam ta kacuerpo 
cuquin je chcop, junwa kacuerpo ajoj y junwa quecuerpo j-e chcop. 
Junwa kacuerpo ajoj y junwa cxin quiej, wajquex, junwa quecuerpo 
chu y junwa quecuerpo tzquin. 40 Cola je cuerpo rxin chcaj y cola 
cuerpo rxin wawe chwech ruchlew. Congan chumsan che c-e per 
junwa rxin chcaj y junwa rxin rwech ruchlew. 41 Junwa ruchab kij 
y junwa ruchab ic y jun chwa quechab chumil, y xe mjunam tnara 
quechab je chumil che jujnel. 42 Y cara ca chka tak nquecastaja 
cnomki. Jquecuerpo je ccan wawe chwech ruchlew jara nmuka 
penlew y nkoya. Per tak xtyictaja quecuerpo chpam cmic jara majon 
chic nkoy ta. 43 Wawe chwech ruchlew kas congan lowlo kacuerpo 
per tak xtyictaja chpam cmic jara njunam nerebna ruquin recuerpo 
Cristo. Wawe chwech ruchlew majon rchuka kacuerpo per tak 
xtyictaja chpam cmic jara ncongan rchuka. 44 Jcuerpo kcan wawe 
chwech ruchlew ne rxin wa rwech ruchlew per tak xtyictaja chpam 
cmic jara rxin chic jun caclaj caslemal chcaj. Com cola jun cuerpo 
rxin kcaslemal wawe chwech ruchlew y co cara chka jun cuerpo 
rxin kcaslemal chcaj. 45 Ajni tzibtanak cana chpam rtzojbal Dios 
jcawra nbij: —Tak xwankersasa nabey acha rbin-an Adán arja xyataja 
tzra jun caslemal rxin wawe chwech ruchlew. Cara nbij. Tak xpeta 
Cristo, rquisbal Adán nekbij tzra ajoj, arja xyataja tzra chnecwina nuya 
caslemal per caclaj caslemal rxin chcaj. 46 Per mjara ta caslemal je 
rxin chcaj nyaa chka nabey mul, per rxin wawe chwech ruchlew jara 
nyataja chka nabey mul. Y rxin chcaj cdespués nyaa chka. 47 Adán 
arja wawe chwech ruchlew xwanker wa, ulew ocnak y ruquin ja 
wankernak twa nabey caslemal rxin wawe chwech ruchlew. Kajaw 
Jesucristo arja chcaj xpe wa y ruquin ja wankernak twa jun chic 
caslemal cac rxin chcaj. 48 Ulew ocnak Adán y ulew okocnak ajoj 
ja ok wnak chka. Ajni rbanic ja cara kbanic ajoj chka. Jesucristo 
arja rxin chcaj y konjelal ja ok rxin chcaj cara kbanic ajni rbanic 
ja. 49 Ajni kabnon ta yatanak ta jun cuerpo chka ajni recuerpo Adán 
ulew ocnak, y nerla na jun kij chka tak nyataj na chka jun cuerpo 
ajni recuerpo Jesucristo rxin chcaj. 50 Ja nemjon rbixic chewa wchalal 
cawra rbanic ra, jkacuerpo yatanak chka wawe chwech ruchlew 
jara majon xtecwin ta xtoca chcaj. Tak xtyataja chka ja herencia che 
nokecjea junlic chpam rgobierno Dios majon chic ra xtekcaj ta jawra 

1 CORINTIOS 15

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



451

cuerpo. Achnak jcola koyic tzrij jara majon nyataj ta tzra che xtecje 
ta chcaj com chcaj majon nak xtkoy ta. 51 Bien tewcaxaj je xtenbij 
chic chewa ra, cola je achnak xtenbij chic chewa camic jwewtanak 
nabey, per camic kalsan chic y cawra rbanic ra. Ecola chka majon 
nquecom ta per xerwara nmajon jun chka mquita xtquextaja recuerpo. 
52 Per nmajon rubi nbij tak xtquextaja, cara nuban tak nayup jtzit 
akawech y tjakla alnak, xcara tiemp nrajo nquextaja. Tak xtcaxaxa 
rukul jquisbal trompeta rxin Dios ja cara tak xtquextaja. Cara ca 
rbanic com cola trompeta rxin Dios ncaxax na rukul cjara xtcastaja 
quewech cnomki per majon chic koyic chquij. Jquecas na chka j-e 
nquextaj na quecuerpo. 53 Cara ca rbanic com jawra cuerpo je xcola 
koyic tzrij je xcola cmic tzrij ne ncatzin wa che nquextaj na y ne 
ncatzin wa nyataja jun chka jmajon koyic tzrij y chka majon cmic 
tzrij. 54 Tak xtquextaja jawra cuerpo je xcola koyic tzrij y xcola cmic 
tzrij, y tak kcan chic jun cuerpo jmajon koyic tzrij y majon cmic 
tzrij tzra, cjara xtbantaja cumplir jawra tzij jtzibtanak cana chpam 
rtzojbal Dios: —Majon chic cmic, abar le tzra xoc wa. 55 Je cmic nexte 
wjic nkoruchec xta, nexte wjic xtuban xta chka ajni nuban jun itzel 
cmetz tak nokruti y nokcoma rmal, cara tzibtanak cana. 56 Ajni tzra 
cmetz cola rtiobal y ncara tzra cmic cola rtiobal chka. Ja rtiobal 
cmic jara il mac y jley rxin Dios jara nyowa rchuka il mac. 57 Per 
meltiox tzra Dios com arja nuya chka che ajoj nokchecmaja per xe 
rmal Kajaw Jesucristo tak nokchecmaja. 58 Com ajoj nokchecmaja 
wchalal rmal cara quenbij chewa, tetquea bien yukbal ecux, cow 
quixpea y tetja ekij che rbanic jsamaj rxin Kjawal Jesucristo. Cara ta 
neban com bien ewutkin tak xjun neban ruquin Kajaw Jesucristo che 
rbanic jsamaj jara cola recmon ta, mchek tcara.

. . . . .

16  1 Camic noktzijona jurat ewquin tzrij ayuda jkamjon rmolic 
cxin rtnamet Dios jcongan ncatzina chca. Ajni xenbij chca 

kchalal jecola ptak iglesia jcola precwent Galacia cara tca neban 
ixix chka y cawra rbanic ra. 2 Je ptak domingo tyonaj jun ayuda 
chixjujnel ajni nquixcwina neya y temlo. Cara tca neban ch-utz 
cara tak xtnekaja ewquin co chic ayuda y majon chic rmolic 
nbana. 3 Tak xtnekaja ewquin cawra nkaban ra. Ixix nqueecha jle 
ewexbil. Y anen quenutak ela pJerusalén che nequejcha ewayuda, 
y ixix neya ela jle carta chca chnequey-a tak xtqueekaja. 4 We 

ncatzina quenba anen chka quenwexbilaj el cara. 5 Anen 
quixenkijla na per nabey mul quenkax na chpam departamento 
Macedonia, tzra quenkax wa nechbon anen camic. 6 Per anen 
mexla xtencje na jun tiemp ewquin, mexla xtkax na retiemp tew 
tak xtenel ela ewquin. Tak xtenel ela ewquin xtqueneto ela tzrij 
neviaje abar tzra xtenba chwa. 7 Jcamic majon quenwajo ta xe 
pnalnak quixenkijla wa per kas quenwajo anen quencje na jun 
tiemp ewquin wcara nrajo ranm Kajaw Jesucristo. 8 Per camic 
quencje na más p-Efeso y cjara xtenmaj ela neviaje tak xterla 
nimkij Pentecostés. 9 Per camic majon quenel el ta com Dios cola 
jun nimlaj samaj rejkon chenwech wawe per jun samaj congan 
quiy recmon ta. Y jun chic, com jawra samaj e quiy reclel rmal 
cara majon quenel el ta wawe camic. 10 We xtekaja Timoteo 
ewquin kas quiil rculic tebna ch-utz cara majon jun twa nuna 
ewmal. Cara ta neban tzra com samaj rxin Kajaw Jesucristo nuban, 
xjunam ksamaj chok c-e ruquin. 11 Rmal cara quenbij chewa, 
mex cola jun chewa xtuban tzra com ajni majon. Per jneban, kas 
quiil rjachic tebna y tet-o tzra reviaje com anen nweyben wawe 
e rexbil jle chic kchalal. 12 Je kchalal Apolos congan xenban 
animar che nba ewquin che nquixerkijla y cawra xenbij tzra: —
Queawexbilaj ela kchalal je nqueba pCorinto. Per arja cawra xbij 
chwa: —Mesquier quencwina quenba cuquin camic, xerwara nak 
kij xtencwina jara quenba cuquin. Cara xbij.

. . . . .
13 Ixix xtquixcascata y tetquea yukbal ecux ruquin Jesucristo, 

ntcow nquixpea chwech rtzilal y xtecsaj ta rchuka Dios ptak 
ecaslemal. 14 Y necsaj ojben riil rxin Dios che rbanic je achnak 
jneban. 15 Anen kas quenban recomendar chewa wchalal chneban 
respetar kchalal Estéfanas. Ixix ewutkin che arja ruquin 
rfamilia xecnimaj nabey mul Jesucristo chewech ixix ixconjelal 
jixcola chpam departamento Acaya. Ixix ewutkin che j-e congan 
nquequeto je rtnamet Dios tak cola cnecesidad. 16 Ixix chka kas 
quenban recomendar chewa che nqueenimaj kchalal jcara cbanic. 
Y cara tca neban chca conjelal je nquet-owa cxin kchalal y nquetaj 
quekij che rbanic rsamaj Dios. 17 Anen congan quenquicota xerkaja 
Estéfanas wquin e rexbil Fortunato ruquin Acaico. Quenquicota 
com j-e tak xerkaja nix jun ixix ixcola wquin quenna kaja. 18 Com 

anen congan xexquea wanm cmal y wutkin che nexquea ewanm 
ixix chka cmal. Lok queen-a kchalal cara cbanic. 19 Je kchalal 
jecola ptak iglesia chpam departamento Asia j-e nquetak ela rutzil 
ewech. Aquila ruquin Priscila prubi Kajaw Jesucristo congan 
nquetak ela rutzil ewech y cara nqueban chka iglesia jquemlon qui 
pcuchoch. 20 Conjelal kchalal nquetak ela rutzil ewech. Ixix tey-a 
rutzil ewech chbil tak ewi per ruquin ojben riil rxin Dios. 21 Jcamic 
anen en Pablo quentak ela rutzil ewech y jawra quentzibaj ela 
ruquin nuka. 22 Wcola jun majon lok ta xtuna Kajaw Jesucristo 
jara yatanak chic tzra che itzel ntzeta rmal Dios. Y Kajaw 
Jesucristo npe chna jmul. 23 Utzil jnekcochij tzra Kajaw Jesucristo 
xtecje ta ewquin. 24 Anen quixnwajo chixconjelal per rumac xjun 
kabnon ewquin ruquin Jesucristo tak quixnwajo. Amén. 

. . . . .

1  1 Anen en Pablo, Dios rey-on chwa che enocnak apóstol rxin 
Jesucristo. Anen wexbil kchalal Timoteo quentzibaj jawra 

carta y quentak ela ewquin wchalal jnemol ewi prubi Dios 
chpam tnamet Corinto. Y quentak ela cuquin chka conjelal 
kchalal jeyonan che e rtnamet Dios jecola chpam jle chic tnamet 
jcola chpam departamento Acaya. 2 Ja utzil je nsipaj Dios chka 
ruquin jun anm jkas quiil necjea chwech, jara ta xtecochij más 
tzra Kadta Dios y tzra Kajaw Jesucristo.

. . . . .
3 Nte xtya wa rukij Dios je Ttixel rxin Kajaw Jesucristo, arja jun Ttixel 

je nruquin ranm co wa che npoknaj kawech, arja jun Dios je nyukba 
kacux. 4 Tak nokocjea chpam lowlo chka bechnak opech lowlo, arja 
nyukba kacux. Cara nuban chka ch-utz cara ajoj tak nquekatzet wnak 
jecola chpam lowlo chka bechnak lowlo opech, nokocwina nekyukba 
quecux arj-e chka. Ajni nuban Dios chka, arja nyukba kacux ajoj 
y cara ca nkaban chca wnak, ajoj nokyukbana quecux arj-e chka. 
5 Congan nkataj lowlo ajni xuban Cristo, per tak congan lowlo nkataj 
chkajni nyukba más kacux ja Dios per xe rmal je xjun kabnon ruquin 
Cristo tak nuban cara chka. 6 Ajoj tak nkataj lowlo jara cola recmon 
ta chewa ixix com nokocwina nekyukba más ecux y nquixtotaja más 
rmal Dios. Tak Dios nyukba kacux ajoj jara nokocwina nekyukba 
chic ecux ixix y nquixtotaja más rmal Dios. Jawra je cja xenbij kaja 
chewa ra congan nquixruto che rcochic njelal lowlo ajni nokkaxa ajoj 
chpam. 7 Ajoj bien kutkin che nquixcwina necoch, com kutkin tak ixix 

jun netaj lowlo jara ixix jun chka nyukba ecux Dios. 8 Cara quenbij 
chewa wchalal com ajoj nkajo che newutkij nak rbanic nimlaj lowlo 
je xkataj chpam departamento Asia, ne ktzij wa chjun nimlaj lowlo y 
congan xturtaja kacux rmal: —Camic tak xtokcoma, cara xekbij kaja. 
9 Tak xkachob che co chic cmic chkawech jara xectuwa chkawech che 
ncatzina che xruyon ruquin Dios neyke wa kacux, jun Dios jneycowa 
cxin cnomki chpam cmic, bien xchobtaja kmal che majon noc wa xteyke 
kta kacux kuquin kaja ajoj kayon. 10 Com Dios arja xokruto chpam cmic 
per jun cmic congan lowlo, arja remjon ktoic camic y ne ykul wa kacux 
ruquin che nokruto na chwak cabij chka. 11 Ixix chka wchalal, koet-o 
tzra oración. Tak e quiy chewa nqueban oración pkacwent y tak ncaxaxa 
c-oración rmal Dios y noktotaja rmal, tzra cara e quiy nquemeltioxina 
tzra Dios com arja net-owa kxin.

. . . . .
12 Perc ajoj wchalal congan nokquicota com majon achnak kabnon xttion 

ta kanm rmal, chajchoj rij rwech kabnon, nmajon nak kwiwan ptak kanm. 
Ncawara kabnon chquewech wnak, y peor cara chewech ixix. Me knaoj 
ta ajoj kacsan per utzil je nsipaj Dios chka jara nesmaja ptak kanm che 
rbanic njelal je nkaban. 13 Jawra carta nmajon tzkoj tzij rcan, ncara nbij 
carta ajni nesiquij, bien nquixecwina nechob je nbij. Je ngan anen, kas ta 
xtchobtaj ta ewmal junlic. 14 Ecola chewa bien chobtanak chic cmal che ajoj 
ok utzlaj ajsmajma rxin Jesucristo y congan nquequicota chkij, y ajoj congan 
nokquicota chewij chka, ncawara kabnon ewquin tak xtpet chic jmul Kajaw 
Jesús. 15 Tak xenchob chquenban jun viaje y com ykula nucux ewquin rmal 
cara tak xenchob che ewquin quenkax wa nabey mul y quenkax chic jmul 
ewquin tak xquenmloj pchic. Jquenwajo anen, nquixquicota rmal tak jcamul 
xtenkaxa ewquin. 16 Cawra xenchob ra, quenkaxa ewquin nabey mul, cjara 
quenba chic chpam departamento Macedonia, cjara quenkax chic jmul 
ewquin, cjara cneto el chic tak xtenba pJudea. Cara xenchob. 17 Per com 
majon xenba ta ¿me rbeyal ta xenban nechob ixix, xe ngan anen xenban kaja 
nechob ixix? ¿Chek nutzij nechob ixix tak xenbij che quenba ewquin? Anen 
me en cara ta. 18 Ajni tzra Dios nuban wa cumplir je ntzujuj, arja rutkin che 
mchek tkatzij nekbij chewa. 19 Com je xkaya rbixic chewa jara Jesucristo 
je Rlecwal Dios, cara xenban anen y chka cara xqueban wexbil Silvano 
ruquin Timoteo. Ja Jesucristo nexte wjic xbij ta jun tzij je nchek truchi 
xbina per nuban wa cumplir je ntzujuj. 20 Cara quenbij chewa com ruquin 
Jesucristo nkawil wa njelal je rtzujun ta Dios chka y rmal ja Jesucristo tak 

nekbij amén, com jara nekyabej rukij Dios. 21 Ja Dios cow okretcon ruquin 
Cristo y cara rebnon chewa ixix chka, okrech-on che nkaban rsamaj. 22 Chka 
cola jun rital rey-on chka jnectuwa kxin che ok rxin Dios, retkon ta Espíritu 
Santo ptak kanm y jara kseguro chnuya chka njelal herencia je rtzujun chka. 
23 Chwech Dios xtenbij wa chewa ra, com anen majon ngan quenba ewquin 
che quixnebna castigar xe rmal tak majon xenba ta ewquin pCorinto. 24 Per 
mtechob ta chkij che ajoj nkajo nquixkaban mandar tzrij yukbal ecux 
ruquin Jesucristo, mcara ta, com xe rmal yukbal ecux ruquin tak cow 
ixpala camic. Per jkamjon rbanic jara noktajina nokosmaja pnecwent ch-utz 
cara chnewil más quicotemal rxin Dios.

2  1 Cara rbanic wchalal, anen bien xenchob che majon chic 
quenban ta jun chic viaje ewquin je xbis recmon ta chewa. 

2 Cara xenchob wchalal, wanen xe pbis quixnuya wa jara 
xquenbisona anen chka, y ¿nak ca nyowa quicotemal chwa? Ne 
ixix wa wchalal. 3 Rmal cara tak xentzibaj jawra carta chewa 
ch-utz cara me pbis ta queneya wa tak xtquenekaja ewquin com 
yatanak chewa che neya quicotemal chwa. Cara quenbij chewa 
com anen cola nconfianza ewquin chixconjelal, tak quenquicota 
anen, ixix jun chka nquixquicota wquin. 4 Com anen tak xentzibaj 
carta jxentak ela ewquin congan okej ruquin bis nemjon rij tak 
xentzibaj. Jxentzibaj chpam carta me rmal ta chnuya bis chewa 
per xentzibaj ch-utz cara netzet chcongan quixnwajo.

. . . . .
5 Per je kchalal jxetcowa bis, mnuyon ta anen xenruya pbis per 

xixbisona chixconjelal rmal chka. Cara quenbij chewa com majon 
quenwajo ta congan ta xtnechja pnewá rmal. 6 Per camic nuban 
la jdisciplina xeya tzrij kchalal. 7 Jneban tzra camic, tecyu y 
tyukba rucux. Cara ta neban tzra ch-utz cara majon nukut ta 
ri ranm rmal bis. 8 Rmal cara congan quenwajo quenbij chewa, 
lok ten-a kchalal ch-utz cara nutzet chcongan newajo. 9 Com 
anen quenwajo quixnuban probar wchalal, quenwajo quenwutkij 
wnenimaj njelal jquenbij chewa y rmal cara chka tak xentak ela 
jun chic carta ewquin. 10 We ixix necuy kchalal quencuy cara 
anen chka. Wcola jun necyun jara ewmal ixix tak necyun, y chka 
Cristo rutkin che necyun. 11 Ne ncatzin wa che nkacuy kchalal ch-
utz cara majon nokruchec ta Satanás, com ajoj bien kutkin rnaoj 
Satanás che nrajo wa nokruban engañar.

. . . . .
12 Jxenban wchalal, tak xnekaja chpam tnamet Troas che rbixic 

utzlaj tzij rxin Cristo cola jun bey xjaktaja chenwech chquenban 
rsamaj Kajaw Jesucristo. 13 Per nmajon qui ta nucux rmal jmajon 
xenwil ta tzra je kchalal Tito. Rmal cara tak xnel ela chquecjol 
kchalal jecola pe Troas y xenba chic chpam departamento 
Macedonia. 14 Per quenmeltioxij tzra Dios com arja nokercan wa 
y nokchecmaja chka per xe rmal xjun kabnon ruquin Cristo rmal 
cara tak nokchecmaja. Meltiox tzra Dios chka com arja rey-on 
chka che nokba nat nkaj che nekay-a rbixic Jesucristo chca wnak, 
jara ajni rexla jun akom nekaja cuquin per jun akom congan 
qui rexla. 15-16 Com ajoj tak nkaya rbixic Jesucristo ok cara ok 
ajni jun achnak jcongan qui rexla nuna Dios per c-e quewech 
wnak jnecaxana kxin. Ecola ntajina nquewil totanem rxin Dios 
y tak nkaya rbixic Jesucristo chca jara utzlaj caslemal rxin Dios 
recmon ta chca. Per ecol chic jle ntajina nqueba chpam nimlaj 
lowlo y tak nkaya rbixic Jesucristo chca jara xe cmic recmon ta 
chca. Jawra samaj rxin Dios jxenbij kaja chewa ¿nak jun xtecwin 
ta xtrejkaj ela ruyon kaja? 17 Per ajoj nkaban jawra samaj com me 
ok junam ta cuquin jle chic wnak xpor interés nquexol rtzojbal 
Dios ruquin jle itzel tak tijonem. Per ajoj tak nkaya rbixic rtzojbal 
Dios ne njelal kacux y ne njelal kanm nkaya, Dios nyowa chka 
jnekbij, arja nokrutzet, xjun kabnon ruquin Cristo che rbixic.

. . . . .

3  1 Jcamic mexla nechob chic jmul chkij che xkamjon recomendar ki 
kayon. Owe xnechob che ajoj ncatzina jle carta de recomendación 

chka tak nokba ewquin y tak nok-el ela ewquin, ajni chca jle chic wnak 
jxeba ewquin. 2 Per ixix mism ixocnak ix ajni jun carta jnokrbanbej 
recomendar chca wnak, jun carta jtzibtanak ptak kanm, jun carta je 
nsiquisa cmal conjelal wnak com bien cutkin che conjelal ajni utzlaj 
samaj rxin Dios jkabnon checjol. 3 Bien kalaj ix ajni jun carta per jun 
carta bnon rmal Cristo, y ajoj xokojchowa jcarta chca wnak. Per mtint ta 
csan che rtzibxic carta per caslic Dios xucsaj Espíritu Santo che rtzibxic, 
jun carta jtzibtanak ptak canm wnak y me chwech ta tzlem tak abaj 
tzibtanak wa. 4 Ajoj bien kutkin che xkaban jun utzlaj samaj rxin Dios 
checjol per xe rmal Cristo tak xokocwina xkaban jsamaj, y Dios rutkin 

chcara xkaban. 5 Per wexte xkayon jara nte majon nak nokocwina nkaban, 
mesquier nokocwina xtekbij ta chcola jun rsamaj Dios xekwankersaj 
kayon kaja, per jara xruyon ruquin Dios npe wa njelal jnokocwina 
nkaban. 6 Com Dios arja rey-on chka che nokocwina nquektijoj wnak tzrij 
cac chuminem rxin Dios, jun chuminem je nnataj Espíritu Santo chka, 
mjara ta nnataj chka jun ley rxin Dios jchek tzibtanak. Cara ca rbanic 
com rley Dios jchek tzibtanak jara xnucut chkawech che nokcoma rmal 
kil kamac, per Espíritu Santo jara nuya jun cac caslemal chka. 7 Jnabey 
chuminem xe cmic recmon ta, xe chwech tzlem tak abaj tzibtanak wa. 
Per cola rucha Dios rexbilan ta chuminem y ruplaj Moisés chaan rmal, 
y rmal cara me xcochtaj ta cmal aj Israel xquetzet ruplaj. Per rucha 
Dios jrexbilan ta nabey chuminem jara xe nquisa rukij. 8 Wcola rucha 
Dios rexbilan ta jun chuminem rxin nabey peor cara jsamaj je ntajina 
nuban Espíritu Santo chpam jawra jun cac tiemp jokcol wa, jara más 
chna kaxnak na rucha Dios nrexbilaj. 9 Cara rbanic com jchuminem je 
ncatrucom ela chpam nimlaj rpoknal wcongan rucha Dios recmon ta 
peor cara jcac chuminem je nchumsana awxin ruquin Dios y ja Dios 
nbij chawa che rbeyal chic awcan, jara más kaxnak na rucha Dios 
recmon ta. 10 Jchuminem jcongan rucha Dios rexbilan ta nabey per 
camic xe mnim ta rukij chwech jcac chuminem, com jcac chuminem 
más kaxnak na rucha Dios recmon ta. 11 Jchuminem je nkaxa rukij 
wcongan rucha Dios recmon ta peor cara jcac chuminem je nmajon 
nkax ta rukij jara ajnila kaxnak rucha Dios recmon ta. 12 Com ajoj 
ykula kacux ruquin jun chuminem jmajon nkax ta rukij rmal cara tak 
bien nekkalsaj na je ctun chkawech. 13 Moisés ojer arja xwiwaj ruplaj 
y xubutz tzra jun tziak per ajoj camic majon chic ncatzin ta chka che 
nekwiwaj kaplaj. Ja Moisés xubutz ruplaj ch-utz cara jrucha Dios jcola 
chuplaj me ttzata cmal aj Israel tak nkaxa rukij. 14 Je aj Israel arj-e 
xsacha cnaoj, nmajon xchobtaj ta cmal nak rbanic. Com arj-e camic tak 
necsiquij jtzibtanak cana chpam jun chuminem rxin nabey per nmajon 
nchobtaj ta cmal nak rbanic, ajni cco na tziak je nwiwana chquewech. 
Wneykea quecux ruquin Cristo tzra cara nchobtaj wa cmal nak rbanic 
jun chominem rxin nabey. 15 Per nmajon chobtanak ta cmal camic com 
tak nsiquisa pquexquin rley Dios jtzibtanak cana rmal Moisés jara com 
ajni cola jun tziak butzben rwech canm je nwiwana chquewech nak 
rbanic. 16 Per tak neykea quecux ruquin Kajaw Jesucristo jara nela 
tziak jbutzben rwech canm y nchobtaj chic cmal nak rbanic. 17 Y camic 
quenbij chewa, jKajaw Jesucristo xjun quebnon ruquin Espíritu y wcola 

Espíritu awquin je rxin Kajaw Jesucristo jara atelsan chic libre pruka il 
mac. 18 Y ajoj konjelal je ykula kacux ruquin Kajaw Jesucristo majon nak 
ta butzben kaplaj, kamjon rtzetic camic jKajaw Jesucristo más kaxnak na 
rucha Dios ruquin. Y com kamjon rtzetic chcongan nim rukij rmal cara 
tak noktajina nokquextaja, ntajina noca knaoj ajoj ajni rnaoj ja, chka 
ajni npe más y más rucha ptak kanm. Y njelal jawrara ruquin Espíritu 
npe wa je rxin Kajaw Jesucristo.

4  1 Rmal cara quenbij chewa, jawra samaj jkamjon rbanic 
ra jun cochinem rxin Dios, rmal cara nmajon nturtaj ta 

kacux che rbanic. 2 Per jkabnon, ne kchojquin wa chca jle chic 
wnak je nqueban tzra csamaj, com col jea xe pnalak nqueban 
wa, xquixbal rbanic, per ajoj nmajon jun tzkoj tzij nkaban y 
tak nkaya rbixic rtzojbal Dios nmajon nak nkaxol ruquin. Per je 
nkaban, nekkalsaj kas mer rtzojbal Dios chquewech wnak, y nkajo 
nkaya ptak canm che conjelal ch-utz cara ncutkij che ne ktzij wa 
jnekbij, y bien kutkin che Dios rutkin njelal je nkaban. 3 Per utzlaj 
tzij rxin Cristo je nkaya rbixic, wecola wnak mesquier nchobtaja 
cmal xqueyon wara j-e nquetajina nqueba chpam nimlaj lowlo. 
4 Mesquier nchobtaja cmal com diablo jrecsan ri dios chpam jawra 
tiemp rxin rwech ruchlew arja rmoyirsan rwech canm. Cara 
nuban diablo chca wnak je mteykea quecux ruquin Jesucristo 
ch-utz cara jluz rxin Dios mtekaja ptak canm. Jluz jara utzlaj tzij 
rxin Dios jnectuwa che ajnila nim rukij Cristo. Ja Cristo njunam 
cnaoj ruquin Dios. 5 Com nja wa Jesucristo neknataj tak nkaya 
rbixic utzlaj tzij, arja Rajaw njelal achnak, cara nekbij tzra, majoj 
ta neknataj ki kayon kaja. Ajoj xe ok ilinel ewxin per rmal Jesús 
tak kabnon cara. 6 Cara kabnon com ja Dios arja cola jun luz 
retkon ta ptak kanm ajni xuban ojer tak cawra xbij: —Twankera 
luz, y xwankera luz chpam kejkumal. Cara rebnon chka ch-utz 
cara che nchaana rluz Dios ptak kanm y rmal cara je wnak 
xtcutkij na che ruquin Jesucristo natzet wa che ajnila nim rukij 
Dios.

. . . . .
7 Jawra luz rxin Dios jxenbij kaja chewa jun nimlaj mibil kcan per ajoj 

xa ok ulew, xa ok ajni jle bjoy clon jle nmak tak mibil chpam. Cara ca 
rebnon Dios chka ch-utz cara jnimlaj poder jnesmaja ptak kcaslemal 
nkalaj wa chruquin Dios penak wa y mkayon kta ajoj xokwankersana. 

8 Je lowlo nco wa penak chkij chkawech per xerwara okcwinnak 
okelnak chpam. Nco wa lowlo npeta chkij: —¿Nak nkaban ca wa? cara 
nekbij, per nmajon yojtanak ta kacux rmal. 9 Ne eco wa jneccanoj nak 
nqueban chka per Dios arja nmajon wa okrey-on cta. Co jea okchakin 
ptak ulew per majon ecwinnak ta okccamsan. 10 Com npe cmic wa okcol 
wa rmal cara tak noktajina kamjon rnaic ajni rec-il jrecmic Jesús. 
Cara kabnon ch-utz cara che bien nkaljina ajni rcaslemal Jesús je 
ntajina nesmaja chpam kacuerpo chka. 11 Cara quenbij chewa com ajoj 
ja okcasla ne ncanox wa rij kawech nak nbana chka che nokcamsasa 
per rmal Jesús tak cara nbana chka. Cara nbana chka ch-utz cara che 
bien nkaljina ajni rcaslemal Jesús che ntajina nesmaja chpam kcaslemal 
mesque xok ulew. 12 Cara rbanic, ajoj npe cmic wa okcol wa, per chewa 
ixix jara utzlaj caslemal recmon pa chewa. 13 Per ajoj cola Espíritu 
Santo kuquin, arja rey-on chka chcola yukbal kacux ruquin Dios. Jara 
mism Espíritu Santo jcola ruquin ajsmajma rxin Dios ojer tak xtzibaj 
cana jle tzij chpam rtzojbal Dios jcawrara nbij: —Anen ykula nucux 
ruquin Dios y majon xenpoknaj ta xenya rbixic, cara nbij. Y com jara 
mism Espíritu Santo cola kuquin camic rmal cara tak ykula kacux 
ruquin Dios y majon nekpoknaj ta nkaya rbixic chka. 14 Cara quenbij 
chewa com bien kutkin che Dios arja nokruyic chpam cmic. Com ja 
Dios arja xeycowa rxin Kajaw Jesucristo chpam cmic y nokruyic na ajoj 
chka rmal je xjun kabnon ruquin Jesús, y nuya na chka che nokekaj 
na chwech per ix kaxbil chic tzra chka. 15 Cara quenbij chewa com 
njelal jnoktajina nokkaxa chpam camic ch-utz cara cola recmon pa 
chewa ixix. Cara nkaban ch-utz cara jutzil je nsipaj Dios jara nba más 
y nba más cuquin wnak, y tak nba más cuquin jara más chna e quiy 
nquemeltioxina tzra Dios y njelal jara noca yabal rukij Dios. 16 Rmal 
cara nmajon nyojtaj ta kacux. Jkacuerpo jara ne ktzij wa remjon 
rajixem, xe ntajina nquisa rchuka per cola jun cac caslemal jcola 
ptak kanm jara kij kij chkajni nbana más cac tzra. 17 Cara quenbij 
chewa com jlowlo jkamjon rtijic wawe chwech ruchlew jara majon al 
ta, xjurat nquisa com jlowlo je nkataj cawra recmon ta chka ra, nyataj 
na chka regloria Dios per jun gloria ajnila nim rukij y rxin junlic, y 
nmajon abar tzra xtekjumsaj chwa. 18 Cara ca xtkaban we mruquin ta 
rxin rwech ruchlew tzel wa kkawech jxe ntzettaj ta. Cara ca xtkaban 
wtzela kkawech tzrij jmajon ntzettaj ta. Cara rbanic com je ntzettaja 
ruquin kkawech jara xe nquisa, per jmajon ntzettaj ta ruquin 
kkawech jara necjea rxin junlic.

5  1 Jkacuerpo jara ocnak ruchoch kanm wawe chwech 
ruchlew y wxe nyojtaja jara bien kutkin che co chna jun 

ruchoch kanm chcaj je nyataj chna chka rmal Dios per jun jay 
je me wnak ta banyona y necjea rxin junlic. 2 Com jkacuerpo 
je kcan wawe chwech ruchlew ajnila noktiona rmal y camic 
congan tzel pona kawech tzrij jun chic ruchoch kanm je rxin 
chcaj che nyataja chka. 3 Tak xtyataja chka jara ajni jun tziak 
xtucsasa tzra kanm ch-utz cara chmajon nechne ta kanm tzra. 
4 Jkacuerpo je kcan wawe chwech ruchlew arja ne noktion 
wa rmal, congan lowlo nkaban rmal per ajoj mjara ta nkajo je 
nmajon ta cuerpo kcan, per kas nkajo ajoj che nyataja chka jun 
chic cuerpo je rxin chcaj ch-utz cara jcuerpo je kcan camic je 
xcola cmic tzrij jara nquisa y nyataj chic chka jun chic jmajon 
cmic tzrij. 5 Per jara Dios nebnowa, ja chumsyona kxin ch-utz 
cara chnuya chka jun chic cuerpo je nmajon cmic tzrij y cola 
jun seguro rey-on chka che nuban wa cumplir jawrara, com 
Espíritu Santo jretkon ta ptak kanm jara kseguro. 6 Rmal cara ne 
ykul wa kacux ruquin Dios che arja nuya chka jun chic cuerpo 
je rxin chcaj. Ajru tiemp kas xtokcjea chpam cuerpo je kcan 
wawe chwech ruchlew jara majon nutzet ta ri kawech ruquin 
Kajaw Jesucristo rmal. 7 Cara rbanic com chpam kcaslemal wawe 
chwech ruchlew jyukbal kacux ruquin Dios jara ncana kxin, 
mjara ta ncana kxin je nkatzet ruquin kkawech. 8 Per ne ykul wa 
kacux ruquin Dios y com kutkin chmajon nutzet ta ri kkawech 
ruquin Kajaw Jesucristo tak okco na chpam jawra cuerpo je 
kcan camic xe rmal cara tak más kgan nkaya cana jawra cuerpo 
je kcan y nokba ruquin Kajaw Jesucristo jabar co wa kas mer 
kuchoch. 9 Cara rbanic, wnokocje na wawe, o wnokba ruquin, 
per xerwara ncongan kacsan kchuka che rbanic je nrajo ranm ja 
ch-utz cara nquicota chkij. 10 Cara quenbij chewa com ncatzina 
che nokekaj na konjelal chwech Cristo abar nekajcha wa cwent 
ch-utz cara tzra nokkaljin wa nak kabnon chpam kacuerpo je 
kcan wawe chwech ruchlew ch-utz cara che nyataj na chka che 
kjujnel rtojbalil jkabnon wutzil o wxe rtzilal kabnon.

. . . . .
11 Rmal cara quenbij chewa, com ajoj nekxibej ki chwech Kajaw 

Jesucristo rmal cara congan nkacsaj kchuka che rbixic chca wnak 

che necxibej qui chwech chka, per Dios bien kalaj chwech nak rbanic 
samaj jnoktajina nkaban y cola nseguro che bien kalaj chewech ixix 
chka. 12 Mtechob xta jmul chkij che xkamjon recomendar ki kayon 
chewech ixix. Mcara ta, per njelal jawra jnemjon rbixic chewa ra 
ch-utz cara che nquixquicota tzrij rsamaj Dios jnoktajina nkaban ch-
utz cara chcola nechojquij chca wnak jcongan neckalsaj qui che e 
ajsmajma rxin Dios per jara xe nquetzij oca per majon ocnak ta ptak 
canm. 13 We okchjornak noktzeta ajoj, o wme okchjornak ta, per 
xerwara nkaban samaj ch-utz cara chcola yabal rukij Dios recmon ta 
y chcola recmon ta chewa ixix chka. 14 Cara ca nkaban com xruyon 
ojben riil rxin Cristo ncana kxin chpam kcaslemal. Com bien kutkin 
che Cristo xcoma pkacwent konjelal tbij tzij cara konjelal ajoj xokcoma 
ruquin chka. 15 Cara ca xuban, xcoma pkacwent konjelal ch-utz cara 
ja okcastanak chic chpam jun cac caslemal mjara xta nkaban je 
nrajo kaja kanm kayon, je nkaban jara nkamaj el chic rbanic je nrajo 
ranm ja com xcoma pkacwent y kmal chka tak xcastaja chquecjol 
cnomki. 16 Rmal cara quenbij chewa, jcamic chic tak nkamaj rchobic 
ajni rcaslemal jun wnak, chka bechnak wnak opech, mcara xta 
nkachob tzrij ajni nquechob je wnak jecan na rmal tzbuklaj tak 
naoj rxin rwech ruchlew. Mesque cara nkachob tzrij Cristo nabey je 
ajni nquechob je wnak ja ecan rmal tzbuklaj tak naoj per mcara xta 
nkachob camic ajoj tzrij. 17 Cara ca rbanic, we xjun abnon ruquin 
Cristo jara at cac wnak chic, je tzbuklaj tak naoj jawcan nabey jara 
kaxnak can chic, camic cac chic njelal. 18 Njelal jawrara jxenbij kaja 
chewa ra ruquin Dios penak wa y camic ja Dios rey-on chka che 
okchumtanak chic ruquin per rmal Cristo, y cola jun samaj rey-on 
chkakul ajoj jara che nkachob chquewech je wnak nak rbanic tak 
nquechumtaja ruquin. 19 Cara ca rbanic, ja Dios xjun quebnon ruquin 
Cristo, xjun quebnon ruquin chwech cruz rmal cara tak nokchumtaja 
ruquin ja ok wnak y rmal cara chka tak ncuya kil kamac, y camic 
chkakul ajoj rey-on wa che nkaya rbixic nak rbanic tak ncatchumtaja 
ruquin. 20 Y camic ajoj oktkon ela rmal Cristo che prubi arja nkaban 
wa rsamaj com Dios arja nucsaj kachi che rbixic chca wnak nak nrajo 
chka che nkaban. Prubi ca Cristo congan nkajo nekbij chewa che 
nquixchumtaj ta ruquin Dios. 21 Cara ta neban com ja Dios tzrij Cristo 
xuya wa kil kamac ja ok wnak per kmal ajoj tak xuban cara tzra, com 
ja Cristo majon ril rumac. Cara xuban ch-utz cara nyataja chka che 
nekcaj rbeyal rxin Dios tak xjun nkaban ruquin Cristo.

6  1 Com ajoj xjun kabnon ruquin Dios che rbanic samaj rmal cara 
tak congan nkaya rbixic chewa, mtetzila ta utzil je nsipaj Dios 

chewa. 2 Ajni rbin cana Dios chpam rtzojbal jcawra nbij: —Tak xerla 
tiemp rxin chquensipaj wutzil xenwcaxaj oración jxaban. Chka tak xerla 
tiemp rxin totanem xatnuto. Cara rbin cana ja Dios. Bien ca tewcaxaj 
je xtenbij chewa ra, ja Dios ntajina nsipaj utzil chpam jawra tiemp ja 
okco wa, camic okcol chic chpam tiemp rxin totanem. 3 Ajoj nkaban 
cwent kcaslemal chquewech wnak com majon nkajo ta xe kmal ta ajoj 
tak mtecnimaj rtzojbal Dios. Kabnon cwent ki ch-utz cara chmajon itzel 
ta xtquetzijona tzrij rsamaj Dios jnoktajina nkaban. 4 Per njelal jkamjon 
rbanic jara nkalsana kxin che ne ktzij wa che ok ajsmajma rxin ja 
Dios. Congan kacchon kawech chpam jpenak je chkij, okcjenak chpam 
je lowlo, okcjenak chpam je pen y cola jea mesquier nchobtaja kmal 
abar le tzra nok-el wa. 5 Cola okchyon cmal je wnak, cola okcjenak 
pcars, cola eyictanak wnak chkij, cola congan oketkula chpam je 
samaj, kacchon je wranm y katjon wyejal. 6 Ne kcan wa jun chajchoj 
anm, bien nchobtaja kmal rtzojbal Dios, cola kpaciencia, kactun kutzil 
chquewech wnak, okcan rmal Espíritu Santo y cola jun ojben riil rxin 
Dios kuquin per ne ktzitzij wa, mchek tkatzij nekbij. 7 Kay-on rbixic 
rtzojbal Dios y cola rpoder Dios kuquin. Com Dios nbina che kcan 
rbeyal rxin ja y jara ajni jun banbal choj rey-on chka che nektobej ki 
chwech je achnak je npeta chkij. 8 Cola nkaban kas lok nokquena wnak 
per ecola jea majon lok ta nokquena. Cola utz ktzojxic nbana per cola 
nbixa chka che ok itzel tak wnak. Cola nbixa chka xe ok bnoy tak engaño 
per ajoj ne ktzij wa nekbij chca wnak. 9 Cola nbana chka cmal wnak 
com ajni majon cutkin ta kawech per ecola majon necpoknaj ta necbij 
che bien cutkin kawech. Npe cmic wa okco wa per okcas wan. Oky-
on chpam lowlo che ktojxic per majon okcamsan ta. 10 Cola nokbisona 
per jquicotemal rxin Dios arja ncola kuquin. Xe ok chtak mibi per e 
quiy eocnak byoma rmal rmibil Dios jnekpaxij chquewech. Xe kketen 
kaka per nmajon nak ta mquita kxin. Njelal jawrara jxenbij chewa ra 
jara nkalsana kxin che ne ktzij wa che ok ajsmajma rxin Dios. 11 Majon 
achnak nekwiwaj chewech wchalal je ix aj Corinto, majon ra mquita 
nekbij chewa, congan kay-on kanm chewa. 12 Ajoj bien kajkon kanm 
chewech ch-utz cara nquixkacul chpam per chewa ixix mkas ta okeclun 
ptak ewanm. 13 Camic quentzijona ewquin ajni nuban jun ttixel tak 
ntzijona cuquin chtak rlecwal, ajni kabnon ajoj chewa cara ta neban 
ixix chka ajoj chka, nejak ta más ewanm chkawech.

. . . . .
14 Mteban ta jun cuquin wnak jmajon ykul ta quecux ruquin 

Jesucristo com jara mesquier nucom ri. Cara quenbij chewa com 
utzlaj rbeyal rxin Dios jewcan jara mesquier nucom ri ruquin 
je rbeyal ja me rxin ta Dios. Jun chic, jluz nmajon wa nucom 
ta ri ruquin kejkum. 15 Jun chic, je rnaoj Cristo nmajon wa 
nucom ta ri ruquin rnaoj diablo. Jun chic, je ykula kacux 
ruquin Jesucristo jara m-utz ta je xjun ta nkaban cuquin jmajon 
ykul ta quecux ruquin. 16 Jun chic, je tioxa je nquexquea wnak 
chquewech nme rbeyal twa xtquecsaj ta chpam santlaj rtemplo 
Dios. Cara quenbij chewa com ixix ix santlaj templo rxin caslic 
Dios ajni bitanak cana rmal Dios jcawra nbij: —Noc na wuchoch 
jcanm y quencje na chquecjol. Tak xterla ri tiemp anen quenoca 
queDios y j-e nqueoca netnamet, cara nbij. 17 Rmal cara tak 
co chic jun rbin cana Dios jcawrara: —Quixel ta chquecjol wnak 
jme e ntnamet ta, techro ewi. Mteban ta jxe ntzilora ecaslemal 
rmal. We xtenimaj jxenbij chewa ra quixnucul, 18 quenoc na Ttixel 
ewxin y nquixoc na chtak wlecwal, y nquixoc na chtak nmial. 
Cara bitanak cana rmal Kajaw Dios je nmajon poder mquita cola 
pruka.

7  1 Quilaj tak wchalal, njelal jawrara je cja xenbij kaja chewa 
com tzujun chic chka rmal Dios rmal cara tak quenbij chewa, 

kay-a cana je achnak je ntzilorsaj kcaslemal ajni tzra ntzilorsaj 
kacuerpo y ntzilorsaj kanm chka. Kxibej ki chwech Dios, tquiya y 
twachina jun chajchojlaj kcaslemal.

. . . . .
2 Wchalal, xtejak ta jtzit ewanm chkawech. Ajoj majon jun wnak 

kabnon ta lowlo tzra, majon jun wnak kayjon ta rcaslemal y nexte co 
ta jun wnak kabnon ta engañar chka. 3 Per tak quenbij cara chewa me 
rmal ta che quixnuban condenar com anen nbin chic chewa che nixco wa 
ptak kanm. Wnokcoma o wnokocse na más per xerwara nixco wa ptak 
kanm. 4 Je ntajina quenbij chewa congan ney-on wanm tzrij che rbixic. 
Camic congan quenquicota chewij wchalal. Jwanm camic nexte nbison 
chic jtzit mesque congan okcola chpam lowlo, per jwanm camic más chna 
kaxnak quicotemal rxin Dios chpam. 5 Ne okco wa chpam lowlo wchalal 
com tak xokorkaja wawe chpam departamento Macedonia nexte jtzit 

xokoxlen ta, nco wa je problema xkawil. Cola je achnak xekchojquij 
rmal rsamaj Dios y co jea xekxibej ki mal-il ntziloxa samaj. 6 Per Dios 
arja nyukba quecux je wnak je turtanak canm y cara xuban chka ajoj 
chka xyukba kacux, jara tak xerkaja Tito kuquin. 7 Congan xokquicota 
tak xutzet chic ri kawech ruquin Tito y mruyon ta ra com ixix congan 
xeyukba ta rucux, jara xuya jun quicotemal chka ajoj chka. Com arja 
xerbij chka chcongan egan nutzet chic ri kawech ewquin. Y jun chic 
chka je xbij chcongan nquixbison chic rmal je m-utz ta xeban. Jun chic 
chka je xebij chcongan newajo nenimaj chic je nbin chewa. Cara xerbij 
chka y más chna xenquicota rmal. 8 Xenquicota com je pkonlaj carta 
jxentak ela ewquin xentzet che xuban rsamaj. Mesque xuya bis chewa 
per camic majon itzel ta quenna rmal tak xentak ewquin. Per tak xentak 
ela carta cawra xenmaj chic rchobic: —Mexla utz mquita xentak ela carta 
cuquin, cara xenbij kaja. Com quentzet camic chcart xuya bis chewa 
per jara bis xjurat xkaxa. 9 Jcamic congan quenquicota per me rmal ta je 
xixyaa pbis. Per com jbis xuban rsamaj y xquextaja enaoj rmal xe rmal 
cara tak quenquicota. Cara rbanic com Dios xyowa bis chewa ch-utz cara 
cola utzil recmon ta chewa jcarta jxentak ela ewquin. 10 Cara quenbij 
chewa com jbis tak Dios nyowa chawa rmal awil amac jabnon jara jun 
bis jnecwina nuquex anaoj y ncatrucom ela chpam totanem rxin Dios y 
ncatquicota rmal. Per tak nquebisona je wnak je xruquin rwech ruchlew 
ykul wa quecux jara jun bis mesquier necwina nuquex anaoj y xpe cmic 
ncatrucom el wa. 11 Per bien techbo wchalal, jbis xuya Dios chewa cola 
jun nimlaj samaj xuban ptak ecaslemal jcawrara: jun, bien xechumsaj 
problema je xbantaja checjol, jun chic, congan xecsaj echuka che rbixic 
chwa che xechumij eproblema, jun chic, congan xtiona ewanm je xbantaja 
y ajnila xexibej ewi rmal, jun chic, congan chic egan chnutzet chic jmul 
ri kawech ewquin, jun chic, congan xixemkea che rbanic je nrajo ranm 
Dios y chanim xeya pdisciplina jxebnowa rtzilal. Nmajon achnak mquita 
xechumsaj tzrij problema, majon chic achnak nquixchapbexa rmal. 12 Cara 
rbanic, xentak ela carta ewquin per me rmal ta jxebnowa rtzilal tak 
xentak ela ewquin, y mkas ta rmal chka je xbana rtzilal tzra. Xentak ela 
carta ewquin ch-utz cara chwech Dios nkacut wa chewech che ajnila 
nkacsaj kchuka che nquixkaban cwent. 13 Rmal cara congan xexquea 
kacux com xexquea ecux ixix chka. Y mruyon ta jara per más chna 
xokquicota rmal Tito com arja congan nquicot chic ranm rmal jxeban ta 
tzra chixconjelal. 14 Com ja Tito tak quemjana tentak ela ewquin xenya 
jtzit ekij chwech, y camic majon chic quixbal ta quenna tak xenban cara 

com njelal jxekyabej ekij chwech bien kalaj camic che ne ktzij wa. Ajni 
tzra njelal jxekbij chewa ixix jara ne ktzij wa chka. 15 Tito arja más chna 
nel ta rucux chewij camic com bien nerkaja pe rwá che nquixnimana 
chixconjelal, bien nerkaja pe rwá ajnila rculic xeban chcola respeto 
ewquin y nexibej ewi chwech Dios. 16 Ajnila quenquicota ewmal camic 
wchalal, col chic nconfianza ewquin tzrij njelal.

. . . . .

8  1 Jcamic wchalal, nkajo nkachob chewech nak rbanic utzil 
je nsipaj Dios je smannak ptak canm iglesia jecola wawe 

chpam departamento Macedonia. 2 Com arj-e cola jun nimlaj 
ayuda xquemol je nquetak ela cuquin kchalal jcola cnecesidad. 
Xquemol ayuda mesque cola jun nimlaj lowlo, cola nimlaj prueba 
nquetajina nquekaxa chpam. Per com cola jun nimlaj quicotemal 
rxin Dios ptak canm y com congan e chtak mibi y bien cutkin 
necpoknaj quewech je wnak jcola cnecesidad, rmal cara congan 
jun ayuda xquemol. 3 Com j-e congan xquecsaj cchuka xqueya 
ajni nquecwina nqueya. Anen en testigo chquij chcara xqueban. 
Col nara xuban falta chca j-e rmal congan rwá xqueya. Per jara 
majon xekbuchij ta, cgan j-e xqueya. 4 Congan xeccutuj chka y 
cawra xecbij ra: —Tebna jun utzil tey-a privilegio chka che ajoj jun 
nkatak ela jun ayuda chca rtnamet Dios, cara xecbij chka. 5 Más 
chna xqueya je chwech ajni kachbon ajoj chquij che nqueya com 
je xqueban, nabey mul xqueya qui pruka Kajaw Dios che rbanic 
jnak njoxa chca rmal che nqueban, y xqueya qui pkaka ajoj chka, 
y xe rmal je nrajo ranm Dios tak xqueban cara. 6 Cara quebnon 
kchalal y rmal cara congan xkaya rchuka Tito che arja nba chic 
jmul ewquin. Com ja Tito cola jun mloj ayuda xumaj rij checjol 
rmal cara tak xekbij tzra che nba chic jmul ewquin che nerecsa 
rmolic com ayuda jneya jara nectuwa utzil je rsipan Dios chewa 
jnesmaja ptak ewanm. 7 Ixix congan bnak pnim ewmal njelal rwech 
utzil rxin Dios jyatanak chewa, ajni tzra yukbal ecux ruquin 
Jesucristo congan nim, jun chic, congan neya rbixic rtzojbal Dios y 
bien nchobtaja ewmal chka, jun chic, congan necsaj echuka che 
rbanic je nrajo ranm Dios, jun chic, chcongan nokewajo. Jcamic 
quenbij chewa, com congan bnak pnim checjol njelal jawra utzil 
rxin Dios jxenbij kaja chewa, tba ca pnim checjol chka utzil rxin 
Dios che rmolic ayuda. 8 Per majon quixnuban ta mandar wchalal. 

Kas quenwajo chewa chcara ta neban tzra mloj ayuda ajni nqueban 
jle chic kchalal ch-utz cara tzra ntzet wa chne ktzij wa che 
nesmaja ojben riil rxin Dios ptak ewanm. 9 Com ixix bien ewutkin 
che Kajaw Jesucristo congan xesmaja pranm ja jutzil je nsipaj Dios. 
Com arja mesque ncongan byom nabey per majon xpoknaj ta xuya 
cana rebyomal, majon xpoknaj ta xoca miba per ewmal ixix tak 
xuban cara. Arja xoca miba ch-utz cara che xe rmal rpobres tak 
nyataja chewa ixix rebyomal Dios. 10-11 Y camic quenwajo quenya 
jun paxbanem chewa tzrij ayuda com je xtenbij chewa ra cola 
recmon ta chewa. Tecsa rmolic ayuda jxetaj rmolic junabir. Com 
ixix xemaj rmolic ayuda y mruyon ta jara per ne njelal ecux y 
njelal ewanm xeban cara. Jcamic quenbij chewa, com congan egan 
nabey tak xechob che nemol ayuda cara tca neban camic chka che 
rquisic, per xerwara ajni nquixecwina neya xjara tey-a. 12 Cara 
quenbij chewa com tak njelal acux y njelal awanm naya jun ayuda 
jara utz nutzet Dios y nucom chawa, y ajni ncatecwina naya jara 
ncutuj chawa, mjara ta ncutuj chawa jmesquier ncatecwina naya. 
13 Com anen mjara ta quenbij chewa che xqueeto ta jle chic chpam 
cpobres y xtquixoc ta ixix pobr rmal. 14 Kas quenwajo junam ta 
nkaban nkato ta ki chbil tak ki, ajni chewa ixix camic com cola 
rsobr ewquin xe rmal cara congan wen we nqueeto kchalal 
chpam cpobres ch-utz cara j-e chic nquet-owa ewxin chwak cabij 
tak co chic enecesidad ixix y tak col chic sobr cuquin j-e che 
nquixctobej. Cara rbeyal ch-utz cara junam nkaban nkato ki chbil 
tak ki. 15 Ajni tzibtanak cana ojer chpam rtzojbal Dios tzrij maná 
je xtak ta chcaj cuquin aj Israel che nquetaj y cawra nbij ra: —Je 
wnak jquiy maná xquemol majon nak xquecol cana. Y je wnak je 
mquiy ta xquemol, xeruban. Cara tzibtanak cana.

. . . . .
16 Per anen congan quenmeltioxij tzra Dios com arja rey-on pranm 

Tito chcongan nucsaj rchuka che rbanic cwent ewxin, ncara nuban 
Tito che echjalbxic ajni quentajina quenban anen. 17 Cara quenbij 
chewa com arja tak xekbij tzra che nba chic jmul ewquin y com arja 
ncongan rgan nba y njara nrajo ranm ja che nba chic jmul ewquin. 
18 Col chic jun kchalal nkatak ela tzrij che nrexbilaj ela. Jara kchalal 
jcongan wen rtzojxic nbana cmal conjelal jle chic kchalal jecola 
chpam njelal iglesia, com arja congan jun samaj rebnon che rbixic 

utzlaj tzij rxin Jesucristo. 19 Chka arja ch-on cmal kchalal jecola 
ptak iglesia che nkexbilaj tzrij mloj ayuda jnoktajina kamjon rmolic 
camic. Ajoj kamjon rmolic ayuda ch-utz cara chjara noca yabal 
rukij Kajaw Jesucristo ch-utz cara chka che bien nkaljina che ixix 
cola egan nqueeto kchalal jcola cnecesidad. 20 Per bien kabnon 
cwent jawrara ch-utz cara majon tzij npeta chkij rmal jnimlaj ayuda 
jkamjon rmolic. 21 Congan kabnon cwent samaj je nkaban jea ch-utz 
cara bien kalaj chquewech wnak chka chmajon engaño nkaban y 
mruyon ta chwech Dios. 22 Col chna jun kchalal nkatak ela chquij 
Tito, jun kchalal jquiylaj mul katzton chcongan nutaj rukij che 
rbanic rsamaj Dios, y peor cara camic ncongan rgan nba ewquin com 
congan rconfianza ewquin. 23 Ruquin Tito kcan ki che nokesmaja 
pnecwent. Y je c-e chic kchalal arj-e ech-on cmal jle chic kchalal 
jecola ptak iglesia, y je ccaslemal jara ocnak yabal rukij Cristo. 
24 Rmal cara quenbij chewa, tak xtqueekaja ewquin kas ta quiil 
cculic neban ch-utz cara j-e e quexbil jle chic kchalal jecola ptak 
iglesia bien nkaljina chquewech che ixix ne ktzij wa chcola ojben 
riil rxin Dios nesmaja ptak ecaslemal ch-utz cara chka che bien 
nquetzet che ne ktzij wa njelal je kbin chca kchalal je kyaben ekij.

. . . . .

9  1 Com anen wchalal, bien wutkin chmajon ncatzin ta quenbij 
chewa che neya jun ayuda chca e rtnamet Dios. 2 Cara quenbij 

chewa com wutkin chcola egan neya y rmal cara tak quentajina 
quenya ekij chquewech kchalal jecola wawe chpam departamento 
Macedonia, com anen quenbij chca che ixix jixcola chpam 
departamento Acaya ix list chic junabir chneya ayuda, y jun chic, 
com ixix congan egan neya xe rmal cara tak congan e quiy xpeta 
cgan che nqueya j-e chka. 3 Per ecola kchalal jquenutak ela ewquin 
ch-utz cara bien nechumij pona je mloj ayuda com nbin chic chca 
kchalal che ix list chic chneya. Com anen ney-on chic ekij chquewech 
j-e kchalal per congan lowlo ra we nmajon xtoc wa jxenyabej ekij 
chquewech. 4 Tak xtquenekaja anen ewquin, wecola jle kchalal aj 
Macedonia etren chwij congan lowlo ra wquemjana techumsaj ewi 
tzra rmolic ruchi ayuda. Jara congan quixbal chka ajoj y chewa ixix 
chka com kay-on chic ekij chquewech che ix list chic chneya ayuda. 
5 Rmal cara tak xenchob che ncatzina nquenuban animar kchalal che 
j-e nqueba ewquin nabey mul ch-utz cara che nquecchumsaj pona 

ewquin nak neban tzra ayuda je etzujun chnequis rmolic ch-utz cara 
mlon pon chic ruchi njelal tak xtquenekaja anen. Per njelal ta ecux y 
njelal ta ewanm neya, mchek ta ixpors-in. 6 Per bien ca tewsaj enaoj 
tzrij jun ejemplo jquenya chewech ra. Tak ncatba pe tcoj tejcon y wxe 
naxuyaj ijatz natic, mnim tcara cosecha nuya ra. Wmajon naxuyaj ta 
jara congan cosecha nuya. 7 Ajni neya chixjujnel xe nxerwara nalexa 
ptak ewanm chneya. Mtebisoj ta jneya, mteban ta pors. Cara quenbij 
chewa com Dios arja nquerajo wnak nquequicota nqueya ayuda. 
8 Dios arja necwina nuya chewa njelal rwech mibil je nqueetobej 
jcola cnecesidad. Más nkaxaj rwá jnecwina nuya chewa ch-utz 
cara che nco wa ewquin jachnak ncatzina chewa ch-utz cara chka 
chcola sobr ewquin che nqueetobej wnak jcola cnecesidad. 9 Ajni 
tzibtanak cana chpam rtzojbal Dios tzrij jun utzlaj acha jcawra nbij ra: 

—Congan ayuda rey-on, eret-on chtak mibi. Je rbeyal rxin Dios rcan 
arja ne rxin junlic. 10 Ja Dios nyowa ijatz chca ja e tcoy tak tejcon, 
ja nyowa kaway. Ja mism Dios xtyowa chewa jmibil je nqueetobej 
jcola cnecesidad y xtquiyersaj ta más chewech. Arja nesmaj na chpam 
utzil jneban ixix y tak xtquisbena más chna nwachina utzil rmal. 11 Ja 
Dios majon jun achnak mquita xtecwina xtuya chewa, nquixoc na 
ix byoma rmal, ch-utz cara nco wa ewquin je nqueetobej kchalal. 
Je kchalal tak xtekajcha ayuda pqueka ajnila xtecmeltioxij tzra 
Dios ewmal ixix. 12 Cara quenbij chewa com jayuda neya mjun ta 
rsamaj. Mruyon ta nqueruto rtnamet Dios jcola cnecesidad per ajnila 
nmeltioxixa tzra Dios rmal chka. 13 Tak xteya ayuda chca jara nucut 
chquewech ajni enaoj y nqueya na rukij Dios ewmal ixix. Nqueya na 
rukij tak xtquetzet che ne ktzij wa jnebij che eniman utzlaj tzij rxin 
Cristo y nqueya na rukij chka tak xtquetzet che nim ayuda neya chca 
j-e y chca conjelal. 14 Y arj-e nqueban na orar pnecwent y congan lok 
nquixquena com nquetzet na utzil jecochin tzra Dios más kaxnak 
nesmaja ptak ewanm. 15 Congan quenmeltioxij tzra Dios com arja cola 
jun sipanem kcochin tzra je mtecneya tzij kmal che rbixic com ajnila 
nim rukij.

. . . . .

10  1 Camic quenwajo quentzijona ewquin chquij wnak je 
nquetajina nquelsaj ntzojxic jcawra necbij ra: —Ja Pablo tak 

cola chkacjol congan col nuban, per tak majon chkacjol cjara nucsaj 
cowlaj tak tzij chkij, cara necbij. Per anen en Pablo congan quenwajo 

quenbij chewa, kas terkaja pnewá ejemplo jxuya cana Cristo com arja 
xuban col, njelal xujach pruka Dios y congan rpaciencia cuquin wnak. 
2 Per camic quenwajo quenbij chewa, kas tchumsaj ewi ch-utz cara 
tak xtquenekaja anen ewquin majon ncatzin ta xtencsaj ta chewij 
rpoder Dios jcola pnuka. Com jara poder jcola pnuka nechbon chic 
chquencsaj chquij wnak ja xe ntajina nquelsaj ntzojxic je nquebina chka 
ajoj xe cnaoj wnak nkacsaj. 3 Com ajoj mesque xa ok wnak per me 
knaoj ta ajoj nkacsaj kayon kaja tak nkaban choj ruquin rtzilal. 4 Cara 
quenbij chewa com ajoj tak nokchojquina ruquin rtzilal mjara ta 
nkacsaj jle banbal choj ja xe cxin wnak, per je nkacsaj jara jle banbal 
choj je ajnila nim rchuka chwech Dios. Cara ca nkaban ch-utz cara 
che nokcwina nkayoj rtzilal mesque ncongan rchuka. 5 Ajoj nkayoj 
tijonem je nqueya wnak je kas e nmak nquena kaja, nkayoj nmak 
tak naoj je nquecsaj che necwiwaj je kas mer rnaoj Dios. Nokchojina 
ruquin cnaoj wnak chka bechnak opech nquechob y nkachec ch-
utz cara majon chic jun naoj jche mquita nucom ri ruquin je nrajo 
ranm Cristo. 6 Jun chic, kchumin chic ki che nquekaban castigar 
achnak jmesquier nquenimana, per cjara xqueekaban castigar tak 
echumsan chic ewi tzrij jnak jmajon etzkatsan ta tzrij jnimanem. 
7 Ixix xjara neya cwent tzrij jnetzet ruquin ekawech per majon neya 
ta cwent tzrij jcola ptak canm wnak. Wcola jun wnak nbij chewa 
che bien rutkin che arja ocnak jun apóstol rxin Cristo per kas bien 
tchobtaja rmal che ajoj ok apóstol rxin Kajaw Jesucristo chka. 8 Ok 
apóstol rxin Jesucristo com arja rey-on chka chcola kaka chewa y 
majon quixbal ta quenna jcongan quennataj chewa njelal jrey-on 
pkaka com ne ktzij wa. Per ixrecsan pkaka che nquixkato ch-utz 
cara nquixquiya, me rmal ta che nquixkayoj. 9 Cara quenbij chewa ch-
utz cara bien nchobtaja ewmal che jcarta jxentak ela ewquin mjara 
ta rsamaj jchek nquixerxibej. 10 Com je wnak je nquetajina nquelsaj 
ntzojxic arj-e cawra necbij chwa ra: —Ja Pablo tak nuban ta jun carta 
congan cow nchapona y congan cowlaj tak tzij nbij chpam chka, per 
tak cola chkacjol xjun acha débil y tak ntzijona nmajon noc wa je nbij, 
cara necbij. 11 Je wnak je nquebina cara chwa kas bien quechbo, ajni 
nekbij chpam carta tak ok majon checjol ncara nekabna cumplir tak 
xkoekaja ewquin. 12 Ajoj nmajon wa kgan xtkaban ta ajni nqueban 
jle wnak jxe nqueya kaja quekij queyon. Arj-e xe e necnak tak wnak 
com jocnak yabal quekij xe cnaoj kaja j-e queyon. 13 Per ajoj m-utz 
ta nkaban ajni nqueban j-e xtkaya kta kakij rmal jun samaj jmajon 

kaka tzra jmajon yatanak ta chka rmal Dios che nkaban. Per jsamaj 
jyatanak rmal Dios che nkaban xruyon jara neknataj y arja rey-on 
chka che nokosmaja checjol. 14 Cara quenbij chewa com ajoj majon 
kamnon ta ki chpam jun samaj jmajon yatanak ta chka rmal Dios 
che nkaban com arja yoyona chka che nokosmaja checjol. Com ajoj 
xokekaja ewquin nabey mul che rbixic chewa utzlaj tzij rxin Jesucristo. 
15 Ajoj majon nkaban ta ajni nqueban jle xtkaya ta kakij rmal jun 
samaj jme kxin ta, jmajoj ta okbanyona. Per ja kas keyben che nquiya 
más yukbal ecux ruquin Jesucristo y noketo ch-utz cara nokba nat 
nkaj che nekay-a más rbixic Jesucristo, per xerwara nokba ptak lwar 
jabar nokrutak el wa Dios chnokba. 16 Nkajo nokba nekay-a rbixic 
utzlaj tzij rxin Jesucristo chpam jle chic tnamet jmás cnat co wa 
chwech jabar ixco wa ixix. Majon nkajo ta ajoj nok-oca chpam jun 
samaj junwa banyona y xtkaya ta kakij rmal. 17 Majon jun xtuya kta 
rukij ruyon, mejor rukij Kajaw Dios tuya. 18 Cara quenbij chewa com 
jun acha we xnuya kaja rukij ruyon per jara me nbij ta tzij ra chnim 
rukij ntzeta rmal Kajaw Dios, per ja Dios tbina wnim rukij wmajon.

. . . . .

11  1 Jquenwajo chewa camic, tecjea epaciencia che rcaxic jun 
c-e tzij je xtenbij chewa. Je xtenbij chewa ra mesque xnecnak 

tak naoj chenwech anen per kas cneccho. 2 Per jtzij je xtenbij chewa 
mchek ta ngan quenbij, rmal jyatanak chwa rmal Dios chcongan 
nquixtiona chwa perc majon quenwajo ta chjun chwa neyke wa 
ecux. Cara quenbij chewa com anen xruyon tzra Cristo xixnujach 
wa ch-utz cara xruyon ruquin ja neyke wa ecux, y tak xtpet chic 
jmul bien chajchoj ewanm quixnuban presentar chwech com ajni 
nbana presentar jun kpoj xtan chwech rechjil. 3 Per anen quenxibej 
wi, nerkaja pe nwá je xbana tzra Eva ojer tak xbana engañar rmal 
cmetz com ja cmetz congan list, mal-il cara xtban chic chewa ixix 
y jun chwa xtechob y mruyon xta ruquin Cristo xteyke wa ecux. 
4 Cara quenbij chewa com ixix qui chewa tak ecola wnak nqueekaja 
ewquin, nqueya rbixic jun Jesús chewa jun chwa chwech je xkaya 
rbixic ajoj chewa, y jun chic jneban, chek qui chewa wnoca jun 
chic espíritu ewquin jun chwa chwech Espíritu Santo je xkaj ta 
ewquin nabey, y jun chic, kas qui chewa chka wnenimaj jun chic 
tijonem ja utzlaj tzij rxin Jesucristo nbixa tzra per jun chwa chwech 
jxenimaj nabey. 5 Per j-era wnak je nquena kaja chcongan e nmak 

tak apóstol per majon nmak ta quekij que chenwech anen. 6 Anen 
tak quentzijona mesque mtencwina quenban rbanic je tzij, per je 
rtzojbal Dios jara bien chobtanak nmal y bien kkalsan chewech ixix 
nak nbij je rtzojbal Dios. 7 Owe xe xjan xenban nechob ixix jmajon 
xencutuj ta chewa jquentzukbej wi tak xenya rbixic chewa utzlaj 
tzij rxin Dios. Com anen ruquin nuka xensmaja ch-utz cara ixix 
newil totanem rxin Dios. 8 Cola jea xencam pak chca kchalal jecola 
chpam jle chic iglesia ch-utz cara che quixntijoj ixix tzrij rtzojbal 
Dios. Arj-e xeyowa chwa jxentzukbej wi. 9 Tak xencjea checjol ixix 
y tak cola nnecesidad majon achnak xencutuj chewa ixix com je 
kchalal jecola wawe chpam departamento Macedonia arj-e xeba 
wquin xequey-a chwa jnak ncatzina chwa. Cara xenban, nmajon 
achnak xenya chekul chquentzukbej wi y ncawara xtenban chwak 
cabij chka. 10 Ne ktzij wa je xtenbij chewa ra com Cristo arja cola 
wquin che rbixic. Ixix jixcola chpam departamento Acaya next jun 
chewa xteklow ta wxin che rbixic che majon achnak ney-on chekul 
jquentzukbej wi. 11 Per ¿nak tzra tak nebnon cara chewa nechob 
ixix? ¿Lxe rmal majon quixnwajo ta? Mcara ta wchalal com Dios 
bien rutkin che quixnwajo. 12 Per ajni nebnon ta tzrij jquentzukbej 
wi ncawara xtenban chwak cabij ch-utz cara majon cbase jle chic 
wnak je ncajo necbij che junam rbanic samaj nqueban j-e ruquin 
ajni nkaban ajoj, com arj-e congan nqueya rukij samaj je nqueban. 
13 Com j-era wnak e apóstol nbixa chca, per me e apóstol ta rxin 
Cristo, arj-e e jle ajsmajma ja xe e bnoy tak engaño, xe nquecsaj 
qui e ajni apóstol rxin Cristo per me ktzij ta. 14 Per mtel pta ecux 
tzrij jawrara jnewcaxaj jxenbij chewa com Satanás xe bnoy engaño 
chka, nucsaj ri com ajni jun ángel je nsakersana kabey chkawech. 
15 Rmal cara tak quenbij chewa, mtel ta ecux tzrij tak newcaxaj 
che je ajsmajma rxin Satanás nquecsaj qui com e ajni jle ajsmajma 
e bnoy utzil, per xerwara nerla na jun kij tak xtyaa rtojbalil chca 
ajni rtzilal quebnon.

. . . . .
16 Camic quenbij chic jmul chewa, kas cneccho tzrij jun c-e tzij je 

xtenbij chewa. Majon jun chewa xtuchob ta chwij che necnak tak 
tzij quenbij. Wnechob chwij che xnecnak tak tzij quenbij per tey-a 
ewexquin tzrij je xtenbij chewa com ajni xeya ewexquin tzrij jxecbij 
chewa jle chic wnak je xnecnak tak tzij necbij. Com anen quenwajo 

quenya jtzit nukij chewech chka. 17 Per mcara ta ntzijona Kajaw 
Jesucristo je ajni quentajina quentzijona camic, com jnemjon rbanic 
camic xquentajina nemjon ryaic nukij ajni nuban jun acha xnecnak 
tak tzij nbij. 18 Com e quiy wnak xe nqueya quekij rmal achnak 
cbanic wawe chwech ruchlew rmal cara tak anen chka quenya na 
jtzit nukij camic. 19 Quenya jtzit nukij com ixix kas nquixquicota 
nqueeya cas wnak je xnecnak tak tzij necbij y kas neya cas che 
rcaxic jnecbij chewa. 20 Com ixix qui ecux tak cola jun wnak chek 
jic nquixruban mandar y nuban chewa com ix ajni esclavo pruka, o 
wnuquis chewech njelal jcola ewquin, o wnelkaj ela njelal ewachnak, 
o wnucsaj ri ruyon chcongan nim rukij arja chewech ixix, o wnuya je 
ka cheplaj. 21 Ajoj kas quixbal quenna quenbij chewa che xe ok débil 
com mxokocwin ta xkaban cara chewa. Per camic quenbij chewa, j-era 
wnak chka bechnak jnecbij chewa jnecyabej quekij chewech, jara 
quencwina anen quenbij chewa chka jquenyabej nukij chewech per 
xerwara jquentajina quenbij chewa camic com xe en ajni en necnic. 
22 Arj-e kas nqueya quekij che aj hebreo per anen chka en aj hebreo. 
Arj-e kas nqueya quekij che aj Israel per anen chka en aj Israel. Arj-e 
kas nqueya quekij che e riy rumam Abraham per anen chka en riy 
rumam Abraham. 23 Arj-e kas nqueya quekij che e ajsmajma rxin 
Cristo per anen más chna en ajsmajma rxin Cristo que chquewech 
j-e. Per jquentajina quenbij chewa camic xnecnak tak tzij. Anen más 
chna samaj rxin Cristo nebnon, quiylaj mul enchyon rmal rtzojbal 
Dios, quiylaj mul encjenak pcars, quiylaj mul xyamer xencamsasa. 
24 Je nwinak aj Israel arj-e xenquechay tzan asiar, treintinueve jub 
asiar xqueya chwa y j-o mul cara xqueban chwa. 25 Oxmul bnon chwa 
xcay enchayben y xenban jmul xenquieka tzan abaj. Oxmul xenba 
pya rmal lanch xjoktaja pe rwá ya, y xenban jmul jun kij y jun aka 
xencjea pe ncaj mar. 26 Quiy viaje nebnon y nco wa lowlo xenwil 
chpam. Cola rkan tak ya xenruya plowlo, ecola elkoma xenqueya 
plowlo, ecola nwinak aj Israel xenqueya plowlo, ecola wnak jme aj 
Israel ta xenqueya plowlo. Cola je lowlo xenwil ptak tnamet, cola je 
lowlo xenwil ptak je lwar jabar emajon wa je wnak, xenwil je lowlo 
pe rwá mar. Ecola chka xenqueya plowlo je wnak je nquebina che 
e kchalal per me ktzij ta necbij. 27 Congan jun samaj nebnon y congan 
xencosa rmal chka. Quiylaj mul majon xenwar ta, xentaj wyejal 
y xentaj chkij chiij. Quiylaj mul majon xenwa ta, xentaj pen rmal 
tew y jnetziak kas congan lowlo chwij. 28 Cco na más ja enkaxnak 

chpam per mruyon ta ra com kij kij nco wa chnukul che quenuban 
cwent njelal iglesia. 29 Wcola jun kchalal yawa jara ne anen jun 
quenna kaja chka che en yawa. Wcola jun kchalal nchajtixa y we 
nkaja p-il mac rmal jara congan ntiona wanm rmal chka. 30 We npors 
quenya na nukij chewech mejor cawra quenban ra, njelal jnebnon jara 
nectuwa che en jun acha en débil y jara quenyabej nukij. 31 Ja Dios 
Ttixel rxin Kajaw Jesucristo arja bien rutkin che ne ktzij wa jnemjon 
rbixic chewa, arja ajnila nim rukij camic y rxin junlic chpam je tiemp 
jpenak. 32 Tak xencjea pDamasco cola jun gobernador jxesmaja chpam 
rgobierno rey Aretas. Jara gobernador xuya jun orden che nechjalbexa 
tnamet ch-utz cara chquenchapa, 33 y anen xenyaa chpam jun 
chquech y xenkasas ta pjun ventana tzrij tzak jkotben rij tnamet, y 
cara xenban tak xento wi pruka.

. . . . .

12  1 Tak xnukij kaja anen quenya jara bien kalaj che nmajon 
noc wa chwa. Per camic quentzijon chic tzrij jyatanak chwa 

rmal Kajaw Jesucristo, ajni tzrij jnetzton pnachic ruquin jkalsan 
chenwech rmal Dios. 2 Anen cola jun acha wutkin rwech, arja xjun 
quebnon ruquin Cristo. Jara acha tuban catorce juna tak xuban jun 
achnak, chek quenjlal xecmar ela chcaj y ca prox caj xekaj wa. Ja 
we nrexbil recuerpo xecmar ela o wmajon jara majon wutkin ta, 
xruyon Dios ojtakyona. 3-4 Xerwara bien wutkin che jara acha chpam 
paraíso xecmar el wa jabar co wa quicotemal rxin Dios per majon 
wutkin ta wrexbil recuerpo o we mrexbil ta, xruyon Dios ojtakyona. 
Tak xekaja cola jle tzij xcaxaj tzra per jle tzij jmesquier ncatecwina 
nabij chpam jle tzojbal wawe chwech ruchlew, jle tzij jmajon 
yatanak ta chka ja ok wnak che xtektzijoj ta. 5 Ja acha jxenbij chewa 
jara quenya rukij, per xtenya kta nukij anen nuyon jara majon. 
Xerwara njelal jnebnon jara nectuwa che xe en jun acha en débil y 
jara quenyabej nukij. 6 We xtuya gan chwa chquenya nukij chewech 
jara ne ktzij wa chcola nbase jquenyabej nukij. Per camic majon 
quenya ta nukij chewech com anen majon ngan chco ta jun wnak 
xtuban ta más nim chwa, per xerwara xttzettaj ta ajni ncaslemal y 
xtcaxtaj ta ajni quentzijona. 7 Com anen congan je achnak xkalsasa 
chenwech rmal Jesucristo rmal cara tak cola xuban Dios chwa ch-
utz cara majon nim ta quenna kaja rmal. Jxuban chwa, xuya cas 
tzra Satanás chcola ajni jun quix xutak ta chnerebna lowlo tzra 

necuerpo. Cara xuban chwa ch-utz cara mquita kas nim quenna 
kaja. 8 Anen oxmul xencutuj tzra Kajaw Jesucristo che arja nelsaj 
chwa jbanyona lowlo tzra necuerpo. 9 Per arja cawra xbij chwa: —
Majon quenlsaj ta chawa com anen quensipaj wutzil chawa y majon 
chic jun achnak xtcatzin ta chawa. Cara quenbij chawa com npoder 
más chna tzkat nuban chawa tak bien nchobtaja awmal che at jun 
acha débil, cara xbij chwa. Rmal cara tak congan quenquicota 
quenya nukij rmal ndebilidad jcola chwa ch-utz cara che nesmaj wa 
rpoder Cristo chpam ncaslemal. 10 Rmal cara tak quenquicota y bien 
chobtanak nmal che en jun acha en débil, ajni tzra tak quentzuja 
y quenyoka rmal jsamaj rxin Dios, ajni tak cola nnecesidad rmal 
nsamaj, ajni tak nbana lowlo chwa y tak quencjea ppen rmal 
Cristo. Quenquicota com tak bien nchobtaja nmal che xa en débil jara 
congan nesmaja rpoder Cristo chpam ncaslemal.

. . . . .
11 Jnebnon chewech camic ajni nuban jun acha je xnecnak tak 

tzij nbij com xenya nukij chewech. Per ewmal ixix tak npors 
xenban cara. Cara quenbij chewa com kas rbeyal, ixix tnara xeya 
ta nukij chquewech jle chic wnak je nquena kaja chcongan e 
nmak tak apóstol. Anen mesque quenna kaja com ajni en majon 
per arj-e nmajon wa nmak ta quekij que chenwech anen. 12 Cola 
njelal rwech nmak tak milagro xenban checjol jara nectuwa 
che en jun apóstol y congan xecjea npaciencia che rbanic samaj. 
13 ¿Lco tca jun samaj xenban chquecjol jle chic iglesia jmajon 
xenban ta checjol ixix chka? Per xerwara, nmajon achnak xenya 
ta chekul jxentzukbej wi. ¿Le xjan cara tak xenban cara chewa 
nechob ixix? ¡Kas tecyu numac jxenban chewa! 14 Roxmul jawra 
je xquenba ewquin ra wchalal y nmajon achnak xtenya ta chekul 
jquentzukbej wi. Cara quenbij chewa com mja ta emibil quencanoj, 
ixix quixnwajo. Com ixix ix ajni ix wlecwal y je alcwalxela 
mrubey ta xtquemol ta ruchi cmibil y xtqueya ta chca ttixela per 
kas rubey j-e ttixela nquemol ruchi cmibil y nqueya chca clecwal. 
15 Je achnak jcola wquin en conform quensach pnecwent che etoic, 
y congan quenquicota quenya wi pnecwent chka. We anen más 
quixnwajo y ixix majon kas ta cnewajo, per mesque cara neban 
chwa per ne en conform wa quenya wi pnecwent che etoic. 16 Per 
mex cawra nebij chic chwa ra: —Ja Pablo mesque majon achnak 

xuya chkakul che ntzukbej ri per com congan list xe engaño nuban 
chka, xcola jun tramp rchumin che rlasic pak chka, mex cara nebij. 
17 Je ajsmajma jxenutak ela ewquin ¿lco tca jun chca xixrebna kta 
engañar? ¿Lco tca pak xkalsaj chewa? 18 Anen xencutuj jun utzil 
tzra Tito che arja nba ewquin, y cola jun kchalal xentak ela tzrij 
chka. ¿Lco ca jun engaño xuban Tito chewa? ¿Le mja tca mism 
Espíritu Santo cayona kxin che ok c-e xetzet? ¿Le mjun tca bey 
kcan ruquin che ok c-e nechob ixix? 19 Jnoktajina nekbij chewa 
mexla nechob ixix chjara nektobej ki chewech per mcara ta. 
Njelal jkamjon rbixic chewa, chwech Dios nekbij wa y xjun kabnon 
ruquin Cristo che rbixic. Quilaj tak wchalal, njelal jnekbij chewa 
ch-utz cara che nquiya más yukbal ecux ruquin Jesucristo rmal. 
20 Cara quenbij chewa com anen quenxibej wi ewmal, com tak 
xquenekaja ewquin mexla mcara ta emjon rbanic ajni quenwajo 
chewa chneban y mexla xme quiil ta xtnebna ewquin com ajni 
newajo chwa che cnebna. Mexla choj emjon rij tzra, owe nkutlina 
ewanm chquij chic nicaj, owe ayiwal o bnoj tak división, owxe 
emjon rtzojxic ewi owxe nquixwexweta chquij ewchalal, owxe ekij 
kaja ixix emjon ryaic, mexla ixyojtanak tak xtquenekaja. 21 Anen 
quenxibej wi ewmal com tak xtquenekaj chic jmul ewquin mex 
cawra xtuban Dios chwa ra, mex quixbal xtenna chic chewech rmal 
jebnon. Mexla xtcatzina quenoka cmal jecola ewquin je nco wa 
il mac xqueban ojer y nco na rtzilal quemjon rij camic, ajni cbanic 
wnak je nqueban je achnak jxe ntzilora ccaslemal rmal, y ajni 
chca ach-i je nquemajcuna cuquin ixki, y chca wnak je nmajon 
quequix nqueban rtzilal chquewech je wnak.

. . . . .

13  1 Roxmul jawrara xtquenba ewquin. Tak xtquenekaja 
ewquin cawra nkaban ra, wcola jun kchalal cola ril xuban 

ncatzina che ecola e c-e o e oxi testig jxetztowa jril jxuban. 2 Tak 
xencjea checjol tak xenba per rcab viaje xenbij chca jquemjon 
rbanic rtzilal chcow quenuchap na, y cara quenbij chic chca chka 
ja jle chic jquemjon rbanic rtzilal camic, mesque en majon ewquin 
per nmajon ra che mquita cow xquenuchap tak xtquenekaj chic 
ewquin. 3 Com ixix newajo cneban probar, com newajo newutkij 
we ktzij che Cristo nbina chwa jquenbij chic chewa ixix, per jara 
bien netzet na. Cristo arja majon débil ta, congan poder cola 

ruquin che nquerbanbej castigar jecola checjol je nquebnowa rtzilal. 
4 Cara quenbij chewa com arja mesque xdébil tak xcomsasa chwech 
cruz per camic casla rmal rpoder Dios jcola ruquin. Y cara ca 
chka ajoj chka, xa ok débil rmal je xjun kabnon ruquin Cristo per 
tak xtokba ewquin che echomsic jara majon ok débil ta, okcas chic 
ruquin ja rmal rpoder Dios jcol chic kuquin. 5 Bien ca tebna kaja 
probar je ewi eyon, ixix ca quixetztowa we ktzij chcola yukbal 
ecux ruquin Jesucristo. ¿Lmajon ca ewutkin ta chcola Jesucristo 
ptak ewanm? Cara rbanic ja wne ktzij wa che ix rxin Cristo. 6 Per 
tak xkoekaja ewquin cola nseguro che bien netzet na che ajoj ne 
ktzij wa che ok apóstol rxin Cristo. 7 Per jcamic kamjon rcutxic 
tzra Dios che nquixruto ch-utz cara mteban je rtzilal. Per mjara 
ta nkajo che nkacsaj chewij jpoder jnucut chewech che ne ktzij wa 
che ok apóstol rxin Cristo. Kas nkajo chewa che neban utzil. Cara 
nkajo chewa mesque ajoj xnoktzeta com ajni majon rpoder Cristo 
pkaka. 8 Cara quenbij chewa com ajoj majon achnak nkaban je 
mquita nucom ri ruquin utzlaj tzij rxin Jesucristo, achnak nucom 
ri ruquin jara nkaban. 9 Com ajoj congan nokquicota tak majon 
ncatzin ta nkacsaj chewij rpoder Cristo jcola pkaka y tak cola 
poder ewquin ixix che rbanic utzil. Congan kamjon rbanic oración 
pnecwent ch-utz cara che nquiya y nwachina utzil rxin Dios ptak 
ewanm. 10 Rmal cara tak cow xixnuchap chpam jawra jun carta 
jquentak ela ewquin com tak xtquenekaja ewquin majon quiil ta 
ja we xcow xtquixnuchap y quencsaj chewij jpoder je y-on pnuka 
rmal Kajaw Jesucristo. Com jara poder yatanak chwa chquencsaj 
che etoic ch-utz cara che nquixquiya, me rmal ta che quixnuyoj. 
11 Camic quenbij chewa wchalal, quixquicota. Tchumsaj ca je m-utz 
ta emjon rbanic, Dios ta xtyukbana ecux, xjun ta xteban, quiil 
quixecjea. Wnenimaj jxenbij kaja chewa jara necjea Dios ewquin, 
arja nyowa ojben riil ptak kanm y nuya chewa che quiil necjea 
ewanm chwech. 12 Tey-a rutzil ewech chbil tak ewi per ruquin ta 
ojben riil rxin Dios. 13 Conjelal rtnamet Dios jecola wquin arj-e 
nquetak ela rutzil ewech. 14 Ja utzil je nsipaj Kajaw Jesucristo rexbil 
ojben riil rxin Dios jara xtecje ta ewquin che ixconjelal y xtecje 
ta Espíritu Santo ewquin chka, xjun ta xtuban chewa che ixconjelal. 
Amén. 

. . . . .

1  1 Anen en Pablo, enocnak apóstol rxin Jesucristo. Per mcuquin ta 
wnak penak wa che enocnak apóstol y chka me wnak ta etakyon 

ela wxin che rbanic jawra samaj. Jesucristo rexbil Kadta Dios arj-e 
etakyon ela wxin che rbanic. Jara mism Dios jxeycowa rxin Jesucristo 
chpam cmic. 2 Anen quentak ela rutzil ewech ixconjelal je ix iglesia 
jixcola precwent Galacia, y conjelal kchalal jecola wquin arj-e chka 
nquetak ela rutzil ewech. 3 Ja utzil je nsipaj Dios chka ruquin jun 
anm jkas quiil necjea chwech, jara ta xtecochij más tzra Kadta Dios 
y tzra Kajaw Jesucristo. 4 Jesucristo arja xuya ri pe cmic, xcomsasa 
rmal kil kamac. Cara xuban che xokrtobej pruka rtzilal jcola chpam 
jawra tiemp rxin rwech ruchlew jokcol wa, y tak xuban cara njara 
wa xrajo ranm Kadta Dios. 5 Kas xtya ta rukij Kadta Dios camic y 
rxin junlic chpam je tiemp rxin je tiemp. Amén.

. . . . .
6 Tak kas junwa quenna ewmal kchalal com ixix nquixtajina 

neya cana Kadta Dios per majru tca tiemp tenimaj, per utz tcara 
che mquita arja xixsiquina y xixrucsaj chpam utzil jecochin tzra 
Cristo. Per camic emjon chic rnimaxic jun tijonem je jun chwa y 
utzlaj tzij rxin Cristo nbixa tzra. 7 Per jawra me ktzij ta che utzlaj tzij, 
xerwara ecola jle wnak je nquetajina nquixqueyoj com arj-e ncajo 
nquequex utzlaj tzij jnectuwa chkawech nak rbanic Cristo. 8 Per ajoj 
kachbon chwan chewech nak rbanic utzlaj tzij rxin Cristo. Chka 
bechnak xtecxowa rbixic jawra utzlaj tzij jkachbon chic chewech 
xtpet ta ryiwal Dios tzrij. Cara ta xtbana tzra, mesque ne ajoj 

GALATAS
 

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



479

mesque njun ángel rxin chcaj chka. 9 Ajni kbin chic chewa, camic 
quenbij chic jmul, chka bechnak xtyow chic jun tijonem chewa y 
arja nbij chewa che utzlaj tzij rxin Cristo per jun chwa chwech 
jxenimaj nabey mul, xtpet ta ryiwal Dios tzrij. 10 Jxenbij chewa ra 
tzra ca ntzet wa che mja ta ra quencanoj chquenchec cgan wnak 
per je ntajina quenban jara quenya rgan Dios. Wexte quencanoj 
chquenchec cgan wnak jara me en ajsmajma tcara rxin Cristo.

. . . . .
11 Bien tewcaxaj wchalal, jutzlaj tzij rxin Cristo jxenya rbixic chewa 

jara mjun ta wnak wankersyona. 12 Com mjun ta wnak xbina chwa y 
majon xentijox ta tzrij chka, ja Jesucristo xkalsana chenwech. 13 Com 
ixix ewcaxan wchalal ajni ncaslemal nabey tak xencjea chpam religión 
je cniman nwinak aj Israel. Bien ewcaxan jxenban chca iglesia je rtnamet 
Dios, más chna lowlo xenban chca y xenwajo xenuquis per nche conjelal. 
14 Jun chic, congan xentijoj wi tzrij creligión nwinak je aj Israel, e quiy 
chca nwinak congan xenkaxa chquewech che rtokxic. Cara xenban com 
congan xenmkea chpam ccostumbre jquey-on cana ktit kamma. 15-16 Per 
Dios tak xerla tiemp jrechbon chwij arja xkalsaj chenwech ajni rnaoj 
Jesucristo je Rlecwal ch-utz cara anen quenya rbixic Rlecwal chca 
wnak jme aj Israel ta. Arja ne enrech-on twa tak quemjana quenalexa 
y rmal rutzil jxencochij tzra tak xenrsiquij chquenban jawra samaj. Tak 
xkalsasa chenwech nak rbanic Rlecwal Dios nmajon ruquin ta jun wnak 
xenba wa che xnewcaxaj ta rzón tzra nak rbanic com jara kalsan chic 
chenwech rmal Dios. 17 Nexte xenba pJerusalén chka xnewcaxaj ta rzón 
chca jxeoca apóstol nabey jchenwech anen. Jxenban, xenba chpam tnamet 
Arabia, cjara xenmloj pchic jmul pDamasco. 18 Ca pnoxi juna xenba wa 
pJerusalén, tzra xenba wa ch-utz cara chquenwutkij rwech Pedro, y oljuj 
kij xnebna ruquin. 19 Per e majon chic jle apóstol xentzet ta quewech 
xerwara xentzet Jacobo je rchalal Kajaw Jesucristo. 20 Jquentajina quenbij 
chewa wchalal, chwech Dios quenbij wa, me tzkoj tzij ta. 21 Cjara xenba 
chic chpam je tnamet jcola precwent Siria y jcola precwent Cilicia. 
22 Chka chpam jara tiemp je iglesia je xjun quebnon ruquin Jesucristo 
jecola chpam departamento Judea arj-e quemjana tquetzet nwech tzra. 
23 Xerwara col chic ccaxan chic chwij jcawrara: —Pablo nlowlo pkan 
xuban chka nabey per camic ntajina nbij chic chca wnak che neykea 
quecux ruquin Jesucristo. Per nabey xrajo xuyoj ta yukbal kacux ruquin 
Jesús. Cara ccaxan chic chwij. 24 Y nqueya rukij Dios nmal anen.

. . . . .

2  1 Ccatorce chic juna tak xenba chic jmul pJerusalén wexbil 
Bernabé, y xkacom ela Tito chka. 2 Dios xkalsana chenwech 

chquenban jawra viaje. Tak xokekaja pJerusalén xenchob chquewech 
kchalal je más nmak quekij chquecjol je kchalal nak rbanic utzlaj 
tzij rxin Jesucristo jnemjon rbixic chca wnak jme aj Israel ta, per tak 
xenchob chquewech xekyonaj ki cuquin. Cara xenban ch-utz cara 
nkacom ki cuquin y che mtyojtaja rsamaj Dios jnebnon chic y chka 
jsamaj jquemjana tenban. 3 Arj-e xchobtaja cmal jxenbij chca com 
Tito jwexbil arja me aj Israel ta y xa tra xbana pors tzra che nbana 
circuncidar, per me xyataj ta cas chca che xqueban circuncidar. 
4 Xa tra xbana pors tzra cmal jle wnak je kchalal nbixa chca, per 
me ktzij ta che e kchalal. Arj-e pnejkal xeoca chkacjol, ncajo 
nokqueban probar y nokqueyoj com ajoj kniman che okelsan chic 
libre pruka rley Dios jtzibtanak rmal Moisés com xjun kabnon chic 
ruquin Jesucristo. Per arj-e xcajo ta xokquecsaj chic jmul pruka 
ley. 5 Per ajoj nexte jtzit xeknimaj je ncajo chka, majon xeknimaj 
ta per ewmal ixix ch-utz cara jutzlaj tzij rxin Jesucristo majon 
nquextaj ta rbixic tak ncuta chewech. 6 Xoktzijona cuquin kchalal 
jmás nmak quekij nquetzeta cmal jle chic, per chwa anen xe junam 
we nmak quekij o wmajon nmak ta quekij com Dios arja majon 
jun utz ta nutzet y jun chic itzel ta nutzet. Y tak xoktzijona cuquin 
nmajon achnak xecbij chwa jquemjana tkalsaxa chenwech rmal 
Dios tzra. 7 Per je xqueban chka congan xequicota chkij. Com arj-e 
bien xchobtaja cmal che Dios rey-on chnukul anen chquenya rbixic 
utzlaj tzij rxin Jesucristo chca wnak jme aj Israel ta com ajni rey-on 
chrukul Pedro che arja nuya rbixic chca kwinak je aj Israel. 8 Bien 
xchobtaja cmal com arj-e bien kalaj chic chquewech chcongan 
xesmaja Dios tak xenya rbixic utzlaj tzij chca wnak jme aj Israel ta, 
ajni xuban Pedro congan xesmaja Dios tak xuya rbixic chca aj Israel 
y cara xuban chwa anen chka. 9 Jacobo, Pedro ruquin Juan arj-e 
xetzeta che epala chquij kchalal y xchobtaja cmal nak rbanic samaj 
jxencochij tzra Dios, y cjara xquechap kaka ok c-e ruquin Bernabé 
jara xeccutbej che xjunam kabnon cuquin. Xjun xkachob cuquin, 
ajoj nokosmaja chquecjol jme aj Israel ta y j-e nquesmaja chquecjol aj 
Israel. 10 Xjara xqueban recomendar chka che majon nquekmestaj ta 
je mibi, per anen ncola ngan quenuto jcola cnecesidad.

. . . . .
11 Per Pedro tak xekaja p-Antioquía cola jun achnak xuban jme 

rbeyal ta y xenchojquij tzra, per ne tzra ja xenbij wa. 12 Jril jxuban 
tak ecola jle ach-i xekaja p-Antioquía, jle ach-i jetkon ela rmal 
Jacobo. Tak xeekaja majon chic xwa ta Pedro cuquin kchalal jme aj 
Israel ta per jxuban pnejkal y pnejkal xel ela chquecjol. Cara xuban 
com xxibej ri chquewech kwinak aj Israel jnecchojquij che nqueban 
na circuncidar kchalal jme aj Israel ta. 13 Xe c-e ruplaj xuban ja 
Pedro y cara xqueban jle chic kchalal ja aj Israel, y peor Bernabé 
arja nxuya ri chquewech chka, ajni xqueban j-e ncara xuban ja 
chka. 14 Anen tak xchobtaja nmal chmajon nucom ta ri ruquin 
utzlaj tzij rxin Jesucristo je nqueban cjara xenchojquij tzra Pedro, 
per ne chquewech conjelal y cawra xenbij tzra: —Jxaban chca kchalal 
jme aj Israel ta, je nquechob j-e che npors noca kcostumbre ajoj ja 
ok aj Israel. ¿Nak tzra tak xaban cara? Per utz tcara che mquita 
xeawexbilaj nabey mul, xatwa wan cuquin mesque at aj Israel. Utz 
tcara che mquita xawajo nabey che mteyke chic acux ruquin ley. 
15-16 Ajoj chobtanak chic kmal che xe rmal neykea acux ruquin 
Jesucristo tak Dios nbij chawa che awcan rbeyal rxin Dios, me rmal ta 
rley Dios kas xtaban cumplir tak Dios nbij cara chawa. Ajoj mesque ok 
aj Israel per ruquin Jesucristo ykul chwa kacux che nekcaj rbeyal 
rxin Dios, per me rmal ta ley kas xtkaban ta cumplir che nekcaj jawra 
rbeyal com nmajon jun wnak xtuwil ta jawra rbeyal rxin Dios xe 
rmal ley kas xtuban ta cumplir. Cara kabnon ja ne pkalxic wa che ok 
aj Israel. Ajoj ok aj Israel, cara kas nekbij, y cmannak chka chnekbij 
che mok junam ta cuquin jme aj Israel ta com arj-e majon rley Dios 
cuquin, xe aj-il ajmac, cara nekbij chca. 17 Per ajoj we nkajo nekcaj 
rbeyal rxin Dios per we rmal xjun nkaban ruquin Cristo tak nkaban 
cara jara majon neyke xta kacux ruquin chic ley, xok junam ca 
cuquin jme aj Israel ta, xok aj-il xok ajmac chka. Wcara rbanic ¿le 
nbij tzij ra che x-il mac xuya cana Cristo chkij? Mcara ta. 18 Per anen 
wquenwajo che mteyke chic nucux ruquin ley per wquenmaj chic 
jmul ryaic rukij ley chquewech wnak jara en aj-il en ajmac quenela 
chwech ley. 19 Cara quenbij chawa com anen rmal ley tak xcomsasa 
tzbuklaj caslemal jnewcan nabey, xenel libre pruka ley ch-utz cara 
xtenmaj chic jun caslemal cac pruka Dios. 20 Je chwa anen, anen 
jun xencamsasa ruquin Cristo chwech cruz. Jcaslemal jnewcan chic 

camic jara me wxin xta anen, ma anen xta encasla, Cristo chic casla 
pwanm. Jyukbal nucux ruquin Cristo je Rlecwal Dios jara cayon 
chic wxin chpam jawra caslemal jnewcan wawe chwech ruchlew. 
Ajnila quenrajo com arja majon xpoknaj ta xuya ri pe cmic nmal 
anen. 21 Cara ca rbanic jutzil je rsipan Dios chka y m-utz ta xtenban 
ta tzra com ajni majon rsamaj. Cara quenbij chawa com Dios wexte 
rmal ley tak nbij chka che kcan rbeyal rxin Dios mquita xcatzina ra 
xcomsasa Cristo che ktoic. Cara xenbij tzra Pedro.

. . . . .

3  1 Aj Galacia, ixix je ix necnak tak wnak ¿nak xixbnowa engañar 
tak xeya cana utzlaj tzij rxin Jesucristo? Per bien ca xchobtaja 

chewech nak rbanic Jesucristo, ajni wan chewech xripa chwech cruz. 
2 Camic quenwajo quencaxaj chewa, tak xkaj ta Espíritu Santo ewquin 
¿le rmal xeban cumplir ley tak xkaj ta ewquin? Jara mcara ta. Per 
jxeban, xewcaxaj utzlaj tzij rxin Jesucristo y xeykea ecux ruquin y 
rmal cara tak xkaj ta Espíritu Santo ewquin. 3 Tak xemaj ta bey rxin 
Jesucristo nabey ja Espíritu Santo xecmow ta ewxin. Jcamic chic ¿lja 
chic ley net-owa ewxin che rquisic bey rxin Jesucristo nechob ixix? 
Wcara nechob jara xe ix necnak. 4 Tak xenimaj Jesucristo congan pen 
xetaj rmal per camic ¿lchek cara xetaj pen? Wchalal, mquita chek 
tcara xetaj pen. 5 Dios arja takyon ta Espíritu Santo ewquin, cola 
je milagro rebnon checjol. ¿Nak tzra tak cara rebnon Dios checjol 
nechob ixix? ¿Le rmal che ebnon cumplir ley? Mcara ta, me rmal ta 
ley per com xewcaxaj jutzlaj tzij rxin Jesucristo y xeykea ecux ruquin 
rmal cara tak cara rebnon Dios chewa. 6 Bien terkaja pnewá jxuban 
Abraham ojer, arja xeykea rucux ruquin Dios y rmal yukbal rucux 
tak xbixa tzra rmal Dios che rbeyal rxin Dios xuban. 7 Rmal cara 
tak quenbij chewa, wcola yukbal ecux ruquin Dios jara ix rlecwal 
Abraham. 8 Tzibtanak cana ojer chpam rtzojbal Dios che je wnak 
jme aj Israel ta, arj-e nerla na jun kij tak neyke na quecux ruquin 
Dios y rmal yukbal quecux tak nbixa chca che ccan rbeyal rxin Dios. 
Rmal cara tak cola utzlaj tzij rxin totanem xbixa tzra Abraham ojer 
rmal Dios jcawrara: —Abraham, awmal atet tak cola utzil nyataja 
chca wnak jecola chpam njelal nación wawe chwech ruchlew, cara 
xbixa tzra. 9 Cara rbanic, je wnak jcola yukbal quecux ruquin Dios 
arj-e nyataja chca utzil rxin Dios ajni xyataja tzra Abraham ojer com 
Abraham ne ykul wa rucux ruquin Dios. 10 Per conjelal wnak je ykula 

quecux ruquin je nqueban kaja j-e queyon che rbanic cumplir ley, arj-
e yatanak chca che nquecjea chpam nimlaj lowlo je rbin cana Dios. 
Ajni tzibtanak cana chpam rtzojbal Dios jcawra nbij ra: —Ne ncatzina 
chnaban cumplir njelal jtzibtanak chpam libro rxin ley. Je wnak chka 
bechnak wnak opech wmajon nqueban ta cumplir njelal je nbij ley 
che nqueban jara yatanak chca che nquecjea chpam nimlaj lowlo 
je rbin cana Dios. 11 Je rtzojbal Dios bien nkalsaj chkawech che next 
jun xtcaj ta rbeyal rxin Dios xe rmal jnuban cumplir jtzibtanak cana 
chpam ley. Bien kalaj chcara rbanic com rtzojbal Dios cawra nbij chka 
ra: —Je wnak je ccan rbeyal rxin Dios arj-e xe rmal yukbal quecux 
ruquin Dios tak nquewil jutzlaj caslemal je rxin Dios. 12 Junwa ley y 
jun chwa yukbal kacux ruquin Dios. Com jley cawra tzibtanak cana 
tzrij: —Wnaban cumplir njelal je nbij ley chnaban jara nawil utzlaj 
caslemal je rxin Dios. Cara tzibtanak cana. 13 Yatanak chka che xitzel 
xokrutzet Dios rmal jmajon xkaban ta cumplir njelal je nbij rley. Per 
Cristo arja xutoj kil kamac, xelsaj chkij njelal achnak jxitzel nutzet 
Dios, arja xoca chuxe pkecxiwach. Tak xcomsasa Cristo chwech cruz 
xejkaj njelal rtzilal ajni tzibtanak cana chpam rtzojbal Dios jcawra nbij 
ra: —Jun wnak, chka bechnak wnak opech, we ntzakbaxa chwech jun 
che che ncamsasa jara rital chnecjea chpam nimlaj lowlo, cara nbij. 
14 Cara ca xuban Jesús ch-utz cara che ixix jme ix aj Israel ta nyataja 
chewa jutzil jtzujun cana tzra Abraham ojer rmal Dios. Cara xuban 
ch-utz cara xe rmal yukbal kacux ruquin Dios tak nekcochij Espíritu 
Santo jtzujun cana ojer.

. . . . .
15 Camic wchalal cola jun cambal tzij quenya chewech ra. Tak 

cola trat nbana mesque xe wnak nebnowa per we nbana rwujal 
y nbana firmar jara nmajon xtejyowa nexte xtecxowa. 16 Dios 
arja cola jun trat xuban ruquin Abraham ojer, cola utzil rxin 
Dios xtzujuj tzra Abraham y tzra rjatzul chka. Xe tzra jun rjatzul 
Abraham xtzujuj wa, me xtzujuj ta chca conjelal, y cawra xbij: —
Tzra ajatzul quentzujuj wa, cara xbixa tzra ja Abraham. Je rjatzul 
Abraham jara Cristo. 17 Camic quenchob chewech nak recmon ta 
jxenbij kaja chewa. Dios arja cola jun trat xuban ruquin Abraham 
y xuya rseguro che nuban wa cumplir je xtzujuj tzra. Per jley jara 
que che cji cient ruquin treinta juna xwanker wa. Rmal cara tak 
quenbij chewa, jley mesquier necwina xtuyoj ta trat jxuban Dios 

ruquin Abraham, majon necwin ta xtuyoj ta je xtzujuj cana tzra. 
18 Wexte ley camyon ta herencia rxin Dios mquita jara ra camyon 
ta je xtzujuj cana Dios tzra Abraham. Per Dios com rtzujun cana 
herencia tzra Abraham rmal cara tak xuya tzra. 19 Wcara rbeyal 
¿nak noc wcara jley? Jara nco wa rsamaj, per Dios cdespués na 
xwankersaj jley ch-utz cara nkutkij nak rbanic il mac je nkaban ajoj 
ja ok wnak. Per ley xpajtala retiemp, tzra xquis wa tak xpeta Cristo 
je rjatzul Abraham com tzra arja tzujun can wa jutzil rxin Dios. 
Jun chic, tak Dios xuya ta ley mja ta xtzijona cuquin wnak, ángel 
xecmow ta, xecrey-a tzra Moisés y Moisés xuya chca wnak. 20 Per 
jxuban Dios tak xtzujuj utzil tzra Abraham nja xtzijona ruquin.

. . . . .
21 ¿Le nbij tzij ra che nchojquij ri ley ruquin utzil jtzujun cana 

rmal Dios? Mcara ta. Wext cola jun ley xecwin ta xuquex knaoj y 
xuya ta chka utzlaj caslemal je rxin Dios, rmal ta jara ley nyataj 
ta chka che nekcaj rbeyal rxin Dios. 22 Per je rbeyal jara cawrara: 
jley chek jic nbij chka konjelal ajoj ja ok wnak che ok preso pruka 
il mac. Cara nbij ley chka ch-utz cara konjelal jneykea kacux 
ruquin Jesucristo nokquirtaja chpam kil kamac y nekcochij utzil 
jtzujun cana rmal Dios, y xe rmal yukbal kacux tak nbana cara 
chka. 23 Per tak quemjana tpeta Jesucristo okrechpon ja ley tzra 
y okrchajin, per tak xpeta Jesucristo, tak xbixa chka chruquin 
ja neyke chwa kacux, cjara xokrujach cana ley pruka ja. 
24 Cara ca rbanic jley, cara rbanic ajni jun ajyukla okrebnon ta 
cwent, xokrujach cana pruka Cristo che neykea kacux ruquin, 
y xe rmal yukbal kacux ruquin Cristo tak Dios nbij chka che 
kcan rbeyal rxin ja. 25 Per camic penak chic Cristo, ykul chic 
kacux ruquin, mjara xta ajyukla okbanyona cwent. 26 Com 
xjun ebnon chic ruquin Cristo Jesús tbij tzij cara che ix rlecwal 
Dios chixconjelal, per xe rmal yukbal ecux ruquin tak bnon cara 
chewa. 27 Tak xixbana bautizar jara xjun xeban ruquin Cristo, tbij 
tzij cara che Cristo ewekben chic ewi. 28 Xjun chic ebnon che ix 
aj Israel y che me ix aj Israel ta, che ix esclavo che ix libre, che 
ix ach-i y che ix ixki, xe ix jun chic chixconjelal com xjun chic 
ebnon ruquin Cristo Jesús. 29 We ix rxin chic Cristo jara ix rjatzul 
Abraham y cola eka tzrij herencia jtzujun cana tzra Abraham ojer 
rmal Dios.

GÁLATAS 3

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



485

4  1 Cawra rbanic wchalal. Jun alcwalxel tak ccol na jara 
majon njach ta alnak reherencia per arja xajni jun chit 

mos. Majon achnak njacha tzra nchanim mesque ne rxin njelal, 
per nerla na jun tiemp che njacha tzra. 2 Per ecola epal tzrij 
je rlecwalxel che necchjalbej y nqueban cwent herencia. Cjara 
njacha herencia tzra rlecwalxel tak nerla tiemp jchumsan rmal 
Ttixel jnebnowa chuminem. 3 Y cara chka ajoj chka nabey ok 
ajni chtak acala, xokcje na pruka jle costumbre jxe nkaxa 
rukij. 4 Per Dios tak xetzkata tiemp je rchumsan ta, xutak ta Cristo 
je Rlecwal. Xalexa Rlecwal Dios churuka jun ixak y xecje na 
pruka ley je y-on cana tzra Moisés ojer rmal Dios. 5 Cara xuban 
Dios ch-utz cara xokrelsaj libre jxokocjea pruka ley y rmal cara 
nuban chka ok quilaj rlecwal. 6 Com ix alcwalxela chic rmal 
cara tak Dios retkon ta Espíritu Santo rxin Rlecwal ptak ewanm, 
y cawra nbij kaja ja Espíritu Santo ptak ewanm: —Quilaj Nedta, 
cara tbij tzra Dios. 7 Rmal cara mix ajni xta ix mos, ix alcwalxela 
chic, rmal cara co chic eka tzrij herencia rxin Dios, per rmal 
Cristo tak bnon cara chewa.

. . . . .
8 Per nabey tak quemjana tewutkij rwech Dios xixcje na pqueka 

je tioxa, xeecsaj com ajni e dios per me ktzij ta che e dios. 9 Jcamic 
ewutkin chic rwech Dios, o kas mer rbeyal, ja xutkina ewech nabey 
mul, per ¿nak ca emjon rchobic tak nquixemloja chic jmul chewij 
com nquixtajina nenimaj chic jle costumbre jquisnak chic retiemp, 
per jara majon totanem y majon utzil recmom pa chewa? Per col 
tak egan nquixoc chic jmul pruka. 10 Ntak ruquin jle chic nimkij 
ykul chwa ecux. 11 Anen quenxibej wi ewmal, mal-il xmajon noc wa 
che ncongan necsan nchuka che etojxic. 12 Wchalal, tebna jun utzil, 
tebna cara ajni nebnon anen com anen enocnak com en ajni en 
ewinak jme ix aj Israel ta. Tak xencjea checjol nmajon achnak itzel 
ta xeban chwa. 13 Ixix bien ewutkin che xe rmal jun yubil xenkajbej 
rmal cara tak xencje na checjol, xe rmal ra yubil kas xenya rbixic 
utzlaj tzij rxin Jesucristo chewa nabey mul. 14 Jara yubil congan 
lowlo xuban chwa per ixix majon itzel ta xnetzet, majon xnesaluj 
el ta. Jxeban chwa, njelal ecux y njelal ewanm xnecul, xeban chwa 
en ajni jun ángel rxin Dios, xeban chwa en ajni Jesucristo. 15 Congan 
xixquicota chwij tzra. Wexte xixcwina xecot pta ekawech tzra 

wutkin che xewajo ta che xeya pta chwa. ¿Per camic abar tzra xoc 
wa jara quicotemal? 16 Per jxenbij chewa chpam jawra carta ra 
nrubey wa, mtechob ta chwij che en eclel chic, mcara ta. 17 Per jque 
wnak je nqueyjowa ewxin arj-e ne ktzij wa chcongan nel ta quecux 
chewij per xquewech nquecom chewa. Je ncajo chewa che neya cana 
tijonem jxenya anen chewa y chquij chic j-e nel twa ecux. 18 Nrubey 
wa wcola jun nel ta rucux chewij per xerwara we utzil nrajo chewa, 
per cara ta nuban njelal tiemp y mruyon ta ra tak encola anen 
ewquin. 19 Quilaj tak wlecwal, jmul chic enmajtanak rmal rpoknal 
ewmal ixix. Ajni tzra jun ixak tak quemjana talexa ral arja nmajtaja 
rmal jun rpoknal, y cara ca chwa anen chka congan ntiona chwa 
che reybxic nak kij xtquiya Cristo ptak ewanm. 20 Kas ta enco pon 
chic ewquin camic ra, kas ta pnejkal quenchob chewech njelal nak 
rbanic. Per camic mtecneya nmal nak quenbij chic chewa.

. . . . .
21 Camic quenwajo quencaxaj chewa ixix jcola egan nquixcjea 

pruka ley. ¿Lme wutkin tca nak rbanic ley? 22 Anen quenchob 
chewech nak rbanic ley. Ajni tzibtanak cana chpam rtzojbal Dios 
ecola e c-e rlecwal Abraham, jun xecjea chuka aj-ic y jun chic 
xecjea churuka rexkayil. Ja aj ic jara xe esclava pruka Abraham 
per rexkayil arja libre. 23 Jral ixak esclava arja chek jic xalexa per 
jral ja ixak libre arja tzujun cana tzra Abraham rmal Dios. 24-26 Jara 
nekcambej tzij tzrij c-e chuminem. Jun chuminem cola jun jyu rbin-
an Sinaí jabar xchumsas wa per jara chuminem nquerwankersaj jle 
wnak ja xe esclavo nqueoc wa. Jun chic chuminem tzra xchumsas 
wa chpam jun tnamet rbin-an Jerusalén per jun tnamet jcola chcaj. 
Je jyu rbin-an Sinaí precwent Arabia co wa y tzra xchumsas wa ley, 
jara nekcambej tzij tzrij ixak esclava rbin-an Agar. Jara nekcambej 
tzij tzrij chka je tnamet Jerusalén per jun tnamet jcola chwech 
ruchlew camic, com je wnak ja aj Jerusalén camic xe e ajni esclavo. 
Per jun chic Jerusalén jcola chcaj jara majon esclava ta, jara libre. 
Jara kate che nimlaj konjelal je ykula kacux ruquin Jesucristo. 
27 Ajni tzibtanak cana chpam rtzojbal Dios jcawra nbij ra: —Atet 
jmajon awal, catquicota. Catquicota mesque majon alanem chawij. 
Com ja ixak je y-on cana rmal rechjil nerla na jun kij tak ncongan 
je ral xquecjea churuka que chwech ixak jcola rechjil ruquin, cara 
nbij. 28 Wchalal, ajoj ok rlecwal chic Dios rmal je rtzujun cana ojer, 

xok junam chic ruquin Isaac com arja mchek txalexa per tzujun 
cana tzra Abraham rmal Dios. 29 Per je alcwalxel ja chek xalexa arja 
itzel xuban tzra alcwalxel jtzujun cana jxalexa rmal Espíritu Santo. Y 
cara nbana chka ajoj camic chka. 30 Per bien tewcaxaj rtzojbal Dios 
jcawrara nbij: —Tsaluj ela ixak esclava che c-e ruquin ral. Com jral 
ixak libre cola jun herencia nyataj na tzra, per ral ixak esclava jara 
majon herencia nyataja tzra. Cara nbij. 31 Cara rbanic wchalal, ajoj 
me ok ral ta ixak esclava, ok ral ixak libre.

. . . . .

5  1 Rmal cara quenbij chewa, com Cristo yoyona chka che xok-
ela libre pruka ley cow ca quixpea, mtquixemloj xta jmul 

chewij, majon chic jun achnak xtquixruchap xta jmul y xtquixrucsaj 
xta jmul esclavo. 2 Tey-a ewexquin tzrij je xtenbij chewa ra, we 
nquixban chic circuncidar y neyke chic ecux ruquin circuncisión 
jara majon nak ra recmon ta Cristo chewa. 3 Camic quenbij 
chic jmul chewa, jun acha chka bechnak opech acha, we xtban 
circuncidar y neykea rucux chic ruquin circuncisión jara npors 
nuban na cumplir njelal jtzibtanak cana chpam ley. 4 Wneyke chic 
ecux ruquin ley y xe rmal ra tak nechob che ewcan rbeyal rxin 
Dios jara xeya cana Cristo, xeya cana utzil jxecochij tzra Dios. 
5 Cara quenbij chewa com ajoj mja chta ley okcayona, Espíritu 
Santo cayon chic kxin che reybxic kij tak xtekla abar xtokrey-a 
wa je rbeyal rxin Dios je kcan, y xe rmal yukbal kacux ruquin 
Jesucristo tak nbana cara chka, jara kas nokquicota tzrij che 
reybxic. 6 Tak xjun naban ruquin Cristo Jesús jara majon ncatruto 
ta tak ncatbana circuncidar y majon ncatruto ta chka tak majon 
ncatban ta circuncidar. Per jnet-owa awxin jara tak neykea acux 
ruquin Jesucristo, tak nesmaja yukbal acux che rwankersic ojben 
riil rxin Dios chpam acaslemal. 7 Ixix kas wan jic ixebnak nabey per 
¿nak ca xixeyjowa che mtenimaj chic utzlaj tijonem rxin Jesucristo? 
8 Ja itzel tijonem je xixchatbexa jara mruquin ta Dios penak 
wa com Dios arja remjon esicsic chnenimaj utzlaj tijonem rxin 
Jesucristo. 9 Tebna cwent ewi com ja itzel tijonem xe nba pnim ajni 
nuban jtzit levadura npaxij ri y nba chpam njelal kor. 10 Anen cola 
nseguro che Kajaw Dios arja nuya chna chewa chnenimaj jnemjon 
rchobic chewech. Per jara wnak jneyjowa ewxin chka bechnak 
wnak opech, pors nket na tzij tzrij, xe ktoj tzij reyben. 11 Wchalal, 

ecola nquebina chwa che anen cnemjon na rbixic chca wnak che 
ncatzina nquebana circuncidar. Wcara quenbij chca wnak ¿nak 
tzra cara tak cco na je lowlo nbana chwa cmal nwinak aj Israel? 
Wexte quenbij chca wnak che nquebana circuncidar mquitcara 
npeta cyiwal je nwinak aj Israel tak quennataj chca jrecmic 
Jesucristo chwech cruz. 12 Per kas ngan anen camic xtquelsaj ta 
qui checjol je wnak je nquechajtina ewxin. 13 Cara quenbij chewa 
wchalal com Dios xixrsiquij che nquixecjea libre. Per mruquin ta 
ra che ix libre neban ta njelal ajni nuya egan chneban. Per jneban 
tet-o chbil tak ewi, per ruquin ta ojben riil rxin Dios. 14 Ajni 
chawa atet nawajo kaja awi ayon cara ca tebna chca jle chic 
wnak queawaj-o chka, cara nbij rtzojbal Dios. Wxanimaj jawra 
mandamiento jxenbij kaja chewa xruquin ra xeban cumplir njelal je 
nbij ley chewa chneban. 15 Per we xchoj neban jara xyamer neti je 
ewi. Mteban ta cara, tebna cwent ewi, mteyoj ta ewi eyon.

. . . . .
16 Cawra quenwajo chewa wchalal, tey-a cas tzra Espíritu 

Santo che arja ncana ewxin chpam ecaslemal. Wcara neban jara 
mtecwina chewij itzel tak yarinem jcola chpam tzbuklaj caslemal 
je kcan ajoj ja ok wnak, mtecwina nquixruban ta mandar. 17 Je 
tzbuklaj caslemal je kcan ja ok wnak jara xreclel Espíritu Santo. 
Tak cola agan naban utzil je tzbuklaj caslemal jawcan nrajo 
ncatruyoj che mtaban utzil. Tak cola agan naban rtzilal Espíritu 
Santo nukil tzbuklaj caslemal jawcan che mtaban rtzilal. Rmal 
cara tak quenbij chewa, jneban chpam ecaslemal mchek ta egan 
neban. 18 Per wneya cas tzra Espíritu Santo che arja ncana ewxin 
tbij tzij cara che ix libre pruka ley. 19 Bien kalaj nak rbanic 
tzbuklaj caslemal je ccan wnak. Je ach-i nqueoca cuquin ixki 
jme quexkilal ta y cara nqueban ixki chka, y co na más nqueban 
je ntzilorsaj canm. 20 Nquexquea chquewech je tioxa, nquecnimaj 
aj-itza, cullan tak riil, choj, itzel nquequetzu chic nicaj, ayiwal, 
nqueban je achnak xpor interés. Nquechor je qui com junwa 
nquechob jle y jun chwa nquechob chic jle. 21 E camsanela. E 
bnoy nmak tak w-im, nquechujara rmal tjoj tak ya, nquerak quechi, 
nqueban chyonem ruquin choj. Y cco na más nqueban je wnak 
jxitzel. Anen quenbij chic jmul chewa com nbin chic chewa, je wnak 
je nquebnowa rtzilal ajni xentzibaj kaja arj-e me tyataja chca che 

nqueoca chpam rgobierno Dios. 22 Per Espíritu Santo cawra nwachij 
ptak kcaslemal: nkajo je ki, quiil cola rwech kanm chwech Dios, 
majon choj nkaban ta, cola kpaciencia, cola jun quilaj anm kcan, 
nkato ki chbil tak ki, nkaban cumplir jnektzujuj, 23 nkajach njelal 
pruka Dios y nkakil ki che rbanic rtzilal. Majon ley xtchojquij 
ta chka wcara nkaban. 24 Konjelal ja ok rxin Jesucristo kay-on 
cana tzbuklaj caslemal je kcan nabey rexbil njelal rtzilal jnekyarij, 
jara karpon chwech cruz. 25 Espíritu Santo arja rey-on jun caclaj 
caslemal chka, kay-a ca cas tzra chka che arja ncana kxin chpam 
kcaslemal. 26 Me tkana ta chcongan ok nmak kaja com tak cara 
nkaban jara xe nkamin ki pchoj rmal. Me tkatzu ta itzel je ki.

. . . . .

6  1 Wchalal, wcola jun chewa chek quenjlal xkaja chpam il mac 
cawra ta neban tzra ra, ixix je ixcan rmal Espíritu Santo jax 

ruquin eyukba rucux ch-utz cara nyictaja. Techbo chwech pnejkal, 
kas terkaja pnewá chek quenjlal ixix chic mal-il nquixkaja chka. 2 Cola 
nekkajbej chpam kcaslemal ajni rejlal jun nimlaj ejkan je nkaja chkij 
nkana per tet-o ewi chbil tak ewi che rchajic ejkan. Wcara neban jara 
nebanbej cumplir rley Cristo. 3 Per wcola jun nuchob kaja chmajon ril y 
kas nim nuna kaja, per com xe wnak jara nuban kaja engañar ri ruyon. 
4 Ncatzina nkaban che kan-a kaja ajni elnak kcaslemal chokjujnel. We 
ktzij ch-utz elnak kcaslemal rmal cara koquicota, majon ncatzin ta 
che najumsaj awi cuquin jle chic jmás utz na acaslemal chquewech. 
5 Cara quenbij chewa com konjelal nkajach na cwent chwech Dios 
chokjujnel. 6 Conjelal wnak je nquetijoxa tzrij rtzojbal Dios, achnak cola 
cuquin quey-a cxin je nquetijona cxin. 7 Mteban kta engañar ewi eyon, 
achnak netic chpam ecaslemal nja wa ra nwachina chpam ecaslemal 
chka. Mesquier nquixecwina xteban ta engañar Dios. 8 Cara quenbij 
chewa com wneya rgan tzbuklaj caslemal jewcan jara xitzel ecaslemal 
nwachina ra, xlowlo y chuwlaj tak achnak col chic chewech. Per wneya 
cas tzra Espíritu Santo chpam ecaslemal jara nwachij utzlaj caslemal 
rxin Dios je rxin junlic. 9 Wchalal, mtokcos ta che rbanic utzil. Cara 
quenbij chewa com wmajon xtturtaj ta kacux che rbanic utzil jara 
cola jun rtojbalil jun csech je xtyataj na chka tak xterla tiemp. 10 Com 
cola tiemp chka che nkaban utzil chca wnak rmal cara quenbij chewa, 
kabna utzil chca conjelal, y más na kabna utzil chca je ykula quecux 
ruquin Jesucristo com arj-e e rfamilia Dios.

. . . . .
11 Tetzta je nmak tak letr jnemjon rtzibxic chpam jawra carta, 

jawra rital che anen xentzibana. 12 Je wnak jcola cgan neckalsaj 
qui chcongan nqueban cumplir jcostumbre rxin ley j-era nquebina 
chewa che pors nquixbana circuncidar. Arj-e xnecxibej qui 
nquetaj lowlo rmal Cristo xtecbij ta che xruyon recmic Cristo 
chwech cruz natet-owa chpam awil amac. 13 Cara quenbij chewa 
com arj-e mesque ebnon circuncidar per nexte j-e nqueban ta 
cumplir ley. Xjara ncajo chewa che nquixbana circuncidar ch-
utz cara arj-e nqueya kaja quekij queyon tak nquixquechec 
y nquixoc chic cuquin. 14 Per anen que cnat co wa chwa che 
xtenban ta cara. Per jrecmic Kajaw Jesucristo chwech cruz xruyon 
jara quenya rukij anen. Je chwa anen, rpon chwech cruz je 
rtzilal rxin rwech ruchlew, y chka enrpon chic anen chwech 
cruz, encomnak chic chwech rtzilal, majon chic ngan ruquin. 
15 Tak xjun naban ruquin Cristo Jesús jara majon ncatruto ta 
jnatbana circuncidar y majon ncatruto ta chka wmajon ncatban 
ta circuncidar. Per jnet-owa awxin jara jun cac caslemal 
jwankersan rmal Dios. 16 Jara kas mer rbeyal y conjelal je ccan 
jawra bey quiil ta xtecjea canm chwech Dios y Dios xtpoknana 
quewech chka. J-era wnak e retnamet Dios jne ktzij wa che e 
retnamet Dios. 17 Camic majon chic jun xquenruban ta molestar 
com jnecuerpo congan chic yach rcan, jara ncutbej che en 
ajsmajma rxin Kajaw Jesús. 18 Wchalal, kas xtecje ta ptak ewanm 
utzil je nsipaj Kajaw Jesucristo. Amén. 

. . . . .

1  1 Anen en Pablo, camic quentzibaj jawra carta chewa ixix 
wchalal jixcola p-Efeso. Anen encsan rmal Dios che enocnak 

apóstol rxin Jesucristo. Ixix ixyonan che ix rtnamet Dios, cola 
yukbal ecux ruquin Cristo Jesús, xjun ebnon ruquin. 2 Ja utzil je 
nsipaj Dios chka ruquin jun anm jkas quiil necjea chwech, jara 
ta xtecochij ta más tzra Kadta Dios y tzra Kajaw Jesucristo.

. . . . .
3 Kas xtya ta rukij Dios Ttixel rxin Kajaw Jesucristo. Arja jun 

Dios ajnila xuya utzil chka tak xjun xkaban ruquin Cristo. Xuya 
chka njelal rwech utzil jrecmon ta Espíritu Santo, jle utzil jmajon 
nkatzet ta ruquin kkawech. 4 Tak quemjana twankera rwech 
ruchlew okrech-on pchic com bien rutkin che nkaban na jun ruquin 
Jesucristo. Xokrucha ta ch-utz cara nok-oca chajchoj y majon 
achnak nokchapbexa tak nokocjea chwech. 5 Arja ne nokrajo wa, 
ne rchumin twa che nok-oc na rlecwal, ne rchumin twa che rmal 
Jesucristo tak nok-oca rlecwal. Com njawara nyarij ranm rmal cara 
tak xuban cara chka. 6 Cara xuban chka ch-utz cara che nkatzet 
che ajnila nim rukij utzil je nsipaj chka ch-utz cara che nkaya rukij 
rmal. Rmal ca utzil je nsipaj chka tak xokrucul. Com xjun xkaban 
ruquin Jesucristo jquilaj Rlecwal rmal cara tak xokrucul. 7 Tak xjun 
kabnon ruquin Jesucristo jara oklsan chic libre pruka il mac com 
arja xutoj kil kamac tzra recquiel. Com xjun kabnon chic ruquin jara 
cuytanak chic kil kamac. Com Dios xuban cara chka jara jun nimlaj 
mibil xsipaj chka. 8 Ajnila jun nimlaj utzil rsipan chka y rmal cara 

tak nokocwina nkachob njelal nmak tak naoj rxin Dios y nokocwina 
nkachob nak ncatzina je nkaban. 9 Arja rkalsan chic chkawech je 
rchumin ta ojer je xwiwan chkawech nabey. Com njawara nrajo 
ranm rmal cara tak xuban cara. 10 Ne rchumin twa je tiemp ch-utz 
cara tak netzkata tiemp arja nchumsaj njelal jyojtanak jea y xruyon 
chic Cristo npea chwech njelal achnak jcola chcaj ruquin jcola wawe 
chwech ruchlew. 11 Chka com xjun chic kabnon ruquin Jesucristo 
rmal cara tak cola jun herencia rxin Dios jyatanak chka. Ja Dios ne 
rchumin twa ojer che nuya na chka ja herencia, njawara rechbon 
ta chkij. Chka bechnak nbantaja majon ra che mquita nesmaja Dios 
chpam che rbanic cumplir je nyarij ranm ja. 12 Cawra nrajo Dios 
ra, che ajoj ja ok aj Israel jkeyben Cristo nok-oca yabal rukij ja. 13 Y 
xeykea ecux ixix ruquin Cristo chka tak xewcaxaj tzij ja ne ktzij wa 
che tzij rxin Dios, jara utzlaj tzij jrecmon ta totanem rxin Dios chewa. 
Cara xeban, xeykea ecux ruquin Cristo y xjun xeban ruquin y rmal 
cara tak col chic jun rital xyataja chewa, jun rital jnectuwa ewxin 
che ix rxin Dios. Jrital je xyataja chewa jara tak xkaj ta Espíritu Santo 
ptak ewanm je ntzujun twa ojer rmal Dios. 14 Com col chic Espíritu 
Santo ptak kanma rmal cara tak cola kseguro che Dios nuya na 
chka njelal herencia je rtzujun chka tak xtok-ela libre rxin junlic ja ok 
rtnamet Dios ja oklkon rmal. Cara ca rchumin ta Dios ch-utz cara 
che nkaya rukij rmal.

. . . . .
15-16 Rmal jxenbij kaja chewa, njunlic quenmeltioxij tzra Dios ewmal 

ixix com xerkaja rbixic wquin che ixix bien ykula ecux ruquin 
Kajaw Jesús y congan nqueewajo conjelal je e rtnamet Dios. Ne 
nquixnnataj wa chpam woración. 17 Quentzijona ruquin Dios je rxin 
Kajaw Jesucristo, jara Dios Ttixel jcongan nim rukij. Anen quencutuj 
tzra che arja nuya chewa che Espíritu Santo nucsaj rnaoj Dios ptak 
ewá y ptak ewanm, y quencutuj tzra chka che bien nkalsaj chewech 
nak kas mer rbanic Dios. 18 Jquenwajo anen chewa kas ta xtjaktaja 
ewá ruquin ewanm ch-utz cara che nquixecwina nechob nak rbanic 
njelal jeweyben je rtzujun Dios chewa, y ixrsiquin chnewla na. Kas 
ta xtchobtaja ewmal nak rbanic herencia rxin Dios je nyataja chka je 
ok rtnamet Dios, per jun herencia ajnila nim rukij, jun nimlaj mibil je 
nyataja chka. 19 Kas ta xtchobtaja ewmal chka nak rbanic rpoder Dios 
jnesmaja ptak kcaslemal je ykula kacux ruquin Jesucristo, per jun 

poder más na kaxnak chna com jara poder xesmaja 20 tak Dios xuyic 
Cristo chquecjol cnomki, y tak xjotba, tzra xtzuba wa prejquenka 
abar tzra jmajon nkatzet ta ruquin kkawech. 21 Cara xuban Dios 
tzra Cristo, xuya tzra che noca pruka jkatbaltzij per nmajon jun 
katbaltzij che mquita xoca pruka, y xuya tzra che más na nim rukij 
que chquewech conjelal e ktoy tak tzij, y mqueyon ta e ktoy tak tzij je 
nquebnowa mandar chpam jawra tiemp rxin rwech ruchlew per chka 
jecola chpam tiemp jpenak. 22 Ja Dios nmajon achnak mquita rucsan 
xe ruka rkan Cristo. Jawra Cristo je ch-on rmal Dios che nokruban 
cwent ja ok iglesia per jun Cristo jpala chwech njelal. 23 Ajoj ja ok 
iglesia ja ok cuerpo rxin Cristo y njelal jnojnak chpam rcaslemal 
Cristo nnoja ptak kcaslemal ajoj com ok cuerpo rxin y nmajon abar 
mquita co wa ja.

. . . . .

2  1 Ixix nabey ixcomnak chpam ewil emac per arja xuya jun 
caclaj caslemal chewa. 2 J-il mac ne chpam wa ixco wa nabey, 

xeban rtzilal ajni nqueban wnak je xruquin jawra tiemp rxin rwech 
ruchlew ykul wa quecux. Je nrajo diablo xjara xeban, jara diablo 
jefe cxin itzel tak espíritu jmajon nquekatzet ta ruquin kkawech. 
Jara itzel tak espíritu je nquesmaja ptak canm wnak jmajon 
nqueniman ta camic. 3 Y cara kabnon ajoj nabey chka, xjara nkaban 
jnekyarij kaja ajoj che nkaban, jachnak nuya kgan nkaban y njara 
nkaban. Xkaya rgan je ncutuj kacuerpo, xeknimaj itzel tak naoj je 
kcan, y ne kxin wa che ok ycol ryiwal Dios y nok junam cuquin chic 
jle wnak. 4 Per Dios arja congan npoknaj kawech ajoj ja ok wnak, 
ajnila nokrajo. 5 Mesque okcamnak chpam kil kamac nabey per tak 
xuyic Cristo chpam cmic cjara xuya chka ajoj che nkexbilaj Cristo 
chpam jun caclaj caslemal. Per jawrara njun cochinem rxin Dios 
com xe rmal utzil jxekcochij tzra rmal cara tak ewlon totanem rxin 
Dios camic. 6 Dios xuya chka che nkexbilaj Cristo, xuya chka che 
xokcastaja ruquin y xokrtzuba ruquin tzra jabar majon nkatzet ta 
ruquin kkawech, xjun chic kabnon ruquin. 7 Cara ca xuban chka 
ch-utz cara nat nkaj xtucut wa jnimlaj utzil jnimlal mibil je xsipaj 
chka je xjun kabnon ruquin Jesucristo y jawrara nnucut wa chpam 
je tiemp jpenak. 8 Cara quenbij chewa com xe rmal utzil je nsipaj 
Dios chka tak ewlon chic totanem rxin Dios, y jyukbal ecux ruquin 
Jesucristo jara ecamben jawra totanem. Per jawra nmajon achnak 

xeban che xechecbej ta, npuro cochinem rxin Dios. 9 Nmajon jun 
wnak co ta achnak xtuban je xtchecbej ta totanem rxin Dios. Cara 
rbanic ch-utz cara tak xtuwil totanem majon xtuya kta rukij ruyon 
rmal. 10 Cara quenbij chewa com ja utzlaj caslemal je kcan camic 
Dios wankersyona, ma ajoj ta, com arja xuya jun caclaj caslemal 
chka, rmal cara xuya chka tak xjun xkaban ruquin Cristo Jesús. 
Xuya jun caclaj caslemal chka ch-utz cara che nkaban chic utzil 
per jle utzil jne rchumin twa ojer che nkaban.

. . . . .
11 Rmal cara quenbij chewa, kas terkaja pnewá chnabey me ix 

rtnamet ta Dios. Ixix me ix tnamet Israel ta tzra, majon ixbnon ta 
circuncidar, chakin ekij cmal aj Israel y cawra xecbij chewa: —Ixix 
xmajon ixbnon ta circuncidar. Per jcircuncisión je nbana chca aj Israel 
jara jun circuncisión xe wnak ebanyona. 12 Kas terkaja pnewá nak 
ebnon nabey. Nabey mul, majon ewutkin ta tzra chcola jun Cristo. 
Jun chic, me ix quexbil ta rtnamet Dios, majon eka tzra njelal je 
xchumsaj Dios ruquin rtnamet jabar xtzujuj wa chca chnerla na jun 
kij tak nequewla totanem rxin Dios. Ixix nmajon totanem eweyben 
ta tzra, ixcola chwech ruchlew y majon ewutkin ta rwech Dios tzra. 
13 Per camic xjun chic ebnon ruquin Cristo Jesús, mesque nabey que 
cnat ixco wa tzra Dios per camic xchenkaj chic ixco wa chwech, 
per xe rmal recquiel Cristo tak yatanak cara chewa. 14 Cara rbanic 
com rmal Jesucristo tak quiil chic nokcjea ajoj ja ok aj Israel ewquin 
ixix jme ix aj Israel ta, xjun tnamet xuban chka. Nabey kcullan ki, 
ajni jun nimlaj tzak cola chkacjol y xuban c-e chka. Per Jesucristo 
arja xokrchumij ewquin. 15 Arja xcoma chwech cruz y rmal recmic 
tak xquisa rukij rley Dios jtzibtanak cana rmal Moisés je rcan jle 
mandamiento y jle costumbre, jara xokrchumsbej ewquin. Cara 
xuban chka ch-utz cara chjun cac tnamet xuban chka, me ok 
c-e tnamet xta per xjun kabnon ruquin ch-utz cara kas quiil chic 
nokcjea ewquin. 16 Cara xuban chka ch-utz cara xjun cuerpo nkaban 
che ok c-e tnamet y nokchumtaja ruquin Dios che ok c-e, per xe 
rmal recmic chwech cruz tak nokchumtaja com jrecmic jara xlasbej 
jcullan riil jcola chkacjol nabey. 17 Cjara xpeta, xrey-a rbixic utzlaj 
tzij je nyowa chka che quiil necjea kanm chwech Dios, xuya rbixic 
chewa ixix jque cnat ixco wa chwech Dios y xuya rbixic chka chka 
jokcola chenkaj. 18 Cara rbanic com xe rmal Jesucristo tak nokrucul 

Kadta Dios che ok c-e tnamet y xjun mism Espíritu Santo cayona kxin 
che nokekaja chwech. 19 Cara ca rbanic, mcara xta ebnon ajni ebnon 
nabey, com jnabey ix jwer wnak chwech Dios nexte co ta eka tzra 
chka. Per jebnon chic camic, kwinak chic ki ewquin, ix rxin chic Dios, 
ixcol chic chpam rfamilia ja Dios. 20 Ixtquila pe rwá jun cimiento 
rxin jun santlaj templo. Je rcimiento jawra santlaj templo jara je csan 
cmal apóstol y cmal profeta, y cola jun abaj csan jmás chna nim rukij, 
jara abaj Cristo Jesús. 21 Xe rmal Cristo tak bien rechpon ri templo, xe 
rmal Cristo tak remjon quiyinem y noc na jun templo rxin Dios per 
jun santlaj templo je xjun nuban ruquin Kajaw Jesucristo. 22 Ixix chka 
com xjun ebnon ruquin Jesucristo jara majtanak ecusic che rbanic 
templo per jun templo espiritual che noc ruchoch Dios.

. . . . .

3  1 Rmal cara tak anen nemjon rbanic oración pnecwent. Anen en 
Pablo encsan pcars camic rmal samaj rxin Cristo Jesús jxenban 

pnecwent ixix jme ix aj Israel ta. 2 Terkaja pnewá che ewcaxan chic 
che y-on chnukul anen chquenya rbixic chewa nak rbanic utzil rxin 
Dios je nsipaj Dios chka. 3 Ewcaxan chic chcola xkalsasa chenwech 
rmal Dios jmajon kalsan ta nabey, jara ntziban chic nicaj. 4 Tak 
nesiquij je ntziban chic, tzra netzet wa che anen bien kalaj chic 
chenwech jmajon kalsan ta nabey tzrij Cristo. 5 Per jara majon xkalsas 
ta chquewech wnak jxecjea chpam jle chic tiemp, majon xkalsas ta 
chquewech arj-e ajni kalsan chic camic rmal Espíritu Santo chquewech 
santlaj tak apóstol y je santlaj tak profeta. 6 Cawra rbanic jkalsan chic 
chkawech, ixix jme ix aj Israel ta ix kaxbil chic ja tnamet Israel tzrij 
herencia rxin Dios je nyataj na chka, xjun cuerpo kabnon chic ewquin, 
ixix jun nyataj na chewa jtzujun ta ojer rmal Dios, per xe rmal xjun 
ebnon ruquin Cristo rmal cara tak nyataja chewa. Jara xyataja chewa 
tak xewcaxaj utzlaj tzij rxin Jesucristo. 7 Jawra utzlaj tzij ja ca wa y-on 
chnukul chquenya rbixic, jawra jun samaj jxencochij tzra Dios, nmajon 
nak ta xenchecbej y ajnila xesmaja Dios chpam ncaslemal che rbanic 
jawra samaj. 8 Chwa anen yatanak wa jawra samaj mesque xe mnim ta 
nukij quenna kaja chquewech jle chic kchalal je rtnamet Dios, chwa 
anen yatanak wa chquenba ewquin jme ix aj Israel ta che cney-a rbixic 
chewa njelal je nkawil ruquin Cristo, jara jun nimlaj mibil nkawil per 
jun mibil ncongan nim, mesquier ncatecwina nawilaj. 9 Jawra samaj 
yatanak chwa ch-utz cara che anen quenchob chquewech conjelal 

wnak nak rbanic je rchumin ta Dios jmajon kalsan ta chpam je tiemp 
jkaxnak cana, per xruyon Dios ojtakyona tzra nak rbanic per jara 
jun Dios jwankersyona njelal achnak. 10 Cara xuban Dios ch-utz cara 
conjelal jcola katbaltzij pqueka jmajon nkatzet ta ruquin kkawech 
nkalsax chic chquewech je nmak tak naoj rxin Dios jxucsaj Dios che 
rbanic cumplir je rchumin ta ojer chnuban, per kmal ajoj ja ok iglesia 
tak nquecwina je katbaltzij nquechob jawrara. 11 Ja Dios ne rchumin 
twa je tiemp ojer chnuban jawrara jnemjon rbixic chewa, jawra ne 
rchumin twa tak quemjana twankersaj rwech ruchlew. Tak xutak ta 
Kajaw Jesucristo wawe chwech ruchlew tzra cara xuban wa cumplir. 
12 Tak xjun kabnon ruquin Jesucristo jara nmajon nekxibej ta ki tak 
nokekaja chwech Dios y cola kconfianza noktzijona ruquin, per xe 
rmal yukbal kacux ruquin Jesucristo tak kabnon cara. 13 Rmal ca 
njelal jawrara jnemjon rbixic chewa quenwajo quenbij che anen mesque 
encola chpam lowlo ewmal ixix camic per majon tyojtaj ta ecux nmal, 
com jlowlo jnemjon rtijic pnecwent jara cola recmon ta chewa ch-utz 
cara nim ekij nquixtzeta.

. . . . .
14 Rmal cara tak quenxquea chwech Ttixel chquenban oración 

pnecwent, quenxquea chwech Ttixel je rxin Kajaw Jesucristo. 
15 Arja jun Ttixel rmal cara tak nbixa che ok rfamilia Dios, cara 
chca jecola chcaj y chka ajoj chka je okcol wawe chwech ruchlew. 
16 Ja Ttixel ajnila nim rukij, ja ta xtyowa chewa je rpoder, xtuya 
ta chewa che Espíritu Santo necwersaj bien jcaclaj caslemal ewcan 
ptak ewanm. 17 Nte xteykea wa ecux ruquin Cristo y rmal ta ra 
nte xtecje wa Cristo ptak ewanm. Wcara neban jara nquixetquea 
bien chpam ojben riil rxin Dios, ajni rbanic jun che je bnak rcamal 
ptak ulew y ajni rbanic jun jay je bien tzbula pe rwá jun cimiento. 
18 Cara ta neban ch-utz cara ixix ewexbil conjelal kchalal je e 
rtnamet Dios nquixecwina nechob nak rbanic ojben riil rxin Cristo 
chcongan nim y nmajon abar tzra che mquita nekaj wa, y nmajon 
jun tiemp che mquita cola chka. 19 Jquenwajo chewa chnewutkij 
nak rbanic ojben riil rxin Cristo, jun ojben riil jmás chna kaxnak, 
jun ojben riil jxe nquisa apensar tzrij che rchobic. Kas ta xtewutkij 
nak rbanic ojben riil rxin Cristo ch-utz cara xtnoj ta ptak ewanm 
ixix chka njelal jnojnak pranm Dios. 20 Jcamic kas ta xtya ta rukij 
Dios, arja jun Dios ajnila nim poder jcola pruka, jun poder je 

ntajina nesmaja ptak ecaslemal camic. Y rmal poder jcola pruka 
majon jun achnak che mquita necwina nuban, chka bechnak opech 
nekcutuj tzra necwina nuya más chka que chwech ajni nekcutuj 
tzra. Achnak nkachob jcongan pen rbanic per ja necwina nuban 
jmás pen jque chwech ajni nkachob ajoj. 21 Kas xtya ta rukij kmal 
ajoj ja ok iglesia je xjun kabnon ruquin Cristo Jesús. Nte xtya wa 
rukij camic y rxin junlic chpam je tiemp rxin je tiemp. Amén.

. . . . .

4  1 Rmal ca njelal jnemjon ta rbixic chewa, camic quencutuj 
chewa che newcaj rcaslemal Jesucristo com ixix ixsiquin 

che ixocnak iglesia rxin ja Jesucristo. Anen encsan pcars camic 
rmal Kajaw Jesucristo y quencutuj chewa chneban ajni ntajina 
nemjon rbixic chewa. 2 Mtena kta ix nmak tak wnak, achnak 
newil chpam ecaslemal tey-a pruka Dios, tecjea epaciencia y 
tak chek quenjlal neban ofender ewi teccho per ruquin ojben 
riil. 3 Bien tebna cwent, mtetzak ta jyatanak chewa rmal Espíritu 
Santo com Espíritu Santo rey-on chewa che xjun ebnon y quiil 
necjea ewanm chwech Dios, jara ajni jun clo nquixximbexa y 
xjun neban rmal. 4 Xjun cuerpo rxin ja Jesucristo, xjun Espíritu 
Santo, y xixrsiquij Dios rmal cara xjun kas tzel wa ewech chka 
che reybxic njelal jrecmon ta. 5 Xjun Kajaw, xjun abar ykul wa 
kacux, xjun jbautismo. 6 Xjun Dios chka, per jun Dios Ttixel kxin 
konjelal, arja cola pkawá konjelal, arja majon abar tzra che 
mquita nesmaj wa, arja cola ptak kanm konjelal. 7 Per mjunam ta 
rwech samaj jxekcochij tzra Cristo che nkaban chokjujnel per arja 
xsipaj jun samaj chka chokjujnel ajni kas cola rgan ja che nsipaj 
chka. 8 Ajni rbin cana Dios jcawrara nbij: —Tak xojtea chcaj e quiy 
wnak xerucom ela, jle wnak jerecsan preso, chka cola xsipaj chca 
wnak, cara nbij. 9 Tak nbij che xojtea chcaj ¿lme tbij tzij cara che 
nabey xerkaja wawe chwech ruchlew? 10 Cara rbanic com Cristo 
xerkaja wawe chwech ruchlew y ja mism xojtea chcaj, per nmás 
chna chcaj xekaj wa, nmajon abar tzra jche mquita xekaj wa. 11 Ja 
xsipana chka jsamaj je nkaban jcawra jea: jle chka xeoca apóstol, 
jle chic chka xeoca profeta, jle chic xuya chca che nqueba ptak 
lwar chnequey-a rbixic utzlaj tzij rxin Jesucristo, y jle chic xuya 
chca che nquecyukuj kchalal y nquectijoj. 12 Jawra samaj xsipaj 
chka che nkaban ch-utz cara bien noketzkata je ok rtnamet Dios y 

che nokocwina nkaban rsamaj, y ch-utz cara chka nokquiya rmal 
ja ok cuerpo rxin Cristo. 13 Cara rbanic y nerla na jun kij tak xjun 
xtkaban rmal yukbal kacux ruquin Rlecwal Dios y xjun xtkaban 
rmal che bien nkutkij nak kas mer rnaoj. Cara ca xtkaban, congan 
xtetzkata knaoj, xtnoj na ptak kanm ajoj njelal jnojnak pranm 
Cristo. 14 Per bien netzkat na knaoj ch-utz cara me ok ajni xta jle 
acala, ch-utz cara mteknimaj njelal tijonem ajni tzra jle tijonem 
ja xe cxin jle wnak je e bnoy engaño, jle wnak je congan e list y 
ncatqueya pjun bey jme rxin ta Dios. 15 Per je nkaban, kas ta ktzij 
njelal nkaban chpam ojben riil rxin Dios. Cara tca nkaban ch-utz 
cara che nokquiya bien y nkaxim más ki ruquin Cristo com arja 
ocnak wiaj rxin je cuerpo. 16 Ja nquiyirsana kxin ja ok recuerpo, 
per jun cuerpo je bien bnon rbanic, xjun rebnon, rexmon ri chbil 
tak ri y nuto ri chbil tak ri chka. Je e jujun miembro rxin je 
cuerpo tak nuban samaj jyatanak tzra chnuban jara nquiya bien ja 
cuerpo rmal, kas nrajo ri chbil tak ri.

. . . . .
17 Je xtenbij chic chewa ra congan quenwajo quenbij chewa prubi 

Kajaw Jesucristo, mtewcaj xta jun chic caslemal ajni ccaslemal jle 
chic wnak jme aj Israel ta com cnaoj arj-e majon noc wa. 18 Jcanm 
congan kejkum, que cnat co wa chca je rcaslemal Dios. Cnat 
co wa com majon nchobtaj ta cmal ajni rnaoj Dios per xe rmal 
jcongan e cow rmal cara tak cara quebnon. 19 Majon nquena xta 
rtzilal je nqueban. Je ach-i ruquin ixki quey-on chic qui pruka 
rtzilal che rbanic il mac. Nmajon rwech rtzilal je mquita nqueban, 
achnak nuya gan chca che nqueban jara nqueban. 20 Per ixix 
xewutkij rwech Cristo che mcara ta rcaslemal. 21 Wxeya ewexquin 
tzrij Cristo tak xtzijona ptak ewanm, wocnak Emaestro, wtijonem 
jxewutkij nucom ri ruquin jtijonem je y-on cana rmal Cristo, 
wcara ebnon jara bien ewutkin che Cristo mcara ta rcaslemal ajni 
ccaslemal jle chic wnak jxenbij kaja chewa. 22 Per cawra tijonem 
xchoba chewech, che ncatzina nechakij cana tzbuklaj caslemal 
jewcan nabey, jun caslemal xe chwirnak com xeya ewi che rbanic 
njelal jxeyarij jxe engaño recmon ta. 23 Per je ncatzina chewa camic, 
kij kij neya cas tzra Espíritu Santo chnucsaj cac tak naoj ptak 
ewá y ptak ewanm. 24 Ncatzina newcaj cac caslemal jwankersan 
rmal Dios, jun caslemal jne rcaslemal ja. Tak nawcaj jawra caclaj 

caslemal jara naban utzil y nawcaj chajchojlaj anm, per ne ktzij 
wa jnaban, majon engaño recmon pta. 25 Rmal cara quenbij chewa, 
nte xtel wa chewij junlic tzkoj tak tzij y nte ktzij wa nebij jea chbil 
tak ewi. Cara quenbij chewa com kaxmon ki, xjun cuerpo kabnon. 
26 Tak xtpeta ewyiwal mteya ta cas tzra che nquixrucom ela che 
rbanic il mac. Mteyloj ta ewyiwal, quixcuyuna alnak. 27 Mteya ta 
cas tzra diablo che nquixerchajtij. 28 Je bnoy tak alak nabey, camic 
me tqueban xta alak. Je nqueban camic quesmaja ruquin queka, 
per utzlaj samaj quebna ch-utz cara cola nquechec je nquectobej 
wnak jcola cnecesidad. 29 Nmajon itzel tak tzij xtel ta pnechi, wen 
tak tzij tbij, jle tzij jcola quiyinem recmon ta, jle tzij jcola noc 
wa. Cara ta neban ch-utz cara cola utzil rxin Dios recmon ta chca 
je nquecaxana ewxin. 30 Mteban ta je achnak je xnuya bis tzra 
Espíritu Santo rxin Dios com Espíritu Santo arja xkaj ta ptak ewanm 
y rmal cara tak yatanak chewa rital che ix rxin chic Dios y cola 
eseguro che newla na kij tak xtetzkata junlic jtotanem rxin Dios 
chka. 31 Techpu njelal je ntiona chewa chbil tak ewi, tey-a cana 
ayiwal jcola ptak ewanm y ptak e chi y mterak xta e chi rmal, y 
mtqueetzijoj xta wnak, tey-a cana njelal rwech rtzilal. 32 Jneban 
kas lok ten-a je ewi, tpoknaj ri ewech, tecyu ewi ajni xuban Dios 
chewa xixrucuy, per xe rmal xjun ebnon ruquin Cristo tak xixrucuy.

. . . . .

5  1 Com Dios xixrucuy rmal cara tak quenbij chewa, tecma 
ejemplo rxin Dios com ixix ix quilaj rlecwal. 2 Twaj-o ewi 

ajni xuban Cristo chka com arja xokrajo, xuya ri pe cmic kmal. 
Tak xcoma pkacwent Cristo jara jun ofrenda, jun sacrificio chwech 
Dios y nxel ta rucux Dios tzrij. 3 Mtetzijoj ta jle il mac je nqueban 
ach-i cuquin ixki nexte jle chic chka jxe ntzilorsaj anaoj, y nexte 
je rtzilal chka jnecyarij wnak ptak canm. Njelal jawrara jxenbij 
kaja chewa nexte xtetzijoj ta jtzit. Tak at rtnamet Dios majon 
yatanak xta chawij che natzijoj jawrara. 4 Majon tzillaj tak tzij 
tetzijoj ta nexte bnak tak tzij nexte jle tzij je xruyon tzeb recmon 
ta, com jara majon yatanak xta chewij chneban, per mejor jneban 
tmeltioxij tzra Dios njelal jrebnon pnecwent. 5 Com ixix bien ewutkin 
che ja herencia rxin Dios majon nyataj ta chca ach-i y ixki jxe 
nquemajcuna, nexte chca wnak je nqueban je achnak jxe ntzilora 
anaoj rmal, nexte chca ta wnak jnecyarij je achnak cxin je wnak. 

Wnayarij je achnak cxin je wnak jara xje achnak naya rukij y 
xjara ocnak dios chawech. Bien ewutkin je wnak ectakra arj-e 
me tyataja chca ja herencia che xqueoc ta chpam gobierno je rxin 
Cristo y rxin Dios Ttixel. 6 Me tquixban ta engañar cmal jle wnak 
jnecbij chmajon achnak nuban chawa wnaban cara ajni nqueban 
je wnak ja ectakra ajni xenbij kaja chewa. Cara quenbij chewa 
com xe rmal jle rtzilal je cja xenbij kaja chewa tak npeta ryiwal 
Dios chquij wnak jmajon nqueniman ta. 7 Mtqueewexbilaj ta ixix. 
8 Com ecaslemal ixix mcara xta ajni nabey, com nabey kejkumal 
ixcayona per camic luz rxin Dios ixcayona, per xe rmal xjun ebnon 
ruquin Kajaw Jesucristo rmal cara tak cara ebnon. Tebna ca je 
achnak je bien nucom ri ruquin luz je rxin Dios com ix rlecwal chic 
Dios jsakersyona ebey chewech. 9 Cara quenbij chewa com luz csan 
ptak kanm rmal Espíritu Santo y cawra recmon ta: nkaban njelal 
rwech utzil, ne rbeyal wa je achnak nkaban y ne ktzitzij noktzijona. 
10 Ttijoj ewi che rotakxic nak jneban jea je nquicota Dios rmal y 
nte jara neban. 11 Mteban ta ixix ajni nqueban wnak je xkejkum 
ecayona y nmajon utzil recmon ta je nqueban, per jneban tsakersaj 
chquewech che m-utz ta nqueban. 12 Com congan itzel tak achnak 
nqueban pnalak, nexte cola ngan quentzijona tzrij com xquixbal. 
13 Per tak nesakersaj chquewech je rtzilal je nqueban jara nkalaj 
chwa chquewech che m-utz ta nqueban y nsakersaj canm rmal. 
14 Rmal cara tak cawra rbin cana Dios: —Atet jatwarnak chpam 
kejkumal catcastaja, catyictaja chpam cmic y Cristo nsakersaj 
awanm. 15 Tebna ca cwent ewi, xtchobtaj ta ewmal ajni ecaslemal, 
mteban ta cara ixix ajni nqueban wnak jmajon cutkin ta rnaoj 
Dios, per jneban tebna utzil com ixix ewutkin chic ajni rnaoj Dios. 
16 Mchek tcara xtkaxa jun kij chewech per kij kij tebna utzil. Cara 
quenbij chewa com congan itzel tak achnak nbantaja chpam jawra 
tiemp jokco wa. 17 Rmal cara tak quenbij chewa, mteban ta cara 
com ajni majon ewutkin ta rnaoj Dios per xtchobtaj ta ewmal nak 
kas nyarij ranm Dios chneban. 18 Mtquixekbar ta rmal vino com 
jara congan ntzila ecaslemal. Per jneban nte xtnojsas wa Espíritu 
Santo ptak ewanm. 19 Tak nekijla je ewi cawra neban chbil tak ewi, 
tebna salmo, tebna himno, tbixaj bix je nwankersasa ptak ewanm 
rmal Espíritu Santo. Quixbixana per ruquin ta ewanm nebixaj rubi 
Kajaw Jesucristo. 20 Chka bechnak opech nbantaja per tmeltioxij tzra 
Dios Ttixel prubi Kajaw Jesucristo.

EFESIOS 5

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



501

. . . . .
21 Tnimaj ewi chbil tak ewi com jara nekbanbej respetar Dios. 

22 Ixix ixki queenimaj ewechjilal com Kajaw Jesucristo cara nrajo 
chewa chneban. 23 Cara quenbij chewa com acha arja ocnak 
wiaj rxin rexkayil ajni rebnon Cristo ocnak wiaj rxin iglesia, 
com iglesia jara recuerpo Cristo y Cristo Toonel rxin iglesia. 
24 Com iglesia nnimaj Cristo cara tca nqueban ixki chka chca 
quechjilal, ncatzina chca che nquecnimaj tzrij njelal. 25 Y ixix ach-
i queewaj-o ewexkilal ajni nuban Cristo chka ajoj ja ok iglesia 
congan xokrajo tak xuya ri pe cmic kmal. 26 Cara xuban ch-utz 
cara xokryonaj che xok-oca rtnamet Dios, com arja xchachjorsaj 
kanm. Cara xkaban, xeknimaj utzlaj tzij y xokbana bautizar 
jara xchachjorsbej kanm. 27 Cara xuban chka ch-utz cara wen 
nuban tzra kanm y kas rewkon ri kanm tak xkoekaja chwech, per 
ne bien chajchoj y nmajon itzel tak achnak rcan. Cara nuban 
Cristo chka ja ok iglesia ch-utz cara che ajoj nok-oca chajchoj 
y ch-utz cara majon achnak nokchapbexa. 28 Y cara ca chewa 
ixix ach-i, ncatzina chka che lok nqueena ewexkilal, cara ta 
neban chca ajni neban tzra ecuerpo ixix com lok nena. Tak wlok 
nana awexkayil, awi cara atet lok nana kaja chka. 29 Cara 
quenbij chewa com majon jun acha itzel ta xtutzet recuerpo per 
jara bien nutzuk y bien nuban cwent. Y cara nuban Cristo chka 
chka ajoj ja ok iglesia. 30 Com ok miembro rxin recuerpo, kaxmon 
ki ruquin. 31 Rmal cara tak cola jun acha neclea neruya cana 
redta rute, nquexim qui ruquin rexkayil y xjun cuerpo nqueban. 
32 Jawra jnemjon rbixic chewa congan nim rukij, nabey wewtanak 
per camic kalsan chic chkawech. Per jawra tzij tzrij Cristo ntzijon 
wa ruquin tzrij iglesia. 33 Per camic quenbij chewa ixix ach-
i chixjujnel, ajni newajo kaja ewi eyon cara tca neban chca 
ewexkilal queewaj-o chka, ixix ixki queenimaj ewechjilal.

6  1 Y ixix ja ix alcwalxela, com xjun ebnon ruquin Kajaw 
Jesucristo rmal cara queenimaj edta ete. Cara quenbij chewa 

com jara nrubey wa che nqueenimaj. 2-3 Cola jun rmandamiento 
Dios cawra nbij chka ra: —Queenimaj edta ete. Per jawra 
mandamiento wneknimaj cola nuya chka y cawrara nuya chka: —
Nquixquicot na y quiylaj tiemp nquixecsea wawe chwech ruchlew, 
cara nbij chka. 4 Y ixix ttixela, mtqueechjursaj ta ewlecwal, mteyic 

ta cyiwal. Per jneban, wen quequettzic tebna, queebna corregir y 
queepaxba, xerwara tecsaj rnaoj Kajaw Jesucristo che quequettzic. 
5 Y ixix ja ix moso, queenimaj epatrón jecola wawe chwech 
ruchlew. Per congan queebna respetar, njelal ta ecux y njelal 
ewanm nqueenimaj. Tak nqueya samaj chewa tebna tzra com ajni 
rsamaj Cristo neban. 6 Ecola mos congan nquesmaja tak cola cpatrón 
cuquin ch-utz cara utz nquetzeta rmal per tak nba cpatrón jara 
majon kas ta nquesmaj chic, per mteban ta cara ixix. Tebna com 
ajni Cristo epatrón, ajni nrajo ranm Dios neban y chka mexte c-e 
pnecux neban. 7 Quixquicota che rbanic csamaj epatrón, tebna tzra 
ajni samaj rxin Kajaw Jesucristo y me cxin ta wnak. 8 Cara quenbij 
chewa com bien ewutkin tak jun acha cola jun utzil nuban chka 
bechnak opech utzil nuban, jara cola rtojbalil nyataj na tzra rmal 
Kajaw Jesucristo. Jara nyataj na tzra wlibre y nyataj na tzra chka 
we esclavo. 9 Y ixix ja ix patroni, cara tebna chca emos chka, mtebij 
ta cowlaj tak tzij chca com ixix bien ewutkin che co chna jun Patrón 
jcola chcaj, jara Cpatrón emos y chka Epatrón ixix, per jun Patrón 
jmajon jun utz nutzet y itzel ta nutzu chic jun.

. . . . .
10 Wchalal, jawra quisbal paxbanem quenya chewa, cow quixpea 

prubi Kajaw Jesucristo, tecsaj nimlaj poder jnuya. 11 Tecsaj njelal rwech 
jbanbal choj jrey-on Dios chka ch-utz cara cow nquixpea chwech 
diablo chka bechnak opech nucsaj chewij che nquixerchatbej. 12 Cara 
quenbij chewa com kas mer e kaclel jkamjon choj cuquin me j-e ta 
ra ja e wnak. Per kas mer e kaclel j-era e katbaltzij jquiy quewech je 
nquebnowa mandar cxin wnak chpam jawra tiemp rxin rwech ruchlew, 
jle wnak je ccan jun caslemal rxin kejkumal. J-era e katbaltzij e jun 
ejército jmajon nquekatzet ta ruquin kkawech. 13 Rmal cara quenbij 
chewa, tecsaj njelal rwech banbal choj jrey-on Dios chka ch-utz cara 
tak congan lowlo nuban diablo chewa per ne ixix wa nquixchecmaja y 
cow ixpala tak necchoja njelal choj. 14-17 Ajni nuban jun soldado quiy 
rwech je achnak necsaj je ntobej ri chpam choj. Cola rcinturón, cola 
ntobej rurucux, cola ntobej rkan, cola jun chech jnecluwa flecha 
je rcan kak tak nquieka tzrij, cola ntobej rwá, y cola jun espada 
rcan. Y cara ca chewa ixix chka, cola banbal choj jnebanbej choj 
ruquin diablo. Cawra rbanic je banbal choj: nte ktzij nebij jea, nte 
rbeyal rxin Dios neban, nte nenataj wa ja utzlaj tzij rxin Jesucristo 

je quiil necjea awanm chwech Dios rmal ch-utz cara che ix list che 
rbanic choj ruquin diablo. Jun chic chka, congan ncatzina che neykea 
ecux ruquin Jesucristo ch-utz cara tak cola nquieka chewij rmal 
diablo per majon nquixmajtaj ta rmal. Tecma totanem je nsipaj Dios 
chewa y tecsaj rtzojbal Dios jyatanak chka rmal Espíritu Santo. Tecsaj 
njelal rwech banbal choj je cja xenbij kaja chewa y cow quixpea. 
18 Chka, tebna oración njelal tiemp, achnak nemeltioxij tzra Dios y 
achnak necutuj tzra per Espíritu Santo ta xtcana ewxin che rbanic 
oración. Jquenwajo chewa che nquixcascata y majon tetenba ta 
che rbanic oración, quenwajo chewa che neban oración pquecwent 
conjelal je e rtnamet Dios. 19 Tebna oración pnecwent anen chka, 
tcutuj tzra Dios che arja quenruto che rbixic utzlaj tzij rxin Jesucristo, 

jara utzlaj tzij jwewtanak nabey per kalsan chic camic. Tak xtenya 
rbixic, Dios ta xtyowa chwa jtzij je xtenbij y xtuya ta chwa chka 
chmajon xtenxibej ta wi che rbixic. 20 Rmal utzlaj tzij rxin Jesucristo 
tak enocnak ajsmajma rxin ja Jesucristo, per jun ajsmajma bcon 
pcadena com encsan pcars camic. Tebna oración pnecwent ch-utz cara 
mtenxibej wi chquenya más rbixic ja utzlaj tzij com njawara yatanak 
chwij chquenban. 21 Camic quenwajo chnewutkij nak nebnon wawe, 
quenwajo chnewutkij nak ntajina nemjon rij y rmal cara tak netkon 
ela Tíquico ewquin che nerechbo chewech njelal. Ja Tíquico arja jun 
quilaj kchalal, jun ajsmajma je xjun rebnon ruquin Kajaw Jesucristo, 
jun ajsmajma jnuban wa cumplir je ntzujuj. 22 Rmal cara tak netkon 
ela ewquin ch-utz cara che newutkij nak kabnon wawe y ch-utz cara 
chka che neryukba ecux. 23 Kas quiil tecjea canm kchalal chwech 
Dios, tecjea más yukbal quecux ruquin Jesucristo, per jun yukbal 
cux rexbil ojben riil rxin Dios. Jara ta xteccochij más tzra Kadta 
Dios y tzra Kajaw Jesucristo. 24 Ja utzil je nsipaj Dios xtecje ta cuquin 
conjelal je nquejona rxin Kajaw Jesucristo, per jun ojben riil jmajon 
nturtaj ta. Amén. 

. . . . .

1  1 Anen en Pablo y wexbil Timoteo je okbanyona jawra carta. 
Ajoj ok ajsmajma rxin Jesucristo. Camic wchalal nkatak ela 

carta ewquin ixconjelal jixcola chpam tnamet Filipos. Jcart ewxin 
ixix je nquixchajina cxin kchalal, ewxin ixix je ix diácono, y ewxin 
ixix ixconjelal je ixyonan che ixocnak ix retnamet Dios je xjun 
ebnon ruquin Cristo Jesús. 2 Ja utzil je nsipaj Dios chka ruquin jun 
anm jkas quiil necjea chwech, jara ta xtecochij ta más tzra Kadta 
Dios y tzra Kajaw Jesucristo.

. . . . .
3 Wchalal, anen ne quixnnataj wa chpam woración y quenmeltioxij 

tzra Kadta Dios tzrij jebnon. 4 Nqueban wa orar pnecwent chixconjelal 
y nquenquicot wa ewmal chka. 5 Quenquicota com ixix enet-on wa 
che rbixic utzlaj tzij rxin Jesucristo y enet-on wa tak chek xenimaj 
ta Jesucristo. 6 Kadta Dios arja cola jun utzlaj samaj xumaj ela ptak 
ewanm y bien wutkin che arja ntzkatsaj na jsamaj tak xtpet chic 
jmul Jesucristo. 7 Y rbeyal wa chcara quenchob chewij chixconjelal 
wchalal com ixix ixcola pwanm, com ixix ecmon ewi wquin che 
rbanic samaj je y-on chwa rmal Dios chquenban. Tak quencjea pcars 
nqueneto, y chka tak ecola wnak nquechojquina utzlaj tzij rxin 
Jesucristo queneto chquenchojquij chca jnecbij, queneto che rkalxic 
chquewech chjara utzlaj tzij ruquin Dios penak wa. 8 Dios rutkin 
chcongan quixnwajo wchalal. Com nojnak ojben riil rxin Jesucristo 
pwanm rmal cara tak congan quixnwajo. 9 Anen quencutuj tzra Dios 
che nquiya más ojben riil rxin Dios ptak ewanm, quencutuj tzra che 

nwankera más enaoj y nte nchobtaj wa ewmal nak utzil y nak rtzilal. 
10 Cara quenwajo chewa wchalal ch-utz cara che nel wa ecux tzrij 
utzil rxin Dios ch-utz cara chka che kas chajchoj nela ewanm y 
majon achnak nquixchapbexa tak xtpeta jmul chic Cristo. 11 Kas ta 
xtnoja ptak ewanm njelal rwech rbeyal rxin Dios je nyataja chka rmal 
Jesucristo, kas ta xtyaa rukij Dios cmal wnak ewmal ixix.

. . . . .
12 Kas ta xtchobtaja ewmal wchalal je bnon chwa camic jara cola 

recmon ta, más chna bnak rbixic utzlaj tzij rxin Jesucristo rmal. 
13 Camic encsan pcars per conjelal soldado je nquechajina rxin jay 
jabar necje wa nimlaj rey, arj-e bien cutkin che xe rmal yukbal 
nucux ruquin Jesucristo tak encsan pcars, y bien cutkin conjelal 
jle chic wnak chka. 14 Jun chic, com rmal Jesucristo tak encsan 
pcars rmal cara tak congan e quiy chca kchalal más chna cwernak 
yukbal quecux ruquin Kajaw Jesucristo y nmajon necxibej ta qui 
che rbixic rtzojbal Dios. 15-17 Per ecol chic jle nqueya rbixic Cristo 
per arj-e me njelal ta quecux nqueban. Arj-e xe nkutlina canm 
chwij, xchoj ncajo chwa y xe rmal cara tak nqueya rbixic. Je ncajo 
j-e nqueya más problema chwa wawe pcars. Per ecol jle ne njelal 
quecux nqueya rbixic Cristo, com arj-e cola ojben riil rxin Dios 
ptak canm rmal cara tak nqueya rbixic. Arj-e bien chobtanak cmal 
che mchek tcara encsan pcars camic per rmal chquenchojquij chca 
je wnak je nquebina chme ktzij ta jutzlaj tzij rxin Jesucristo. 18 Per 
chwa anen, chka bechnak opech nqueban wnak we njelal quecux 
nqueya rbixic Cristo o wmajon, per jara nmajtanak wa rnatxic 
Cristo y congan quenquicota anen rmal camic, y quenquicot na más 
chka. 19 Quenquicot na com bien wutkin chcola recmon ta chwa 
jnebnon wawe camic, bien wutkin chcola totanem recmon ta chwa 
com ixix emjon ntoic chpam oración y Espíritu Santo je tkon ta rmal 
Jesucristo arja quenruto chka. 20 Kas ngan anen mquita cola achnak 
xtenban je xtenyabej ta nuquix chwech Dios per nte cow xtenpea 
che ryaic rukij Jesucristo. Ajni nebnon tak enjtel ta y nte cawara 
xtenban chic camic chka. Wquencse na más, rmal ta ncaslemal 
xtya ta rukij Cristo, o we xtquencoma, rmal ta necmic xtya ta rukij 
chka. 21 Cara quenbij chewa com je chwa anen y-on ncaslemal 
ch-utz cara quennoca yabal rukij Cristo. Tak xtquencoma jara 
chcoj recmon ta chwa. 22 Wquencse na más jara nuya cas chwa 

chquensmaja más precwent Kajaw Jesucristo che ctoic wnak. Wcara 
rbanic nak la más utz tzra c-e jawrara, mquencom la o wquencse 
chna más. 23 Xerwara cola ngan quencoma y cnecjea ruquin 
Cristo, jara más chna utz quenna anen. 24 Per chewa ixix más chna 
ncatzina chewa chquencsea más. 25 Com anen cola nseguro chcara 
rbanic rmal cara wutkin chquencse na más y quencje na más 
ewquin chixconjelal ch-utz cara nquiya más yukbal ecux ruquin 
Jesucristo y che nnoja quicotemal rxin Dios pnewanm. 26 Cara rbanic 
ch-utz cara tak xtquenekaj chic jmul ewquin congan nquixquicot 
na tzra y congan neya na rukij Jesucristo nmal anen. 27 Xjara 
quenbij chewa wchalal, nte newcaj wa rcaslemal Jesucristo com 
cara nucut chkawech utzlaj tzij rxin ja Cristo. We xtecchoja nmal 
chquenba ewquin, o wme xtecchoj ta, per xerwara nerkaj ta rbixic 
wquin che xjun ebnon. Cow ta nquixpea wchalal, xjun tebna, 
xjun ta neban che rbanic jun lucha ch-utz cara xtba ta pnim utzlaj 
tzij rxin Jesucristo y xteyke ta quecux wnak ruquin Jesucristo 
rmal. 28 Mtexibej ta ewi chquewech wnak je nqueyictaja chewij, 
per nexte jtzit ta. We mtexibej ewi chquewech, tzra nquetzet wa 
chcola jun nimlaj rpoknal co pa chquewech chpam nimlaj kij rxin 
juicio. We mtexibej ewi chquewech, tzra netzet wa ixix chka che 
nquixruto Dios per njunlic. Cara rchumsan Dios. 29 Cara rbanic com 
ixix yatanak jun privilegio chewa che ykula ecux ruquin Cristo y 
nquixesmaja precwent. Per mruyon ta ra com co chna jun privilegio 
yatanak chewa, jara chnetaj rpoknal rmal Cristo chka. 30 Com cara 
ebnon ixix wchalal ajni nebnon anen, ixix etjon rpoknal rmal Cristo 
chka. Bien xetzet rpoknal xentaj nabey y ekajnak chic rbixic ewquin 
chcola rpoknal nemjon rtijic camic.

. . . . .

2  1 Wchalal, tak xjun kabnon ruquin Cristo ¿le mtyukba ca ra 
kacux rmal? ¿Le mtkana cara ojben riil rxin Dios jrecmon 

ta chka y nexquea kanm rmal? ¿Lme tkoquicot ca rmal Espíritu 
Santo che arja nokrexbilaj? ¿Le mlok tcara nkana ki rmal? ¿Le me 
tpoknaj cara ri kawech rmal? 2 Cara rbanic wchalal, rmal cara tak 
congan quenwajo quenbij chewa che xjun ta neban, twaj-o ewi chbil 
tak ewi, xte xjun ewanm neban. Cara ta neban ch-utz cara nnoja 
quicotemal rxin Dios pwanm ewmal. 3 Mteban ta choj, mteya kta ekij 
eyon, per jneban tebna chtak noy ixconjelal. Cawra ta xtechob ptak 

ewanm ra: —Je wexbil arj-e más na e utz conjelal chenwech anen, 
cara ta xtebij chixjujnel. 4 Mteban ta preocupar ewi tzrij je achnak 
jewxin kaja ixix chixjujnel, per jrubey neban tebna preocupar ewi 
chka tzrij je achnak cxin jle chic ewexbil. 5 Ajni rnaoj Cristo Jesús 
cara ta enaoj ixix chka. 6 Arja xuban chit noy per utz tcara che 
mquita Dios. Arja mesque xe e junam ruquin Dios chcaj per majon 
xpoknaj ta xuya cana, xpeta wawe chwech ruchlew. 7 Je chcaj 
congan nim rukij per jara majon xpoknaj ta xuya cana njelal, xpeta 
wawe chwech ruchlew, xoca wnak y xoca jun ilinel. 8 Cara ca xuban 
xoca wnak, xuban chit noy y ne xnimaj wa Ttixel, y nmajon xpoknaj 
ta ri xcomsasa per jun cmic jmás chna lowlo xbana tzra com chwech 
cruz xcomsas wa. 9 Rmal cara ja Dios recsan chic Jesús chcaj jun 
nimlaj Rey, recsan chic che ocnak Kajaw ajoj konjelal, majon chic 
jun achnak más ta nim rukij que chwech Jesucristo. 10 Cara rebnon 
Dios ch-utz cara majon jun che mquita xtexquea chwech Jesús, per 
nconjelal nquexque na chwech ajni chca jecola chcaj, y chca jecola 
chwech ruchlew, y chca jecola xe ulew chka. 11 Cara rebnon Dios 
ch-utz cara nconjelal wnak cawra necbij ra: —Jesucristo arja Rjawal 
njelal achnak, majon jun achnak mquita cola pruka. Cara xtecbij na 
tzra chka bechnak opech tzojbal nquetzijon wa. Tak cara nqueban 
jara noca yabal rukij Dios Ttixel.

. . . . .
12 Rmal cara quilaj tak wchalal camic quenbij chewa, com 

xenimaj wa rbeyal tak xencjea checjol per camic más chna 
quenya echuka che nenimaj mesque en majon checjol. Rmal cara 
tak quenbij chewa camic, tetja ekij che rilic njelal totanem je 
rchumin Dios chnuya chewa, per xerwara txibej ewi chwech Dios 
y terkaja pnewá che majon nquixecwin ta newil eyon kaja ixix. 
13 Cara quenbij chewa com Kadta Dios arja nesmaja ptak ewanm 
che rbanic ajni nrajo ranm, ja nyowa chewa che npeta egan tzrij 
utzil je njoxa chewa rmal ja chneban, y nuya echuka chka che 
nquixecwina neban cumplir je nrajo ranm ja. 14 Tebna njelal 
jyatanak chewa chneban per majon xtquixwexloj ta y majon choj. 
15 Cara quenbij chewa ch-utz cara che ne ktzij wa che ix rlecwal 
Dios nquixtzeta, ch-utz cara majon achnak nquixchapbexa y 
nchajchoj wa ewanm. Cara ta neban ch-utz cara majon rtzilal 
ptak ecaslemal ixix mesque ixcola chquecjol jle wnak jxe yojtanak 

cnaoj, jle wnak jcongan itzel ccaslemal. Per ixix ix ajni jun luz 
je nsakersana quebey chquewech chpam kejkum. 16 Com ewmal 
ixix tak nkaljina chquewech nak rbanic utzlaj tzij je nyowa jun 
caclaj caslemal chka. Wcara neban ajnila xtquenquicota ewmal 
tak xtpet chic jmul Jesucristo. Quenquicota com tzra xtentzet wa 
mchek tcara tak congan netjon nukij chpam nimlaj samaj che 
etoic per cola recmon ta. 17 Mesque xtencamsas na per quenquicot 
wa chka. Com yukbal ecux ixix jara jun ofrenda je ntzujuxa 
chwech Dios, y wanen quencamsasa jara quenoca jun ofrenda 
chka, jun ofrenda je nrexbilaj ri ruquin ofrenda jnetzujuj ixix. 
Jara quenquicota wchalal y quenquicota ewquin chixconjelal. 
18 Quixquicota ixix chka wchalal, quixquicota wquin.

. . . . .
19 Wcara nrajo ranm Kajaw Jesucristo che nkatak ela Timoteo 

ewquin jara quentak ela chanim ch-utz cara kas nexquea wanm tak 
xtencaxaj nak ebnon. 20 Majon jun kchalal wquin camic junam ta 
cnaoj ruquin Timoteo com arja njelal rucux y njelal ranm ixrey-on pe 
cwent tzrij jnak enecesidad. 21 Per conjelal jle chic xe cxin j-e nqueya 
kaja pe cwent y je rxin Jesucristo jara majon nqueya ta pe cwent. 
22 Per ixix bien ewutkin ajni rnaoj Timoteo, bien ewutkin che arja 
smajnak wquin ajni jun alcwalxel nesmaja ruquin redta, kexbilan ki 
ruquin che rbixic utzlaj tzij rxin Jesucristo chca wnak. 23 Rmal cara 
quenwajo quentak ela ewquin alnak. Tak xtenwutkij nak xtebana 
chwa wawe jabar enco wa camic cjara quentakla ela Timoteo 
ewquin. 24 Quenba anen ewquin chanim chka wcara nrajo ranm 
Kajaw Jesucristo chquenba. 25 Per xenchob anen camic che ncatzina 
quentak ela kchalal Epafrodito ewquin nabey mul. Ja Epafrodito 
wexbil chpam rsamaj Dios, ok soldado rxin Jesucristo ruquin. Ixix 
xixetkow ta Epafrodito che arja quenruto chpam je achnak je ncatzina 
chwa. 26 Per camic quentak el chic ewquin com arja congan rgan 
nutzet chic jmul ri ewech ruquin chixconjelal. Tak xekaja rbixic 
ewquin chcola jun yubil xkajbej arja congan xbisona más. 27 Ne ktzij 
wa chcongan xeywaja, xyamer xcoma. Per Dios xpoknaj rwech, majon 
xcom ta. Y tzra xentzet wa che Dios xpoknaj nwech anen chka com 
wexte xcoma jara chek ta ajni xenbison chic rmal. 28 Rmal cara tak 
congan quenwajo quentak ela Epafrodito ewquin ch-utz cara tak 
xtekaja ewquin ajnila nquixquicota tzrij ch-utz cara chka che majon 

kas ta quenbison chic anen. 29 Tak xtekaja ewquin teclu prubi Kajaw 
Jesucristo, kas quiil rculic tebna. Kas lok ten-a y mruyon ta ja neban 
cara tzra per cara ta neban chca chka jle chic je xjun cnaoj ruquin. 
30 Cara quenbij chewa com arja xyamer xcoma per rmal samaj rxin 
Cristo. Majon xpoknaj ta xuya ri pe cmic che ntoic, xrejcha ayuda 
chwa jxetak com majon xixecwin ta xnekijla ixconjelal.

. . . . .

3  1 Camic wchalal quenbij chewa, quixquicota prubi Kajaw Jesucristo. 
Cola ntziban chic jewcaxan chic per majon itzel ta quenna 

quentzibaj chic jmul camic y congan ncatzina chewa. 2 Tebna cwent 
ewi chquewech wnak jxe e ajni e tze, jxe e itzel tak ajsmajma, arj-e 
chek neckupij ela jtzit quecuerpo y jara circunsición necbij tzra. 3 Per 
ajoj ne ktzij wa okbnon circuncidar, me j-e ta. Cara quenbij chewa com 
ajoj nkaya cas tzra Espíritu Santo che arja nelsaj ela rtzilal ptak kanm 
y ruquin kanm nkaban wa rsamaj Dios. Ajoj nkaya rukij Cristo Jesús y 
mkuquin kta ajoj ykul wa kacux kayon. 4 Je chwa anen ncola rzón wquin 
wexte cola ngan neyke kaja nucux wquin anen nuyon. Ncola más rzón 
wquin anen que chwech jun wnak jnuchob chcola rzón ruquin che neyke 
kaja rucux ruquin ruyon. 5 Com tak xuban waxki kij enalexnak xenbana 
circuncidar. Anen en aj Israel, en rjatzul cana Benjamín je rlecwal Israel. 
Anen en puro hebreo com e nedta nute arj-e puro e rjatzul Abraham. 
Congan xentijoj wi tzrij rley Dios jtzibtanak cana rmal Moisés com xenoca 
aj fariseo. 6 Ajnila xenya rukij kreligión ajoj ja ok aj fariseo com congan 
lowlo xenban chca iglesia rmal. Nxenban wa cumplir ley, nmajon achnak 
xenchapbexa jxenchob anen. 7 Njelal jawra rzón je cja xenbij kaja chewa 
congan nim rukij jxenchob anen nabey, per camic nebnon tzra je nmajon 
chic rcatzil, per xe rmal Cristo tak nebnon cara tzra. 8 Y mruyon ta ra, 
per cara nebnon tzra njelal achnak com majon achnak col ta rcatzil 
que chwech jxenwutkij rwech Wajaw Cristo Jesús. Tak xenwutkij rwech 
Cristo jara más na nim rukij que chwech njelal. Rmal Cristo tak ney-on 
cana njelal y chwa anen njelal jney-on cana jara xajni jle kayis jnel pmes. 
Anen ney-on cana njelal ch-utz cara che necjea Cristo pwanm per njunlic. 
9 Anen ney-on cana njelal ch-utz cara nmajon ra che mquita jun nebnon 
ruquin Cristo ch-utz cara majon neyke ta nucux ruquin jun rbeyal je 
xanen enwankersyon kaja, jara jun rbeyal je xruquin kaja achuka neyke 
wa acux che rbanic cumplir rley Dios. Per rbeyal rxin Dios newcan jara 
rmal yukbal nucux ruquin Jesucristo. Jara rbeyal Dios nsipana chka y 

rmal yukbal kacux ruquin Jesucristo tak nuya chka. 10 Cara quenwajo 
anen ch-utz cara che bien quenwutkij ajni rnaoj Wajaw Jesucristo, ch-utz 
cara bien quenwutkij nak rbanic rpoder Dios, per jun poder jxecsowa 
rxin Jesucristo chquecjol cnomki. Anen quenwajo quenwexbilaj Jesucristo 
che rtijic lowlo, quenwajo quenwexbilaj chpam cmic, 11 per xerwara we 
xtyataja chwa che quencastaja chquecjol cnomki chka.

. . . . .
12 Per mjara ta quenbij che wutkin chic njelal y nmajon chic 

mquita tzkat tzra ncaslemal, per mcara ta quenbij. Per jnebnon, 
congan nucsan nchuka ch-utz cara chquenchec premio je 
rxin Cristo com cara nrajo ranm ja Cristo Jesús rmal cara tak 
xenrucha. 13 Wchalal, je chwa anen cco na quemjana tenchec 
per ajni jun camcoj anim nemjon ch-utz cara quenchec premio 
jchumin pon chic chenwech. Per majon cas quenya tzra jnejlon can 
chic, 14 per congan nemjon rtijic nukij ch-utz cara cnewla na jabar 
xtquenekaj wa jabar xteya wa premio chwa, com cola jun premio 
nyataja chka tak xjun kabnon ruquin Jesucristo, jara nokbana 
invitar rmal Kadta Dios che nokocjea ruquin chcaj. 15 Njelal 
jawrara jxenbij kaja chewa cawra ta nkachob konjelal wchalal je 
cwernak chic rwech kanm chpam rtzojbal Dios. Wcol jea mjunam 
ta nkachob tzrij ewquin, Dios nkalsaj na chkawech chka nak kas 
mer rbeyal. 16 Xerwara njelal jchobtanak chic kmal xjun ca kabna 
che rnimaxic y xjun naoj kacsaj. 17 Camic wchalal, tecma ejemplo 
jney-on chewech, kas queey-a cas kchalal je junam cnaoj wquin 
com okocnak ejemplo chewech. 18 Cara quenbij chewa com e quiy 
xe m-utz ta cnaoj. Quiylaj mul nbin chewa nak cbanic, y camic 
pnokej quenbij chic jmul chewa che j-era wnak xe queclel jtijonem 
jnectuwa chkawech nak recmon ta cruz je rxin Cristo. 19 Per 
j-era wnak xe nqueba chpam nimlaj lowlo. Je nyarij quecuerpo 
jara ocnak quedios. Cola je achnak nqueban xquixbal rbanic per 
nqueya kaja quekij rmal, xjara nquechob je rxin rwech ruchlew. 
20 Per ajoj okcola precwent jun tnamet jcola chcaj jabar xtpet wa 
Toonel, jara Kajaw Jesucristo y camic njelal kacux kamjon reybxic. 
21 Ajoj xa ok way ok ya per Jesucristo nerla na jun kij tak xtuquex 
na kacuerpo. Ajni xuban tak xquextaja recuerpo congan chic rucha 
cara ca xtuban tzra kacuerpo ajoj chka. Jara bien necwina nuban 
com je rchuka congan nim y rmal cara noc na pruka njelal.

. . . . .

4  1 Rmal cara quenbij chewa wchalal, cow quixpea prubi 
Kajaw Jesucristo. Quilaj tak wchalal ajnila quixnwajo, congan 

quenwajo nutzet ri kawech ewquin. Ajnila jun quicotemal ecmon 
ta chwa, ixocnak ix jun premio je nyataja chwa. 2 Camic cola jun 
paxbanem quenya chca kchalal Evodia rexbil Síntique. Com xjun 
quebnon ruquin Kajaw Jesucristo quenwajo quenbij chca xjun 
ta nquechob. 3 Atet chka je at utzlaj wexbil chpam jawra samaj, 
tebna jun utzil, queapaxbaj kchalal ixki Evodia ruquin Síntique 
ch-utz cara necchumij qui. Com arj-e congan xesmaja, xkexbilaj 
ki cuquin che rbixic utzlaj tzij rxin Jesucristo, y cara xuban chka 
Clemente y rexbil conjelal jle chic wexbil tzrij jawra samaj. Arj-
e tzibtala quebi chpam rlibro Dios jabar tzibtal wa quebi wnak 
je nyataja chca utzlaj caslemal je rxin Dios. 4 Wchalal, quixquicot 
wa prubi Kajaw Jesucristo. Quenbij chic jmul chewa, quixquicota. 
5 Tecjea epaciencia cuquin conjelal wnak. Bien terkaja pnewá xe 
nnajin ta nerkaja kij tak xtpet chic jmul Kajaw Jesucristo. 6 Mtexibej 
ta ewi chwech achnak xtpeta chewij, per jneban tey-a chpam 
oración njelal, tbij tzra Dios njelal jcola ptak ewanm. Tcutuj tzra 
achnak je ncatzina chewa y tmeltioxij tzra chka. 7 Wneya chpam 
oración njelal jara Dios nuya chewa che quiil necjea ewanm 
chwech, y jawra quicotemal más kaxnak chna, mesquier nkocwina 
nkachob perc ajnila nim, y chka jawra quicotemal nechjalbena 
enaoj ruquin ewanm com xjun ebnon ruquin Jesucristo.

. . . . .
8 Wchalal, jcamic cola jun quisbal paxbanem quenya chewa 

ra. Jutzil njara ta nechob ptak ewanm. Achnak utz ntzeta rmal 
Dios jara ta ra nechob. Jawra techbo je xtenbij chewa ra: njelal 
je ktzij y majon tzkoj tzij rcan, njelal jnim rukij ntzeta rmal 
Dios, njelal rbeyal, njelal jrecmon ta jun chajchojlaj caslemal, 
njelal je nwankersaj ojben riil rxin Dios, njelal j-utz ncaxaxa, 
nte jara nechob wchalal. 9 Tak xencjea checjol xewutkij 
tijonem jxenya chewa, xenimaj, xewcaxaj ajni quentzijona y 
xetzet ajni ncaslemal. Camic tecma ejemplo jney-on chewech. 
Wcara neban jara necjea Dios ewquin jnuya che quiil necjea 
awanm.

. . . . .
10 Jcamic wchalal, congan quenquicota prubi Kajaw Jesucristo rmal 

jxetak pchic jun ayuda chwa. Co chic tiemp jmajon ayuda etkon ta per 
bien wutkin chcola egan netak ta, per com majon necmow ta rmal 
cara tak metkon pta. 11 Per tak quenbij cara chewa me rmal ta chcola 
ayuda quenwajo chewa, com anen quenquicot wa njelal tiemp chcola 
o wmajon je achnak wquin, jara bien cmannak chic chwa. 12 Anen 
cmannak chwa che en miba, chka cmannak chwa che en byom. 
Njelal enkaxnak chpam y quenquicota xabar tzra enco wa y chka 
bechnak opech nebnon, we ennojnak owe enmajtanak rmal wyejal, 
wsobre pak wquin o wchek remril necneya jun ncentav. 13 Cristo 
nyowa nchuka com xjun kabnon ruquin y rmal cara njelal quencoch 
chka bechnak opech npeta chwij. 14 Per congan wen xeban chwa che 
xetak ta ayuda, jara ajni ixix jixco ta wquin chpam je rcayewal je 
encol wa camic. 15 Kas nabey mul tak xenya rbixic utzlaj tzij rxin 
Jesucristo chpam departamento Macedonia y tak xenel ta chpam 
jawra departamento, ixix bien ewutkin wchalal che eyon ixix jixcola 
pFilipos xeya jun ayuda chwa. Jle chic kchalal jecola chpam jle chic 
iglesia mcara ta xqueban chwa. 16 Peor tak xencjea chpam tnamet 
Tesalónica camul oxmul xetak wayuda. 17 Per me tzrij ta ayuda tzel 
wa nwech per kas ngan anen Dios ta xtyowa chewa jun nimlaj rtojbalil 
rmal ja utzil xeban chwa. 18 Njelal jxetak ta jara xerjacha pnuka rmal 
kchalal Epafrodito rmal cara majon achnak ncatzina chwa camic, en 
byom quenna kaj chic camic. Ja ayuda xeya chwa jara jun ofrenda 
xetzujuj tzra Dios per jun ofrenda jcongan qui rexla nuna Dios, utz 
nutzet y kas nel ta rucux tzrij. 19 Nedta Dios arja nuya na chewa 
ixix chka achnak ncatzina chewa com más chna kaxnak rmibil nuya 
chawa tak xjun abnon ruquin Cristo Jesús. 20 Kas ta xtyaa rukij Kadta 
Dios camic y rxin junlic chpam je tiemp rxin je tiemp. Amén.

. . . . .
21 Tey-a rutzil quewech retnamet Dios chejujnel je xjun quebnon 

ruquin Cristo Jesús. Je kchalal jecola wquin arj-e nquetak ela 
rutzil ewech chka. 22 Je rtnamet Dios je nquesmaja pruchoch César 
jnimlaj rey rxin Roma arj-e nquetak ela rutzil ewech chka, y cara 
nqueban conjelal kchalal. 23 Kas xtecje ta utzil je nsipaj Kajaw 
Jesucristo ptak ewanm ixconjelal. Amén. 

. . . . .

1  1 Anen en Pablo, Dios enrecsan che enocnak apóstol rxin 
Jesucristo. Anen wexbil kchalal Timoteo nektzibaj jawra 

carta. 2 Quentak ela ewquin wchalal je ix aj Colosas. Ixix je 
ixyonan che ixocnak rtnamet Dios jcola yukbal ecux ruquin 
Cristo Jesús je xjun ebnon ruquin. Ja utzil je nsipaj Dios chka 
ruquin jun anm jkas quiil necjea chwech, jara ta xtecochij ta 
más tzra Kadta Dios y tzra Kajaw Jesucristo.

. . . . .
3 Ajoj ne nkaban wa oración pnecwent y nnekmeltioxij wa tzra 

Dios Ttixel rxin Kajaw Jesucristo. 4 Nekmeltioxij tzra com xerkaja 
rbixic kuquin che ixix ne ykul wa ecux ruquin Cristo Jesús y 
congan nqueewajo conjelal e rtnamet Dios. 5 Cara neban com cola 
jun nimlaj herencia rxin Dios eweyben je ycon chcaj. Jawra herencia 
ewcaxan chic nak rbanic, tzra xewcaxaj wa tak xbixa chewa utzlaj 
tzij rxin Jesucristo, per jle tzij je nmajon tzkoj tzij rcan. 6 Jawra 
utzlaj tzij kanak chic rbixic ewquin y bnak nat nkaj chka chwech 
njelal ruchlew, congan utzil ntajina nwankersaj ptak canm wnak y 
e quiy ntajina necnimaj. Cara rebnon utzlaj tzij checjol ixix chka, 
congan utzil rwankersan checjol, tzra xumaj twa rij tak xewcaxaj 
nabey mul utzlaj tzij tak xchobtaja ewmal kas mer rubey utzil je 
nsipasa chka rmal Dios. 7 Jara xchoba chewech rmal quilaj kchalal 
Epafras. Ja Epafras arja kaxbil chpam samaj com rsamaj Cristo 
nuban per ewmal ixix tak nesmaja, arja jun acha jnuban wa cumplir 
je ntzujuj. 8 Arja xerbina chka che ixix ajnila nqueewajo kchalal 

com ntajina nesmaja Espíritu Santo ptak ewanm. 9 Tak xerkaja rbixic 
kuquin chcara ebnon ne xkamaj ta rbanic oración pnecwent. Dios ta 
xtyowa chewa che bien newutkij je nrajo ranm ja, xtuya ta chewa 
rnaoj Espíritu Santo y xtuchob ta chewech nak rbeyal y nak me 
rbeyal ta. 10 Xtewcaj ta jun utzlaj caslemal com nyatal wa chkij 
chcara nkaban tak kniman chic Kajaw Jesucristo. Xtewcaj ta jun 
caslemal jcongan nel ta ranm Dios tzrij, jun caslemal je nwankersaj 
njelal rwech utzil. Kij kij nte xtewutkij wa más ajni rnaoj Dios. 
11 Xtuya ta congan echuka Dios, xtecje ta ewquin jnimlaj poder 
jcola ruquin pe gloria ch-utz cara majon nquis ta epaciencia y che 
nquixecwina necoch nak newil chpam ecaslemal, per ruquin ta 
quicotemal rxin Dios. Cara rbanic oración nkaban pnecwent. 12 Ne 
tmeltioxij wa tzra Kadta Dios com arja rey-on chka che ajoj jun 
cola kaka tzrij herencia jnuya chka je ok rtnamet, rey-on chka che 
nokocjea chpam jun gobierno jabar nchaan wa regloria Dios. 13 Arja 
xokruto pruka kejkumal y xokrucsaj chpam rgobierno Jesucristo 
jquilaj Rlecwal. 14 Com xjun chic kabnon ruquin Jesucristo rmal cara 
tak okowsan el chic libre com arja xutix recquiel pkacwent y jara 
xokrlesbej libre. Ok libre chic com cuytanak chic kil kamac.

. . . . .
15 Ruquin Rlecwal Dios nkatzet wa ajni kas mer rbanic Dios 

jmajon ntzettaj ta. Majon chic jun achnak wankersan nim ta rukij 
chwech Rlecwal Dios. 16 Cara quenbij chewa com njelal achnak 
jwankersan majon ra che mquita ruquin arja wankersan wa. Ajni 
tzra jcola chcaj y chka jcola wawe chwech ruchlew, ajni tzra njelal 
achnak je ntzettaja y chka njelal jmajon ntzettaj ta, ajni chca njelal 
quewech nmak tak katbaltzij jmajon nquekatzet ta ruquin kkawech, 
per nmajon achnak je mquita wankersan rmal Rlecwal Dios, 
wankersan ta njelal achnak ch-utz cara noca yabal rukij. 17 Nco chwa 
Rlecwal Dios tak quemjana twankersasa caj ruquin rwech ruchlew. 
Ja chapyona rxin njelal jwankersan ta y xe rmal jnimlaj rpoder tak 
majon yojtanak ta njelal. 18 Ja ncana kxin ja ok iglesia ajni nuban 
jun wiaj ncaj kacuerpo. Ruquin ja nwanker twa caclaj caslemal je 
kcan com arja kas nabey mul xcastaja junlic chquecjol cnomki. Cara 
rbanic ch-utz cara nja wa nnabyeja ch-utz cara majon chic jun nim 
ta rukij chwech arja. 19 Cara rbanic com njelal jnojnak pranm Kadta 
Dios jara nojnak chka pranm Rlecwal Dios com cara nrajo ranm 

Dios. 20 Ja Dios xutak ta Rlecwal che rchumsic njelal achnak wawe 
chwech ruchlew y tzra chka jcola chcaj. Xpeta Rlecwalxel, xutix 
recquiel chwech cruz y xokchumtaja ruquin Kadta Dios rmal ja, per 
konjelal. 21 Ajni chewa ixix ojer que cnat ixcol wa chwech Dios, 
nmajon egan tzrij je nbij Dios ptak ewanm, xe rtzilal jxeban. Per camic 
ix chumtanak chic ruquin Dios, ja Dios cawra xuban che xixchumtaja, 
22 xutak ta Rlecwal che xer-oc kaja wnak y xcoma pkacwent. Cara 
xuban ch-utz cara kas wen nuban tzra ewanm ch-utz cara kas 
rewkon ri ewanm tak nquixekaja chwech, kas ixchajchoj y nmajon 
achnak nquixchapbexa. 23 Xerwara, ncatzina chmajon neya cta 
yukbal ecux ruquin Jesucristo, ncatzina che bien nquixetquea y cow 
nquixpea che reybxic jtzujun chka rmal Dios ajni ncuta chkawech 
rmal utzlaj tzij rxin Jesucristo. Ekajnak chic rbixic utzlaj tzij ewquin, 
chka elnak chic rbixic chca conjelal wnak jecola chwech ruchlew. 
Anen en Pablo yatanak chwa chquenya rbixic jawra utzlaj tzij.

. . . . .
24 Jcamic encola chpam lowlo che etoic per quenquicota rmal. 

Anen en rexbil Cristo che rtijic lowlo jquemjana tkaxa tzrij com 
que ntiona tzra Cristo njelal je nbana chka ja ok recuerpo ja ok 
iglesia. 25 Dios arja rey-on chwa che enocnak jun ajsmajma rxin 
iglesia ch-utz cara quenba ewquin chixconjelal jme ix aj Israel 
ta ch-utz cara bien cnechbo chewech rtzojbal Dios. 26 Com cola 
chpam rtzojbal Dios jmajon kalaj ta chquewech wnak chpam je 
tiemp jkaxnak cana per camic kalsan chic chquewech e rtnamet 
Dios. 27 Com Dios arja rechbon chic chquewech rtnamet chcol 
chic Cristo ptak ewanm jme ix aj Israel ta y rmal cara ewutkin 
chic che nquixecje na pregloria ja Dios. Jawra jxenbij kaja chewa 
wewtanak ojer per Dios rkalsan chic chkawech camic ch-utz 
cara tzra nkatzet wa che ajnila nim regloria Dios jnesmaja 
checjol ixix jme ix aj Israel ta. 28 Ajoj xe nruyon wa Cristo nkaya 
rbixic, nquekpaxba kchalal chejujnel y nquektijoj chejujnel chka 
com ja Dios nuya knaoj che ctojxic. Cara nkaban ch-utz cara 
tak nquekaban presentar chwech Dios per bien tzkat ccaslemal 
tzra chejujnel, per xe rmal je xjun quebnon ruquin Cristo Jesús. 
29 Rmal cara tak nemjon jun nimlaj lucha, congan quentaj nukij 
per je nyowa nchuka jara Jesucristo com arja congan nesmaja 
chpam ncaslemal che rbanic jawra samaj jnemjon rbanic ra.

2  1 Com anen quenwajo chnewutkij wchalal, congan nucsan 
nchuka pnecwent y pquecwent kchalal jecola chpam 

Laodicea, y pquecwent jle chic kchalal jnexte wjic retzton 
ri kawech cuquin. 2 Congan nucsan nchuka ch-utz cara bien 
nquexim qui chpam ojben riil rxin Dios y rmal ta ra necwira 
canm chpam utzlaj tzij rxin Jesucristo. Kas quenwajo chca, kas 
ta necjea cseguro, kas ta nchobtaja cmal nak rbanic je rkalsan 
chic Kadta Dios chkawech jara jun nimlaj mibil nuya chka com 
arja rkalsan chic chkawech nak rbanic Cristo. 3 Ruquin Cristo 
nkawil wa njelal rnaoj Dios, ruquin ja nkawil wa njelal je nrajo 
Dios chka che nkutkij, jara jun nimlaj mibil nkawil. Per xruyon 
ruquin Cristo nkawil wa. 4 Cara quenbij chewa ch-utz cara 
majon nquixban ta engañar cmal jle wnak je ncajo nquixqueban 
pors che nenimaj tijonem je nqueya j-e. 5 Com anen mesque en 
majon ewquin camic per wespíritu jara cola ewquin y congan 
quenquicota chewij. Quenquicota chewij com wutkin chmajon 
echron ta ewi y wutkin chka che cow ixpala tzrij yukbal ecux 
ruquin Cristo. 6 Rmal cara quenbij chewa, ajni xeban nabey 
je xjun xeban ruquin Kajaw Jesucristo nte cara neban, xjun ta 
neban ruquin per ne rxin junlic chka bechnak opech neban chpam 
ecaslemal. 7 Bien ca quixetquea ruquin ajni rbanic jun che 
que cnat bnak wa rcamal ptak ulew, y ajni rbanic jun jay bien 
tzbula pe rwá rcimiento. Tecwera ecux bien ruquin tijonem rxin 
Jesucristo ajni ctun chic chewech, y tmeltioxij wa njelal tzra Dios.

. . . . .
8 Majon jun wnak xtechcow ta ewxin tzrij jle tijonem je jun chwa 

com cola tijonem utzlaj tijonem nbixa tzra, per nmajon rsamaj y xe 
engaño recmon ta, jle tijonem xwankersan cmal wnak, jle costumbre 
jxe nquisa rukij y mruquin ta Cristo penak wa. 9 Me tquixban ta 
engañar com xruquin Cristo nkatzet wa nak kas mer rbanic Dios 
com arja ocnak wnak y njelal jcola pranm Dios nmajon ra mquita 
cola pranm ja chka. 10 Ixix com xjun chic ebnon ruquin Cristo rmal 
cara tak ewlon chic njelal achnak je ncatzina tzra ecaslemal com 
arja nmajon jun katbaltzij che mquita cola pruka. 11 Jun chic, com 
xjun chic ebnon ruquin rmal cara tak xixbana circuncidar per jun 
circuncisión jme wnak ta banyona, jun circuncisión rxin Cristo, jara 
tak xelsasa chewa njelal rtzilal jewcan. 12 Cara rbanic com xixbana 

bautizar y tak xixbana bautizar jara jun ixix xixmuka ruquin 
Cristo, jun ixix xixcastaja ruquin chka. Cara xeban com cola yukbal 
ecux ruquin jnimlaj poder jxucsaj Dios tak xucas Cristo chquecjol 
cnomki. 13 Ixix ix cnomki nabey chpam ewil emac, majon ixebnon ta 
circuncidar tzra per ewcan na rtzilal, per Dios arja xuya jun caclaj 
caslemal chewa tak xucas Cristo chquecjol cnomki y xucuy njelal 
ewil emac chixconjelal. 14 Cawra xuban Dios ra, arja xokruto pruka 
jle costumbre jtzibtanak cana chpam rley Dios je rtziban cana Moisés, 
com jnuban ley xe nnataj chka che ok aj-il ajmac, xnokruban condenar, 
per Dios xchumsaj njelal ch-utz cara majon chic ruka costumbre 
chka, per xe rmal recmic Cristo chwech cruz rmal cara tak xuban 
cara chka. 15 Arja xkasaj cchuka njelal quewech katbaltzij jmajon 
nquekatzet ta ruquin kkawech, bien xerkalsaj chquewech wnak 
che arja xchecmaja tak xcomsasa Cristo chwech cruz. 16 Rmal cara 
quenbij chewa, me tqueeya ta cas wnak tak necchojquij chewa nak 
netaj, o wnecchojquij chewa chmajon necul ta jle nimkij je ncula 
chjuna, owe ch-ic, o wche sman. 17 Jawra xe jle costumbre cniman, 
xajni rnatu jutzil co pchic jtzujun ta rmal Dios, per tak xpeta Cristo 
arja xucom ta kas mer utzil jtzujun ta rmal Dios. 18 Ecola wnak 
cawra necbij chewa ra: —We mteban ixix ajni nkaban ajoj jara me 
tyataja chewa jpremio rxin Cristo, cara necbij, per mtqueeya ta 
cas. J-ewra wnak congan neckalsaj qui che e chtak noy quebnon, y 
nquexquea chquewech ángel. Jun chic je nqueban, xe nqueya kaja 
quekij queyon rmal jkalsan je chquewech, per me Dios ta kalsyona 
chquewech. Congan e nmak nquena kaja per nmajon cbase tak ncara 
nqueban. Com xyojtanak cnaoj rmal il mac rmal cara tak kas e nmak 
nquena kaja. 19 Cara nqueban com me bien ta jun quebnon ruquin 
Cristo. Ja Cristo arja wiaj kxin konjelal ja ok recuerpo y rmal arja 
tak nokquiya. Ajni rbanic jun cuerpo xjun rebnon, rexmon ri chbil 
tak ri y nnimaj je nbixa tzra rmal wiaj ch-utz cara che nquiya. Y 
cara chka ajoj chka, tak neknimaj je nbixa chka rmal Cristo che 
nkaban jara nokquiya rmal, per jun cyinem je nwen ntzeta rmal 
Dios. 20 We ktzij che ixix jun xixcoma ruquin Cristo, we ktzij che ix 
majon chic pruka jle costumbre jxe nkaxa rukij ¿nak tzra cara tak 
cco na je achnak neban ajni ykul na ecux ruquin rwech ruchlew? 
¿Nak tzra tak nenimaj jle costumbre je nbixa chewa cmal wnak? Com 
cawra necbij wnak chewa ra: 21 —Mtecom ta jala la, mtetaj ta jala la, 
nexte jtzit nechap jala la, xe xjan. Cara necbij. 22 Per me tqueenimaj 

ta com je achnak jawra xe nquisa tak nataj y majon achnak nuban 
chawa. J-ewra wnak xe cnaoj j-e nquecsaj, xtijonem cxin wnak 
nqueya. 23 Cola je achnak nquecwankersaj kaja queyon y nquecsaj 
creligión, congan neckalsaj qui che e chtak noy quebnon, y cola je 
achnak nqueban kaja jxe pkan kaja tzra quecuerpo. Jawra tijonem ra 
kas utzlaj tijonem, cara necbij wnak, per mtecwin wa xtcatruto ta 
che xtcatrukil ta che rbanic il mac.

3  1 We ix jun ixix ixcastanak ruquin Cristo kas tca noca 
ptak ewanm je achnak rxin chcaj jabar tzbul wa Cristo 

prejquenka Dios. 2 Ruquin ta je achnak rxin chcaj necje wa 
epensar y mquita ruquin rxin rwech ruchlew. 3 Cara quenbij 
chewa com ixix jun xixcoma ruquin Cristo, cac chic ecaslemal, 
per jun caslemal je bien bnon cwent rmal Cristo com xjun ebnon 
ruquin y ja xjun quebnon ruquin Dios. 4 Ja Cristo arja mism 
ocnak kcaslemal camic, y tak xtpet chic jmul congan nchaana tak 
ntzeta, ajnila nim rukij, y cara chewa ixix chka, newexbilaj na y 
cara nquixtzeta ajni ntzeta ja.

. . . . .
5 Com ixcomnak chic chwech il mac mteban xta ixix je rtzilal je ajni 

nqueban wnak wawe chwech ruchlew. Cawra nqueban ra: x-il mac 
nqueban ach-i cuquin ixki, xnectzilorsaj cnaoj, xnecyarij je qui, xruyon 
rtzilal ncajo nqueban. Jun chic je nqueban, xnecyarij je achnak cxin 
wnak, y tak xcara nqueban jara xje achnak nqueya rukij y xjara ocnak 
quedios. 6 Cara rbanic rtzilal je nqueban wnak jmajon necnimaj ta Dios, y 
xe rmal cara tak penak ryiwal Dios chquij. 7 Y cara xeban ixix ojer chka 
tak ewcan na jun itzel caslemal, com xeban jle rtzilal je cja xenbij kaja 
chewa. 8 Per camic tey-a cana ixix chka njelal jawrara. Mteban ta ayiwal, 
mtquixkulluj ta, mteban ta itzel tak achnak chca wnak, mqueetzijoj ta, y 
mtebij ta itzel tak tzij. 9 Mtetzak ta tzij chbil tak ewi com ey-on cchic je 
tzbuklaj caslemal, ey-on cchic bnoj rtzilal je ajni xeban nabey, 10 y camic 
ewcan chic jun caclaj caslemal. Kij kij nbana más cac tzra caslemal 
je ewcan camic y tak xtquisbena cara nela ajni rcaslemal Dios. Cara 
rbanic ch-utz cara chnewutkij ajni kas mer rbanic Dios. 11 Xe ok jun 
konjelal je kcan jawra caclaj caslemal jxenbij kaja chewa ra, we ok aj 
Israel o wme ok aj Israel ta, we okbnon circuncidar o wmajon okobnon 
ta circuncidar, wmajon kutkin ta noktzijona pe griego, wcongan lowlo 
tnamet okpenak wa, we ok libre o we ok esclavo, per xe ok jun konjelal je 

kcan caclaj caslemal com Cristo necjea ptak kanm konjelal y nuban jun 
chka, xruyon Cristo nim rukij. 12 Rmal cara quenbij chewa, com ixch-on 
rmal Dios, com ix rtnamet Dios y congan nquixrajo, tpoknaj ca quewech 
wnak, tebna utzil chca, mteya ta ekij chquewech, chka bechnak opech 
newil chpam ecaslemal tey-a pruka Dios, tecjea epaciencia, 13 y tak 
chek quenjlal neban ofender ewi teccho y tecyu ewi. Cara ta neban 
ajni xuban Cristo, com arja xixrucuy rmal cara tak quenbij chewa, tecyu 
ewi ixix chka. 14 Per cola jun más chna ncatzina chwech njelal, jara 
ojben riil, com tak newajo ewi jara nuban jun chewa y njelal rwech utzil 
neban rmal. 15 Xtecje ta quiil rwech ewanm chwech Dios, jara ta xtcana 
ewxin com ja Dios xixrucha ch-utz cara quiil necjea ewanm chwech, 
com arja xjun rebnon chewa, xjun cuerpo ebnon. Tmeltioxij tzra Dios 
jrebnon chewa. 16 Kas ta bien xtnoja utzlaj tzij rxin Cristo ptak ewanm. 
Ttijoj ewi y tpaxba je ewi, per ruquin ta rnaoj Dios. Tebna salmo, tebna 
himno, tbixaj jbix je nwankersas pa ptak ewanm rmal Espíritu Santo, per 
ruquin ta ewanm nebixaj rubi Kajaw Jesucristo y nemeltioxij tzra Dios. 
17 Chka bechnak opech nebij jea y chka bechnak opech neban chka, per 
tebna njelal prubi Kajaw Jesucristo y rmal ta Jesucristo chka nemeltioxij 
tzra Kadta Dios njelal jrebnon chewa.

. . . . .
18 Ixix ja ix ixki queebna respetar ewechjilal com Kajaw 

Jesucristo cara nrajo chewa chneban. 19 Y ixix ach-i queewaj-
o ewexkilal, mtebij ta pkan tak tzij chca. 20 Ixix je ix alcwalxela 
queenimaj edta ete com Kajaw Jesucristo congan nquicota chewij 
tak nqueenimaj. 21 Ixix je ix ttixela mtqueechjursaj ta ewlecwal 
mal-il netur ela junlic rwech quecux. 22 Ixix je ix mos queenimaj 
epatrón jecola wawe chwech ruchlew. Ecola mos congan 
nquesmaja tak ecol oca cpatrón cuquin ch-utz cara utz nquetzeta, 
per tak nba cpatrón majon kas ta nquesmaj chic, per mteban ta 
cara ixix. Per jneban, ne njelal ecux y njelal ewanm tebna samaj 
y chwech Dios txibej wa ewi. 23 Jsamaj neban chka bechnak opech 
samaj, tetja ekij che rbanic, tebna tzra ajni rxin Kajaw Jesucristo 
y me cxin ta wnak. 24 Cara quenbij chewa com ixix bien ewutkin 
chruquin Kajaw Jesucristo npe wa kas mer rtojbalil je nkaban, jara 
herencia je rtzujun chka com Cristo jKajaw jara kas mer Epatrón. 
25 Y je wnak je nquebnowa rtzilal, Dios nyowa rjel recxel chca je 
nqueban, majon jun utz ta nutzet y majon jun itzel ta.

4  1 Ixix je ix patrón tebna rbeyal chca emos, tebna chca ajni 
nrajo Dios chewa chneban chca. Cara quenbij chewa com 

ixix bien ewutkin chcola jun epatrón ixix chka chcaj.

. . . . .
2 Camic wchalal, mtetenba ta je rbanic oración, quixcascata 

che rbanic y tmeltioxij tzra Dios jrebnon chewa. 3 Tebna orar 
pkacwent ajoj chka, tcutuj tzra Dios che arja nujak jun bey 
chkawech ch-utz cara nkaya más rbixic rtzojbal. Ajoj nkajo 
nkaya más rbixic jkalsan chic tzrij Cristo jmajon kalsan ta 
nabey. Rmal cara tak encola anen pcars camic. 4 Tebna orar 
pnecwent ch-utz cara quencwina quenkalsaj bien nak rbanic 
Cristo com njawara yatanak chwij chquenban. 5 Tecsaj rnaoj 
Dios tak nquixtzijona cuquin wnak jmajon cniman ta Jesucristo. 
Mchek tcara nkaxa jun kij chewech per kij kij tebna utzil. 6 Tak 
nquixtzijona wen tak tzij tbij, co ta recmon ta chca je nquecaxana. 
Ne tcara neban ch-utz cara tak cola ncaxaxa chewa cmal wnak 
chka bechnak opech wnak, per bien ewutkin nak nrajo Dios 
chewa chnebij chca.

. . . . .
7 Tak xtekaja kchalal Tíquico ewquin arja nbij chewa nak nebnon 

wawe. Arja jun quilaj kchalal, jun ajsmajma je xjun rebnon 
ruquin Kajaw Jesucristo, jun ajsmajma jnuban wa cumplir je 
ntzujuj. 8 Rmal cara tak netkon ela ewquin ch-utz cara chnerutkij 
nak ebnon y chka chneryukba ecux. 9 Onésimo netkon ela chka 
rexbilan ela Tíquico. Ja Onésimo ewinak, arja jun quilaj kchalal 
chka jnuban wa cumplir je ntzujuj. Tak xtqueekaja ewquin arj-e 
necbij chewa njelal jmajtanak rbanic wawe. 10 Kchalal Aristarco 
arja wexbil wawe pcars, arja nutak ela rutzil ewech. Je kchalal 
Marcos je rsobrino Bernabé arja nutak ela rutzil ewech chka. 
Ajni nbin chic chewa, we xtekaja Marcos ewquin kas quiil rculic 
tebna. 11 Je kchalal Jesús je nbixa Justo tzra chka, arja nutak ela 
rutzil ewech. J-ewra e oxi kchalal je cja xenbij kaja chewa arj-
e quenqueto chpam samaj wawe ch-utz cara che nkaya rbixic 
rgobierno Dios, per e majon chic nwinak aj Israel jquenqueto chta 
wawe, xqueyon j-e, congan cyukban nucux. 12 Je kchalal Epafras 
arja ewinak, arja jun ajsmajma rxin Cristo y nutak ela rutzil 

ewech chka. Arja congan nuban oración pnecwent, nquixrnataj wa 
chpam oración. Cara nuban ch-utz cara cow nquixpea ch-utz cara 
nquixquiya bien y nquixwachina chpam rtzojbal Dios ch-utz cara 
njara neban jachnak nrajo ranm Dios chewa chneban. 13 Anen 
bien wutkin y quenbij chewa che kchalal Epafras arja congan 
jun nimlaj lucha ntajina nuban pnecwent ixix y pquecwent jecola 
pLaodicea, y pquecwent chka jecola pHierápolis. 14 Jquilaj kchalal 
Lucas jdoctor, arja nutak ela rutzil ewech y cara nuban kchalal 
Demas chka. 15 Tey-a rutzil quewech kchalal jecola pLaodicea, 
y cara tzra kchalal Ninfas chka y chca iglesia je nquemol qui 
pruchoch. 16 Jawra carta nkatak ela ewquin, tak xtsictaja ewmal 
cjara netak el chic ruquin iglesia jcola pLaodicea ch-utz cara 
che arj-e necsiquij chka. Y co chic jun carta netkon ela cuquin 
kchalal jecola pLaodicea y quenwajo che ixix nesiquij chka. 17 Tbij 
tzra kchalal Arquipo: —Catcascata, tebna cumplir samaj jyatanak 
chewa prubi Kajaw Jesucristo, cara tbij tzra. 18 Y camic anen en 
Pablo quentak ela rutzil ewech per anen quentzibaj ela ruquin 
nuka. Mtemestaj ta che anen enbcon pcadena wawe pcars. Jutzil 
je nsipaj Dios xtecje ta ewquin. Amén. 

. . . . .

1  1 Anen en Pablo e wexbil Silvano ruquin Timoteo nektzibaj 
jawra carta y nkatak ela ewquin wchalal ja ix iglesia jixcola 

chpam tnamet Tesalónica. Ixix wchalal xjun ebnon ruquin Kadta 
Dios y xjun ebnon ruquin Kajaw Jesucristo. Ja utzil je nsipaj Dios 
chka ruquin jun anm jkas quiil necjea chwech, jara ta xtecochij 
más tzra Kadta Dios y tzra Kajaw Jesucristo.

. . . . .
2 Wchalal, ajoj nnekmeltioxij wa tzra Dios ewmal ixix chixconjelal 

rmal jebnon y nquixknataj wa chpam koración. 3 Tak nkaban orar 
ruquin Kadta Dios nerkaja pkawá njelal samaj jebnon rmal jyukbal 
ecux ruquin Jesucristo. Bien nerkaja pkawá njelal utzil jebnon rmal 
ojben riil rxin Dios jcola ptak ewanm, y bien nerkaja pkawá chka 
njelal jecchon rmal jcongan nquixquicota che reybxic Kajaw Jesucristo. 
4 Wchalal, Dios congan nquixrajo y ajoj kutkin che arja xixch-owa che 
xixoca pruka. 5 Tak xekbij chewa utzlaj tzij rxin Jesucristo mruyon ta 
rbixic xkaban, Espíritu Santo congan xucsaj rchuka y congan xesmaja 
ptak ewanm. Chka bien xetzet chcongan ykula kacux ruquin jxekbij 
chewa. Tak xokocjea checjol bien ewutkin che utzlaj ejemplo xkacut 
chewech ch-utz cara chnewutkij nak rbanic utzlaj caslemal. 6 Ixix 
xecom ejemplo kxin ajoj, xecom ejemplo rxin Kajaw Jesucristo com 
cara xeban ixix ajni xkaban ajoj, xixquicota che rnimaxic rtzojbal Dios 
mesque ncongan xetaj lowlo rmal. Ktzij che xixquicota, jara xyataja 
chewa rmal Espíritu Santo. 7 Cara xeban xixoca ejemplo chquewech 
conjelal kchalal jecola ptak tnamet jcola precwent Macedonia y 

jcola precwent Acaya. 8 Cara quenbij chewa com congan bnak pnim 
rtzojbal Dios ewmal. Xekaja ptak tnamet jcola precwent Macedonia 
y xerkaja ptak tnamet jcola precwent Acaya, y mruyon ta ra per ne 
njelal nat nkaj ojtkin chwa chcongan ykula ecux ruquin Dios. Rmal 
cara majon ncatzin xta nekbij chic chca com arj-e cutkin chic. 9 Com 
arj-e quemjon rbixic nak rbanic tak xokekaja ewquin che congan quiil 
kculic xeban. Y necbij chka nak xeban tak xenimaj caslic Dios jne 
ktzitzij Dios, 10 y chka tak xeeya cana je tioxa y majon xixexque xta 
chquewech, y nquixquicota che reybxic kij tak xtpet chic jmul Rlecwal 
Dios chcaj. Jesús xyataja tzra rmal Dios che xcastaja chquecjol cnomki 
y ja nokot-owa chpam ryiwal Dios jpenak.

. . . . .

2  1 Wchalal, bien ewutkin tak xokocjea ewquin mchek tcara 
xokocjea per cola recmon ta chewa, 2 com xekbij chewa utzlaj 

tzij rxin Jesucristo jretkon ta Dios. Cara xkaban mesque nabey congan 
xkataj pen chpam tnamet Filipos, congan lowlo xbana chka y jara 
bien ewutkin. Per Dios arja xuya chka chmajon nekxibej ta ki che 
nkaya rbixic rtzojbal mesque e quiy xechojquina chka jtijonem xkaya 
chewa. 3 Ajoj majon oksachnak ta tzrij tijonem je xkaya chewa, nexte 
xixktijoj rmal ta jcola nkajo chewa, y nexte xixkaban engañar. 4 Mcara 
ta xkaban. Dios arja utz okretzton y rebnon recomendar chka che 
nkaya rbixic utzlaj tzij rxin Jesucristo, jara kbase tak nekbij rtzojbal 
Dios. Y je kgan ajoj utz ta ncaxaxa rmal Dios njelal jnekbij mesque 
je wnak majon cgan ruquin, com Dios arja bien rutkin jcola ptak 
kanm ja ok wnak w-utz o we m-utz ta. 5 Com ixix bien ewutkin che 
ajoj mxekbij ta wen tak tzij chewa xe rmal ta co ta nkajo chewa. 
Ajoj majon achnak xkachob y xekwiwaj ta chewech xe rmal co ta 
nkachec chewij. Njelal jawrara Dios bien rutkin. 6 Ajoj tak xokecjea 
checjol majon xekcanoj ta chneya kakij, nexte cmal jle chic wnak. 
Mjara ta nkajo chewa mesque yatanak chka chneya kakij com ajoj 
okocnak apóstol rxin Cristo, arja takyona kxin. 7 Per je xkaban, majon 
xkaya ta kakij, lok xixkana ajni nuban jun teej lok nqueruna chtak 
ral. 8 Congan xel ta kacux chewij tak xekbij chewa utzlaj tzij rxin 
Jesucristo jretkon ta Dios, y mruyon ta ra per xkaya ki pe cmic ewmal 
ixix. Cara xkaban com congan nquixkajo. 9 Wchalal, bien ewutkin 
chcongan samaj xkaban chka che xektzukbej ki. Xokosmaja che pkij 
chaka rmal cara majon achnak xkaya chekul rmal je achnak je 

xcatzina chka tak xekbij chewa utzlaj tzij rxin Jesucristo jretkon ta 
Dios. 10 Tak xokrecjea checjol wchalal, ne rbeyal wa rxin Dios kcan, 
nmajon nak itzel ta xkaban. Jara bien ewutkin ixix y rutkin Dios 
chka. 11 Bien ewutkin chka che xixkpaxba chixjujnel y xekyukba 
ecux ajni nuban ttixel nquerpaxba rlecwal. 12 Chka xekbij chewa 
che newcaj rcaslemal Jesucristo ajni nrajo Dios chewa chneban, arja 
nquixrsiquij wa che nquixecjea chpam rgobierno pe gloria. 13 Ajoj 
nnekmeltioxij wa tzra Dios com ixix tak xekbij rtzojbal Dios chewa 
bien xeya ewexquin tzrij, xenimaj che rxin Dios jnekbij y me cxin ta 
wnak. Je rtzojbal Dios nnesmaj wa y camic nesmaja ptak ewanm je 
ykula ecux ruquin Jesucristo. 14 Com ixix wchalal xetaj lowlo je 
xbana chewa cmal ewinak. Cara xqueban chka je kchalal jecola 
ptak tnamet jcola precwent Judea je ykula quecux ruquin Jesucristo, 
arj-e xquetaj lowlo je xbana chca cmal cwinak aj Israel. 15 Ncawara 
quebnon aj Israel. Jxebnowa lowlo chca kchalal arj-e chka xecutuna 
recmic Kajaw Jesucristo. Y chka arj-e xecamsana cxin e ojer tak 
profeta je e cwinak. Y camic j-e nwinak aj Israel chka xelsan ta kxin 
ajoj. Ja Dios majon utz ta nutzet je nqueban. Arj-e e queclel conjelal 
wnak. 16 Xcajo ta xokquekil che mtekbij rtzojbal Dios chca wnak jme aj 
Israel ta, mtcajo che nquetotaja. Cara xqueban chkajni bnak pnim quil 
quemac y chkajni penak ryiwal Dios chquij.

. . . . .
17 Wchalal, ajoj okelsan ta jun tiemp checjol y congan kgan 

nokba chic jmul ewquin, y camic mesque majon nutzet ri kawech 
ewquin per ne nquixknataj wa. 18 Ajoj kachbon chic che nokba 
ewquin, y anen quiylaj mul nechbon chcara nkaban per Satanás 
arja xnuyoj kaviaje. 19 Wchalal, ne ktzij wa che nkajo nutzet ri 
kawech ewquin com ixix congan quiy ecmon ta chka. ¿Nak tzra 
cara kutkin chic chcola jun rtojbalil nyataj na chka? ¿Nak tzra 
tak kutkin chic che nokquicot na y nya na kakij? Jara kutkin chic 
com tak xtpet chic jmul Kajaw Jesucristo ixix nquixoc na chwech y 
ewmal ixix tak xtbana cara chka. 20 Ne ktzij wa wchalal, congan 
nokquicota ewmal com ixix ixocnak ix yabal kakij.

3  1-2 Ajoj majon chic xcochtaj xta kmal chmajon chic ewech katzton 
y nak ebnon, rmal cara tak xkatak ela ewquin kchalal Timoteo y 

ajoj xokocje cana chpam tnamet Atenas. Je kchalal Timoteo, arja jun 
ajsmajma rxin Dios, kaxbil che rbixic utzlaj tzij rxin Jesucristo y xkatak 

1 TESALONICENSES 2 ,  3

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



526

ela ewquin che xixertijoj, y xeryukba cana ecux ch-utz cara chneykea 
ecux junlic ruquin Jesucristo. 3 Cara xkaban ch-utz cara majon jun 
chewa nturtaj ta rucux rmal lowlo jremjon rtijic. Com ixix ewutkin che 
ncatzin wa che nkataj lowlo. 4 Tak xokecjea checjol xekbij chewa che 
nkataj na lowlo y cara xbantaja camic, jara bien ewutkin chic. 5 Rmal 
cara tak majon xcochtaj xta nmal jmajon chic ewech netzton y nak 
ebnon, y xentak ela Timoteo ewquin che quenwutkij nak rebnon yukbal 
ecux ruquin Jesucristo. Cara xenban com chek quenjlal nquixerchat-ij 
diablo chpam rtzilal y wcara neban jara nmajon noc wa jsamaj kabnon 
checjol. 6 Per camic xemloj ta Timoteo ewquin y congan utzlaj tak tzij 
recmon ta chka, xerbij chka che ne ykul wa ecux ruquin Jesucristo, y 
xerbij chka chka chcola ojben riil rxin Dios ptak ecaslemal. Arja xerbij 
chka che ixix nokenataj wa y nokewajo y congan newajo nutzet ri 
kawech ewquin. Y cara chka ajoj chka congan nkajo nkatzet ewech. 
7 Rmal cara wchalal, tak xekcaxaj nak ebnon che ne ykul wa ecux 
ruquin Jesucristo congan xexquea kacux rmal. Nokquicota ewmal 
mesque okcola chpam lowlo. 8 Congan nokquicota ewmal y más chna 
quiil kcaslemal camic com kutkin chic che ne ykul wa ecux ruquin 
Jesucristo. 9 Dios arja bien rutkin chcongan nokquicota ewmal y rmal 
cara tak mesquier nokocwina nekmeltioxij njelal tzra. 10 Congan kabnon 
oración che pkij chaka, nekcutuj tzra Dios chnutzet ri kawech ewquin, 
y nekcutuj tzra chka che nquixktijoj na más ch-utz cara nquiya más 
yukbal ecux ruquin Jesucristo. 11 Je nkajo ajoj, Kadta Dios ruquin 
Kajaw Jesucristo xtkoruto ta ch-utz cara nokocwina nokba ewquin. 12 Y 
nkajo chka che Kajaw Jesucristo nuya ta chewa chneban ajni kabnon 
ajoj, com ajoj nquixkajo y cara ta neban ixix chka nte newajo wa ewi 
y nqueewajo ta conjelal wnak chka. 13 Cara nkajo chewa ch-utz cara 
Kajaw Jesús nuya ta chewa chmajon nquis ta yukbal ecux ruquin 
ch-utz cara chka tak xtpet chic jmul e rexbil conjelal e rtnamet Dios 
cjara ca nquixoca chwech Kadta Dios y nmajon nak ewil nbixa, per 
nchajchoj rwech ewanm tzra.

. . . . .

4  1 Wchalal, ixix ewutkin chic nak rbanic utzlaj caslemal ajni nrajo 
Dios chka che nekcaj, ajoj kbin chic jara chewa y camic cara 

chic ecaslemal. Camic wchalal, prubi Kajaw Jesucristo congan nkajo 
nekbij chewa chneban más ajni emjon rbanic camic. 2 Com ixix bien 
ewutkin jpaxbanem xkaya cana chewa jbin chka rmal Kajaw Jesús. 3 Je 

nrajo ranm Dios chewa chneya ewi pruka junlic ch-utz cara che arja 
nquixeryonaj chpam jun santlaj caslemal. Cawra nrajo Dios chewa ra, 
majon acha xtoc ta ruquin jun ixak jme rexkayil ta, y majon jun ixak 
xtuya ta cas tzra jun acha che xtoc ta ruquin we mrechjil ta. 4-5 Chka 
ixix ach-i kas bien techbo na tak nqueecom ewexkilal, mteban ta cara 
chca ajni nqueban wnak jmajon cutkin ta rwech Dios. Tebna chca 
ajni nrajo Dios chewa chneban, lok queen-a. 6 Tzrij jawra jxentzibaj 
chewa ra, mteban ta itzel tzra jun kchalal, mteban ta engañar com je 
nquebnowa cara nco wa rtojbalil nyataja chca rmal Dios. Jara kbin 
chic chewa. 7 Com Dios arja okryonan che nkaban chajchoj tak achnak, 
me itzel tak naoj ta nrajo chka che nkaban. 8 Rmal cara tak quenbij 
chewa, wcola jun metnimaj jawra tijonem jxentzibaj ra jara me wnak 
ta jmajon nnimaj ta per Dios me tnimaj, com Dios yoyona chka Santlaj 
Espíritu rxin ch-utz cara ja Espíritu Santo nyonana kxin chpam 
santlaj caslemal. 9 Camic wchalal, je tzrij ja ojben riil jara majon 
ncatzin ta chquenbij chewa com Dios rkalsan chic chewech nak rbanic 
chnewajo ewi. 10 Ajni rkalsan Dios chewech jara nquixtajina emjon 
rbanic, nqueewajo conjelal kchalal jecola ptak tnamet jcola precwent 
Macedonia. Wchalal, congan nkajo nekbij chewa che ne tcara neban 
ajni emjon rbanic, xtba ta más pnim ja ojben riil rxin Dios checjol. 
11 Y tucsaj echuka che mteban je choj, tetja ekij tzrij samaj jewxin 
ixix y mtquixoc ta tzra abar majon wa eka tzrij, quixesmaja ruquin 
eka ajni kbin chewa, mtquixsakorin ta. 12 Cara ta neban ch-utz cara 
nquixbana respetar cmal wnak jme e kchalal ta ch-utz cara chka che 
necjea njelal ewquin ja achnak ncatzina chewa.

. . . . .
13 Wchalal, je nkajo chewa chnewutkij nak xtban na chca 

kchalal je nquecoma. Cara nkajo chewa ch-utz cara tak ecola 
nquecoma chewa mtquixbison ta ajni nqueban je wnak jmajon 
cutkin ta che nquecastaj na je cnomki. 14 Ajni kniman che 
xcoma Jesús y xcastaja, cara ca kniman chka chquij je ykula 
quecux ruquin Jesús ja e cnomki chic, xe wram quebnon y 
Dios nuya na chca che nquecastaja y nquexbilaj ta Jesús tak 
xtpet chic jmul. 15 Je xtekbij chewa ra Kajaw Jesucristo nbina, 
y arja nbij che ajoj ja okcas na tak xtpeta Kajaw Jesucristo 
ma ajoj ta noknabyeja che rculic, per jewarnak chwech Dios 
j-era nquenabyeja che rculic. 16 Com Kajaw Jesucristo tak xtkaj 

ta chcaj ncaxax na rukul che nokruban mandar, y ncaxax na 
rukul chka jun ángel jmás nim rukij, y ncaxaxa chka rukul jun 
trompeta rxin Dios. Cjara je cnomki je xjun quebnon ruquin 
Cristo arj-e nquecastaja nabey mul. 17 Cjara ajoj je okcas na 
junam nokcmar ela psutz cuquin che rculic Kajaw Jesucristo. 
Cara nkaban, nokecjea junlic ruquin. 18 Ja ca wa xektzibaj ra 
tyukbej ecux chixjujnel.

5  1 Per ¿nak tiemp npeta Kajaw Jesucristo y nak kij? Jara 
kchalal majon ncatzin ta nektzibaj chewa. 2 Com ixix 

bien ewutkin tak xtemloj pa Kjawal Jesucristo jara nmajon 
jun ojtakyona, chek quenjlal npeta y cara rbanic ajni nuban 
jun elkom chek quenjlal nba y nerebna alak chaka, nmajon 
ojtakyona. 3 Tak xyamer npeta Jesucristo je wnak cawra necbij 
ra: —Congan quiil tiemp ja okco wa camic ra, nmajon lowlo 
chkij. Per chek quenjlal tak nquena nkaj ta juicio chquij, ajni 
nuban jun ixak tak chek quenjlal nmajtaja rmal t-onem je rmal 
nuya jun acal chwech ruchlew. Cara ca xtbantaja chca, nmajon 
jun nuto ri chca. 4 Per mcara ta chewa ixix wchalal com ixix 
me pkejkum ta ixcol wa, majon ra ne cja xtena ta tak xtpeta 
Kajaw Jesucristo, ajni tzra jun elkom jmajon jun ojtakyona tak 
nekaja. 5 Com jluz jara cayona ewxin ixconjelal, eweyben kij 
tak xtpeta Jesucristo, mkejkumal xta cayona kxin. 6 Rmal cara 
quenbij chewa, me tkaban ta ajoj ajni nqueban wnak jmajon 
queyben ta kij tak xtpeta Jesucristo com ajni wram quebnon, per 
ajoj kocascata, bien kachbo njelal je nkaban. 7 Chaka nquewara 
je wnak, y chaka nquekbara je wnak chka. 8 Per ajoj luz cayona 
kxin y rmal cara tak quenbij chewa, bien kachbo njelal je 
nkaban. Congan teykea kacux ruquin Jesucristo, kaj-o je ki y 
jara nektobej ki, ajni nuban jun soldado cola jun achnak nuya 
churucux je ntobej ri. Y koquicota che reybxic ktoic com jara 
chka nektobej ki, ajni jun soldado cola jun achnak nuya pe 
rwá je ntobej rwá. 9 Com ja Dios okrech-on ch-utz cara nkawil 
totanem jrecmon ta Kajaw Jesucristo, mxuchob ta Dios chkij 
che nokruya pjun lowlo. 10 Jesucristo arja xcoma pkacwent ch-
utz cara nokecje na ruquin junlic, we ok casla o we okwarnak 
chwech Dios. 11 Rmal cara tak quenbij chewa, tyukba ecux y tet-
o ewi ch-utz cara nquiya más yukbal ecux ruquin Jesucristo 
ajni emjon rbanic.

. . . . .
12 Wchalal, congan nkajo nekcutuj chewa che nqueeban 

respetar je nquesmaja checjol y prubi Kajaw Jesucristo arj-e 
ecayona ewxin y nquixcpaxba chka. 13 Lok queen-a y congan 
ta nqueewajo rmal jsamaj nqueban. Xjun ta neban y mteban ta 
je choj. 14 Chka nkajo nekcutuj chewa wchalal che nechojquij 
chca je me tcajo nquesmaja, y tyukba quecux jturtanak quecux, 
y queet-o jquemjana quecwira chpam rtzojbal Dios, y tecjea 
epaciencia cuquin conjelal. 15 Tebna cwent ewi, mteya ta rjel 
recxel tak nbana lowlo chewa. Jneban tectu ewutzil, utz 
ta netzet je ewi y chka tectu ewutzil chquewech conjelal 
wnak. 16 Njelal tiemp xtecje ta quicotemal rxin Dios pnewanm. 
17 Mtetenba ta rbanic oración. 18 Tmeltioxij tzra Dios tzrij njelal 
je nbantaja com jara nrajo ranm chewa chneban je ykula ecux 
ruquin Cristo Jesús. 19 Mtekil ta samaj jnuban Espíritu Santo 
checjol. 20 Tak cola nkalsaxa chwech jun kchalal rmal Dios, 
majon itzel ta xtewcaxaj. 21 Tewcaxaj njelal je w-utz o wmajon, 
y w-utz jara tnimaj. 22 Tey-a cana njelal rtzilal. 23 Ja Dios nyowa 
chewa che quiil necjea ewanm chwech, y quenwajo anen nte 
junlic y pnenter nquixrchachjorsaj chpam ecaslemal, quenwajo 
che arja nuban cwent ewanm y nuban ta cwent enaoj y nuban ta 
cwent ecuerpo ch-utz cara majon nak nquixchapbexa tak xtpet 
chic jmul Kajaw Jesucristo. 24 Dios ixrsiquin che nquixeryonaj 
chpam jun santlaj caslemal y arja nuban wa cumplir je ntzujuj.

. . . . .
25 Wchalal, tebna orar pkacwent. 26 Tey-a rutzil quewech 

conjelal kchalal, per ruquin ojben riil rxin Dios. 27 Prubi Kajaw 
Dios quenbij chewa, tsiquij jawra carta chquewech conjelal 
kchalal je rtnamet Dios. 28 Wchalal, kas ta xtecjea ewquin utzil 
je nsipaj Kajaw Jesucristo chewa. Amén. 

. . . . .

1  1 Anen en Pablo e wexbil Silvano ruquin Timoteo nektzibaj jawra carta y 
nkatak ela ewquin wchalal je ix iglesia jixcola chpam tnamet Tesalónica. 

Ixix wchalal xjun ebnon ruquin Dios Ttixel y xjun ebnon ruquin Kajaw 
Jesucristo. 2 Ja utzil je nsipaj Dios chka ruquin jun anm jkas quiil necjea 
chwech, jara ta xtecochij más tzra Kadta Dios y tzra Kajaw Jesucristo.

. . . . .
3 Wchalal, congan ncatzina chka che nekmeltioxij tzra Dios rmal je njelal 

ebnon ixix. Nyatal wa chewij che nkaban cara chewa com yukbal ecux congan 
remjon cyinem y más chna newajo ewi chka. 4 Rmal cara tak congan nkaya 
ekij tak nokba cuquin kchalal ptak iglesia com ixix congan ecchon rpoknal ja 
emjon rtijic y ne ykul wa ecux ruquin Jesucristo. 5 Tak necoch rpoknal je npeta 
chewij rmal rtzojbal Dios tzra ca nkatzet wa che n-utz wa ktoj tzij nuban Dios 
pkawá che nimlaj konjelal. Rmal jnecoch rpoknal ja Dios nbij na chewa che 
yatal chewij che nquixecjea junlic chpam rgobierno. 6 Chka nerla jun kij tak 
Dios nuket na tzij chquij wnak je nquebnowa lowlo chewa y arja nuya na rjel 
recxel chca. 7 Y nuya na chewa chmajon chic lowlo netaj, y cara chka ajoj chka. 
Cara xtbantaja tak xtpet chic jmul Kajaw Jesús, arja chpam ruxak kak npe wa 
e rexbil r-ángel jcongan cchuka. 8 Arja nerey-a rjel recxel chca wnak jmajon 
xcajo ta xcutkij rwech Dios y majon xecnimaj ta utzlaj tzij rxin Jesucristo. 
9 J-era nquetaj na lowlo tak xtpeta Kajaw Jesucristo y nqueba chpam lowlo je 
rxin junlic y nmajon chic nquetzet ta rwech Kajaw Jesús. Majon nquecwin ta 
nquecjea chwech Jesucristo, que cnat nqueba wa rmal jcongan chna kaxnak 
rchuka Jesús tzra y congan nchaana chka. 10 Tak xtpeta Kajaw Jesucristo 
congan nya na rukij, congan quiil ntzeta rmal utzil jrey-on pkanm je okryonan 

che ok rtnamet, konjelal je ykula kacux ruquin. Ixix ykul chic ecux ruquin 
com xenimaj jxekbij ajoj chewa. 11 Rmal cara ne nkaban wa orar pnecwent, je 
nkajo chewa che ja Kadta Dios utz nquixrutzet y nquicota chewij com ixrsiquin, 
ixcola pruka. Y nkajo chka che Dios nuya chewa chneban cumplir njelal utzil 
jemjon rchobic y nuya chewa chka chnequis njelal samaj jemjon rbanic rmal je 
ykula ecux ruquin Jesucristo. 12 Cara nkajo ch-utz cara che nyaa rukij Kajaw 
Jesucristo rmal ecaslemal, ch-utz cara chka che nyaa ekij rmal je ykula ecux 
ruquin. Jara recmon ta utzil je nsipaj Kadta Dios ruquin Kajaw Jesucristo.

. . . . .

2  1 Camic wchalal nkajo chewa, bien techbo je xtentzibaj ra tzrij tak xtpet 
Kajaw Jesucristo y tak xtkamol ki ruquin. 2 Mtequex ta y me tsach ta enaoj 

rmal jle tzij jnewcaxaj che xerla tiemp che npeta Kajaw Jesucristo. Mesque 
cola jun nbij chewa: —Dios rkalsan chenwech che xerla tiemp, wcara nbij, per 
mtenimaj ta. O wcola jun mensaje newcaxaj che xerla tiemp, o wnekaja jun carta 
ewquin com xajni ajoj okbanyona y nbij che xerla tiemp per mtenimaj ta chka. 
3 Nmajon nak ta nquixbanbexa engañar. Com tak quemjana terla tiemp cola 
ncatzina nbantaja nabey mul. E quiy je wnak nqueya cana Dios, cjara nwankera 
acha jcan rmal rtzilal y nyatanak wa tzra che nutaj na nimlaj lowlo chpam juicio. 
4 Jara acha ntzelaj na Dios y ntzelaj njelal rwech religión chka, y congan nuya kaja 
rukij ruyon. Arja netzbea chpam santlaj templo rxin Dios y nucsaj ri com ajni 
Dios. 5 Njelal jawrara xenbij chewa tak xencjea checjol. ¿Le mterkaj ca pnewá? 
6 Ja acha jcan rmal rtzilal bien ewutkin nak me tyowa cas tzra che npeta chanim, 
com chumin chic tiemp y cjara npeta. 7 Je rtzilal ne nnajin wa camic, xruyon Dios 
ojtakyona nak rbanic. Per cola jun nektowa rxin rtzilal y ncawara nuban, per 
nerla jun tiemp tak majon nuket xta. 8 Cjara ca tak xtyaa cas tzra jara acha 
jcan rmal rtzilal che npeta. Cjara ca tak xtpeta Kajaw Jesucristo, congan nim 
rukij y nchaana. Arja nkasaj rchuka jara acha y rtzojbal ncomsbej. 9 Tak xtpeta 
jara acha Satanás cayona rxin. Congan rchuka y congan milagro nuban che 
nquerbanbej engañar wnak. 10 Njelal rwech rtzilal nquerbanbej engañar wnak je 
nqueba chpam nimlaj lowlo. Cara nqueban com me tcajo necnimaj jutzlaj tzij 
rxin Jesucristo che nquetotaja. 11 Rmal cara ja Dios nuya cas chca che nquebana 
engañar y necnimaj jme ktzij ta. 12 Rmal cara tak nba juicio chquij conjelal wnak 
jme tecnimaj utzlaj tzij rxin Jesucristo, com arj-e xe nel ta quecux tzrij bnoj rtzilal.

. . . . .
13 Per ixix wchalal congan nquixrajo Kajaw Jesucristo y congan 

ncatzina che nekmeltioxij wa tzra Dios ewmal ixix rmal jebnon, com tak 

quemjana twankersasa rwech ruchlew Dios xixrucha ta che nquixtotaja. 
Xixchachjorsasa rmal Espíritu Santo y xenimaj utzlaj tzij rxin Jesucristo, 
jara nquixtobexa. 14 Cara rchumin ja Dios ojer y rmal cara tak 
xixrsiquij che xewil totanem tak xekbij chewa utzlaj tzij rxin Jesucristo. 
Cara xuban Dios ch-utz cara ajni nbana tzra Kajaw Jesucristo nyaa 
rukij y cara ca xtbana chewa ixix chka. 15 Rmal cara wchalal, me 
tyojtaj ta rwech ewanm, y mtemestaj ta tijonem xkaya chewa tak 
xokocjea checjol y chka tak xkatak carta ewquin. 16-17 Kadta Dios 
congan nokrajo y rmal utzil je xsipaj chka xyukba kacux rxin junlic 
y xuya chka che nokquicota nkeybej más utzil. Kas quenwajo anen, je 
Kajaw Jesucristo ruquin Kadta Dios nyukba ta ecux y nuya ta echuka 
chpam utzlaj tzij jemjon rbixic y tzra njelal utzil jemjon rbanic.

. . . . .

3  1 Camic wchalal, tebna orar pkacwent ch-utz cara je rtzojbal 
Dios nba alnak nat nkaj y nyaa rukij chka ajni xeban ixix 

tzra. 2 Y tcutuj tzra Dios che arja nokruto pqueka e itzel tak ach-
i jxe rtzilal cayona cxin, com mconjelal ta ykula quecux ruquin 
Jesucristo. 3 Per Kajaw Jesucristo arja nnuban wa cumplir je 
ntzujuj, arja necwersaj ecux chpam rtzojbal Dios y nquixerchajij 
chpam njelal rtzilal je npeta chewij. 4 Ajoj ykula kacux ruquin 
Kajaw Jesucristo, arja rey-on chka che cola kconfianza ewquin. 
Rmal cara kutkin che ixix eniman tijonem je nkaya chewa y 
kutkin chka che majon neya cta. 5 Kajaw Jesucristo xtuya ta 
chewa che nchobtaja más ewmal nak rbanic ojben riil rxin Dios y 
xtuya ta chewa chka che necoch njelal ajni xuban Cristo.

. . . . .
6 Camic wchalal, prubi Kajaw Jesucristo nekbij chewa, wcola jun kchalal 

me trajo nesmaja tebna tzra chek jic necjea checjol, com majon nuban ta cara 
ajni paxbanem kay-on chewa. 7 Ixix bien ewutkin che ncatzina necom ejemplo 
je xkaya cana chewech, com ajoj tak xokocjea ewquin xokosmaja. 8 Njelal 
jxeya chka je xkataj jara xkatoj chewa. Congan xokosmaja che pkij chaka rmal 
cara nmajon nak xkaya ta chekul jnektzukbej ki. 9 Mesque ajoj yatanak chka 
che nekcutuj chewa jnoketobej per mcara ta xkaban. Per je xkaban, xokosmaja 
ch-utz cara chcara neban ixix necom jara ejemplo. 10 Com tak xokocjea 
ewquin xekbij chewa: —Nak jun me trajo nesmaja me twa tcara chka. 11 Com 
xekcaxaj che ecola jujun checjol xe nquesakorina, me tcajo nquesmaja, xe 

nquemin qui cuquin wnak ptak jay tak cola achnak nbantaja. 12 Je nquebnowa 
cara, prubi Kajaw Jesucristo nekbij chca y congan nkajo nekbij chca chka che 
nquesmaja jnectzukbej qui y quiil quesmaja. 13 Per ixix wchalal, mquixcos ta 
che rbanic utzil. 14 Wcola jun me tnimaj jxekbij chpam jawra carta tetzta bien 
nak nebnowa y chek jic chic tey-a checjol ch-utz cara nuna quixbal. 15 Per 
mteban ta tzra ajni eclel, per jneban, jara tpaxba com arja kchalal.

. . . . .
16 Kajaw Jesucristo arja nyowa che quiil necjea rwech awanm 

chwech Dios y xtuya ta jara chewa ixix njelal tiemp chka bechnak 
opech npeta chewij, jara xtecje ta ewquin chixconjelal. 17 Utzil 
ewech quenya anen ja en Pablo, y anen quentziban ela y quenban 
ela firmar chka y jara noca eseguro che anen xentkow ela 
ewquin. Ncawara nebnon tzra je ncarta, cara rtzibxic nebnon 
tzra njelal ajni jawrara. 18 Wchalal, kas ta xtecje ta ewquin 
chixconjelal ja utzil je nsipaj Kajaw Jesucristo. Amén. 

. . . . .

1  1 Anen en Pablo quentzibaj jawra carta chawa atet Timoteo. 
Anen en apóstol rxin Jesucristo. Jawra samaj y-on chwa rmal 

Dios jToonel kxin y rmal Kajaw Jesucristo jYukbal kacux. 2 Atet 
Timoteo at wlecwal chwech Dios. Ja utzil je nsipaj Dios chka 
ruquin jun anm jkas quiil necjea chwech, jara ta xtacochij más 
tzra Kadta Dios y tzra Kajaw Jesucristo, y xtpoknaj ta awech.

. . . . .
3 Atet awutkin jxenbij cana chawa tak xenpeta wawe pMacedonia. 

Jxenbij cana chawa che ecola jujun je nqueya tijonem je mjunam ta 
ruquin ajni nkaya ajoj, y xenbij cchic chawa chka che ncatecje cana 
p-Efeso che nachojquij chca ch-utz cara me tqueya ta más. 4 Y chka 
xenbij cana chawa che nabij chca che me tqueya ta rukij jle historia 
y je ojer tak tzij cxin e ktit kawma, jle historia je nmajon nquis ta y 
xe wnak ewankersyona. Njelal jara majon noc wa, y majon achnak 
recmon ta chka tzrij je neknimaj je nrajo Dios chka che nkaban y 
nexte tzra quiyic rxin yukbal kacux ruquin. 5 Jxentzibaj chawa kas 
quenwajo anen conjelal ta kchalal ncajo ta qui. Che nwankera jawra 
ojben riil ncatzina jawrara: co jun utzlaj anm awcan, nmajon achnak 
ntiona awanm rmal, y ne ktzij wa chcola yukbal acux ruquin Dios. 
6 Per ecola jujun xqueya cana ja ojben riil y xesacha rmal jle tzij 
jmajon rcatzil. 7 Congan nel ta quecux tzrij che ncajo nquectijoj je 
wnak tzrij rley Dios jtzibtanak cana rmal Moisés. Arj-e nquetzijona per 
majon cutkin ta jnecbij y nexte chobtanak cmal chka jtijonem nqueya 
chca wnak. 8 Bien kutkin che n-utz wa ley per w-utz rcusic nkaban. 

9 Kutkin chka jley majon nqueruchap ta je wnak je e bnoy rbeyal 
rxin Dios. Je nqueruchap ley j-era wnak jmajon cgan ruquin ley y 
mtecnimaj. Nqueruchap je nmajon necxibej ta qui chwech Dios y xmás 
il mac nqueban, y chka je wnak jmajon Dios ptak canm y majon cgan 
tzrij rsamaj, y chka jneccamsaj e quedta quete, y conjelal comsanela, 
10 y chka ach-i je nqueoca cuquin ixki jme e quexkilal ta y je ach-
i je nquemajcuna cuquin je ach-i, y chka je nquequechap je wnak 
che nquelkaj ela je cachnak, y chka conjelal e tzkoy tak tzij, ruquin 
conjelal wnak jxitzel nquetzet utzlaj tijonem rxin Dios. J-ewra wnak je 
nquechap na rmal ley. 11 Jawra utzlaj tijonem junam ruquin utzlaj tzij 
rxin Jesucristo y Dios xuya chwa jsamaj chquenya rbixic utzlaj tzij. Ja 
utzlaj tzij jara nectuwa chkawech nak rbanic Dios che arja congan utz 
y kas nim rukij. Ruquin ja Dios wankernak twa quicotemal.

. . . . .
12 Kajaw Cristo Jesús xuya nchuka chquenban rsamaj, congan 

quenmeltioxij tzra com arja cola rconfianza wquin y xuya chwa che 
xenoca ajsmajma rxin. 13 Cara xuban chwa mesque anen nabey xitzel 
xentzijona tzrij, xenban lowlo chca jxenimana rxin y xentzuj. Per ja Dios 
xpoknaj nwech com anen mwutkin ta jxenban perc jara tiemp majon 
nniman ta Jesucristo. 14 Ja Kajaw Jesucristo congan xenrajo mesque en 
aj-il ajmac, xuya chwa che neykea nucux ruquin y xwankersaj ojben 
riil rxin Dios chpam ncaslemal, jara nyataja chawa tak xjun naban 
ruquin Cristo Jesús. 15 Cristo Jesús arja xpeta wawe chwech ruchlew 
che ktoic ja ok aj-il ajmac. Jawra tzij ne ktzij wa y yatal chca conjelal 
wnak che necnimaj. Y anen más na nim wil numac chquewech conjelal. 
16 Per Jesucristo arja congan xpoknaj nwech mesque en nimlaj aj-il 
ajmac chquewech conjelal wnak. Arja xucuy wil numac y jara xcutbej 
chquewech wnak chcola rpaciencia che nquerucuy aj-il ajmac. Cara 
xuban xucuy wil numac y jara xcutbej che nquerucuy wa je jle chic 
nak xtquenimana rxin che nyataja chca utzlaj caslemal je rxin junlic. 
17 Rmal cara tak quenbij chawa, nte nkaban wa respetar Dios jnimlaj 
Rey je ncana rxin junlic njelal je tiemp. Arja nmajon cmic tzrij, nmajon 
ntzettaj ta ruquin kkawech, xruyon ja Dios, majon chic jun cara ta, y 
majon chic jun nkowa rnaoj. Nte nkaya wa rukij camic y rxin junlic 
chpam je tiemp rxin je tiemp. Amén. 18 Timoteo atet at wlecwal, congan 
quenwajo quenbij chawa chcara naban ajni nuban jun utzlaj soldado 
je nmajon nturtaj ta rucux chpam rsamaj Dios. Teykea acux ruquin 

1 TIMOTEO 1

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



536

Jesucristo, ntey-a cas tak ntzijona Dios pnawanm. Ajni bin ta chawa 
ojer cmal kchalal che ncatoca jun ajsmajma rxin Dios. Jxecbij j-e, Dios 
biyona chca. Ja cara nterkaj wa pnawá y me tturtaj ta acux. 19 Com 
ecola jujun majon nqueya ta cas tzra tak ntzijona Dios ptak canm, arj-
e xturtanak chic yukbal quecux ruquin Jesucristo. 20 Cara xqueban 
Himeneo ruquin Alejandro rmal cara tak xenujach pruka Satanás che 
nquetaj lowlo. Cara xenban ch-utz cara majon chic itzel ta nquetzijona 
tzrij utzlaj tijonem jrecmon ta rtzojbal Dios.

. . . . .

2  1 Jmás ncatzina che nkaban wchalal y congan quenban 
recomendar chewa, jara kabna orar pquecwent conjelal wnak 

y kmeltioxij tzra Dios cmal j-e. 2 Kabna orar pquecwent je rey y 
pquecwent jle chic e ktoy tak tzij chka ch-utz cara wen kcaxic nbana 
y majon je choj nbana ptak tnamet, y ch-utz cara nquekaban respetar, 
y nquekaban respetar wnak chka. 3 Wcara nkaban Dios jToonel kxin 
jara utz nokrutzet y nquicota chkij. 4 Je nrajo ranm Dios che nquetotaja 
conjelal wnak y ncutkij utzlaj tijonem rxin Jesucristo. 5 Com xjun Dios 
y xjun chka je nchumsana kxin chwech Dios ja ok wnak, jara Cristo 
Jesús jxoca wnak. 6 Arja xujach ri pqueka wnak che xcomsasa, y 
jara xokorlokbej konjelal ja ok wnak. Jxuban Jesús, ne rchumin twa 
Dios jkij rxin y y-on chic rbixic. 7 Y rmal cara tak xenchaa anen che 
xenoca apóstol rxin Jesucristo chquenya rbixic ja. Y xyataja chwa che 
xenba cuquin jme aj Israel ta che ctojxic. Jawra ne ktzij wa, Jesucristo 
arja rutkin che ne ktzij wa, me tzkoj tzij ta quenban. Jtijonem xenya 
chca jara tzrij nak rbanic che neykea quecux ruquin Jesucristo y 
nak rbanic utzlaj tzij jrecmon ta. 8 Jquenwajo anen conjelal ta ach-i 
nqueban ta oración chka abar opech nquemol wa qui. Per tak nqueyic 
queka chcaj che rbanic oración ncatzina che majon achnak ntiona 
ptak canm, ncatzina chmajon ayiwal y majon choj ptak canm. 9 Y 
cara chca ixki chka, quewka qui tzra wen tak tziak per mteckaxaj 
ta rwá wkon riil, ajni tzrij rchumsic resmal quewá, ajni tzrij kop 
chka jcongan nmak tak rjel y tzrij tziak jmás nmak tak rjel chka. 
10 Per je nqueban ta, quectu cutzil chquewech wnak com je nquebina 
che cutkin rwech Dios nja wa ra yatanak chquij che nquecut. 11 Tak 
majtanak ryaic mensaje je ixki ncatzina che neccaxaj, majon tzij 
nqueban y quenimana chka. 12 Tak nquemol qui kchalal, anen majon 
quenya ta cas chca ixki che nqueya mensaje nexte nquequeban 

mandar ach-i, nmajon tzij nqueban tak cola mensaje nyaa. 13 Com 
Dios ojer xwankersaj acha nabey mul Adán rubi, cjara xwankersaj ixak 
Eva rubi. 14 Chka mja ta Adán xbana engañar, ja ixak xbana engañar. 
Tak xbantaja engañar cjara xkaja chpam il mac. 15 J-e ixki nqueya na 
chtak cal chwech ruchlew, nquecquettzij y j-e nquetotaja wmajon 
nqueya cta yukbal quecux ruquin Jesucristo, wcola ojben riil rxin 
Dios cuquin, wchajchoj ccaslemal y wquencun.

. . . . .

3  1 Wcola jun kchalal nyarij noca chajinel cxin kchalal 
jara ne ktzij wa che utzlaj samaj nyarij. 2 Per ncatzina 

che wen rcaslemal, nmajon achnak nchapbexa y xjun rexkayil. 
Ncatzina che bien nuchob nabey mul tak nuban jun achnak, y 
nbana respetar, y nuya quepsad wnak je nqueekaja ruquin 
jcola cnecesidad, y necwina nquertijoj kchalal. 3 Majon nekbar 
ta, majon choj nuban ta. Ncatzina tzra che necjea rpaciencia, 
y majon nel pta rucux tzrij pak. 4 Ncatzina chka che rutkin 
nchumsaj jnak ncatzina chpam ruchoch y nnimaxa cmal rlecwal 
y nbana respetar cmal chka. 5 Wmesquier necwina nchumij jnak 
ncatzina chpam ruchoch ¿nak nech-ej cara xtecwina nquerchajij 
rtnamet Dios? 6 Wcola jun majru ta tiemp tnimaj Jesucristo jara 
m-utz ta nquercaj kchalal com chek quenjlal nuya kaja rukij 
y nkaja pe juicio ajni xuban diablo. 7 Je nquecana cxin kchalal 
ncatzina che nquebana respetar cmal wnak jmajon cniman ta 
Jesucristo ch-utz cara majon achnak itzel nbixa tzra y majon 
nchaptaj ta rmal diablo.

. . . . .
8 Cara chca diácono chka, ncatzina chwen ccaslemal ch-utz cara 

nquebana respetar. Tak nquetzijona cbij tzij jne ktzitzij wa, mexte 
junwa necbij jmul y jun chwa necbij chic wjic. Mtquekbar ta. Chka 
mtel pta quecux tzrij pak y wen rchaquic quebna. 9 Ncatzina che 
necnimaj je rkalsan Dios chkawech jmajon kalsan ta nabey tzrij 
njelal jrecmon ta Jesucristo y nqueya cas tak ntzijona Dios ptak 
canm. 10 Ncatzina ch-utz ntzeta ccaslemal. Wcara cbanic ajni 
xentzibaj jara utz nqueoca diácono. 11 Y je chca ixki chka, ncatzina 
ch-utz ccaslemal ch-utz cara nquebana respetar, y me e mloy tak 
tzij ta chquij wnak, y bien nquechob je achnak tak nqueban, y 

nqueban cumplir je nbixa chca. 12 Je diácono ncatzina che xjun 
quexkilal y cutkin nquecpaxba clecwal y necchumij je ncatzina 
ptak cuchoch. 13 Com j-e diácono w-utz nqueban tzra csamaj más na 
nyaa quekij y más na nquiya yukbal quecux ruquin Cristo Jesús, y 
rmal cara majon necxibej ta qui nquetzijona cuquin wnak.

. . . . .
14 Anen quenwajo quenba awquin alnak per mex cam-an 

xtquenekaja y rmal cara tak quentak ela jawra carta awquin. 
15 Cara quenban ch-utz cara chnawutkij nak ncatzina tzra 
ccaslemal je e rtnamet Dios, arj-e e iglesia rxin caslic Dios. Com 
csamaj j-e nqueban cwent utzlaj tzij rxin Jesucristo y mtqueya 
cas chca je wnak je nquecut jle chic tijonem je jun chwa. 16 Ne 
ktzij wa chcongan nim rukij je rkalsan chkawech ja Dios tzrij 
njelal jrecmon ta Jesucristo jmajon kalsan ta nabey, com arja 
rkalsan chkawech che Dios mismo xecjea wawe chwech ruchlew 
y xoca wnak. Xkalsasa rmal Espíritu Santo che ne rbeyal wa 
njelal je xbij y njelal jxuban tak xecjea wawe. Y xtzeta cmal 
ángel. Xyaa rbixic chca wnak ptak je nación. Y ecola wnak wawe 
chwech ruchlew xenimana rxin. Y xojtea pe gloria chcaj. Cara 
rkalsan Dios chkawech.

. . . . .

4  1 Per nkalaj wa je nbij Espíritu Santo che nerla na jun 
tiempo tak ecola nqueya cana utzlaj tijonem rxin Jesucristo. 

Arj-e nquebana engañar cmal itzel tak espíritu y necnimaj 
jle itzel tak tijonem cxin demonio. 2 Jawra tijonem nyaa cmal 
jle wnak je xcaca queplaj, xe e tzkoy tak tzij y nmajon ntion 
ta canm rmal rtzilal je nqueban. 3 J-ewra wnak necbij che 
xjan ncateclea, y necbij chka chcola je achnak xe xjan ntija. 
Cara necbij per Dios arja wankersyona njelal che nkataj y 
nrajo che nekmeltioxij tzra. Jara nrajo chka je ykula kacux 
ruquin, jkutkin utzlaj tijonem rxin Jesucristo. 4 Com njelal je 
nkataj arja Dios wankersyona y nwen wa njelal je rwankersan 
Dios, rmal cara tak nmajon yatanak ta chkij che nekbij xjan 
nkataj. Jyatanak chkij katja y kmeltioxij tzra Dios. 5 Com Dios 
nchachjorsaj je nkataj rmal rtzojbal jneknataj y rmal chka tak 
nkaban oración.

. . . . .
6 Jawra jxentzibaj ra, we xtqueatijoj kchalal tzrij jara at jun 

utzlaj ajsmajma rxin Jesucristo. Y ncatquiya más rmal rtzojbal Dios 
jrecmon ta yukbal kacux ruquin Jesucristo, jara utzlaj tijonem 
animan. 7 Per mtaya ta rukij jle historia jxe wnak wankersyona 
nexte ojer tak tzij jnecbij rija je nmajon recmon pa chka, per 
jnaban ttijoj awi tzrij je nrajo Dios chawa chnaban. 8 Je chca wnak 
je nqueban tzanem, tak nectijoj pona qui jara cola noc wa per jara 
xe nkaxa. Per tak natijoj awi tzrij je nrajo Dios chawa chnaban 
jara utzlaj caslemal rxin Dios recmon ta chka chpam jawra tiemp 
ja okco wa, y chka chpam tiemp je xtekawla na chcaj. 9 Jawra 
jxentzibaj ra ne ktzij wa y yatal chca conjelal wnak che necnimaj. 
10 Rmal cara tak nkaban rsamaj Dios y nkataj lowlo rmal, com bien 
kutkin che ja Dios nokruto wa y rmal cara nokquicota y keyben. 
Dios arja caslic Dios y nqueruto conjelal wnak, per arja más na 
Toonel kxin je ykula kacux ruquin Jesucristo. 11 Njelal jawrara 
jxentzibaj jara ncatzina che nqueatijoj kchalal tzrij y nabij chca 
che necnimaj. 12 Je wnak mex majon xcatcnimaj ta xe rmal at cjol 
na, per tectu awutzil chquewech kchalal y jnaban, n-utz ta njelal 
nabij y njelal jnaban chquewech je wnak. Chka tecjea ojben riil 
rxin Dios chpam acaslemal, tey-a cas tzra Espíritu Santo che nte 
ja wa xtcana awxin, nte xteykea acux ruquin Jesucristo, y nte 
chajchoj wa awanm. 13 Anen quenba na awquin, per jquenwajo 
chawa ne tsiquij wa rtzojbal Dios chquewech kchalal tak nquemol 
qui, tyukba quecux y queatijoj. 14 Mtatzila ta y tebna cwent 
utzil je xsipasa chawa rmal Dios tak je anciano xecaxa rmal Dios y 
xqueya queka pnawá. Tzra cara xyataj wa chawa jara utzil rmal 
Dios che ncatoca jun ajsmajma rxin. 15 Jawra jxentzibaj ra njelal 
awanm tebna ch-utz cara conjelal wnak ncatquetzu che remjon 
cyinem yukbal acux ruquin Jesucristo. 16 Tebna cwent acaslemal 
y tebna cwent jtijonem naya chca wnak chka. Njelal jxentzibaj 
chawa mtaya cta. Wcara naban ncattotaja junlic, y nquetotaja chka 
je nquecaxana utzlaj tijonem jnaya chca.

. . . . .

5  1 Wcola jun achnak m-utz ta nqueban rilaj tak ach-i tchumsaj cuquin 
pnejkal, mtachaj ta pquewá, tebna chca com ajni e adta. Y chca 

cjola, tebna chca ajni e achak o e anmal. 2 Y chca rilaj tak ixki, tebna 
chca e ajni ate. Chca kpoja, tebna chca e ajni awana y nmajon achnak 
tachob chquij pnawanm. 3 Queat-o melcani jecamnak chic quechjilal jne 
ktzij wa che nmajon net-owa cxin. 4 Per wcola jun melcan ecola ral o 
wecola riy rumam, arj-e quet-owa rxin, tquilij y teccuxlaj. Ncatzina che 
nerkaja pquewá che equettzin ta y rmal cara quey-a rjel recxel chca 
quedta quete, jara neccutbej chcola Dios ptak canm. Wcara nqueban utz 
nquerutzet Dios y nquicota chquij. 5 Jmelcan jne ktzij wa chmajon net-owa 
rxin, arja neykea rucux ruquin Dios y nuban oración che pkij chaka. 6 Per 
jmelcan we xnuchob na je quicotemal rxin rwech ruchlew arja comnak 
chwech Dios. 7 Tbij chca je melcani che necnimaj jxentzibaj ra ch-utz cara 
nmajon achnak nquechapbexa. 8 Ncatzina wa che nquekato kchalal, y más 
chna ncatzina che nquekato jecola pkuchoch. Wcola jun majon nqueruto 
ta rchalal jara ncutbej chmajon yukbal rucux ruquin Jesucristo, arja más 
chna lowlo chquewech wnak jmajon cniman ta Jesucristo. 9 Y chca jle chic 
melcani je nquechaa je njunlic nqueoca che nquesmaja pquecwent kchalal, 
ncatzina chcol chic sesenta cjuna y xjujun quechjilal e cnomki. 10 Ncatzina 
che nbixa chca cmal wnak che e utzlaj tak ixki y utz quequettzic cal 
quebnon, y quey-on quepsad wnak jcola cnecesidad, y majon cpoknan 
ta qui chquelxic e rtnamet Dios ajni tzrij chjoj ckan, y equet-on jecola 
plowlo, y congan quectun je cutzil chquewech wnak. 11-12 Per mtqueacha 
ta je melcani jme rija ta com arj-e chek necbij che njunlic nquemaj rij 
samaj pquecwent kchalal y chek necbij chmajon nquecle xta, per chek 
quenjlal nquechob che nqueya cana samaj y nquecle chic jmul. Jara il 
mac nqueban com xecbij che nquesmaja y xecbij che majon nquecle xta. 
13 Chka xe nqueyojtaja, xe nquemaj binem chi tak jay. Y mruyon ta jara 
nqueban per nqueban mlon tak tzij, chka nquemin qui cuquin wnak ptak 
jay tak cola nbantaja, nequecma ta y nquelsaj ela tzij je myatanak ta chquij 
chnecbij, y je tzij je nqueban xchoj recmon ta. 14 Rmal cara tak quenbij 
chawa, jquenwajo anen queclea je melcani jme rija ta, quecquettzij na je 
cal y utz quebna tzra cuchoch, y mtqueya ta cas chca wnak je nquetzelana 
rxin utzlaj tzij rxin Jesucristo che xtectzijoj ta. 15 Com ecola melcani quey-
on cana utzlaj caslemal rxin Dios, xecan chic rmal Satanás. 16 Wcola jun 
kchalal acha o ixak wecola rchalal ixki e melcani, jara yatal tzrij che 
nqueruto, m-utz ta nqueruya ta chrukul iglesia. Cara ta nuban ch-utz cara 
necwina iglesia nqueruto je melcani jmajon net-owa cxin. 17 Je anciano 
jkas wen nquechajina kchalal arj-e yatanak chca chcongan lok nquenaa. 
Y más chna ncatzina chcara nbana chca je njunlic quemjon samaj tzrij 

rbixic utzlaj tzij rxin Jesucristo y tzrij jnectijoj kchalal. 18 Com ajni nbij 
rtzojbal Dios jcawrara: —M-utz ta necsaj cbosal wajquex tak quemjon samaj, 
cara nbij. Chka jun chic cawrara nbij: —Ja ajsmajma nyatanak wa tzra 
che ntoja rukij. Cara nbij. 19 Y chca anciano, wcola quil nbixa y we xjun 
nbina chcola quil jara mtanimaj ta. Ncatzina che e c-e o oxi nquebina 
chcola quil. 20 Per jun anciano we ktzij chcola ril nuban tchojquij tzra per 
chquewech conjelal kchalal. Cara naban ch-utz cara jle chic necxibej 
qui. 21 Jawra jxentzibaj ra congan tey-a rukij y congan quenwajo quenbij 
chawa che majon jun utz y majon jun itzel ta xtatzet. Y jawra jxenbij 
kaja chawa, Dios nutzet y nutzet chka Kajaw Jesucristo ruquin je ángel 
jerech-on. 22 Me tqueaya ta kchalal tzrij obra rxin Dios wmajon awutkin 
ta nak rbanic ccaslemal com chek quenjlal cola jun quil nqueban y atet 
jun ncatejklena cuquin. Tebna cwent acaslemal tzrij njelal jnaban. 23 Com 
chek carat ncateywaja rmal cara tak quenbij chawa, mtataj ta ruyon rex 
ya, tetja jtzit vino chka rxin apam. 24 Ecola wnak nkalaj wa quil nqueban 
y jara nquekalsana che nquekaja chpam juicio. Per ecol jle chic majon 
kalaj ta tak nqueban quil, ccam-an nekaljina. 25 Y cara chca chka e utzlaj 
tak wnak, ecola chca nkalaj wa utzil nqueban y ecola jle chka nmajon 
nnabexa tak nqueban utzil, per nerla na jun kij tak xtkaljina.

6  1 Je kchalal jcola cpatrón ncatzina nquequeban respetar ch-
utz cara majon itzel ta ntzeta Dios cmal y majon itzel ta 

nbixa tzra tijonem rxin Jesucristo. 2 Mesque cniman chic Jesucristo 
cpatrón per me tquechob ta chmajon chic ncatzin ta nquequeban 
respetar xe rmal che e kchalal chic. Per je nqueban, más chna utz 
nqueban ta tzra csamaj com e kchalal chic je cpatrón y nquejoxa 
rmal Dios. Jawra jxentzibaj ra queatijoj kchalal tzrij y queabna 
animar che necnimaj.

. . . . .
3 Wcola jun junwa tijonem nuya chca kchalal y majon rgan 

ruquin utzlaj tijonem rxin Jesucristo jrecmon ta utzlaj caslemal, 
4 jara xnuya kaja rukij ruyon y nmajon nak rutkin. Arja xyojtanak 
rnaoj, y tak ntzijona cuquin wnak me njelal ta rucux ntzijona, xjic 
nchojquina. Jara jnuban recmon ta choj, kutlin anm, tzjunem 
ruquin tzelan tak riil. 5 Jnebnowa cara nchoj wa nrajo, xyojtanak 
rnaoj rmal je rtzilal. Arja mrutkin ta utzlaj tijonem rxin Jesucristo, 
xpor interés nnimaj rtzojbal Dios y jnuchob arja xchecbal pak. 
Jnebnowa cara mtawexbilaj ta. 6 Ne ktzij wa chcongan nim nkachec 

tak neknimaj rtzojbal Dios, per wnokquicota ruquin jcola kuquin. 
7 Com tak xokalexa nmajon achnak kacmon ta y tak xtokcoma 
nmajon achnak nkacom ela chka. 8 Wcola nkataj y wcola katziak 
xruquin ra koquicota. 9 Per je wnak jcola cgan che nquebyomira 
arj-e nquekaja chpam il mac rmal jcongan necyarij pak, y jara ajni 
nuban jun chcop tak nba pe tramp. Congan quiy je rwech achnak 
necyarij jmajon achnak recmon ta y rmal cara tak congan lowlo 
nquetaj rmal. Y rmal jnecyarij xe njunlic nyojtaja ccaslemal. 10 Com 
tak congan nela acux tzrij pak tzra npet wa njelal rwech rtzilal. 
Y ecola cara xqueban, xecyarij pak y rmal cara tak xqueya cana 
utzlaj tijonem rxin Jesucristo y queyon xqueya qui chpam lowlo.

. . . . .
11 Per atet Timoteo at ajsmajma rxin Dios, mtaban ta cara 

atet. Jnaban jara cawrara, nacut awutzil chquewech wnak, tey-
a rukij Dios y teykea acux ruquin Jesucristo, tecjea ojben 
riil rxin Dios chpam acaslemal, tecjea apaciencia, y mtaya kta 
akij ayon. 12 Tetja akij che rbixic utzlaj tijonem rxin Jesucristo. 
Mtaya cta utzlaj caslemal rxin Dios je rxin junlic, com ja Dios 
xuya chawa che nawil utzlaj caslemal y e quiy wnak xakalsaj 
chquewech chcola yukbal acux ruquin, jara wen xaban tak 
xaban cara. 13-14 Jawra jxentzibaj chawa ra tnimaj ca, mtaquex 
ta utzlaj tijonem ch-utz cara majon achnak nchojquixa chawa. 
Jawra jxenbij chawa ra ntzeta rmal Dios je nyowa caslemal, y 
chka nutzet Jesucristo je xkalsana bien chwech Poncio Pilato 
chcola yukbal rucux ruquin Dios. Cara ta naban ajni xenbij 
chawa, y nte cara amjon rbanic tak xtpet chic jmul Kajaw 
Jesucristo. 15 Dios arja nutak tna Jesucristo tak xterla kij rxin. 
Ruquin ja Dios wankernak twa quicotemal, majon chic jun 
cara ta ajni ja, congan nim rukij, Rey cxin e nmak tak rey, Jefe 
cxin e nmak tak jefe. 16 Xruyon arja majon cmic tzrij, ne pluz 
co wa, majon achnak necwina nkil oca ruquin. Nmajon nak ta 
tzetyona rxin y nmajon netztowa rxin. Nte xtya wa rukij y nte 
xtnatax wa jnimlaj poder jcola pruka. Ne tcara xtbana tzra rxin 
junlic. Amén. 17 Tbij chca jcola quebyomal rxin jawra tiemp je 
rxin rwech ruchlew che mtqueya ta quekij, mteyke ta quecux 
ruquin quebyomal, com je byomal majon yukbal cuxlal recmon 
pta. Mejor teykea quecux ruquin caslic Dios. Njelal jcola chwech 

ruchlew Dios xwankersana, congan quiy rwech je xwankersaj ch-
utz cara nokquicota rmal. 18 Tbij chca byoma chka che quectu 
cutzil chquewech wnak, quecpoknaj quewech jcola cnecesidad y 
quequet-o. 19 Wcara nqueban jara noca precxiwach quebyomal 
ajni rcimiento jun jay nquetic je ncola rseguro y necla na utzlaj 
caslemal je rxin junlic.

. . . . .
20 Timoteo, jquenwajo anen chawa chcongan naban cwent utzlaj 

tijonem je xbana recomendar chawa. Me tqueaya ta cas je wnak 
je nqueya jun tijonem jmajon achnak recmon ta y majon noc wa, 
arj-e xnecchojquij utzlaj tijonem. Arj-e necbij chcongan cutkin 
per je achnak jcutkin majon noc wa. 21 Ecola nicaj xqueya cas y 
xesacha rmal y xqueya cana utzlaj tijonem rxin Jesucristo. Kas ta 
xtecjea awquin utzil je nsipaj Dios. Amén. 

. . . . .

1  1 Anen en Pablo quentzibaj jawra carta chawa Timoteo. Anen 
en apóstol rxin Jesucristo. Jawra samaj y-on chwa rmal Dios. 

Arja xenrucha chquenya rbixic utzlaj caslemal je rxin Dios 
jnuya Cristo Jesús chca jneykea quecux ruquin. 2 Atet Timoteo 
at wlecwal chwech Dios y kas lok catnuna. Ja utzil je nsipaj Dios 
chka ruquin jun anm jkas quiil necjea chwech, jara ta xtacochij 
más tzra Kadta Dios y tzra Kajaw Jesucristo, y xtpoknaj ta awech.

. . . . .
3 Anen quenban oración pnacwent che pkij chaka, ne ncaterkaj 

wa pe nwá. Y tak ncaterkaja pe nwá nquenmeltioxij wa tzra Dios 
awmal atet. Ja Dios, y anen en ajsmajma rxin, ney-on cas tak ntzijona 
ja Dios pwanm ajni xqueban chka e wtit nemma ojer. 4 Nerkaja pe 
nwá chka tak xnawokej tak xnel ta awquin, y rmal cara congan 
quenyarij catnutzet chic jmul ch-utz cara congan xquenquicota 
awmal. 5 Chka nerkaja pe nwá che ne ktzij wa chcola yukbal acux 
ruquin Dios ajni rxin rilaj ate Loida y rxin ate Eunice, arj-e xeykea 
quecux nabey mul ruquin Dios. Y bien wutkin che ykula acux atet 
chka ruquin. 6 Rmal cara quenwajo chawa che naban wa cwent 
utzil jyatanak chawa rmal Dios, jara tak xenya nuka pnawá y 
xyataja chawa che xatoca jun ajsmajma rxin Dios. 7 Com je Espíritu 
jyatanak chka rmal Dios me xben riil ta recmon ta chka, per jrecmon 
ta chka jara nuya kchuka, nuya ojben riil rxin Dios ptak kcaslemal, 
y nuya chka che bien nkanuc kcaslemal. 8 Rmal cara quenbij 
chawa, mtana ta quixbal tak naya rbixic Jesucristo. Jcamic en preso 

rmal rtzojbal Dios, mtana ta aquix nmal anen chka. Mtapoknaj 
tca je npeta chawij rmal jamjon rbixic utzlaj tzij rxin Jesucristo, per 
jachuka jyatanak chawa rmal Dios xruquin ra nacoch njelal. 9 Dios 
arja xokruto, xokrsiquij che nkaban je nrajo ranm, per me rmal 
ta chcola xekchecbej tak xuban cara chka, xe rmal je rchumsan ta 
ojer y rmal rutzil je nsipaj tak xuya chka. Jara ne ojer wa rchumsan 
ta tak quemjana twankersasa je tiemp rxin rwech ruchlew tak 
xchumsaj che nutak ta Cristo Jesús che ktoic. 10 Je rchumsan ta ojer 
jara rkalsan chic camic, jara tak xutak ta Jesucristo jToonel kxin. Ja 
Jesucristo xkasaj rchuka cmic, y jutzlaj tzij jrecmon ta jara xkalsbej 
nak rbanic utzlaj caslemal rxin Dios je rxin junlic. 11 Y rmal utzlaj tzij 
rxin Jesucristo tak xenchaa che xenoca apóstol rxin chquenya rbixic, 
y xyataja chwa che xenba cuquin wnak jme aj Israel ta y xentijoj 
tzra jara utzlaj tzij. 12 Rmal cara tak encola chpam lowlo camic, 
per majon quixbal ta quenna com anen bien wutkin rwech nak 
chuquin ykul wa nucux, y bien wutkin chka che arja nquenruban 
wa cwent tzrij njelal jnejchon pruka. Wutkin che ncara wa nuban 
chwa y ncara wa rebnon chwa tak xtpet chic jmul. 13 Ja utzlaj tijonem 
jxencut chawech jara ocnak abase che ctojxic wnak, mtaya cta y 
nteykea acux ruquin Jesucristo, nte necje wa ojben riil rxin Dios 
chpam acaslemal com jara recmon ta chka Cristo Jesús je ykula 
kacux ruquin. 14 Tebna cwent njelal je xbixa chawa rmal Dios, tey-a 
cas tzra Espíritu Santo che arja ncatruto che rbanic cwent com ja 
Espíritu nco wa ptak kanm. 15 Atet awutkin conjelal jecola precwent 
departamento Asia arj-e majon xenqueto chta per xenqueya cana 
ajni xqueban Figelo ruquin Hermógenes. 16 Per Onesíforo mcara 
ta xuban chwa rmal cara tak quenwajo che Kajaw Dios xtpoknan 
ta rwech rfamilia. Onesíforo quiylaj mul xyukba nucux y majon 
quixbal ta xuna che enocnak preso. 17 Ajni xuban tak xerkaja wawe 
pRoma arja congan xucsaj rchuka che nconxic y pors xenruwil. 
18 Dios jKajaw xtpoknan ta rwech tak xtpet chic jmul Jesucristo. Atet 
bien awutkin chcongan xokruto chka tak xokocjea p-Efeso.

. . . . .

2  1 Atet wlecwal, teccho awech chpam utzil je nsipaj Dios chka 
je xjun kabnon ruquin Jesucristo. 2 Jtijonem jney-on chawa e 

quiy xecaxana. Jquenwajo chawa, tebna chic recomendar jtijonem 
chca jle chic ach-i jcola aconfianza cuquin, jle ach-i je bien 

nquecwina nquectijoj chic jle wnak tzrij. 3 Teccho lowlo com atch-
on rmal Jesucristo che ncatoca at ajni jun rsoldado. 4 Jsoldado tak 
necjea chpam ejército mesquier necwina xtucsaj ta jun rnegocio 
com ncatzina che nnimaj jnebnowa mandar rxin. 5 Chka tzra jun 
acha we ocnak chpam jun tzanem y wmtuban cara ajni nrajo 
tzanem chnuban, jara majon nuchec ta premio, xnelsax ela. 6 Y 
cara tzra jun tcoy tejcon, nco wa ruka tzrij rtejcon tak nwachina. 
7 Kas bien techbo jxentzibaj chawa ra, y Kajaw Jesucristo nuya na 
chawa che nchobtaja awmal njelal. 8 Nterkaj wa pnawá Jesucristo 
je xcastaja chquecjol cnomki, arja riy rumam ojer rey David. Jawra 
utzlaj tzij rxin Jesucristo nemjon rbixic, 9 y congan netjon pen rmal. 
Camic enbcon pcadena rmal y bnon chwa en ajni jun itzel acha. 
Per je rtzojbal Dios nmajon tzpal ta. 10 Y cmal je wnak jech-on 
rmal Dios quencoch njelal rpoknal ch-utz cara arj-e chka nquewil 
totanem jrecmon ta Cristo Jesús chka je ykula kacux ruquin ch-
utz cara nyataj na chca gloria rxin Dios je rxin junlic. 11 Jawra je 
xtentzibaj chawa ra ne ktzij wa: —Jesucristo xcoma pkacwent, y 
we xjun kabnon ruquin, wkay-on cchic kil kamac jara nokocse na 
ruquin. 12 We nkacoch lowlo je xtpeta chkij jara nkaban gobernar 
ajoj chka ruquin Jesucristo chpam rgobierno. Wnekpoknaj nekbij 
che okcola precwent, xtbij arja chka chka che me ok rxin ta. 
13 Wajoj majon nkaban ta cumplir ktzojbal jnekbij, per arja nnuban 
wa cumplir je nbij com arja ne rxin wa chnuban cumplir rtzojbal.

. . . . .
14 Jawra jxentzibaj ra nnanataj wa chca. Cawra xtabij chca: —

Mteban ta choj xe rmal jle tijonem jmajon achnak recmon ta, Dios 
rutkin jquenbij chewa ra, cara tbij chca. Com jara tijonem majon noc 
wa y je nquecaxana xe nqueyojtaja rmal. 15 Tetja ekij tzrij rsamaj Dios 
jyatanak chewa, wen tebna tzra ch-utz cara Dios wen nutzet samaj 
jnaban. Kas rubey tebna che rcusic utzlaj tijonem jrecmon ta Jesucristo. 
Wcara xtaban jara majon naya ta aquix. 16 Mtaya ta cas chca wnak je 
nqueyowa tijonem jmajon achnak recmon ta y majon noc wa com arj-
e chek ajni ebnak chpam rtzilal. 17 Jitzel tak tijonem je nqueya njelal 
nba wa, npaxij ri ajni nuban jun itzel yubil nba pnim. Cara xqueban 
Himeneo ruquin Fileto. 18 Arj-e xsacha cnaoj y xqueya cana utzlaj 
tijonem. Arj-e necbij che yatanak chic chka che okcastanak chic y 
majon chic jun kij xtekla ta che nkocastaj chic jmul, cara necbij. Cmal 

j-e ecola kchalal xyojtaja yukbal quecux ruquin Jesucristo. 19 Per 
chka ajoj je ykula kacux ruquin Jesucristo, jrebnon Dios chka ok ajni 
jun jay bien tquila rcimiento y majon nyojtaj ta, y cawra tzibtanak 
chwech: —Kajaw Dios arja bien rutkin quewech wnak ja e rxin. Chka 
tzibtanak cana: —Conjelal wnak jnecbij che e rxin Cristo ncatzina che 
nqueya cana rtzilal, cara tzibtanak cana. 20 Quiy rwech je achnak 
rxin wibal necjea chpam jun nimlaj jay. Cola nicaj congan nmak 
rukij ajni oro o plata ocnak. Y cola chka majon kas ta nmak rukij 
ajni che o ulew ocnak. 21 Rmal cara quenbij chawa, wcola jun nyonaj 
ri che mtuban jawrara rtzilal arja noca jun ajsmajma nim rukij. Arja 
ryonan ri chnuban samaj jcongan ncatzina tzra rajaw. Arja necwina 
nuban utzil chka bechnak opech njoxa tzra chnuban. 22 Tebna cwent 
acaslemal com ecola chca cjola nco wa itzel tak naoj nwankera 
pcanm y e quiy chca nqueya qui pruka. Per mtaban ta cara atet. 
Jnaban jara cawrara: nacut awutzil chquewech wnak, teykea acux 
ruquin Jesucristo, y tecjea ojben riil rxin Dios chpam acaslemal. Xjun 
tebna cuquin jcola utzlaj anm ccan y nqueya wa rukij Dios. 23 Mtaya 
ta cas tzij jmajon achnak recmon ta y majon noc wa com bien awutkin 
xchoj recmon ta. 24 Per ajsmajma rxin Kajaw Jesucristo arja majon 
choj nrajo ta. Jnuban ajsmajma rxin Dios, ejkal nquerchumij conjelal. 
Arja bien necwina nquertijoj kchalal y cola rpaciencia. 25 Tak ecola 
nquechojquina rxin, arja nuchob chquewech pnejkal y me chpam ta 
ayiwal. Cara nuban com chek quenjlal Dios nuya chca che nquequex 
cnaoj y nqueya cana rtzilal y ncutkij utzlaj tzij rxin Jesucristo. 26 Y 
wcara nqueban jara majon chic nqueban ta engañar rmal diablo y 
nquetotaja pruka, com ja diablo erechpon camic ch-utz cara nqueban 
je achnak jcola rgan ja che nqueban.

. . . . .

3  1 Ncatzina chnawutkij je xtentzibaj chic ra tzrij jquisbal 
ruchlew jcongan lowlo recmon ta. 2 Tzra jara tiemp je wnak 

congan na itzel tak achnak xtqueban. Xe j-e neclokkoj kaja qui 
queyon, congan nel ta quecux tzrij pak y congan nqueya quekij 
chka, kas e nmak nquena kaja. Chka xitzel nquetzijona, majon 
necnimaj ta quedta quete, majon necmeltioxij ta utzil je nbana 
chca, xe e itzel tak wnak chwech Dios. 3 Arj-e majon necpoknaj 
ta quewech wnak, majon nquecuyun ta, nqueban mlon tak tzij 
chquij wnak, xe rtzilal cayon chic cxin, congan e can, y njelal 

achnak jwen xitzel necbij tzra. 4 Arj-e nquectzujuj cana camigo 
chpam je lowlo y majon nquechob ta nquemin qui chpam 
lowlo chka. Congan e nmak nquena y más ncajo quicotemal rxin 
rwech ruchlew que chwech ncajo Dios. 5 Neckalsaj qui che e 
ajni wnak jnecnimaj rtzojbal Dios per majon nqueya ta cas tzra 
rpoder rtzojbal Dios che nuquex rwech canm. Cuquin j-era wnak 
mtcatoc ta cuquin. 6 Com ecola chca nqueba ptak cuchoch je ixki 
che ctojxic per xerwara ncajo nquequechec ch-utz cara necnimaj 
tijonem je nqueya j-e che nqueoca pqueka. Jara ixki xe e 
necnak tak ixki, congan ntiona canm rmal il mac quebnon y rmal 
cara necnimaj chka bechnak opech tijonem je nyaa chca cmal 
ach-i, com quiy rwech necyarij ptak canm y rmal cara junwa 
neyke wa quecux camic y junwa neyke wa chwak. 7 Nco wa 
jun cac tijonem ncutkij per nmajon ncutkij ta ktzij tijonem je rxin 
Jesucristo. 8 Je ach-i je nqueba cuquin ixki arj-e necchojquij 
utzlaj tijonem ajni xqueban ojer Janes y Jambres tak xecchojquij 
tzra Moisés je xbij chca. Xyojtanak cnaoj rmal rtzilal, nkalaj 
wa chmajon yukbal quecux ruquin Jesucristo. 9 Per mjunlic ta 
nquenimaxa cmal wnak, xe nqueya cana y conjelal wnak xtquetzu 
che majon noc wa tijonem je nqueya y majon achnak recmon ta. 
Cara nbana chca ajni xbana chca Janes y Jambres ojer.

. . . . .
10 Per atet bien xawutkij tijonem jnemjon ryaic y nak rbanic 

ncaslemal chka. Bien awutkin che anen quenwajo quenban njelal 
je bnon recomendar chwa rmal Dios. Awutkin che ykula nucux 
ruquin Jesucristo y cola npaciencia y cola ojben riil rxin Dios chpam 
ncaslemal. 11 Xentzelaxa y xentaj pen per njelal xencoch. Njelal 
jara bien awutkin. Chka awutkin njelal je xbana chwa chpam oxi 
tnamet Antioquía, Iconio y Listra, tzra congan lowlo xentaj per Kajaw 
Jesucristo arja xet-owa wxin chpam njelal. 12 Ktzij wa quenbij chawa, 
wcola jun neykea rucux ruquin Jesucristo y nuban je nrajo ranm Dios 
jara nseguro che ntzelaxa cmal wnak. 13 Per e itzel tak wnak ruquin e 
bnoy tak engaño arj-e xe nqueyojtaja más, nquequeban engañar wnak, 
y cara chca j-e chka nquebana engañar. 14 Per atet utzlaj tijonem xyaa 
chawa y xanimaj, jara mtaya cta. Atet bien awutkin nak xetijona awxin. 
15 Cat col na tak xawutkij ta njelal jtzibtanak cana chpam santlaj 
rtzojbal Dios. Je rtzojbal Dios nuya chawa che npeta más anaoj y nawil 

totanem rmal tak neykea acux ruquin Jesucristo. 16 Njelal jtzibtanak 
cana chpam rtzojbal Dios, jxetziban cana Dios cayona cxin che rtzibxic 
y quiy recmon ta chka: noca che ctojxic je wnak tzrij utzlaj tijonem y 
chnachojquij itzel tak tijonem, noca che cchumsic wnak je nqueban quil, 
y noca chka che rcutic nak rbeyal rxin Dios. 17 Cara rcusic rtzojbal 
Dios ch-utz cara che ajsmajma rxin Dios njelal nyataja tzra ch-utz cara 
necwina nuban njelal rwech utzil je njoxa tzra chnuban.

4  1-2 Congan quenwajo quenbij chawa chnaya wa rbixic 
rtzojbal Dios njelal tiemp. Tchojquij tijonem jme ktzij 

ta, queachpa bien je nqueban quil y tyukba quecux. Tecjea 
apaciencia y techbo chquewech nak ncatzina che nqueban. Jawra 
jxenbij chawa ra Dios nutzet, chka nutzet Kajaw Jesucristo je 
xtpet chic jmul, arja nimlaj Rey y nukat tzij chquij che ecasla y 
che ecomnak chic. 3 Com nerla na jun tiemp jmajon nqueya xta 
quexquin je wnak tzrij utzlaj tijonem, xjara chic nel ta quecux 
tzrij che rcaxic je achnak jmajon recmon ta tzra ccaslemal. Rmal 
cara tak e quiy je wnak nqueccanoj na jle maestro je nquetijona 
cxin, per jle maestro xjara nquecut je ajni ncajo j-e wnak. 4 J-era 
xe nqueya cana utzlaj tijonem rxin Jesucristo y xjara nqueya 
cas jle tzij jmajon noc wa. 5 Per atet tebna cwent awi, kas bien 
techbo jnaban. Teccho jlowlo npeta chawij, mtatenba ta rbixic 
utzlaj tzij rxin Jesucristo y tebna njelal samaj je y-on chawa rmal 
Dios. 6 Anen xyamer quencomsasa, xyamer quenya cana rwech 
ruchlew. 7 Congan xencsaj nchuka che rbixic utzlaj tzij rxin 
Jesucristo, xenban njelal samaj je y-on chwa rmal Dios y majon 
xenquex ta rbixic utzlaj tijonem je kniman. 8 Cola jun rtojbalil 
kxin ajoj je kcan rbeyal rxin Dios y bien chajin chcaj, y wutkin 
che nyataj na chwa. Ja Kajaw Jesucristo arja utzlaj ktoy tzij y ne 
rbeyal wa rcan y ja nyowa chwa rtojbalil tak xtpet chic jmul. Per 
je rtojbalil mnuyon ta anen xtyataja chwa com nyataja chca chka 
conjelal je nel ta quecux che reybxic Jesucristo tak xtpet chic jmul.

. . . . .
9 Tetja pa akij che ncatpeta alnak wquin 10 com Demas arja xba 

chpam tnamet Tesalónica, xenruya cana xe rmal congan ykula rucux 
ruquin jawra tiemp rxin rwech ruchlew. Crescente jara xentak ptak 
tnamet jcola precwent Galacia y xentak Tito chka ptak tnamet jcola 
precwent Dalmacia. 11 Camic xruyon Lucas cola wquin. Tecma ta 

Marcos, ncaterxbilaj ta tak xtcatpeta com arja utzlaj ajsmajma y 
necwina quenruto tzrij samaj. 12 Tíquico chka xentak chpam tnamet 
Efeso. 13 Tak xtcatpeta nacom ta nechquet jney-on cana pe Troas 
pruchoch Carpo, y nacom ta jle libro chka, y jmás ncatzina chwa 
nacom pa jle jtzibtanak chwech tzum. 14 Alejandro je chyol chech 
arja congan itzel xuban chwa, per Kajaw Dios xtyowa rjel recxel 
tzra. 15 Y atet tebna cwent awi chwech com arja congan reclel 
utzlaj tijonem je nkaya. 16 Tak xensiquisa nabey mul chquewech 
e ktoy tak tzij nmajon xet-owa wxin, xeba conjelal y xenqueya 
cana, per majon quenwajo ta che Dios xtuya ta recxel chca. 17 Per 
Kajaw Jesucristo jara xet-owa wxin y nxuya nchuka, y rmal cara 
xencwina xenquis njelal samaj jxuya chwa chquenya rbixic utzlaj tzij 
jrecmon ta. Cara xuban chwa ch-utz cara conjelal wnak jme aj Israel 
ta neccaxaj jutzlaj tzij. Cara xenban, Kajaw Jesucristo xet-owa wxin 
chpam jlowlo. 18 Y bien wutkin chja net-owa wxin pqueka e achnak 
xtquetzelana wxin. Bien wutkin che arja nebnowa cwent wxin ch-utz 
cara quencje na chpam rgobierno je rxin chcaj. Kas ta xtyaa rukij 
camic y rxin junlic chpam je tiemp rxin je tiemp. Amén.

. . . . .
19 Tey-a rutzil rwech Prisca ruquin Aquila, y tey-a rutzil 

quewech chka conjelal jcola pruchoch Onesíforo. 20 Erasto arja 
xecje cana chpam tnamet Corinto. Trófimo arja yawa y xenya 
cana chpam tnamet Mileto. 21 Tetja pa akij che ncatpeta chanim 
utz quemjana terla retiemp tew. Eubulo, Pudente, Lino ruquin 
Claudia y conjelal kchalal wawe, arj-e nquetak ela rutzil awech. 
22 Kas ta xtecjea pnawanm Kajaw Jesucristo. Kas ta xtecjea 
awquin utzil je nsipaj Dios. Amén. 

2 TIMOTEO 4

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



551

. . . . .

1  1 Anen en Pablo quentzibaj ela jawra carta chawa atet Tito. 
Anen en ajsmajma rxin Dios y chka en apóstol rxin Jesucristo. 

Arja xenrutak ela cuquin jech-on rmal Dios che ctoic ch-utz cara 
nquiya más yukbal quecux ruquin, y ch-utz cara chka che 
ncutkij utzlaj tijonem rxin Jesucristo je ncatercaj chpam utzlaj 
caslemal ajni nrajo Dios. 2 Y tzra ca ncutkij wa más chcola 
utzlaj caslemal je rxin junlic y nquequicota che reybxic. Jara 
utzlaj caslemal je rtzujun ta Dios ojer. Quemjana twankersas ta je 
tiemp rxin rwech ruchlew tak rtzujun ta y nuya wa com Dios arja 
me tzkoy tzij ta. 3 Ja Dios tak xerla kij je rchumin ta xutak ta 
rbixic rtzojbal. Ja Toonel kxin, ja biyona chwa che anen quenya 
rbixic rtzojbal, jara rsamaj xuya chwa chquenban. 4 Tito, atet 
xjunam ykul wa kacux awquin ruquin Jesucristo, at wlecwal 
chwech Dios. Ja utzil je nsipaj Dios chka ruquin jun anm jkas 
quiil necjea chwech, jara ta xtacochij más tzra Kadta Dios y tzra 
Kajaw Jesucristo jToonel kaxin, y xtpoknaj ta awech.

. . . . .
5 Anen xatnuya cana pCreta ch-utz cara nachumij je mchumtanak ta 

tzrij rsamaj Dios jmajtanak. Y xenbij cana chawa che nqueaban nombrar 
anciano chpam njelal tnamet jabar eco wa kchalal ch-utz cara che 
nquequeban cwent. 6 Per ncatzina tzra jun anciano che nmajon achnak 
nchapbexa, y xjun rexkayil. Y je rlecwal chka ncatzina che necnimaj 
Jesucristo y nquenimana y majon nbix ta chca che e itzel tak wnak. 7 Je 
nquebnowa cwent cxin kchalal arj-e e ajsmajma rxin Dios. Rmal cara 

ncatzina ch-utz ccaslemal, y nqueya pcwent je nbixa chca, y congan pen 
npet wa cyiwal, y majon nquekbar ta, y majon choj nqueban ta. Chka 
majon nel pta quecux tzrij pak y n-utz rchaquic nqueban. 8 Ncatzina 
chca che nqueya quepsad je nqueekaja cuquin jcola cnecesidad, y nel 
ta canm tzrij utzil, y nquencun bien ccaslemal, y rbeyal rxin Dios ccan. 
Ncatzina chca che njelal canm ncajo Dios y nquecoch che mtqueban 
rtzilal. 9 Ncatzina che necnimaj junlic jtijonem jkay-on chca kchalal com 
jxekbij chca ne ktzij wa. Wcara nqueban nquecwina necyukba quecux 
wnak tzrij utzlaj tijonem, y nquecwina nquequechec je nquechojquina 
cxin. 10 Com e quiy jmajon nqueniman ta. Y chka ecola nicaj checjol je 
nquebina che ncatzina chca kchalal che necnimaj ccostumbre je tnamet 
Israel. Arj-e necbij jle tzij je nmajon noc wa y nquequeban engañar wnak. 
11 J-era wnak queakla com arj-e ne ptak familia nquequeyoj wnak ptak 
cuchoch, xitzel tak tijonem nquecut chquewech. Jara necchecbej cpak 
per m-utz ta rchaquic nqueban. 12 Cola jun acha ojer aj Creta arja rtziban 
cana nak cbanic rwinak aj Creta y cawra rtziban cana: —Je nwinak je 
aj Creta ne e tzkoy tak tzij wa, xe e junam cuquin je itzel tak chcop je 
nquetijona, xe e aj mund y xe aj sajkor tak wnak, cara nbij. 13 Y ne ktzij 
wa je xbij. Jquenwajo chawa, tchojquij chca y cowlaj tak tzij queachapbej 
ch-utz cara che neykea quecux ruquin utzlaj tijonem je rcan rtzojbal 
Dios. 14 Y cara tca nqueban, me tqueya ta cas tzrij jle tzij jmajon noc wa 
je nbixa chca cmal aj Israel, y me tqueya ta cas je nbixa chca cmal wnak 
jxitzel nquetzet utzlaj tijonem rxin Jesucristo. 15 Je wnak jchajchoj canm 
arj-e nquecwin wa nquetzet utzil. Je wnak xtzil canm y mtecnimaj 
Dios arj-e njelal xitzel nquetzet. J-era xitzel cnaoj y majon ntion ta 
chca je rtzilal nqueban. 16 Necbij che cutkin rwech Dios per nkalaj wa 
che me ktzij ta com xitzel tak achnak nqueban. Xitzel nquetzeta, majon 
nqueniman ta y majon nquecwin ta nquecut utzil chquewech wnak.

. . . . .

2  1 Per quenwajo chawa che nqueatijoj kchalal tzrij utzlaj tijonem. 
2 Je rilaj tak ach-i ncatzina che bien nquechob je nqueban, y 

nquebana respetar cmal wnak, y bien nquenuc ccaslemal, y ne 
ykula quecux ruquin utzlaj tijonem je rcan rtzojbal Dios, y necjea 
ojben riil rxin Dios ptak ccaslemal, y majon nyojtaj ta quecux rmal 
njelal je npeta chquij. 3 Y cara chca rilaj tak ixki chka, ncatzina che 
nqueban cwent ccaslemal ajni nrajo Dios chca che nqueban, y me 
tqueban ta mlon tak tzij chquij wnak, y mtquekbar ta, y quey-a jun 

utzlaj rbeyal chquewech je ixki jmajon e rija ta. 4 Wcara nqueban 
jara nquecwina nquectijoj ixki. Jtijonem nqueya chca jara cawrara: 
lok nquequena quechjilal y je cal chka, 5 y bien nquenuc ccaslemal, 
y majon nquechob xta tzrij jun acha, y bien necchjalbej cuchoch, y 
nquequeto je wnak jcola cnecesidad, y nquecnimaj quechjilal ch-
utz cara majon nqueya ta cas chca wnak che itzel nquetzijona tzrij 
rtzojbal Dios. 6 Queapaxba cjola chka ch-utz cara bien nquenuc 
je achnak je nqueban chpam ccaslemal. 7 Y atet ncatzina che nacut 
wa jun utzlaj rbeyal chquewech. Tak nqueatijoj mexte rmal naban 
chcola nawajo, queatijoj chnaya rukij tijonem jnaya chca. 8 Utzlaj 
tijonem tey-a chca ch-utz cara majon jun wnak xtchojquina rxin. 
Wcara naban je wnak je ncajo necchojquij xquixbal nquena che 
xtecchojquij ta y majon achnak xtecbij ta chewa. 9 Queapaxba chka 
jcola je cpatrón che nquecnimaj ch-utz cara utz nquetzeta y utz 
ntzeta csamaj chka, y mtecculba ta cpatrón, 10 y mtquequelkaj ta 
chka. Wen quebna tzra njelal ch-utz cara necjea cconfianza cpatrón 
cuquin. Wcara nqueban, cmal arj-e conjelal wnak utz nquetzet 
rtzojbal Dios, ja Toonel kxin. 11 Kalsan chic chkawech utzil je rsipan 
Dios chka, jara jrecmon ta totanem chka konjelal ja ok wnak. 12 Jutzil 
je nsipaj Dios nucut chkawech nak nkaban chpam jawra tiemp je 
rxin rwech ruchlew, nokrtijoj che nkayacana njelal jmajon nrajo ta 
Dios y nkaya cana njelal quicotemal rxin rwech ruchlew, y nkanuc 
bien kcaslemal, y nkaban rbeyal rxin Dios, y njelal kanm nkajo Dios. 
13 Chka jutzil je nsipaj Dios nucut chkawech che npet chna jmul 
Jesucristo, arja nimlaj Dios kxin, Toonel kxin. Y kutkin chic tak 
xtpeta congan nim chic rukij tzra, y camic nokquicota che reybxic. 
14 Kmal ajoj tak xujach ri pqueka wnak che xcomsasa, xokruto 
chpam kil kamac ch-utz cara che arja nchachjorsaj kcaslemal. Cara 
xuban ch-utz cara che nok-oca rtnamet ch-utz cara nela kacux tzrij 
che rbanic utzil. 15 Njelal jawra jxentzibaj ra queatijoj wnak tzrij. 
Tak nturtaja quecux tyukba quecux atet. Wecola m-utz ta nqueban 
tchojquij chca. Mtaxibej ta awi naban cara com Dios yoyona chawa 
che nqueaban cwent. Mtaya ta awi chquewech je nquetzelana awxin.

. . . . .

3  1 Tnataj chca kchalal che ncatzina chca che nqueban respetar 
gobierno y nquecnimaj e ktoy tak tzij. Achnak utzil ncutuxa chca 

quebna, per ne njelal quecux. 2 Mtecbij ta itzel tak tzij chca wnak, 

me tqueban ta choj, quequebna respetar conjelal wnak y quectu 
cutzil chquewech. 3 Com ajoj chka nabey mchobtanak ta kmal jutzil 
rxin Dios, mxeknimaj ta Dios, oktzaknak chpam rtzilal, chek njelal 
xekyarij y okrechpon, ok preso rmal. Ojer xe xektzelaj je wnak, congan 
xkutluna kanm chquij, xa ok itzel tak wnak y xitzel xkatzet je ki. 
4 Per Dios ja Toonel kxin arja xucut rutzil chkawech, xokrajo konjelal 
ja ok wnak. 5 Y tak xuban cara, tzra xokruto wa konjelal per me 
rmal ta chcola xekchecbej tak xuban cara chka, per xe rmal xpoknaj 
kawech. Tak xokchachjorsasa rmal tak xokalex chic jmul, tzra ca 
xoktotaj wa y rmal Espíritu Santo tak xkawil caclaj caslemal. 6 Dios 
xuya tzra Jesucristo je Toonel kxin che arja xutak ta Espíritu Santo 
kuquin y nmajon nquis ta rchuka. 7 Rmal cara yatanak chka che 
kcan rbeyal rxin Dios com arja xsipaj utzil chka y cola jun herencia 
nyataj na chka. Jara herencia jcaclaj caslemal je rxin junlic y jara 
kutkin che nyataj na chka y nokquicota che reybxic. 8 Jawra jxentzibaj 
ra ne ktzij wa y congan ncatzina tzra ccaslemal wnak. Rmal cara 
je ngan anen nte nabij wa chca ch-utz cara je kchalal neccanoj wa 
utzil. 9 Per ecola necbij jle tzij chca wnak je nmajon recmon ta, ajni 
jle ojer tak tzij jxecbij e ktit kawma, y tzrij costumbre je rcan rley 
Dios jtzibtanak cana rmal Moisés. Jara xe nquechap qui wnak rmal. 
Mtacsaj ta awi cuquin com majon noc wa jnecbij. 10 Wcola jun xe 
bnoy división tchojquij tzra. Wxachojquij tzra nabey mul y majon 
xaternimaj ta xtchojquij chic jmul tzra. Wmajon ncaternimaj ta cjara 
ca tebna tzra chek jic necjea checjol. 11 Jnebnowa cara nkalaj wa 
che il mac jnuban, xitzel rnaoj, arja rutkin chka che m-utz ta jnuban.

. . . . .
12 Anen quentak ela Artemas awquin o Tíquico. Tak xtekaja 

awquin chka bechnak opech xtekaja chca, tchumla ca awi y ncatba 
alnak pNicópolis. Tzra nekawla wa ki awquin com anen nechbon 
che tzra cnecje wa pretiemp tew. 13 Y tzra Zenas jlicenciado 
ruquin Apolos lok quean-a, tey-a chca je ncatzina tzra queviaje 
je xtquemaj chic ch-utz cara majon achnak nuban faltar chca pbey. 
14 Y chca kchalal chka ncatzina che ncutkij che nquecut cutzil 
chquewech wnak y nquequeto tak cola cnecesidad. Wcara nqueban 
jara nwachina ccaslemal. 15 Conjelal kchalal jecola wquin nquetak 
ela rutzil awech. Tey-a ca rutzil quewech je kchalal jecola awquin. 
Kas xtecje ta ewquin chixconejlal utzil je nsipaj Dios. Amén. 

. . . . .
1 Anen en Pablo enocnak preso y encola pcars, per rmal 

Jesucristo tak cara nebnon. Filemón, anen wexbil kchalal Timoteo 
nektzibaj jawra carta y camic nkatak ela awquin. Atet at kaxbil 
chpam samaj rxin Jesucristo y congan ncatkajo. 2 Jawra carta 
rxin chka jquilaj kchalal Apia, y rxin chka Arquipo. Arquipo ok 
soldado rxin Jesucristo ruquin. Jawra carta chka cxin iglesia je 
nquemol qui pnawuchoch. 3 Ja utzil je nsipaj Dios chka ruquin jun 
anm jkas quiil necjea chwech, jara ta xtecochij más tzra Kadta 
Dios y tzra Kajaw Jesucristo.

. . . . .
4 Filemón, anen congan quenmeltioxij tzra Dios awmal atet y 

ncatnnataj wa chpam je woración. 5 Congan quenmeltioxij tzra rmal 
jabnon com xerkaja rbixic wquin che atet congan nqueawajo retnamet 
Dios y ne ykul wa acux ruquin Kajaw Jesucristo. 6 Anen quencutuj 
tzra Dios che jyukbal acux ruquin Jesucristo más chna nesmaja, kas 
twen xtkaljina njel utzil jcola ptak ewanm y xtya ta rukij Jesucristo 
rmal. 7 Anen quenmeltioxij tzra Dios jabnon wchalal, com ajoj congan 
nokquicota rmal ojben riil rxin Dios jcola awquin, congan nexquea 
kanm awmal atet. Cara quenbij chawa com xerkaja rbixic kuquin che 
rtnamet Dios ajnila nexquea canm rmal njelal utzil abnon chca.

. . . . .
8-9 Wchalal Filemón, atet congan nqueawajo kchalal y rmal cara 

tak quenwajo quencutuj chawa, tak xtekaja Onésimo awquin kas ta 

quiil rculic xtaban. Jara nyatanak wa chawij chnacul. Tetzta mpa, 
wexte cola ngan quenbij chawa chpors nacul jara majon quenna ta 
quenbij chawa com yatanak chwa rmal Cristo chcara quenbij chawa. 
Per majon ngan catnuban mandar. Mejor je nkaban, rmal ojben riil 
rxin Dios jyatanak chka rmal Jesucristo, rmal jara tak quencutuj chawa 
chnacul Onésimo. Kas terkaja pnawá che anen en Pablo, en rij chic y 
chka encola pcars rmal Jesucristo. 10 Tebna jun utzil, teclu Onésimo. 
Arja wlecwal chwech Dios com wawe pcars xoc wa rlecwal Dios, per 
nmal anen tak xuban cara. 11 Nabey majon rcatzil Onésimo chawa per 
camic col chic rsamaj chawa, y chwa anen chka. 12 Camic quentak el 
chic jmul awquin y teclu, tebna tzra com ajni anen cnacul. 13 Quentak 
ela awquin mesque chwa anen congan wen necjea más wquin. Congan 
quenyarij chquenruto wawe ajru tiemp xtencjea pcars rmal utzlaj 
tzij rxin Jesucristo. Wexte necje na más wquin jara ajni jun ayuda 
natak ta atet wquin che ntoic. 14 Xerwara majon ngan quenban pors 
chawa che cnato, per más na wen njelal acux y njelal awanm naban 
jquenwajo chawa chnaban. Rmal cara tak quenbij chawa, majon 
achnak nkaban wmajon at conform ta ruquin. 15 Com ja Onésimo 
mchek tcara xnanmaj ela jun tiemp awquin, mex recmon ta chawa 
chnemloj chic awquin camic per rxin junlic y me xjun tiemp chta. 
16 Arja nemloja awquin per majni xta jun mos, per camic más chna vale 
chwech jun mos com arja quilaj kchalal chic. Arja jun kchalal jcongan 
lok quenna anen, y peor cara chawa atet com tak xtekaja awquin 
jara jun ajsmajma jnemloj chic awquin y chka ruquin Jesucristo ykul 
wa ecux che ix c-e. 17 Jcamic wnana kaja che anen en awexbil teclu 
ca Onésimo y tebna tzra com ajni anen cnacul. 18 Wcola je achnak 
rebnon cana chawa je m-utz ta, o wcola rucas awquin, jara tey-a 
chnukul anen. 19 Wawe quenya wa nfirm che anen en Pablo quentjowa. 
Y atet chka cola acas wquin com nmal anen tak xawil caclaj caslemal 
ruquin Jesucristo, per mjara ta quenwajo chawa che nana awi rmal. 
20 Cara rbanic wchalal, tebna jawra utzil jquentajina quencutuj chawa, 
teclu Onésimo. Wnacul, jara nexquea wanm awmal per rmal je xjun 
kabnon ruquin Kajaw Jesucristo tak cara quenbij chawa. 21 Jcamic ra 
anen ntajina nemjon rtzibxic jawra carta y tak xtekaja awquin wutkin 
che atet nanimaj jxenbij chpam, wutkin che nakaxaj más rwá che 
rnimaxic. 22 Chka tchumij pona jabar xtquenwar wa tak xtquenekaja 
awquin, com jweyben anen camic che ncaxaxa oración ja emjon rbanic 
pnecwent, jara weyben che nyaa cas chwa chquenba ewquin.

. . . . .
23 Je kchalal Epafras nutak ela rutzil ewech, arja wexbil wawe 

pcars per rmal je xjun kabnon ruquin Cristo Jesús tak okcola 
pcars. 24 Y nquetak ela rutzil ewech chka je kchalal Marcos, 
Aristarco, Demas ruquin Lucas, arj-e ok ajsmajma cuquin. 25 Kas 
ta xtecjea pnewanm utzil je nsipaj Kajaw Jesucristo chka. Amén. 

. . . . .

1  1 Ja Dios xerucsaj ojer je profeta che neckalsaj chquewech 
ktit kawma ajni rnaoj. Jara mxe wjic ta xuban per quiylaj 

mul y quiy rwech xuban che xkalsbej chquewech ajni rnaoj. 2 Per 
jrebnon Dios camic chpam jawra quisbal tak kij jokco wa xucsaj 
Rlecwal che arja nkalsana chkawech ajoj ajni rnaoj. Xuya tzra 
Rlecwal che nmajon jun achnak mquita xtoca pruka y xucsaj 
Rlecwal chka che arja xwankersana rwech ruchlew ruquin caj. 
3 Ajni tzra ruchab kij tzra nkatzet wa nak rbanic kij, y cara 
tzra Rlecwal Dios chka, ruquin nkatzet wa che ajnila nim rukij 
Dios. Dios ruquin Rlecwalxel njunam cnaoj che c-e, nmajon nak 
rjalben ri. Majon achnak wankersan je che mquita ja Rlecwal 
Dios chapyona rxin ch-utz cara majon ntzila ta ri y majon 
nyojtaj ta, y je nchapbej jara rtzojbal com jtzij je nbij congan 
poder rcan. Jxuban nabey mul xpeta y xokrchachjorsaj chpam kil 
kamac y cjara xba chcaj, xetzbea prejquenka jnimlaj Kadta Dios.

. . . . .
4 Je Rlecwal Dios xyataja tzra che más chna nim rukij chquewech 

je ángel, y chka jrubi xyaa jara más chna nim rukij chwech jquebi 
je ángel. 5 Ja Dios cawra rbin cana tzrij Rlecwal: —Atet at Wlecwal, 
camic ney-on acaslemal, cara rbin cana. Per nexte wjic xbij ta wlecwal 
tzra jun ángel. Chka cawra tzij xbij cana jmul: —Anen en Ttixel rxin, 
ja Wlecwal, cara rbin cana. Per nexte wjic xbij ta cara tzra jun ángel. 
6 Je Rlecwal jcongan nim rukij, tak xutak ta wawe chwech ruchlew 
cawra xbij ra: —Conjelal je ángel rxin Dios quey-a rukij ja, cara 

xbij. 7 Per je ángel cawra tzibtanak cana chquij: —Je ángel e rmos 
Dios. Ja Dios nquerecsaj com e ajni xecmel, e ajni rxak kak, cara 
nbij. 8 Per je Rlecwalxel cawra tzibtanak cana tzrij: —Atet at Dios, 
atet at Rey, y jagobierno atet jara nco wa rxin junlic. Kas wen ccaxic 
naban jecola pnaka. 9 Nel ta acux tzrij utzil per je rtzilal itzel natzet. 
Rmal cara atnech-on che atocnak Rey, anen en Dios awxin. Más 
chna quicotemal tak xatnucha atet que chwech tak xenucha jle chic 
je rey. Cara tzibtanak cana tzrij. 10 Co chic jun tzibtanak cana chka, 
cawrara nbij: —Wajaw, atet xatwankersana rwech ruchlew, ruquin 
aka xawankersbej caj. 11 Jcaj ruquin rwech ruchlew xe nquisa per atet 
natcola junlic, majon ncatquis ta. Jcaj ruquin rwech ruchlew xcola 
yojtajic tzrij ajni nuban jun tziak xe ntzbukara. 12 Je xtaban tzra cara 
ajni nbana tzra jun tzbuklaj chquet jmajon chic noc wa, nquextaja 
junlic. Per atet mat cara ta, majon ncatquextaj ta, majon ncaterjix ta. 
13 Ja Dios cawra xbij tzra Rlecwal ra: —Catetzbea wawe pwejquenka, 
congan nim akij. Wawe ncatecje wa y quenucsaj na aclel xe awkan, 
cara nbij. Per nexte wjic xbij ta cara tzra jun ángel. 14 Je cbanic ángel 
arj-e xe mos, xe espíritu, y Dios nquerutak ela che cchajxic wnak je 
nyataja chca che nquewil totanem rxin Dios.

. . . . .

2  1 Ajnila nim rukij Rlecwal Dios rmal cara congan ncatzina 
che nkaya más kaxquin tzrij utzlaj tzij jrecmon ta chka, mquita 

nkaya cana jtzit. 2 Ojer jley rxin Dios jtzibtanak cana rmal Moisés, 
ángel ecamyon ta. Jara ley ne ncatruchap wa wxaban awil. We 
mxatniman ta, nak awil xaban nja wara ncatrchapbej. 3 Y cara chka 
ajoj camic chka, jloklaj totanem rxin Dios jrecmon ta Rlecwal, we 
nkaban tzra nmajon val ta chkawech jara nmajon nektobej ki. Jara 
totanem xyaa rbixic nabey rmal Kajaw Jesucristo y xbix chic chka 
ajoj cmal jxecaxana rxin, xquechob chkawech che jun totanem jne 
ktzij wa chtotanem. 4 Kadta Dios cola xuban chka je xcutbej che ne 
ktzij wa jtotanem je xqueya rbixic chka, ajni tzrij jquiy je rwech 
milagro xuban, y tzrij samaj chka jxecwina xqueban kchalal je xyataja 
chca rmal Espíritu Santo. Dios xchumsana nak chsamaj xyataja chca 
chejujnel. 5 Com Dios me pqueka ta ángel recsan wa jcaclaj rwech 
ruchlew jpenak jkamjon rnatxic ewquin camic. 6 Ajni rtziban cana 
jun wnak chpam rtzojbal Dios jcawra rbin cana tzra Dios: —Ajoj ja 
ok wnak xok way xok ya. ¿Nak tzra tak nokanataj? ¿Nak tzra tak 

nokachajij? 7 Per xaban tak chka je ne xyamer nquekaki ángel. Xaya 
tak wan chka chcongan nim kakij. Xaya tak wan chka che xokpea 
tzrij njelal je awankersan jea. 8 Xacsaj tak wan njelal pkaka. Cara 
tzibtanak cana. Com Dios xucsaj njelal pkaka ja ok wnak, nbij tzij 
ra chmajon jun achnak mquita xucsaj pkaka. Per nkatzet camic 
quemjana toca njelal pkaka. 9 Per nkatzet Jesús che arja xtak ta 
wawe chwech ruchlew, xoca wnak y xbana tzra chmajon kas ta nim 
rukij chquewech ángel. Per camic y-on chic tzra rmal Dios che ajnila 
nim chic rukij com xretja kaja lowlo y xcomsasa. Cara xbana tzra ch-
utz cara xercom kaja pkacwent chokjujnel. Rmal utzil je nsipaj Dios 
chka rmal cara tak xercoma pkacwent. 10 Dios, majon jun achnak 
mquita ja wankersyona, majon jun achnak mquita rxin ja. Ok quiy 
rey-on chka che xok-oca rlecwal, rey-on chka che nokekaj na ruquin 
pe gloria chcaj. Jesucristo necmowa kabey che nokorcaj chpam 
totanem rxin Dios. Ja Dios n-utz wa xuban, xutak ta Jesucristo wawe 
che neren-a kaja ruquiy rpoknal. Je rpoknal xutaj jara xchumbej ri 
che necwina nucom ela kabey y rmal cara xoca jun Toonel, per jun 
Toonel ncongan tzkat. 11 Ja Jesús nquerchachjorsaj wnak chpam quil 
quemac. Je nquechachjorsasa arj-e xjun chic quedta ruquin Jesús 
com e rlecwal chic Dios chka. Rmal cara ja Jesús majon jun twa 
nuna nbij chka che ok rchalal. 12 Ajni tzibtanak cana chpam rtzojbal 
Dios, je Rlecwalxel cawra xbij tzra Ttixel ra: —Anen quenya na abixic 
chca wchalal, quenbixaj na abi chquecjol je nquemol qui che anatxic. 
Cara nbij. 13 Jun chic xbij cawrara: —Anen nneyke wa nucux 
ruquin Dios. Jun chic cawrara xbij: —Wawe enco wa, encola cuquin 
alcwalxela je y-on chwa rmal Dios, cara nbij. 14 Com ja ok alcwalxela 
xjunam rwech kacquiel, xjunam rwech kacuerpo, y cara tzra Jesús 
chka arja xoca wnak, xkaxa chpam cmic y jara xkasbej diablo je 
y-ol cmic. 15 Conjelal jnecxibej qui chwech cmic, Jesús net-owa cxin 
y nquerelsaj pa pruka xben riil. 16 Me je ángel ta nqueruto, ajoj ja 
ok wnak nokruto ja ok riy rumam cana Abraham. 17 Rmal cara tak 
xcatzina che arja xoca wnak y njunam kbanic ruquin ja ok rchalal. 
Rmal cara tak necwina nokrucsaj chwech Dios. Rmal cara tak xoca 
jun loklaj sacerdote, necwina npoknaj kawech y nnuban wa cumplir je 
rsamaj Dios. Cara xuban ch-utz cara che xecwina xchumij kil kamac 
chwech Dios. 18 Com arja bien xuna ajni ruquiy rpoknal y xbana 
probar chpam je prueba rmal cara tak necwina nokruto konjelal ajoj 
tak nokbana probar.

. . . . .

3  1 Rmal cara tak quenbij chewa wchalal, techbo tzrij 
Cristo Jesús com ixix ix rtnamet Dios y arja ixrsiquin che 

nquixecje na ruquin chcaj. Jesús arja xtak ta y xucom ta 
jtijonem je kniman. Camic arja ocnak nimlaj sacerdote y pala 
chwech jawra tijonem. 2 Nxuban wa cumplir jsamaj je xyataja tzra 
rmal Dios chnuban, ajni xuban Moisés chka tak xuban cumplir 
samaj je xyataja tzra tak xercaj retnamet Dios ojer. 3 Per yatanak 
tzra Jesús che más chna nyaa rukij que chwech Moisés, ajni tzra 
jun bnoy jay arja más chna nim rukij que chwech jay jnuban. 
4 Njelal jay nco wa nak banyona rxin chejujnel, per Dios nmajon 
nak mquita ja wankersyona. 5 Moisés ne ktzij wa che xuban 
cumplir rsamaj Dios tak xercaj retnamet Dios ojer. Arja rmos Dios, 
y jsamaj jxuban ta jara jun testimonio xcanaj cana y cola xrectu 
jquemjana tkaljina tzra. 6 Cristo chka xuban cumplir rsamaj Dios 
y nquercaj retnamet Dios camic, per ja mmos ta, ja Alcwalxel. Y 
ajoj ok rtnamet Dios wcow nokpea y wmajon nkaya cta yukbal 
kacux ruquin Jesús y wnokquicota che reybxic.

. . . . .
7 Rmal cara quenbij chewa, kay-a kaxquin tzrij je nbixa chpam 

rtzojbal Dios rmal Espíritu Santo jcawra nbij: —Wcamic ntzijona Dios 
ewquin tnimaj ca alnak. 8-9 Mtecwir ta ewanm che rcaxic ajni xqueban 
ewtit ewma tak xqueyic wyiwal, com j-e xqueyic wyijal tak xecjea 
chpam je chkilaj lwar ojer. Quiy rwech rtzilal xqueban jxenquebanbej 
probar we ktzij chquenuban castigar. Cara xqueban chwa mesque 
xquetzet ruquin quewech je nmak tak milagro jxenban pquecwent 
chpam cuarenta juna jxecjea tzra. 10 Rmal cara tak congan xpeta 
wyiwal chquij. Njelal xquechob kaja ptak canm nmajon utz ta. Ja utzlaj 
bey jnectun chquewech jara nmajon cutkin ta, cara xenbij kaja. 11 Rmal 
cara congan xyictaja wyiwal chquij: —Ne ktzij wa quenbij che arj-e 
majon quenya ta cas chca che nqueoc ta chpam xlanbal lwar je nchumin, 
cara xenbij kaja. Cara tzibtanak cana. 12 Ixix wchalal tebna cwent 
ewi, e majon ta checjol ja itzel je canm jmajon chic neyke ta quecux 
ruquin caslic Dios y nqueya cana. 13 Kas rbeyal ta neban, kij kij tpaxba 
ewi chbil tak ewi. Jawrara tmajla rij camic ra. Cara quenwajo chewa 
chneban ch-utz cara che mtquixbana engañar rmal il mac ch-utz cara 

mtecwera ewanm chpam. 14 Ajni kabnon ta nabey mul ne ykula kacux 
ruquin Jesucristo, y wcow xtokpea chpam ryukbal kacux ruquin y we 
nmajon nkaya cta, jara ne ktzij wa che xjun kabnon ruquin. 15 Terkaja 
pkawá jtzibtanak cana jcawra nbij ra: —Wcamic ntzijona Dios ewquin 
tnimaj ca alnak, mteban ta cow tzra ewanm che rcaxic ajni xqueban 
ewtit ewma ojer tak xqueyic wyiwal, cara nbij. 16 ¿Nak wnak cara 
jxecaxana tak xtzijona Dios cuquin per xe xqueyic ryiwal? Jxebnowa 
j-era conjelal wnak jxetotaja pqueka aj Egipto ojer jxecaxa rmal Moisés. 
17 J-era wnak cawnak juna xyictaja ryiwal Dios chquij, xekaja chpam il 
mac chpam chkilaj lwar y tzra xecom wa. 18 Chca j-era chka je xbixa 
chca rmal Dios che majon nya ta cas chca che xqueoc ta chpam xlanbal 
lwar je rchumin com arj-e nmajon xeniman ta. 19 Per nkalaj wa che xe 
rmal mxeyke ta quecux ruquin Dios tak mxeoc ta chpam xlanbal lwar.

4  1 Y cara ca chka ajoj camic, Dios crechpon na rtzujxic chka je 
xlanbal lwar je rchumin. Kabna ca cwent ki, majon jun chewa xtel 

can ta y mquita xtoca chpam jara lwar. 2 Ajni xbana chca wnak ojer je 
xyaa rbixic jun utzlaj tzij rxin Dios chca, y cara chka ajoj camic chka 
cola jun utzlaj tzij rxin Dios kcaxan. Per arj-e chek jic xeccaxaj, nmajon 
nak xquelsaj tzrij, nmajon xeyke ta quecux ruquin utzlaj tzij jxeccaxaj 
y rmal cara tak cara xqueban. 3 Per ajoj je ykula kacux ruquin nok-oc 
cara chpam xlanbal lwar. Com cawra xbij Dios chca jmajon xeniman 
ta: —Tak xyictaja wyiwal chquij cawra xenbij kaja: —Ne ktzij wa quenbij 
che arj-e majon quenya ta cas chca che xqueoc ta chpam xlanbal lwar 
je nchumin, cara xbij Dios. Je xlanbal lwar co chic tzra, jara nco wa 
tak Dios xuquis rsamaj tak xuquis rwankersic rwech ruchlew. 4 Ajni 
nbij rtzojbal Dios tzrij rwuk kij jcawrara nbij: —Ja Dios xuquis rsamaj 
y che wku kij xexlena, cara nbij. 5 Per ajni katzton chic ewquin, nak 
jmajon xeniman ta cawra xbij Dios chca ra: —Arj-e majon quenya 
ta cas chca che xqueoc ta chpam xlanbal lwar je nchumin, cara nbij. 
6 Bien kalaj che ecola nyataj na chca che nqueoca chpam xlanbal lwar 
jchumin rmal Dios. Per jxecaxana utzlaj tzij nabey arj-e majon xecnimaj 
ta Dios rmal cara tak mxeoc ta chpam xlanbal lwar. 7 Rmal cara xkaxa 
tiemp y ja Dios xtzujuj chic xlanbal lwar chca wnak pretiemp David 
ajni katzton chic ewquin jcawrara: —Wcamic ntzijona Dios ewquin 
tnimaj ca alnak, mtecwir ta ewanm che rcaxic, cara nbij. 8 Josué xercaj 
retnamet Dios ojer chpam utzlaj ulew jtzujun chca rmal Dios. Per mjara 
ta ulew je xlanbal lwar noktzijona tzrij camic ewquin ixix. Wex tjara 
nmajon noc wa ra tak ntzijona chic Dios tzrij jun chic tiemp ntzujuj wa 

xlanbal lwar. 9 Tzra ca nkatzet wa chcol na jun xlanem rxin Dios kxin 
ajoj ja ok rtnamet. 10 Cara quenbij chewa com ja Dios tak xuquis rsamaj 
arja xexlena, y cara ca chca chka je eocnak chpam xlanbal lwar com 
arj-e majon chic csamaj nqueban, exlennak ruquin Dios. 11 Katja ca 
kakij, xtok-oc ta chpam jara lwar. Majon jun ta chka xtebnowa cara 
ajni xqueban jle chic wnak, arj-e majon xecnimaj xta Dios y rmal cara 
tak mxeoc ta chpam xlanbal lwar je rchumin ja Dios. 12 Je rtzojbal Dios 
jara majon comnak ta rwech per cola rchuka, nuban rsamaj. Nmajon 
pen ta nekaja rtzojbal Dios chpam awanm que chwech jun espada chut 
rutzam y c-e co wa réy, y necwina noca chpam apensar, noca chpam 
awanm pnabakil, y ne njelal noc wa che nerkalsaj ta nak nana kaja 
y nak nachob kaja pnawanm. 13 Ja Dios nmajon achnak wewtanak 
chwech, njelal ncay wa y nmajon achnak mquita nutzet, y chwech ca 
nekajcha na cwent.

. . . . .
14 Wchalal, Jesús je Rlecwal Dios arja ocnak jun nimlaj sacerdote 

kxin jnucsan kxin chwech Dios, y com arja njunlic xekaja tzra abar 
co wa Dios rmal cara quenbij chewa, cow kopea, me tkaya cta 
utzlaj tzij je kniman. 15 Jnimlaj sacerdote kxin arja bien rutkin 
che xok way y xok ya, rutkin npoknaj kawech com arja bien xuna 
nak rbanic tak ncatbana probar chpam prueba. Njelal prueba je 
okkaxnak chpam ajoj nmajon ra mquita kaxnak chpam ja, per 
xerwara nmajon ril rumac. 16 Com rutkin npoknaj kawech me 
tkana tca ki tak nkaban oración tak nokekaja chwech rtzulibal 
jnimlaj Rey jabar nekcochij wa utzil je nsipaj Dios. Ykul ta kacux 
ruquin tak nkaban oración. We ykula kacux ruquin jara nucuy kil 
kamac y tak cola knecesidad ja nsipaj na utzil chka che ktoic.

5  1 Je nmak tak sacerdote nquechaa chquecjol wnak y je csamaj 
jara che nquequecsaj wnak chwech Dios. Nectzujuj chwech Dios 

ofrenda je nyaa cmal wnak, y chka nectzujuj chwech Dios je chcop 
je nquecomsasa rmal quil quemac jewnak. 2 Arj-e com bien nquena 
kaja xe way xe ya rmal cara tak bien cutkin necpoknaj quewech 
chtak wnak, ajni chca jmajon cutkin ta che rtzilal nqueban, y chca 
chka je chek quenjlal nquekaja chpam il mac. 3 Ajni nqueban, cola 
sacrificio nectzujuj chwech Dios rmal quil quemac je wnak y cara 
chca j-e chka cola sacrificio cxin j-e nectzujuj, com bien nquena 
kaja che xe e way e ya. 4 Cara rbanic jsamaj jnuban jun loklaj 

sacerdote, congan nim rukij, y majon chek xtamin awi chpam per 
Dios nech-owa awxin ajni xuban tzra Aarón ojer. 5 Y cara xuban 
Jesucristo chka, arja majon xuya kta rukij ruyon, majon xumin 
ta ri chpam nimlaj sacerdot-il per xchaa rmal Ttixel ajni tzibtanak 
cana jcawrara nbij: —Atet at Wlecwal, camic ney-on acaslemal, 
cara nbij. 6 Jun chic je nbij rtzojbal Dios cawrara: —Atet at sacerdote 
per rxin junlic atocnak sacerdote. Ja asacerdot-il atet jara rxin 
junlic, xjunam ruquin rsacerdot-il Melquisedec. Cara xbij Ttixel tzra 
Rlecwalxel. 7 Tak cola Jesús wawe chwech ruchlew arja xuban 
oración, congan xcutuj rtoic tzra Dios com bien rutkin che necwina 
Dios nuto chpam cmic. Majtanak rmal nmak tak bis jcola pranm, 
xurak na ruchi, xok na rmal. Xcaxaxa roración com arja congan 
nuban respetar Dios. 8 Mesque Rlecwal Dios per xutaj na rpoknal, y 
chpam ca rpoknal xrutkij wa nak rbanic jnanimaj Dios tak ncatbana 
probar chpam prueba. 9 Xoc jun Toonel, per jun Toonel je nmajon 
mquita tzkat, xyataja tzra chruquin ja nwanker twa totanem rxin 
Dios. Jara totanem je rxin junlic y nyataja chca conjelal wnak je 
nquenimana rxin. 10 Xyataja tzra rmal Dios che xoca nimlaj sacerdote 
y xbixa tzra che junam csacerdot-il ruquin rsacerdot-il Melquisedec.

. . . . .
11 Jara jun sacerdot-il congan quiy recmon ta chewa y 

quenwajo quenchob chewech nak rbanic, per congan pen 
quenchob wa chewech com chek rumril nchobtaja ewmal ixix. 
12 Ixix ojer chic eniman ta Jesucristo y kas yatanak chewij che 
ixix tnara nquixtijon chic cxin jle chic wnak camic. Per kas 
quentzu anen, ixix newajo na jun jnechbowa chewech rtzojbal 
Dios ajni tijonem nyaa chca acala jmajon pen ta. Jquentzet anen 
ne ix junam cuquin chtak acala ctzum na nquetaj y quemjana 
tyataja chca che nquemaj w-im. 13 Wchek bnak tzum nataj jara 
ca at chuch y majon awutkin ta bien nak rbanic utzil je ncuta 
chawech rmal rtzojbal Dios. 14 Per ja e rija ajni chca ach-i ruquin 
ixki arj-e chka bechnak opech nquetaj, cola cutkin chic tzrij 
ccaslemal y chobtanak chic cmal nak utzil y nak rtzilal.

6  1 Koquiy ca wchalal. Tak xeknimaj ta utzlaj tijonem nabey xchoba 
chkawech nak rbanic Jesucristo. Jara tijonem xyaa chka ajni rcimient 

jun jay tcon chic. Per mchek tkaquis tkacom rtiquic wchalal, jo koquiy más, 
mtokcje ta chcara. Jnabey tijonem je tcon chic jara jnaquex anaoj, naya 

cana njelal janiman je nmajon recmon ta y neykea acux ruquin Dios. 2 Jun 
chic nabey tijonem jara je nchoba chawech nak rbanic je bautismo y chka 
tak nyaa kbaj pquewá kchalal. Jun chic, nak rbanic tak ncatcastaja chpam 
cmic y chka tzrij jnimlaj juicio je rxin junlic. Cara nabey tijonem je tcon chic. 
3 Per mchek truyon rcimient-il tkatic wchalal, jo koquiya más. Anen wutkin 
chnokquiya más, y Dios tca xtet-owa kxin che rbanic. 4 Cara quenbij com 
je wnak je xsakersasa quebey junlic rmal Jesucristo jara junlic necchakij 
cana je tzbuklaj caslemal je ccan. Cara nqueban tak quen-on ajni rec-il utzil 
jxeccochij tzra Dios y tak xyataja chca che xecjea Espíritu Santo pcanm, 5 y 
xquena rec-il rtzojbal Dios chka chcongan utzil recmon ta, y xquena chka 
ajnila nim jpoder jrecmon ta cac tiemp je ntajina nuya Dios chka camic. 
6 Jcaclaj caslemal jrecmon ta Jesucristo jara rxin junlic y mesquier chek 
taquis nacom, com wchek naquis nacom jara narip chic jmul Jesucristo 
chwech cruz je Rlecwal Dios chnacomsaj chic jmul pnacwent y jara xruquix 
naya chquewech wnak. 7 Cara quenbij chewa com je chnoj wnutaj jab tak 
nkaja je jab tzrij y we nwachij je achnak j-utz ntija cmal wnak je nquejoskina 
rxin, jara nyataja utzil pe rwá rmal Dios. 8 Per we xquix, wxitzel kayis nuya 
jara m-utz ta ntzeta, y xe ntajin ta nerkaja tiemp che nporoxa rmal Dios.

. . . . .
9 Per mcara ta nkachob chewij ixix quilaj tak wchalal. Tak 

ncattotaja rmal Jesucristo cola utzil nwachina chpam awanm, jara 
ca keyben chewa camic mesque cola jle cowlaj tak tzij je cja 
xektzibaj kaja chewa ra. 10 Dios majon jun achnak xtuban ta je m-utz 
ta xtmestaj ta utzil jebnon ta, arja majon nmestaj ta chcongan xecsaj 
echuka che ctoic e rtnamet Dios y ca emjon na ctoic camic. Com 
congan newajo Dios rmal cara tak nqueeto. 11 Jquenwajo chewa 
camic chixjujnel, tetja ekij chka che rchobic jtzujun cana chka rmal 
Dios jkeyben camic. Teykea ecux junlic ruquin je rtzujun chka. 
Nte cara ebnon tak xtpet chic jmul Jesucristo. 12 Me tpet ta ekoral, 
tucsaj más echuka. Tecma rbeyal cxin wnak jne ykul wa quecux 
ruquin Dios y ne nquecoch wa je npeta je chquij, arj-e nyataja chca 
je achnak jtzujun cana rmal Dios. 13 Tak cola achnak ntzujuj Dios 
nnuya wa, ajni xuban tzra Abraham ojer tak cola xtzujuj tzra y cola 
jun juramento xuban, per rubi ja xucsaj je xbanbej jara juramento 
com majon chic jun achnak nim ta rukij je chwech ja, y cawra xbij 
tzra Abraham ra: 14 —Pnubi anen quenbij wa chawa camic chquenya 
wutzil chawa, quenuya na awlecwal y nqueba na pnim, congan 

nquesop na qui. Cara xbij tzra. 15 Y cara xuban Abraham, ne xyataj 
wa tzra njelal je xtzujuxa tzra rmal Dios per congan xucoch rwech 
che reybxic. 16 Je wnak tak nqueban jun juramento cmannak chca 
che nquecsaj rubi Dios che necbanbej juramento com ja Dios más 
na nim rukij, y tak cola necchumbej qui pkatbaltzij y tak cola jun 
juramento nnataxa cmal, arj-e nqueban respetar y nquechumtaja 
rmal. 17 Ja Dios mchek tcara xuban juramento, per xuban ch-utz cara 
nchobtaja bien kmal che majon nquextaj ta jrechbon chkij, nnuban 
wa cumplir. Cara nrajo chka ajoj je nyataja chka njelal je rtzujun 
cana. 18 Cara ca xuban Dios, c-e xbij cana. Nabey mul cola xtzujuj, y 
jrucab cola jun juramento xuban je ncutbej chnuya wa je xtzujuj, y 
nmajon nquextaj ta jawra c-e je xbij cana com ja Dios majon nutzok 
ta tzij. Cara xuban per kmal ajoj jxoknanmaja chwech il mac y xkato 
ki ruquin. Cara xuban che ryukbxic kacux ch-utz cara che neykea 
kacux junlic ruquin je rtzujun cana chka jkeyben camic. 19 Njelal 
jara jkeyben camic bien kutkin che nekawla na, nmajon nquextaj ta. 
Njelal jara jkeyben jara nekjumsaj ruquin jun chech jchapbal lanch. 
Jara chech nba ca xuxe mar y nuchap lanch, majon nuya ta cas 
tzra lanch che nba. Jtotanem jkayben ajoj camic, ruquin Dios xmil wa 
ajni chech jnuchap lanch y congan nuya rseguro. 20 Ca tzra ekajnak 
wa Jesús jnabey-al chkawech, rejkon jun bey chkawech. Arja ocnak 
nimlaj sacerdote rxin junlic y je rsacerdot-il arja rxin junlic, xjunam 
csacerdot-il ruquin rsacerdot-il Melquisedec.

. . . . .

7  1 Ajni tzibtanak cana chpam rtzojbal Dios je Melquisedec arja rey 
rxin jun tnamet Salem rubi, y chka arja sacerdote, nuban rsamaj 

Dios je ktzitzij Dios. Xuban jmul tzra Abraham xereclu pbey, jara tak 
Abraham ecola jle rey xercomsaj y xemloj ta pchoj. Ja Abraham xbana 
bendecir rmal Melquisedec. 2 Chka njelal rwech mibil jxuchec ta pqueka 
je rey xelsaj na rediezmo y jrediezmo xujach tzra Melquisedec. Ja 
Melquisedec cawra nbij rubi, jun rey kas utzlaj caxic cxin wnak nuban, 
cara nbij rubi. Arja rey rxin Salem chka, jara nbij tzij jun rey jnuya 
che quiil necjea awanm, cara nbij. 3 E majon e redta rute Melquisedec 
nnatax ta chpam rtzojbal Dios, e majon e rtit remma nnatax ta chka, 
y majon nnatax ta tak xalexa y majon recmic nnatax ta chka. Per je 
rbanic, junlic ocnak sacerdote y nmajon nquis ta rsacerdot-il, jara 
junam ajni rbanic Rlecwal Dios. 4 Techbo mpa bien ajnila nim rukij 

Melquisedec. Más na nim rukij chwech kamma Abraham. Ja Abraham 
ojer xuya rukij Melquisedec, xyonaj rediezmo rxin mibil jrechcon ta y 
xujach pruka Melquisedec. 5 Per je nbij rley Dios, pqueka riy rumam 
Leví njach wa diezmo, j-era je nqueoca sacerdote. Y cara nqueban 
wnak, pqueka riy rumam Leví nquejach wa quediezmo, cara nqueban 
mesque xe e alxic cuquin com Abraham xespowa cxin conjelal. 6 Per 
Melquisedec arja mriy rumam ta Leví per pruka xjach wa diezmo 
rmal Abraham, y ja xebnowa bendecir rxin Abraham. Utz tcara che 
mquita nim rukij Abraham, com tzra Abraham tzujun wa je utzil rmal 
Dios. 7 Per jnebnowa bendecir jara más na nim rukij chwech je nbana 
bendecir, jara bien kutkin konjelal. 8 Jriy rumam Leví, chca njach wa 
diezmo per Melquisedec arja más na nim rukij chquewech j-e chka. 
Arj-e xe nquecoma per arja majon achnak nbij rtzojbal Dios tzrij recmic, 
ajni ccas na rxin junlic. 9 Jriy rumam Leví, chca ntoj wa je diezmo per 
Abraham pruka Melquisedec xutoj wa diezmo, nel cara com ajni co 
pchic Leví y nela com ajni retjon pchic diezmo chka. 10 Com Abraham 
tak xecula pbey rmal Melquisedec quemjana talexa Leví tzra, per 
mesque cara per ne rjatzul pe chwa Abraham. Jara quencambej tzij che 
Melquisedec más na nim rukij que chwech Leví chka. 11 Je rsacerdot-il 
Aarón y cxin jle chic riy rumam Leví jara xoca rbase jley rxin Dios tak 
Moisés xuya ley chca tnamet Israel ojer. Per jara sacerdot-il xe nkaxa, xe 
nquisa. Jara majon xecwin ta xeruto wnak junlic chwech Dios. Ja wexte 
xecwina xeruto junlic mquitcara ncatzina che npeta jun chic sacerdote 
je xjunam csacerdot-il ruquin rsacerdot-il Melquisedec je jun chwa que 
chwech je rxin Aarón. 12 Tak noca jun cac sacerdot-il jara ncatzina che 
noca jun cac ley chka. 13-14 Kajaw Jesucristo arja sacerdote je jun chwa. 
Arja mriy rumam ta Leví, nkalaj wa che arja riy rumam Judá. Per ja e 
riy rumam Judá majon jun chca ocnak ta sacerdote, majon tzibtanak ta 
chquij chpam ley rmal Moisés che nqueoc na sacerdote. 15 Jcac sacerdote 
jpenak camic arja xjunam csacerdot-il ruquin rsacerdot-il Melquisedec, 
tzra ca nkatzet wa che xe nquis na sacerdot-il cxin riy rumam Leví. 
16 Tak xoca sacerdote me rmal ta jun ley ja xe nkaxa. Arja majon cmic 
tzrij, je rcaslemal nmajon nquis ta y jara ocnak rbase rsacerdot-il. 
17 Ajni nbixa tzra chpam rtzojbal Dios jcawrara nbij: —Atet at sacerdote 
per rxin junlic atocnak sacerdote. Ja asacerdot-il jara rxin junlic, junam 
ruquin rsacerdot-il Melquisedec. Cara nbixa tzra. 18 Jley jxoca nabey 
jara mxecwin ta xokruto junlic chwech Dios rmal cara tak mxoc xta. 
19 Jley jxoca nabey nmajon achnak xchumij ta chwech Dios je nte junlic 

xchumsaj ta. Per jocnak precxiwach camic jara yukbal kacux ruquin 
Jesucristo y jara más chna utz que chwech ley jxoca nabey, jaktanak chic 
kabey rmal y rmal cara que chwech Dios nokekaj chwa. 20 Njelal jawra 
tak xchumsaj Dios arja xuban jun juramento y majon ra mquita nuban 
cumplir. 21 Per mcara ta xbana chca ja jle chic jxeoca sacerdote com 
majon jun juramento xbana, per tzra Rlecwal Dios cola jun juramento 
xbana ajni tzibtanak cana chpam rtzojbal Dios jcawrara: —Ja Kajaw 
Dios arja rebnon jun juramento y majon nuquex ta rnaoj, cawra xbij 
ra: —Atet at sacerdote rxin junlic, je asacerdot-il jara rxin junlic, junam 
ruquin rsacerdot-il Melquisedec, cara nbij. 22 Rmal ca juramento bnon 
tak Jesús ocnak chic rseguro jun cac chuminem jmás chna utz que 
chwech jun chic chuminem jcola nabey. 23 Je sacerdote jecola nabey arj-
e xe nquecoma, tak ncoma jun noc chic jun precxiwach, cara nqueban 
e quiy xeoca chpam sacerdot-il. 24 Je tzra Jesús jara necsea rxin junlic 
rmal cara majon chic jun sacerdote noca precxiwach. 25 Rmal cara tak 
necwina nokruto junlic je ykula kacux ruquin che arja nucsana kxin 
chwech Dios. Arja ncas wa junlic che rbanic oración pkacwent rmal 
cara tak necwina nokruto rxin junlic. 26 Cara ca rbanic Jesús, nja wa 
jnimlaj sacerdote je ncatzina chka. Arja nwen ntzeta rmal Dios. Majon 
achnak itzel rebnon ta. Nmajon ril rumac. Xelsas ela chquecjol ja aj-il 
ajmac, xecmar ela chcaj jabar co wa Dios. 27 Arja njunwa chquewech 
j-e jle chic nimlaj tak sacerdote. Jsacrificio je nqueban arj-e kij kij 
xeccomsaj jle chcop y xectzujuj chwech Dios. Je nqueban, nabey nectzujuj 
na je rxin quil quemac j-e y cjara nectzujuj chic je rxin quil quemac je 
wnak. Per Jesús majon ncatzin ta tzra xtuban ta cara ajni nqueban j-e. 
Jsacrificio je xtzujuj Jesús jara ne rxin junlic, majon ncatzin ta xtcamluj 
ta jmul chic, jara tak xtzujuj ri chpam cmic. 28 Je wnak je nquebana 
nombrar rmal rley Dios che nqueoca nimlaj sacerdote arj-e xe e wnak. 
Per jley rxin Dios jara mnim ta rukij que chwech juramento jxuya na 
después ja Dios, y je nbana nombrar rmal juramento che noca nimlaj 
sacerdote jara Rlecwal Dios jocnak jun tzkat sacerdote y ne tzkat wa 
rxin junlic.

. . . . .

8  1 Cara ca rbanic jnimlaj sacerdote kxin, jara más chna ncatzina 
che nchobtaja ewmal. Arja que chcaj xekaj wa, tzra xetzbe wa 

prejquenka jabar tzbul wa Dios. 2 Com arja nimlaj sacerdote nquerucsaj 
wa wnak chwech Dios chpam lwar jmás santo abar necje wa Dios, cara 

rbanic jsamaj nuban. Jara ruchoch Dios je ktzitzij ruchoch Dios, jara 
bnon rmal Kajaw Dios, me wnak ta ebanyona. 3 Jnimlaj sacerdote arj-
e cola jun samaj yatanak chca chejujnel. J-e nectzujuj chwech Dios je 
nsipaxa cmal wnak, y chka nquectzujuj chcop je nquecomsasa chwech 
altar. Jesucristo com arja nimlaj sacerdote ncatzina chcola ntzujuj 
ja chka. 4 Arja wexte col na wawe chwech ruchlew jara msacerdote 
tcara com que col na sacerdote wawe chwech ruchlew jquemjon na 
rtzujxic chwech Dios ajni tzibtanak cana chpam rley Dios che nectzujuj 
na. 5 Per jsamaj je nqueban arj-e xrechbal, xcutbal rxin jmajtanak rbanic 
chcaj, xajni rnatu nqueban. Ajni xuban Moisés tak xyamer numaj rbanic 
ruchoch Dios wawe chwech ruchlew jtzum ruquin tziak ocnak, cawra 
xbixa tzra rmal Dios ra: —Njelal je xtaban ne ncatzin wa chjunam nela 
ruquin ajni xcuta chawech pe rwá jyu, cara xbixa tzra. Rmal cara 
tak kutkin je ntajina nqueban sacerdote jara xrechbal, xcutbal rxin 
jcola chcaj. 6 Per Jesucristo je ksacerdote arja y-on tzra camic jun samaj 
rxin Dios jmás chna nim rukij que chwech je csamaj jle chic sacerdote, 
com jcac chuminem jnokrcusbej chwech Dios jara más chna nim rukij 
chka que chwech ajni cola nabey, y más chna nim rukij chka je xtzujuj 
Dios tak xchumsaj jcac chuminem. 7 Jnabey chuminem wexte xecwina 
xchumij junlic j-il mac jara majon ncatzin xta jun chic chuminem. 8 Per 
ja Dios mqui ta rucux cuquin retnamet rmal jmajon xecnimaj ta 
nabey chuminem, ajni tzibtanak cana chpam rtzojbal Dios jcawrara: 

—Cawra nbij Kajaw Dios: —Nerla na jun tiemp tak anen cola jun cac 
chuminem quenchumsaj chna cuquin aj Israel y cuquin aj Judá chka. 
9 Je xtenchumij cuquin jara jun chwa que chwech jxenchumij cuquin 
ctit quemma, jara tak xenchap ta chqueka y xenelsaj pa pqueka aj 
Egipto. Per arj-e majon xecnimaj ta jchuminem jxenchumij cuquin. 
Rmal cara tak xenuya cana. 10 Tak xterla tiemp, anen co chna jun 
chuminem quenchumsaj na cuquin riy rumam aj Israel y cawra rbanic 
ra: jley je xquencabej jara ptak quewá quencsaj wa y xtentzibaj ptak 
canm chka. Anen en Dios cxin y j-e e ntnamet. 11 Chpam jara tiemp 
arj-e xtcutkij na nwech conjelal. Rmal cara tak majon ncatzin xta 
jun je xtbij xta tzra jun rwinak che nrutkij na ajni rnaoj Dios, y nexte 
ncatzina xtbij xta tzra jun rchalal chka. Conjelal ncutkij na e ajni rija 
y je acala. 12 Anen quencuy na quil quemac y junlic quenmestaj. Cara 
rbin cana Dios. 13 Dios tak ntzijona tzrij cac chuminem tbij tzij cara che 
tzbuk chic jun chic chuminem jcola nabey. Achnak xremjon tzbukarem y 
achnak remjon rajixem jara bien kalaj xyamer nquisa rukij.

. . . . .

9  1 Per jnabey chuminem bien bnon rbanic. Je wnak cola 
mandamiento bin chca che nqueban che necyabej rukij Dios. 

Cola chka jun ruchoch Dios per xe rxin rwech ruchlew. 2 Xbana 
ruchoch Dios, tzum ruquin tziak ocnak. Xtzapixa ruchi tzra jun 
tziak y xkota rpam tzra jun chic tziak, c-e cuarto xbana tzra. 
Jawra xyaa chpam nabey cuarto: jun candelero, jun mes ruquin 
xquelway je nyonaxa chwech Dios. Jara nabey cuarto lugar santo 
nbixa tzra. 3 Jrucab cuarto jcola tzrij tziak jkotben rpam jara 
santlaj lwar jmás nim rukij nbixa tzra. 4 Y jawra xyaa chpam 
jrucab cuarto: jun rcolibal pom puro oro ocnak y jun cax y-on oro 
tzrij jara cax rxin chuminem nbixa tzra. Jawra cola chpam cax 
ra: xquelway rxin chcaj je nbixa tzra maná y clon chpam rculibal 
oro ocnak, chmey rxin Aarón je xwankera rjutay, ruquin tzlem 
tak abaj jtzibtanak chwech nak xbij Dios tak xchumsaj chuminem. 
5 Ecol ca e c-e querubín ebnon, jquexic querpon cmujan rwá 
cax. Jquerubín jara rital che tzra necje wa Dios. Je rwá cax 
sachbal il mac nbixa tzra. Per camic majon quentzijon ta más tzrij 
jawrara. 6 Njelal jawrara jxenbij kaja chewa, tak chumtanak chic 
je sacerdote arj-e kij kij nqueoca chpam nabey cuarto che rbanic 
csamaj chwech Dios. 7 Jrucab cuarto xruyon nimlaj sacerdote noca 
chpam, per que chjuna noc wa chpam. Arja tak noca chpam 
rcan recquiel chcop, y jara quic ntzujuj chwech Dios rmal ril 
rumac ja y cxin wnak chka. 8 Jawra jxenbij chewa ra cola nucut 
chkawech je nkalsaxa chkawech rmal Espíritu Santo. Jnabey cuarto 
tak quemjana tquisa rukij que tzpal na chkawech santlaj lwar 
jabar co wa Dios. 9 Jnabey cuarto jara xrital, xe ejemplo recmom 
pa chka rxin jara tiemp jremjon quisem. Ja ofrenda ruquin 
sacrificio jnectzujuj chwech Dios jara majon rpoder xtchumsaj ta 
junlic canm wnak ch-utz cara majon xttion xta. 10 Je xbixa chca 
che nqueban, jara xe rxin quecuerpo, me rxin ta canm, ajni tzra 
nak utz ntija y nak xjan ntija, y chka nak je tiemp ncatzina che 
nquechaj queka ruquin ckan. Y xbixa chca cjara majon chic 
nqueban ta je costumbre tak cola jun chuminem cac je xtchumsaj 
na Dios precxiwach. 11 Per camic penak chic Cristo, arja nimlaj 
sacerdote jcamyon ta utzil jtzujun ta ojer rmal Dios. Je lwar abar 
nuban wa rsamaj jara jmer ruchoch Dios, más chna nim rukij que 

chwech jabar xesmaj wa e ojer tak sacerdote. Jruchoch Dios jabar 
nesmaj wa Cristo majon bnon ta y me rxin ta rwech ruchlew chka. 
12 Arja junlic xoca chpam santlaj lwar chcaj y rcan quic je ntzujuj 
chwech Dios pkacwent, per jquic mrecquiel ta cabra, me cxin ta 
wajquex je chtak ternero, jara puro recquiel ja. Cara xuban chka, 
xokruto rxin junlic pruka il mac. 13 Col nca rsamaj quic cxin 
cabra ruquin cxin wajquex, y cola rsamaj chka je rchajul jun chit 
vac. Jara nyaa chquij wnak tak quebnon je achnak xe xjan y nbixa 
chca che me e chajchoj ta. We nyaa chquij jara nquechachjara y 
nqueoca chajchoj. 14 Peor cara recquiel Cristo jara más chna nim 
rsamaj. Ja Cristo arja xtzujuj ri chwech Dios y xcomsasa, xoca jun 
sacrificio per jun sacrificio jne bien tzkat, y jxet-owa rxin che rbanic 
jawrara jara Espíritu Santo je rxin junlic. Jrecquiel Cristo ajnila 
nesmaja, nchachjorsana bien kanm ch-utz cara majon ntion xta, y 
rmal cara nokocwina nkaya cana jkabnon jea ja xe cmic recmon 
ta y nokosmaj chic precwent caslic Dios. 15 Rmal cara tak yatanak 
tzra Cristo che arja camyon ta jcac chuminem je nquercosbej 
wnak chwech Dios. Rmal ca jrecmic Cristo tak cuytanak chic il 
mac je xbantaja chpam chuminem jcola nabey. Y camic oksiquin 
rmal Dios che nokocwina nkawil utzil je rtzujun ta ojer, jara 
herencia rxin Dios je rxin junlic. 16 Taca jun acha tak ncoma y we 
rebnon cana jun wuj rxin rmibil, we rbin cana chpam nak chu chca 
njach wa rmibil arja que ncom na tak cjara njacha rmibil. 17 Ja 
acha we ccas na mesquier necwina wuj chnujach mibil, per tak 
xcoma cjara noca wuj. 18 Cara ca tzra chka jnabey chuminem je 
xchumsasa rmal Dios, cjara xoca chuminem tak cola quic xucsasa. 
19 Cara xuban Moisés chka, nabey xuya na rbixic njelal ley chca 
wnak jbin tzra rmal Dios che nbij, cjara xchicaj quic tzrij jabar 
tzibtal wa jley y chquij conjelal wnak chka. Jquic xucsaj jara cxin 
wajquex je chtak ternero ruquin cxin cabra, y xuyuj ruquin ya. 
Je xchicbej quic, cola chit ruka che xucsaj rbin-an hisopo rexbil 
jle lana quiek. 20 Tak xchictaja rmal cjara xbij chca wnak: —Jquic 
jxenchicaj jala nuya rseguro chuminem jbin chewa rmal Dios che 
ncatzina nenimaj, cara nbij chca. 21 Y cara xuban tzra ruchoch 
Dios y tzra njelal je nquecsaj jea jnecyabej rukij Dios, xchicaj quic 
tzrij chka. 22 Cara tzibtanak chpam ley chka, nquic wa noca 
tak cola nchachjorsasa, xjujun achnak jmajon quic ta noca che 
nchachjorsbexa. Wmajon quic ntix ta majon ra cuybal il mac.

. . . . .
23 Rmal cara tak ncatzina che noca recquiel chcop che 

nchachjorsbexa je achnak jrechbal je achnak jcola chcaj. Per 
tzra kas mer jcola chcaj je mrechbal ta, jara ncatzina jun 
sacrificio jmás chna wen que chwech recquiel chcop. 24 Jabar 
ocnak wa Cristo camic me chpam ta jun ruchoch Dios jxe bnon 
xrechbal. Per kas mer chcaj ocnak wa, ne chwech Dios xekaj wa 
y tzra ca col wa camic, ntajina nokrecsaj chwech Dios. 25 Je 
jle chic nimlaj tak sacerdote arj-e juna juna nxeoc wa chpam 
santlaj lwar che rtzujxic quic per me quecquiel ta j-e. Per Cristo 
mcara ta rebnon, arja majon ntzujuj ta ri che ncomsas ta 
chcamul oxmul. 26 Wexte cara rebnon, ajru tiemp wankernak ta 
rwech ruchlew quiy mul ta ra comsan ta. Per jxuban, xe jmul 
xpeta, xtzujuj ri che xcomsasa pkacwent, y jrecmic jara xchupbej 
kil kamac konjelal. Je tiemp je xpe wa, tzra xertzkatsaj wa je 
tiemp je rchumin ta Dios ojer. 27 Ajni chca wnak arj-e queyben 
cmic y xe jmul nquecoma, mcamul oxmul ta. Jcola chquewech 
jara ktoj tzij jquemjana tbana chquij. 28 Cara ca tzra Cristo chka, 
mquiylaj mul ta xcoma tak xcomsasa pkacwent. Xe jmul xcoma per 
ok quiy xokruto, xrejkaj kil kamac chwech Dios y xuchup. Arja 
npe chna jmul per me rmal xta che nrejkaj il mac, npe chna ch-utz 
cara che nokruto junlic konjelal ajoj jnokquicota chreybxic.

10  1 Jrecmon ta ley xajni rnatu je utzil jtzujun ta ojer rmal Dios per 
majon recmon pta jkas mer utzil. Rmal cara mtecwina ja ley 

xtqueruto ta junlic je wnak je juna juna nqueekaja chwech Dios y 
nquectzujuj je chcop chwech rmal jquil quemac. 2 Wexte xecwina xeruto 
junlic mquitcara xectzujuj chic más je chcop. Tbij tzij cara wexte 
xchachjorsasa junlic canm xquena tcara che quil quemac xchuptaja. 
3 Per je xqueban, juna juna ncol wa xecnatbej che mchuptanak ta, jara 
tak xeccomsaj je chcop che nquectzujuj chwech Dios rmal quil quemac. 
4 Mchumtanak ta com jquic cxin wajquex ruquin cxin je cabra mesquier 
xtuchup ta il mac. 5 Rmal cara ja Cristo tak xpeta wawe chwech 
ruchlew cawra xbij tzra Ttixel ra: —Atet mjara ta nawajo che 
nquecomsasa jle chcop chawech nexte jara jle chic je ntzujuxa chawech. 
Per jnecuerpo anen jara achumsan, jara ca ntzujuxa chawech. 6 Mjara ta 
nel ta acux tzrij jle chcop je nqueporoxa chawech nexte jle chic je 
ntzujuxa chawech rmal quil quemac wnak. 7 Rmal cara tak cawra xenbij 

chawa ra: —Dios, anen enpenak ajni tzibtanak cana chwij chpam jliwr 
chquenrebna achnak nrajo awanm chwa chquenban, cara xenbij chawa. 
Cara xbij ja Cristo. 8 Jun je xbij, che Dios mjara ta nrajo je nquecomsasa 
jle chcop chwech y nexte jle chic je ntzujuxa chwech, mjara ta nel ta 
rucux tzrij, cara nbij. Jley nbij che ncatzina ntzujuxa jawra sacrificio ra 
per mjara ta kas mer nrajo Dios, cara nbij Cristo. 9 Jun chic xbij cawrara: 

—Nedta Dios, anen enpenak chquenrebna achnak nrajo awanm chwa 
chquenban, cara nbij tzra. Cara xuban Cristo, xelsaj sacrificio je xtzujuxa 
nabey y ja xtzujuj ri y xoca precxiwach, xuban ajni nrajo ranm Dios 
chnuban. 10 Com majon nim ta xuban che rbanic je xjoxa tzra rmal Dios 
rmal cara tak xchachjorsasa kanm chpam kil kamac, y je xchachjorsbej 
jara tak junlic xtzujuj recuerpo che xcomsasa kmal. 11 Je jle chic 
sacerdote arj-e kij kij nquepea chwech Dios, nectzujuj sacrificio chwech 
y njara wa sacrificio nectzujuj njelal tak kij. Per jara jnectzujuj mesquier 
necwina xtelsaj ta kil kamac. 12 Jesucristo arja xjun sacrificio xtzujuj 
chwech Dios, mquiy ta, y mkij kij ta xtzujuj per jara njunlic. Tak 
xtzujtaja rmal cjara xba xetzbea prejquenka Dios. 13 Y tzra ca 
nquereybej wa je nquetzelana rxin che nquekasax na, nquecsas na pe 
rkan rmal Dios. 14 Jsacrificio je xtzujuj xjun rwech, jara xcuybej junlic kil 
kamac konjelal jchachjorsan chic kanm rmal, majon chic achnak keyben 
tzra kil kamac. 15 Y cara bin ta chka chka rmal Espíritu Santo nabey 
jcawrara: 16 —Cawra nbij Dios: —Tak xterla tiemp anen quenchumsaj 
chna jun chuminem cuquin y cawra rbanic ra, jley xquencabej jara ptak 
canm xtencsaj wa y ptak cpensar xtentzibaj wa. Cara nbij. 17 Cjara xbij 
chic cawrara: —Majon chic quennataj ta quil quemac, majon chic 
quennataj ta je rtzilal jquebnon. Cara rbin ta. 18 Com cuytanak chic kil 
kamac rmal Dios xe rmal cara majon chic jun sacrificio xtektzujuj xta je 
xtucuy ta jmul chic kil kamac. 19 Rmal cara wchalal jsantlaj lwar jabar 
co wa Dios jara jkal chic chkawech y majon nkana xta ki nkooca 
chpam, majon chic nkana ta ki nokekaja que chwech Dios. Per xe rmal 
recquiel Jesús tak cara nkaban, xe rmal je xcoma pkacwent tak yatanak 
chka che nokekaja chwech. 20 Arja rejkon chkawech jun cac bey, jun bey 
jrecmon ta caslemal je rxin Dios. Ajni tzra tziak jkotben rpam ruchoch 
Dios je xraktaja y xejkea ruchi santlaj lwar, y cara ca tzra Jesús chka 
tak xcoma pkacwent jara xjakbej jun bey chkawech jnokrey-a que 
chwech Dios. 21 Jesús jnimlaj sacerdote kxin pala chkawech ja ok tnamet 
rxin Dios. 22 Koekaj ca chwech Dios, me tkana ta ki per njelal ta kanm, 
nte ykul wa kacux ruquin. Cara ta nkaban com kutkin che chachjorsan 

chic kanm chpam kil kamac y majon chic ntion ta kanm rmal. Kutkin 
chic chka che chachjorsan chic kacuerpo tzra jun chajchojlaj ya je 
nmajon tzil rcan. 23 Dios arja nuya wa je rtzujun ta rmal cara wchalal 
cow kopea che reybxic, me tyojtaj ta kacux. 24 Kachbo rij nak nkaban je 
xtekbanbej ta animar ki che xtkajo ta más ki y che nekcutbej más utzil. 
25 Per ecola majon chic nqueerkaj ta tak nkamol ki, per me tkaban ta 
cara ajoj. Kas tkala chkij je nkaban, kpaxba ki, kabna animar ki. Jara 
más chna ncatzina nkaban com ixix netzet che xe nnajin ta nimlaj kij tak 
xtpet chic jmul Jesucristo. 26 Cara quenbij chewa com ajoj we kniman 
chic tijonem je rkalsan Jesucristo chkawech y we nkalaj kamjon rbanic il 
mac, jara majon chic jun sacrificio xkotobex xta tzra j-il mac je nkaban. 
27 Je wnak je nquebnowa cara cola jun nimlaj juicio cola chquewech 
jcongan xben riil rcan, je ryiwal Dios npe na chquij ajni jun nimlaj kak 
nquerporbej conjelal je nquetzelana rxin. 28 Jley rxin Dios jtzibtanak rmal 
Moisés, wcola jun wnak majon xnimaj ta, wxuban tzra nmajon val ta y 
we ecola e c-e e oxi testig tzrij chcara xuban tzra, jara majon npoknana 
rwech, ncomsaxa. 29 Peor cara Jesucristo je Rlecwal Dios, wcola jun 
nuban tzra je nmajon val ta ¿le myatanak tca tzrij nechob ixix che nutaj 
na jun nimlaj lowlo más chna lowlo? Ajnila nutaj na lowlo wnuban tzra 
recquiel Jesucristo ajni recquiel chka bechnak wnak. Utz tcara che 
mquita jara quic xchachjorsana rxin chpam il mac, utz tcara che 
mquita jara quic nyowa rseguro jcaclaj chuminem jchumsan rmal Dios 
che ktoic. Ajnila nutaj na lowlo wnuban tzra Espíritu Santo ja ne mval ta, 
per utz tcara che mquita Espíritu Santo camyon ta utzil je nsipaj Dios 
chka. 30 Cara quenbij chewa com kutkin chic ajni rnaoj Kajaw Dios ajni 
rbin cana jcawrara: —Je rtzilal je nqueban wnak anen ca quenyowa rjel 
recxel chca, anen ca quenyowa chca rtojbalil rtzilal je nqueban, cara 
nbij. Chka tzibtanak cana jun chic jcawra nbij: —Kajaw Dios arja 
nnuket wa tzij chquij retnamet, cara nbij. 31 Ajnila xben riil recmon ta 
tak ncatkaja pe rkan caslic Dios. 32 Per ixix wchalal, terkaja pnewá 
jnabey tak xsakersaxa ebey rmal Jesucristo xixecwina xecoch njelal je 
xpeta chewij, ajnila jun lucha ajnila jun rpoknal xetaj per xecoch njelal. 
33 Ixix xecoch ewech chpam tak cola jea xyaa equix chquewech wnak, 
tak xixyoka xixtzuja, y tak cola je lowlo xbana chewa. Jun chic, 
majon xepoknaj ta xeewexbilaj jle chic je xbana cara chca, 34 com 
xecjea ptak cars rmal Jesucristo y xepoknaj quewech. Y tak xmajtaja 
chewa je emibil majon xepoknaj ta y xixquicota. Com bien ewutkin 
chcola emibil chcaj, jle mibil jmás chna wen y ne rxin junlic, y rmal 

cara tak xixquicota. 35 Rmal cara quenbij chewa, mteya cta yukbal 
ecux ruquin Jesucristo com cola jun nimlaj rtojbalil recmon ta chewa 
tak neykea ecux ruquin. 36 Mteya cta nexte jtzit com ne ncatzin wa 
chewa chnecoch lowlo ch-utz cara je nrajo ranm Dios jara neban y 
newil je rtzujun ta chka. 37 Ajni tzibtanak cana chpam rtzojbal Dios 
jcawra nbij ra: —Cola jun npe na y ma jru xta tiemp nrajo chnerkaja, 
arja npe na y majon nuya xta más tiemp tzra. 38 Per je wnak jquebnon 
rbeyal chenwech arj-e xe rmal yukbal quecux tak ccan utzlaj caslemal 
je rxin junlic. Per je nquemloj chic jmul chquij arj-e majon ngan cuquin. 
Cara rbin cana Dios. 39 Ajoj wchalal me ok quexbil xta je nquemloja 
chquij, jmajon nyataj ta chca chnequewla totanem rxin Dios. Ajoj ok 
quexbil jcola yukbal quecux ruquin Dios y noktotaja junlic rmal.

11  1 Jyukbal cux cawra rbanic ra: wcola jun achnak ykula kacux 
ruquin jara ne nkeybej wa y bien kutkin che nekawla na, y chka 

wcola jun achnak jmajon ntzettaj ta ruquin kkawech per we ykula 
kacux ruquin jara bien kutkin chcola mesque majon ntzettaj ta. 2 Je 
ktit kamma ojer, rmal yukbal quecux ruquin Dios tak wen xetzeta rmal 
ja Dios. 3 Ajoj chka, rmal yukbal kacux ruquin Dios tak chobtanak kmal 
jxuban ja Dios tak xchumsaj rwech ruchlew ruquin caj, y jtzij je xbij jara 
xchumsbej. Cara ca rbanic, Dios xjic xbij pona tzij y jara tzij xoca che 
xchumsbej, mjara ta xchumsbej je ntzettaja ruquin kkawech. 4 Abel chka, 
rmal yukbal rucux ruquin Dios tak más chna wen sacrificio jxtzujuj tzra 
Dios que chwech je xtzujuxa rmal Caín. Ja Dios utz xutzet sacrificio rxin 
Abel y xucom tzra, y tzra ca nkatzet wa che ja Abel wen xtzeta rmal 
Dios. Majon chek tcara xbana cara tzra per rmal yukbal rucux. Mesque 
comnak chic Abel per rmal yukbal rucux ruquin Dios nela com ajni ne 
ntzijon na kuquin camic ra. 5 Enoc chka, rmal yukbal rucux ruquin Dios 
tak xyataja tzra che majon xkax ta chpam cmic y chek quenjlal xsacha 
wawe chwech ruchlew com Dios xecmow ela rxin chcaj. Com ja Dios 
congan xquicota tzrij Enoc wawe chwech ruchlew rmal cara tak xuban 
cara tzra, ajni tzibtanak cana. 6 Wmajon yukbal acux ruquin ja Dios 
jara majon wen ta xtutzet acaslemal. Wcola agan ncatkil oca ruquin 
Dios ncatzina chawa jawra c-e ra: jun, nanimaj chcola Dios, y jun chic, 
nanimaj chja Dios cola rtojbalil nuya chawa wnacanoj. 7 Noé chka, rmal 
yukbal rucux ruquin Dios arja xnimaj Dios tak xbixa tzra chcola jun 
juicio penak. Arja xnimaj mesque quemjana tutzet juicio jpenak. Rmal 
ca yukbal rucux tak xuban jun nimlaj barc, xeoca chpam e rexbil 
conjelal jecola pruchoch, cara xqueban xetotaja chpam juicio. Tzra ca 

nkatzet wa jmajon xeniman ta ne pquil wa xbana chca che xecomsasa. 
Noé xeykea rucux ruquin Dios rmal cara tak xyataja tzra che xcaj 
rbeyal rxin Dios, com cara nuban ja Dios chawa tak neykea acux ruquin. 
8 Abraham chka, rmal yukbal rucux ruquin Dios tak xnimaj Dios. Jara 
tak xnimaj je xbixa tzra rmal Dios che nel ela y nba chpam jun chic nación 
je xtya na tzra com herencia. Arja xnimana y xba mesque mrutkin ta nak 
lwar xtba wa. 9 Tak xekaja chpam nación xtzujuxa tzra che tzra necje wa 
mesque mretnamet ta, per rmal yukbal rucux ruquin Dios tak xuban 
cara. Xecje na ruquin Isaac y Jacob chpam jay jtzum ocnak. Arj-e chka 
xtzujuxa chca ajni xtzujuxa tzra Abraham. 10 Jtnamet kas reyben Abraham 
jara tnamet rxin chcaj jcola jun rcimient-il jne rxin junlic, jara tnamet 
Dios xchumsana y Dios xebnowa. 11 Sara jrexkayil Abraham cola yukbal 
rucux ruquin Dios chka y rmal cara tak xyataja tzra rmal Dios che xoc 
na jun teej mesque congan rij chic y majon alanem tzrij, per xalex na jun 
ral. Xeykea rucux ruquin Dios, rutkin je ntzujuj nnuya wa rmal cara 
tak xyataja tzra chit ral. 12 Cara ca xuban Abraham mesque congan chit 
rij chic per xyataj na tzra che xecje na jun rlecwal, y xecje na riy 
rumam chka, congan xquesop qui y congan pen nqueeltaj wa ajni 
chumil jecola chcaj, e ajni senyi jcola chuchi tak mar. 13 J-era wnak tak 
xecoma quemjana tquewil jtzujun chca rmal Dios, per mesque quemjana 
tquewil per ne ykul na quecux ruquin Dios je xtzujuj chca ne nuya wa. 
Je nquena kaja ptak canm ajni ecol pon chic ruquin je xtzujuj chca y 
congan nquequicot pona tzrij. Cawra necbij ra: —Majon jun ketnamet 
wawe ra chwech ruchlew, xe kxanem nkaban chwech, cara necbij. 14 Tak 
cara nabij, tzra ca ncaxax wa que amjon na rconxic jun tnamet jkas mer 
tnamet awxin. 15 Je tnamet abar eelnak twa nabey, wexte quechbon che 
tzra nquemloj twa xecwin tcara xemloja, per mcara ta quechbon. 16 Per 
jmer quetnamet jkas nel ta quecux tzrij jara más chna wen, jara tnamet 
rxin chcaj. Ja Dios majon jun twa nuna nbij che arja Dios cxin com cola 
jun quetnamet rchumsan jkas mer quetnamet. 17 Abraham, rmal yukbal 
rucux ruquin Dios tak xnimana tak xbana probar rmal Dios, jara tak 
xtzujuj chwech Dios Isaac je rlecwal y xyamer xcomsaj. Ja Abraham 
conform ntzujuj rlecwal chpam cmic mesque njun oca, per utz tcara 
mquita tzujun chic tzra rmal Dios chcongan nquesop na qui riy rumam, 
18 utz tcara mquita bin chic tzra chja Isaac nespowa cxin riy rumam. 
19 Per cawra xuchob kaja Abraham ra: —Dios mesque xtcomsaj wlecwal 
per necwina ncasba chic jmul chpam cmic, cara xuchob kaja. Y cara 
xuban rlecwal, xyataj chic jmul tzra, ajni xkaxa chpam cmic y com ajni 

xcastaja. 20 Ja Isaac chka, rmal yukbal rucux ruquin Dios tak xeruban 
cana bendecir Jacob ruquin Esaú, jara tak xkalsaj cana chquewech nak 
quemjana tbantaja. 21 Tak xyamer ncoma Jacob arja chka rmal yukbal 
rucux ruquin Dios tak xeruban cana bendecir ja e c-e rlecwal José. Arja 
rcan chit rechmey, jara xechpowa rxin y xexque kaja y xuya rukij Dios. 
22 Tak xyamer ncoma José arja chka rmal yukbal rucux ruquin Dios tak 
xbij cana chca rchalal che nerla na jun kij tak xtqueel ela tnamet 
Israelchpam Egipto: —Jara kij tak xtquixel ela necom el na nbakil anen 
chka, cara xbij cana José chca. 23 Jredta rute Moisés chka cola yukbal 
quecux ruquin Dios, y rmal cara tak xalexa Moisés xtotaja pruka rey. 
Com ja rey cola jun orden rey-on per arj-e majon xecxibej ta qui chwech. 
Xquetzet chit clecwal congan chit wen rmal cara oxi ic xecwiwaj 
chwech rey. 24 Ja Moisés xbana tzra rmal rmial rey Faraón com ajni chit 
quilaj ral y congan nim rukij. Per Moisés tak xoca acha majon xpoknaj ta 
xuya cana. Rmal yukbal rucux ruquin Dios tak majon xpoknaj ta xuya 
cana. 25 Xerexbilaj retnamet Dios chpam lowlo. Cawra xuchob kaja ja 
Moisés: —Más na wen quenwexbilaj retnamet Dios chpam lowlo que 
chwech quenxbilaj aj Egipto chpam quicotemal je x-il mac recmon ta y xe 
nkaxa chka. 26 Más na vale quentaj lowlo rmal Cristo chwech je xtenchec 
ta njelal mibil jcola chpam Egipto, cara nbij kaja. Arja kas tzel pona 
rwech tzrij rtojbalil je nya na tzra rmal Dios rmal cara tak cara xuchob. 
27 Rmal yukbal rucux ruquin Dios tak xel ela chpam Egipto, majon xxibej 
ta ri chwech rey mesque ja rey congan xyictaja ryiwal. Cow xpea, rutkin 
che Dios cola ruquin, xuban com ajni xutzet rwech Dios mesque Dios 
majon ntzettaj ta. 28 Ja Moisés, rmal yukbal rucux ruquin Dios tak 
xucul jnimkij rbin-an pascua. Rmal yukbal rucux chka tak cawra xbij 
chca wnak ra: —Tchicaj recquiel jun carnel chi tak chijay rxin ewuchoch. 
Cara ta neban ch-utz cara tak xtpet ángel che ccomsic al-i je nabey tak al 
majon nquercomsaj ta ewlecwal ixix, cara xbij chca. 29 J-e aj Israel chka, 
rmal yukbal quecux ruquin Dios tak xecwina xekaxa chpam nimlaj ya 
rbin-an quiek mar per nmajon xechke ta jtzit, com ajni jun chkilaj bey 
xekax wa. Per aj Egipto xekax arj-e chka per xejik kaja chpam mar. 
30 J-e aj Israel, rmal yukbal quecux ruquin Dios tak xba ptak ulew nimlaj 
tzak je rsutin ri tzrij tnamet rbin-an Jericó. Chpam wku kij xqueya volt 
tzrij tzak, y tak xetzkata y-oj volt cmal xba tzak ptak ulew. 31 Jixak ja aj 
Jericó rbin-an Raab jitzel rcaslemal nabey, arja cola yukbal rucux 
ruquin Dios chka. Arja xeruto soldado je aj Israel jxeekaja pJericó 
chnequebna probar tnamet per xe pnalak xeekaj wa. Rahab wen cculic 

xuban, xerucsaj pruchoch, y rmal yukbal rucux tak majon xcomsas ta per 
xecomsasa je rwinak aj Jericó com arj-e majon xecnimaj ta Dios. 32 Y eco 
na más wnak quey-on cana jun utzlaj ejemplo chkawech tzrij yukbal 
quecux ruquin Dios per mesquier nuya tiemp chwa xtentzijon ta chquij, 
ajni chca Gedeón, Barac, Sansón, Jefté, David, Samuel y chca jle chic 
profeta. 33 Arj-e chka rmal yukbal quecux ruquin Dios tak xyataja chca 
che xequechec je gobierno je nquetzelana cxin, rmal cara tak utz 
xqueban che ccaxic wnak y rmal cara chka tak xquewil nicaj je rtzujun 
ta ojer Dios. Rmal yukbal quecux chka tak xecwina xectzapij quechi cój. 
34 Rmal cara chka tak majon achnak xoca chca tak xeyaa pkak, majon 
xecat ta. Rmal cara chka tak xecwina xqueto qui pqueka wnak je xcajo 
ta xeccomsaj tzan espada. Tak nmajon cchuka xyataja chca cchuka, cow 
xepea chpam choj y xecwina xequelsaj ela je wnak je nquetzelana cxin je 
nquerchojina cuquin chpam quetnamet. 35 Ecola je ixki chka rmal 
yukbal quecux ruquin Dios tak xyataja chca che xecastaja cnomki 
cuquin. Ecola jle chic wnak, rmal yukbal quecux tak xechapa y más 
chna lowlo rpoknal xbana chca y xbixa chca che nquesakpix ela per we 
nqueya cana Dios. Per arj-e majon xeniman ta: —Mejor nokcomsasa, cara 
xecbij. Cara xqueban ch-utz cara che nquewil caslemal jmás utz chna. 
36 Ecola jcongan xetzuja, xeyoka, xechaya tzra tak asiar, y chka 
xebaca ptak cadena y xecsasa ptak cars. 37 Ecola xecomsasa tzan abaj. 
Ecola xekupixa tzan tak sierra. Ajnila xebana pors che nqueya cana 
yukbal quecux ruquin Dios. Ecola xecomsasa tzan tak espada. Ecola 
xexlea xejtea ptak je lwar y ctzumal carnel y xe ctzumal cabra xquecsaj 
chquij y majon achnak nectzukbej qui, congan lowlo xbana chca y 
congan lowlo ccaslemal. 38 Je wnak jmajon cgan tzrij Dios arj-e 
myatanak ta chca xtquecje ta chquecjol. Congan lowlo xqueban, xebin na 
ptak chkilaj tak lwar, xebin na chwech tak jyu, xecje na ptak jul. 39 Arj-e 
conjelal rmal yukbal quecux ruquin Dios tak congan wen xetzeta rmal 
Dios. Per jara tiemp mesque utz xetzeta per quemjana tquewil tzra je 
rtzujun ta ojer Dios. 40 Arj-e xqueybej na che nquewil com ja Dios arja 
rechbon ta che chpam katiemp ajoj nwankersaj wa jcac chuminem jmás 
na wen. Cara xuban ch-utz cara chjunam nyataja chka konjelal jtotanem, 
per jun totanem bien tzkat, me j-e ta xewlowa chkawech nabey mul.

12  1 Bien kachbo wchalal, j-ewra wnak je ckalsan ta chkawech 
yukbal quecux ruquin Dios arj-e csutin ta qui chkij camic. 

Rmal cara quenbij chewa, katja ca kakij ajoj, kacsaj ca kchuka tzrij 
rbeyal je y-on chkawech rmal Dios, cow kopea y kacsa rbanic. Achnak 

nokruban molestar tzrij jawrara je nkaban chpam kcaslemal kchakij 
cana y kay-a cana il mac jnokruchap chpam kabey. 2 Ktzulchij ca Jesús, 
arja nwankersana yukbal kacux ruquin Dios y arja netzkatsana 
chka. Arja cola jun nimlaj quicotemal rxin Dios reyben rmal cara 
majon xpoknaj ta ri xcomsasa chwech cruz, jara congan quixbal 
xbana tzra per xucoch njelal. Jcamic ajnila nim rukij, abar tzbul wa 
Kadta Dios tzra tzbul wa Jesús chka prejquenka. 3 Techbo rij rwech 
jxuban Jesús, ajnila rpoknal xutaj pqueka aj-il aj mac per xucoch 
njelal. Bien techbo ch-utz cara ixix majon nquixcos ta che rtejic 
rpoknal y ch-utz cara majon nturtaj ta ecux. 4 Mesque ixix emjon jun 
nimlaj lucha ruquin il mac per quemjana teki ajni xbana tzra Jesús 
com quemjana tetix ecquiel. 5 ¿Le mterkaj ca pnewá je ix alcwalxela 
chcola jun paxbanem ewxin tzibtanak cana? Cawra nbij paxbanem ra: 
—Wlecwal, majon itzel ta tena tak Kajaw Dios ncatruya chpam jun 
rpoknal tzra atojxic. Tak cola nchojquij chawa me tyojtaj ta acux rmal. 
6 Com Kajaw Dios we ncatruya chpam rpoknal che atojxic jara rital che 
ncatrajo. We ncatruchey che atojxic tzra ca natzet wa che at rlecwal, 
cara ca rbanic, mexte itzel tana. Cara nbij. 7 Wnetaj rpoknal terkaja 
pnewá che etojxic nbana. Jnuban Dios chewa cara ca nuban jun 
ttixel chca chtak rlecwal. ¿Lcol ca jun alcwalxel nechob ixix majon 
nchay ta rmal ttixel che rtojxic? Jara majon jun cara ta, conjelal 
nquebana corregir. 8 Wmajon nquixban ta corregir jara xe ix ajni ix 
lkan tak acala je mkalaj ta edta. 9 Tak xokquiy ta ojer xokchay ta 
cmal kadta, okcola pe ktojxic y xekaban respetar. Peor ca Kadta Dios 
más chna ncatzina che nkaban respetar. We nkaban respetar nkawil 
cara utzlaj caslemal je rxin Dios. 10 Je kadta arj-e xokqueban corregir 
jun tiemp wawe chwech ruchlew per xruyon cnaoj j-e xquecsaj kaja 
chkij. Per Kadta Dios arja majon chek tcara nokruban corregir per 
ncol wa recmon ta chka. Cara nuban chka ch-utz cara chjunam nela 
kanma ajoj ruquin ajni ranm ja, kas chajchoj. 11 Ne ktzij wa nmajon 
quiil ta tak ncatbana corregir, ne ncattiona rmal, y cam-an na nana 
utzil jrecmon ta chawa, ma alnak ta. Per tak nba tiempo cola recmon 
pa chawa wxawutkij nak rbanic. Cawra nwachij chpam acaslemal: 
nawcaj rbeyal rxin Dios y rmal cara kas quiil necjea awanm chwech. 
12 Rmal cara quenbij chewa wchalal, cow quixpea chwech lowlo y me 
tyojtaj ta ecux rmal. 13 Je tzrij utzlaj bey je ctun chewech rmal Dios jic 
tecma ela. Wcara xteban jnicaj chic jquemjana tecwera canm chpam 
bey arj-e majon nyojtaj ta quecux ewmal ixix, npeta más cchuka. 

14 Quiil quixecjea cuquin conjelal wnak y tewcaj jun chajchojlaj anm 
ajni rxin Dios. Com majon jun xteretzta ta rwech Kajaw Dios wmajon 
rcan ta jun chajchojlaj anm. 15 Tebna cwent ewi, majon ta jun chewa 
xtuya cta utzil je nsipaj Dios chka. Majon ta jun chewa xtyictaj ta 
checjol xqueruyoj ta jle chic ajni nuban itzel kayis tak nquiy ta y xe 
ncomsaj tejcon. 16 Majon ta jun chewa xtoc ta ruquin jun ixak jme 
rexkayil ta, o jun ixak we mrechjil ta. Je ntzujuj Dios chka majon ta 
jun chewa xtuban ta tzra com ajni nmajon val ta chwech. Ajni xuban 
Esaú ojer, ja nabey-al per xuban tzra jawra privilegio je nmajon val 
ta, xe xcayij, xjun rway xcutuj precxiwach. 17 Y bien ewutkin tak xba 
tiemp tzra ja herencia je rcayin cjara xcutuj chic jmul tzra redta per 
majon xya xta tzra. Mesque congan xok rmal per majon xecney xta 
rmal nak nuban che nyataj chic jmul tzra. 18 Jbey ewcan ixix jun chwa 
xixrey-a wa que chwech jxeeya wa rtnamet Dios ojer. Arj-e chwech 
jun jyu xeeya wa je ncatecwina natzet ruquin akawech rbin-an 
Sinaí. Jara jyu xcata chquewech y cawra xbantaj ra: congan kejkum 
xoca y xjaktaj ta jun nimlaj kek. 19 Chka cola jun trompeta xeccaxaj 
y cola jun kul xeccaxaj chka. Jkul, jxecaxana rxin congan xquecsaj 
cchuka che rcutxic chmajon ntzijon xta más cuquin. 20 Cara xqueban 
com congan xecxibej qui rmal je xbixa chca jcawrara: —Wcola jun 
npalbena jyu mesque xjun chcop, jara ncomsasa tzan abaj o tzra lanza, 
cara xbixa chca. 21 Je xquetzet ajnila jun xben riil xucom pa chca 
rmal cara tak Moisés xxibej ri chka: —Anen congan quenberbeta 
rmal xben riil, cara xbij. 22 Per jxixekaj wa ixix jara chwech jun jyu 
jmajon ncatecwin ta natzet ruquin akawech rbin-an Sion. Ixcola 
chwech jmer tnamet rxin caslic Dios rbin-an Jerusalén je rxin chcaj. 
Ixcol ca chquewech ángel per e congan e quiy y congan pen nqueeltaj 
wa, e ajnila quimlon qui chwech Dios che necbixaj rubi y ajnila 
quicotemal nbana. 23 Chka ixcol ca chquewech rlecwal Dios je e 
nabey tak al jabar quemlon wa qui, jtzibtanak chic quebi chcaj. Ixcol 
ca chwech Dios, arja ktoy tzij chquij conjelal wnak. Que tzra ixco wa 
chquewech espíritu cxin wnak je ccan rbeyal rxin Dios jquewlon chic 
totanem, per jun totanem ne tzkat. 24 Que chwech Jesús ixco wa, arja 
cola jun cac chuminem pruka jnucsana kxin chwech Dios. Que tzra 
ixco wa chwech recquiel Jesús je xchicaxa ch-utz cara che ncuytaja 
kil kamac. Jara quic totanem nsiquij chkij, ma ajni ta recquiel Abel 
ojer jxe rjel recxel xsiquij tzrij Caín. 25 Rmal ca njelal jxentzibaj 
chewa, camic tebna ca cwent ewi, mtecwir ta ewanm che rcaxic 

jremjon rbixic Dios chewa camic. Je tnamet Israel ojer majon xcajo ta 
xeccaxaj je xbixa chca rmal Dios tak xtzijona cuquin wawe chwech 
ruchlew y xbana lowlo chca, nmajon xectobej qui. Peor cara ajoj 
we mtkajo nekcaxaj je nbixa chka rmal ja tak ntzijon ta kuquin chcaj, 
twutkij che más chna lowlo xtbana chka, nmajon nektobej ki. 26 Tak 
xtzijona Dios chpam jara ojer tiemp, jrukul xusil ruchlew. Per camic 
cawra nbij chic ra: —Quensil chna jmul rwech ruchlew, y mruyon ta 
rwech ruchlew per quensil na caj chka, cara nbij. 27 Jmul chic, cara 
nbij Dios, y nbij tzij cara achnak cola siltajic tzrij je xwankersan jara 
xe nkaxa, per jmajon siltajic tzrij jara majon nkax ta. 28 Ja Dios 
okrecsan precwent jun gobierno per jun gobierno jmajon siltajic tzrij. 
Kmeltioxij tzra Dios ch-utz cara nekyabej rukij ch-utz cara nquicota 
rnam chkij. Kay-a ki pruka y kabna respetar, 29 com je ryiwal Kadta 
Dios ajni jun nimlaj kak jcongan cmic nuban.

13  1 Wchalal, ajni ebnon ta ewaj-on ta ewi y nte cara xteban 
jea. 2 Kas queerkaja pnewá je wnak je ncatzina psad chca, 

queeclu ptak ewuchoch. Cara quenbij chewa com ecola quey-on 
quepsad ángel per nmajon nak ta cnaben w-ángel quey-on quepsad. 
3 Queenataj kchalal je rmal Jesucristo ecola ptak cars. Jneban ten-a 
kaja ixix com ajni ixix ixcola cuquin chpam cars. Queenataj chka 
jmajtanak rbanic lowlo chca. Jneban ten-a kaja ixix com ajni ixcola 
cuquin chpam lowlo. 4 Conjelal ta xtqueban respetar culbic. Mtcatoc 
ta ruquin ixak wmawexkayil ta, y cara tzra ixak chka. Cara quenbij 
chewa com Dios arja nuket na tzij chquij ach-i ruquin chquij ixki 
je nquemajcuna. Nuket na tzij chawij we ncatoca ruquin jun ixak 
wmawexkayil ta y chka tzra ixak we mrechjil ta. 5 Mtel pta congan 
ecux tzrij pak, ne quixquicot wa njelal tiemp chcola o wmajon 
ewquin com ja Dios arja nchajina awxin, ajni rbin cana chpam 
rtzojbal jcawrara nbij: —Ne enco wa awquin junlic, nmajon catnuya 
cta. Cara nbij. 6 Rmal cara tak ajoj cawra nekbij ra: —Kajaw Dios 
arja net-owa wxin, je wnak chka bechnak opech ncajo nqueban 
chwa jara majon quenxibej ta wi chquewech. Cara nekbij y majon 
nekxibej ta ki nekbij. 7 Queenataj kchalal jxeecana ewxin, arj-e 
xquechob chewech rtzojbal Dios. Techbo bien ajni ccaslemal tak 
xecjea wawe chwech ruchlew y ajni xqueban tak xeykea congan 
quecux ruquin Dios, nte cara neban ixix chka. 8 Ja Jesucristo 
nmajon quextajic tzrij. Je rnaoj iwir ncara camic y ncara rxin junlic 
chpam je tiemp jpenak. 9 Mchek te njelal tenimaj, mtquixecmar el 

ta rmal jle chic tijonem je jun chwa. Njelal je nkataj nmajon achnak 
recmon pa tzra kanm ajoj, nexte cola recmon pa chka chca wnak 
jnecnimaj chcola recmon ta chca. Me rmal tca nataj tak nquiya utzil 
pnawanm, per jara rmal utzil jnekcochij tzra Dios. 10 Cola jun altar 
kxin per jsacerdote je nquesmaja chpam templo cxin aj Israel arj-e 
majon queka tzra che nquetaj sacrificio je ntzujuxa chwech jawra 
altar. 11 Arj-e cola achnak nqueban tak nectzujuj jun chcop chwech 
Dios, nquecol cana recquiel per jrecuerpo nelsax ela chpam tnamet, 
jwer nporox wa. Jrecquiel jara necmar ela chpam santlaj lwar rmal 
nimlaj sacerdote y tzra ntzujux wa chwech Dios rmal quil quemac 
wnak. 12 Cara ca xbana tzra Jesús chka, xelsax ela chpam tnamet, 
jwer xcomsas wa, y recquiel jara xchachjorsbexa kanm ajoj ja ok 
wnak chpam kil kamac. 13 Camic koel ca ajoj chka chpam tnamet, 
jo ruquin Jesús, xjun kabna ruquin chpam rpoknal jxutaj, jara tak 
xyaa ruquix chquewech wnak. 14 Jwawe chwech ruchlew majon 
jun ketnamet mquita nkaxa, per cola jun ketnamet jquemjana tyaa 
chka y jara keyben camic. 15 Com jkon chic kabey rmal Jesucristo 
koekaj ca chwech Dios y cawra kbij tzra: —Nedta Dios, congan 
quenmeltioxij njelal achnak chawa. Cara ta xtekbij tzra njelal tiemp 
che nekyabej rukij. Jara junam nela ruquin jun sacrificio jnektzujuj 
tzra. 16 Per ntectu wa ewutzil chka y queet-o jcola cnecesidad, 
mtemestaj ta che rbanic jawrara. Tak neban jawrara junam nela 
ruquin jun sacrificio, per jun sacrificio jcongan nel ta rucux Dios 
tzrij. 17 Queenimaj kchalal jecayona ewxin, tey-a ewi pqueka. Arj-e 
echajyona rxin ewanm y ewmal nequejcha na cwent chwech Dios. 
Queenimaj ch-utz cara che nquequicota che ecaxic, mtquebison ta 
ewmal. Nmajon recmon ta chewa wex pbis nqueeya wa. 18 Wchalal, 
tebna oración pkacwent. Chwech Dios quenbij chewa che nmajon 
achnak ntiona ptak kanm, per je nkajo nte jara xtkaban j-utz 
ntzeta rmal Dios. 19 Congan quenwajo quenbij chewa che neban orar 
pkacwent ch-utz cara quentak el chic jmul ewquin chanim. 20 Dios 
je nyowa chawa che quiil necjea awanm chwech, jara xeycowa rxin 
Jesús chpam cmic. Ja Jesús arja nimlaj Pastor, arja ykul kxin ja ok 
chtak carnel. Rmal jrecquiel xutix chwech cruz tak cara rebnon. 
Jara quic rseguro jchuminem je rxin junlic je xchumsasa rmal Dios. 
21 Dios tca xtyowa chewa che nnoja njelal rwech utzil ptak ewanm 
ch-utz cara nquixecwina neban je nrajo ranm, xtuya ta chewa che 
nesmaja Jesucristo ptak ewanm che rwankersic je achnak je nel ta 

rucux tzrij. Nte xtya wa rukij camic y rxin junlic chpam je tiemp 
rxin je tiemp. Amén. 22 Wchalal, anen quenwajo quenbij chewa, kas 
ta xtecjea epaciencia che rcaxic je paxbanem je ntziban chpam 
jawra carta com xe mnim ta. 23 Jun chic jquenwajo quenbij chewa, je 
kchalal Timoteo arja elnak pchic libre camic. We xterkaja chanim 
quencom ela tak xtenba ewquin. 24 Tey-a ca rutzil quewech conjelal 
jecayona ewxin. Tey-a rutzil quewech conjelal rtnamet Dios. Je 
kchalal jecola ptak tnamet jcola precwent Italia arj-e nquetak ela 
rutzil ewech chka. 25 Jutzil je nsipaj Dios jara ta xtecjea ewquin 
chixconjelal. Amén. 

. . . . .

1  1 Anen en Santiago en ajsmajma rxin Dios y rxin Kajaw 
Jesucristo. Anen quentak ela rutzil ewech wchalal je ix cbeljuj 

tribu je ix aj Israel jechican ewi, ixbnak njelal nat nkaj.

. . . . .
2 Wchalal, tak newil je prueba chpam ecaslemal congan ta nquixquicota 

rmal, mtquixbison ta. 3 Cara quenbij chewa com ewutkin je prueba nkalsaj 
ajni yukbal ecux ruquin Dios, y ewutkin chka wcola epaciencia che rcochic 
prueba jara nquiya más epaciencia che rcochic jle chic prueba jpenak 
chewech. 4 Tey-a cas tzra paciencia che nesmaja ptak ewanm, tey-a cas tzra 
che nwankersaj njelal rwech utzil rxin Dios. Cara ta neban ch-utz cara nquiya 
y nwachina njelal rwech utzil ptak ewanm, ch-utz cara ne tzkat nquixela. 
5 Wecola chewa jmesquier nchobtaja cmal nak ncatzina chca che nqueban, 
ccutuj tzra Dios y arja nuya cnaoj che nchobtaja cmal nak nqueban. Arja 
nuya chca achnak nquecutuna tzra, per ne njelal rucux nuya chca y me 
pchoj ta. 6 Xerwara ncatzina che ykula quecux ruquin tak neccutuj tzra, 
me tqueban ta c-e pquecux. Wxe c-e acux jara at junam ruquin nmak tak 
bloj rxin mar jmjun ta rubey y chkabar tzra necmar el wa rmal kek. 7 Je 
wnak jcara nqueban me tquechob kaj ta chcola nyataja chca tak nquetajina 
neccutuj tzra Kajaw Dios. 8 Wxe c-e acux nacutuj tzra Dios, tzra ntzet wa 
chcara rbanic acaslemal nmajon jic ta anaoj y nmajon pen ta naquex wa.

. . . . .
9 Je mibi chewa quequicota rmal chcongan nmak quekij nquetzeta 

rmal Dios. 10 Je byoma chewa quequicota chka rmal che chobtanak 

cmal che e chtak mibi chwech Dios. Cara quenbij chewa com arj-e 
e ajni rusij kayis xe nkaxa rwech. 11 Tak congan rwech kij nechkija 
kayis y ntzaka rusij, abar la noc wa retzbalil. Cara ca cbanic byoma 
chka, arj-e quemjon rbanic cnegocio y chek quenjlal nquecoma.

. . . . .
12 Kas ajnila quicotemal chca je nquecchowa prueba je nkaxa 

chquij. Tak nquechec prueba jara neccutbej che ne ktzij wa chcola 
yukbal quecux ruquin Dios. Wcara nqueban cjara xtyataja premio 
chca, y jara premio utzlaj caslemal rxin Dios je rtzujun Dios chca 
conjelal je nquejona rxin. 13 Wcola jun chewa nuna kaja chcola 
ntajchina rxin che rbanic il mac, me tbij ta che Dios ntajchina rxin. 
Com Dios majon nak xttajchin ta rxin che rbanic il mac nexte 
ja chka xttajchij ta jun che rbanic. 14 Per je nwanker twa tak 
noktajchixa chokjujnel jara tak cola nekyarij ptak kanm jnokruban 
engañar y kas pnejkal nokrujic. 15 Je achnak je m-utz ta nekyarij 
kaja ptak kanm kas pnejkal nquiya y tak nquisbena nalexa il mac 
ptak kanm. J-il mac tak quiynak chic xe cmic recmon ta. 16 Quilaj 
tak wchalal, mteban kta engañar je ewi eyon, 17 com Dios arja 
nruyon wa utzil nuya ta. Chka bechnak opech utzil nekcochij, chka 
bechnak opech nsipasa chka jmajon rtzilal rcan, jara chcaj penak 
wa, Kadta Dios netkow ta. Jluz ruquin Dios npet wa njelal ajni 
tzra kij, ic ruquin chumil, y arja nexte wjic xtquextaj ta, n-utz wa 
nuban y nmajon kejkumal rcan. 18 Jxuban, xuya chka che xekcaxaj 
utzlaj tzij rxin ktzitzij y rmal cara xokalex chic jmul y xkawil utzlaj 
caslemal rxin Dios. Cara xuban che xok-oca nabey tak csech chwech 
njelal je rwankersan com njawara nrajo ranm je rchumin ta.

. . . . .
19 Quilaj tak wchalal, más na ncatzina chneya ewexquin tzrij nabey mul 

je nbixa chewa y me tquixtzijon ta alnak, y me tpet ta ewyiwal alnak chka. 
20 Cara quenbij chewa com jayiwal mtesmajij rbeyal rxin Dios. 21 Rmal cara 
quenbij chewa, tey-a cana njelal jxe ntzilorsaj awanm. Ajnila rtzilal nalexa 
y nquiya ptak kanm ja ok wnak, tey-a cana njelal. Njelal ecux y njelal 
ewanm tey-a ewexquin che rcaxic utzlaj tzij je tcon chic ptak ewanm rmal 
Dios, jara utzlaj tzij ajnila rchuka y nquixruto chpam ewil emac junlic. 
22 Per ja utzlaj tzij mchek tjic tewcaxaj, tebna cumplir je nbij. Wchek jic 
newcaxaj jara xeyon neban kaja engañar ewi. 23 Cara rbanic com wchek 

jic nawcaxaj jara at junam ruquin jun acha jnutzet cana ruplaj chpam 
jun espej. 24 Per chek jic nutzet. Chek ntzettaj ela rmal nba y nmestaj ajni 
ncaya. 25 Per we njelal acux y njelal awanm naya awexquin che rcaxic 
utzlaj tzij rxin Jesucristo y nmajon natenba ta rnimaxic, jara quicotemal 
rxin Dios recmon pa chawa. Cara rbanic com majon chek tnawcaxaj 
com majon namestaj ta y naban cumplir je nbij chawa. Ja utzlaj tzij rxin 
Jesucristo nmajon mquita tzkat, jara nokelsan ela libre. 26 Wnachob 
chcongan animan Dios per nmajon nakil ta atzij jara xnaban kaja engañar 
awi ayon, jara majon noc wa areligión, majon noc wa wchek jic nabij che 
animan Dios. 27 Jreligión jkas utz ntzeta rmal Kadta Dios y nucut che ktzij 
animan Dios cawra rbanic ra: nabey mul, ncatba cuquin acala jmajon chic 
e quedta quete y chka cuquin ixki je melcani ecomnak chic quechjilal y 
nqueato nak cola cnecesidad. Jun chic, naban cwent awi chwech rtzilal 
je nqueban je wnak je xruquin rwech ruchlew ykul wa quecux, naban 
cwent awi ch-utz cara majon ntzilor ta awanm rmal rtzilal.

. . . . .

2  1 Wchalal, ajnila nim rukij Kajaw Jesucristo, y com ykula kacux 
ruquin rmal cara majon jun utz netzet y jun chic itzel ta. 2 Ajni 

tzra jun acha nekaja checjol jabar emlon wa ewi y rewkon ela ri, wen tak 
tziak rucsan ela je nmak rejlal y puro oro pka rucsan ela. Y chka nekaj 
chic jun acha ewquin congan chit miba, congan lowlo retziak rucsan. 3 Y 
ixix kas congan nel ta ecux tzrij jrucsan ela wen tak tziak y nco ta neban 
tzra, y cawra nebij tzra: —Cola tzulbal nim rukij wawe ra, catetzbea 
chwech, cara nebij tzra. Per je tzra miba cawra nebij tzra: —Catpea tzra o 
catetzbea penlew, cara nebij tzra. 4 Wcara neban jara nkalaj wa che jun 
utz netzet y jun itzel netzet. Jcara ix ajni jle ktoy tak tzij jxitzel ktoj tzij 
nqueban. 5 Quilaj tak wchalal, camic tey-a ewexquin tzrij je xtenbij chewa 
ra ¿lme wutkin tca che je mibi wawe chwech ruchlew ech-on rmal Dios 
che nqueoca byoma? Jocnak quebyomal jara yukbal quecux ruquin Dios. 
Arj-e cola jun nimlaj herencia xtyataj na chca, jara herencia necjea junlic 
chpam rgobierno Dios. Cara rtzujun Dios chca je ajni nquejona rxin. 6 Per 
ixix neban chca mibi com e ajni e majon, per byoma lok nqueena. ¿Lme 
j-e tca byoma nquebnowa lowlo chewa? ¿Lme j-e tca byoma nquecherrena 
ewxin ptak katbaltzij? 7 ¿Lme j-e tca byoma chka xitzel nquetzijona tzrij 
Jesucristo? Utz tcara che mquita congan wen Jesucristo y ja Jesucristo 
xnataxa pnecwent che echajic. 8 Cola jun ley tzibtanak cana chpam rtzojbal 
Dios y jara ley más na nim rukij, y cawra nbij ra: —Ajni nawajo kaja awi 

ayon cara ca tebna chca jle chic wnak queawaj-o chka, cara nbij. We 
ktzij chcara amjon rbanic ajni nbij ley jara utz amjon rbanic. 9 We xjun utz 
y jun itzel natzet jara il mac ncattajina naban y rley Dios ncatruchap y nbij 
chawa che mxatniman ta. 10 Cara quenbij chewa com wcola jun punto tzra 
rley jme xanimaj ta, ley cara rxin Dios je mtanimaj y ncatchapa rmal. Cara 
nbana chawa mesque animan jle chic punto rxin ja ley. 11 Cara rbanic com 
Dios rbin cana chpam rley che: —M-utz ta ncatmajcuna, y ja mism Dios rbin 
cana chka che: —Mtaban ta cmic. Cara nbij. Mesque ixix majon xixmajcun 
ta per wxeban cmic, tbij tzij ra che rley Dios mxenimaj ta. 12 Chka bechnak 
opech jnebij, chka bechnak opech jneban, terkaja bien pnewá che rley Cristo 
xokolsana libre chpam kil kamac y jara ley xtoca chewij, jara xtkatbexa tzij 
chewij. 13 Cara rbanic com wmajon napoknaj ta quewech je wnak, tak xterla 
jnimlaj kij rxin juicio cara nbana chawa atet chka majon npoknax ta awech. 
Wnapoknaj quewech jara npoknaxa awech atet chka, je juicio rxin Dios 
majon nekaj ta chawij tak xtketa tzij chawij.

. . . . .
14 Wchalal, wcola jun nbij chcola yukbal rucux ruquin Jesucristo per majon 

utzil nuban je ncutbej chcola yukbal rucux ¿lco cara noc wa yukbal rucux 
nechob ixix? Wcara nuban ¿le ntotaj cara rmal yukbal rucux nechob ixix? 
15 Tetzta mpa, co ta jun kchalal acha o ixak congan ta rnecesidad, ncongan chit 
lowlo retziak rucsan y nmajon nutaj njelal kij, 16 y jun chewa cawra ta nbij tzra: 
—Jat ca, tebna cwent awi, xtawil ta atziak jnacsaj y chka je achnak jnataj. Cara 
nbij ela tzra, per wmajon xuya el ta tzra je ncatzina tzra ¿nak ca noc wara jle 
tzij je xbij ela tzra nechob ixix? 17 Cara ca rbanic yukbal acux chka, wmajon 
utzil naban jnacutbej chcola yukbal acux, jara xcomnak chic yukbal acux y 
nmajon rcatzil. 18 Per mex cola jun nbij che junwa yukbal kacux ruquin Dios 
y jun chwa utzil je nkaban. Per anen quenbij tzra che me ktzij ta yukbal rucux 
ruquin Dios wmajon utzil nuban je ncutbej chne ktzij wa chcola yukbal rucux. 
We ktzij chcola yukbal rucux ruquin Dios jara mchek tcola per nesmaja, y 
jutzil nuban jara nectuwa chcola yukbal rucux. 19 Atet nabij chcola jun Dios y 
ne xjara jun Dios, y ne rbeyal wa tak cara nabij. Per wchek nabij, jara majon 
ncattotaj ta rmal, cara nara necbij je itzel tak espíritu chka, arj-e necbij chcola 
jun Dios per majon nquetotaj ta rmal tak chek jic necbij, xcola jun nimlaj castigo 
chquewech y nqueberbeta rmal. 20 Jamjon rchobic nmajon noc wa. ¿Le mtawajo 
che anen quenchob chawech che xcomnak chic yukbal acux tak majon utzil 
nuban jnacutbej che ne ktzij wa cola? 21 Kamma Abraham cola xuban ojer je 
xcutbej chcola yukbal rucux ruquin Dios, y rmal jxuban tak xbixa tzra rmal 

Dios che rbeyal rxin ja Dios rcan. Je xcutbej jara tak me xpoknaj ta xuya pe 
rwá altar rlecwal rbin-an Isaac che noca precxiwach jun sacrificio, xyamer 
xcomsaj chwech Dios. 22 Tzra ca ntzet wa che yukbal rucux Abraham ajnila 
xesmaja, cola xuban che xcutbej che ne ktzij wa chcola. Arja xnimaj je xbixa 
tzra rmal Dios y jara xcutbej che ne ktzij wa cola yukbal rucux. 23 Y cara 
xuban, xbantaja cumplir jtzibtanak cana chpam rtzojbal Dios ojer jcawra nbij 
ra: —Ja Abraham xeykea rucux ruquin Dios y rmal yukbal rucux tak xbixa 
tzra rmal Dios che rbeyal rxin Dios rcan. Cara tzibtanak cana. Y xbixa tzra 
Abraham chka che ramigo Dios. 24 Tzra ca ntzet wa che mruyon ta yukbal 
acux ncatzina tak nbixa chawa rmal Dios che rbeyal rxin ja abnon, per ncatzin 
wa che naban utzil jnacutbej che ne ktzij wa chcola yukbal acux ruquin. 
25 Chka ajni xuban ixak rbin-an Rahab jxitzel ixak nabey y xe ach-i nqueryarij, 
arja cola xuban y rmal jxuban tak xbixa tzra rmal Dios che rbeyal rxin ja Dios 
rcan. Jxuban jara tak ecola e c-e ach-i etkon ela rmal Josué xerwiwaj pruchoch 
y xeruto pe cmic, jun chwa bey xerutak el wa. 26 Ajni tzra jun acha tak majon 
chic rexla jara comnak chic. Y cara ca tzra chka jyukbal acux, tak chek nabij 
chcola per majon utzil rxin Dios naban chnacutbej jara xcomnak yukbal acux.

. . . . .

3  1 Wchalal, me tquemin ta qui e quiy chewa chpam rsamaj Dios che 
nquectijoj kchalal. Cara quenbij chewa com ixix ewutkin jkonjelal 

jnoktijona cxin kchalal, tak xtekajcha cwent más na lowlo nbana chka 
wme rbeyal ta xkaban. 2 Cara rbanic com konjelal quiy je achnak nkaban 
jme rbeyal ta. Wexte cola jun wnak je nmajon jun tzij nel ta pruchi je 
nquerbanbej ofender wnak jara tzkat rcaslemal. Wexte cola jun nuban 
cara necwin tcara nuban cwent ri chwech njelal achnak y mquita nba 
chpam njelal rtzilal. 3 Ajni nkaban chca quiej tak nkacsaj freno pquechi 
nokcnimaj chka bechnak opech lwar nquekcaj wa. 4 Y ajni tzra nmak tak 
lanch tak npeta nimlaj kek tzrij y nlowlo nbana tzra rmal nmak tak bloj, 
per xjun chit col timón ncana rxin y rmal cara je nbinsana rxin lanch 
necwina nucom ela chkabar opech nucom el wa. 5 Y cara tzra kak ja ok 
wnak, mesque xe mnim ta per congan jun nimlaj samaj nuban. Ajni tzra 
chit jtzit kak per necwina npuroj jun nimlaj cchelaj. 6 Cara ca rbanic kak, 
junam ruquin kak. Ruquin kak nwanker twa njelal rwech rtzilal jcola 
wawe chwech ruchlew, nmajon pen ta nuyoj wa kcaslemal. Cara rebnon 
ta kak reyjon ta kcaslemal wawe chwech ruchlew ja ok wnak, ajni nuban 
kak nuban cmic per congan nimlaj cmic nuban. Jkak tak nuban cmic 
cola jun kak penak chpam infierno y jara kak netzjowa rxin. 7 Je wnak 

ecwinnak equebnon mansar je chcop y ecwinnak chka ectijon je chcop 
chka bechnak opech chcop, e itzel tak chcop opech je ncatquetaj, y chka e 
ajni chtak tzquin, ajni je cmetz, y chka ajni chca je chcop jecola chpam 
mar. 8 Per nmajon jun wnak xtecwin ta nukil ruchi, nmajon nukil ta ri 
jkak y congan rtzilal rcan, cara nuban ajni nuban venen jcongan cmic 
nuban. 9 Jkak jara nkacsaj tak nkaya rukij Kadta Dios, y jara nkacsaj chka 
tak xitzel noktzijona chquij wnak, per utz tcara che mquita ewankersan 
wnak rmal Dios che nqueoca ajni ja Dios. 10 Pkachi nel twa utzlaj tak 
achnak y tzra nel twa itzel tak achnak chka, per mrubey ta cara wchalal. 
11 ¿Lco ca jun tzucnel ya nechob ixix c-e rwech ya nel ta tzra, jle qui y 
jle quey? 12 Wchalal ¿lco ca jun mcaj higo nwachij aceituna o jun mcaj uva 
nwachij higo? Jara mcara ta. Nexte ya chka xtuya ta jle qui y jle quey.

. . . . .
13 Wchalal, wecola checjol jcongan nmak cnaoj ncatzina che 

neccaj jun utzlaj anm y ne pruka Dios nquejach wa njelal achnak, y 
wcara nqueban jara neccutbej che ne ktzij wa chcola cnaoj. 14 Per 
wcongan nkutlina je ewanm y xpor interés ixcola cuquin nicaj y 
nqueechojquij jle chic, we xcara ebnon ¿nak noc wa ra jneya kaja 
ekij? Wcara ebnon jara me ktzij ta chcongan enaoj. 15 Wcara emjon 
rbanic y we nbixa chewa chcongan nmak enaoj, jara mruquin ta Dios 
penak wa je nbixa chewa chcongan enaoj, per jara xe rxin rwech 
ruchlew, xe cxin wnak y xruquin diablo penak wa. 16 Cara quenbij 
chewa com je wnak jxe nkutlina je canm y xpor interés tak nqueban 
je achnak, jara xcola je choj chquecjol y jara necwankersbej njelal 
rwech rtzilal. 17 Per je wnak jcola cnaoj y ne ktzij wa che Dios yoyona 
cnaoj j-era cawra cbanic: cola jun chajchoj anm ccan, y jun chic, 
quiil nquecjea cuquin wnak, je tzij necbij cola quiyinem recmon 
ta, majon nquetzujun ta, necpoknaj quewech wnak, congan utzil 
nqueban che nquectobej wnak, majon jun utz ta nquetzet y jun itzel 
ta nquetzet, y chka majon nqueban ta caca queplaj. 18 Je wnak je 
nqueban rbeyal rxin Dios arj-e pe quiil nquetic wa y me pchoj ta, y 
nwachij utzil. Je wnak je quiil nquecjea j-era nquewil jawra utzil.

. . . . .

4  1 ¿Abar tzra nwanker twa je choj jneban nechob ixix? Jitzel tak 
yarinem jcola ptak ewanm jara netcowa choj checjol. 2 Tak cola je 

achnak neyarij y me tyataja chewa jara neban cmic rmal. Chka nkutlina 

ewanm chbil tak ewi y tak me tyaa chewa jnewajo jara netic choj rmal. 
Majon nyataj ta chewa per mchek tcara nbantaja tak majon nyataj ta 
chewa perc me tzra ta Dios necutuj wa. 3 Mesque necutuj per me rbeyal 
ta rcutxic neban y rmal cara tak me tyataja chewa. Cara rbanic com 
jechbon ixix tak xtyataja chewa xe eyon ixix nquixquicot kaja ruquin y 
neban tzra ajni nuya egan ixix. 4 Xmás ykula ecux ruquin je ntzujuj rwech 
ruchlew que chwech neykea ecux ruquin Dios. ¿Lmajon ca ewutkin 
ta nak recmon ta tak ykula acux ruquin je ntzujuj rwech ruchlew? Tak 
cara naban jara xnacullaj Dios. Je wnak je ncajo neykea quecux ruquin 
rwech ruchlew chka e abechnak opech wnak, jara xnectzelaj Dios. 5 Mex 
chek cara tzibtanak cana chpam rtzojbal Dios nechob ixix tak nbij chka 
che Espíritu rxin Dios jyatanak chka congan ntiona ranm chkij y majon 
nrajo ta che jun chwa neyke wa kacux. 6 Per ajnila utzil nsipaj chka ajni 
tzibtanak cana chpam rtzojbal Dios jcawra nbij ra: —Ja Dios nsipaj utzil 
chca je nqueban chit col chwech, per nchojina cuquin je nquena kaja 
che e congan e nmak. Cara tzibtanak cana. 7 Tey-a ewi pruka Dios, cow 
quixpea chwech diablo y arja nnanmaja chewech. 8 Quixkil oca ruquin 
Dios y arja chka nkil oca ewquin. Ixix je ix aj-il ajmac ncatzina che 
neya cana rtzilal. Ixix je xcaca ecux ncatzina che nechachjorsaj ewanm. 
9 Ttion ca chewa ewil emac jebnon y quixoka rmal chka. Mtquixtzeben xta 
rmal quicotemal je rxin rwech ruchlew, per jneban quixoka rmal ewil emac 
y quixbisona rmal chka. 10 Tebna chit col chwech Kajaw Dios, y wneban 
chit col chwech nerla na jun kij tak arja xtuya chewa che nmak ekij.

. . . . .
11 Wchalal, mtetzijoj ta ewi. Tak natzijoj awi o ncatoca ajni 

jun ktoy tzij chquij kchalal jara junam ruquin xitzel natzet rley 
Cristo, jara junam ruquin nacsaj awi ayon precxiwach ley. Wcara 
naban jara mley ta nanimaj, xnacsaj awi ayon atet che at ktoy 
tzij. 12 Per xruyon Dios Y-ol Ley y xruyon ja Ktoy Tzij, xruyon arja 
ncatruto o ncatrutak ela chpam lowlo. Per atet ¿nak atocnak wa 
tak naket tzij tzrij jun awinak?

. . . . .
13 Camic quenwajo quentzijona ewquin ixix jcawra nebij ra: —

Camic o chwak nokba chpam jun tnamet y jun juna nokecjea tzra, 
nekabna jun negocio y nkachec kpak, cara nebij. 14 Cara nebij per 
je kcaslemal mkutkin ta nak la rxin chwak y rxin cabij. ¿Lme wutkin 

tca nak rbanic kcaslemal che xjunam ruquin jle sutz nwanker 
ta y xjurat nquis kaj chic? 15 Kas rbeyal jara cawra nebij: —Wcara 
nyarij ranm Kajaw Dios jara nuya más kcaslemal y nkaban cara 
jkachbon, cara tbij. 16 Per neban ixix congan ix nmak nena kaja, 
neya ekij y tak cara neban jara congan itzel na chwech Dios. 
17 Wcola jun utzil yatanak chawij chnaban y awutkin che yatanak 
chawij chnaban, y wmajon naban ta jara il mac naban chwech Dios.

. . . . .

5  1 Camic quenwajo quentzijona chquij byoma. ¿Nak tzra tak 
mtqueoka y mtquerak je quechi rmal jnimlaj juicio jpenak 

chquewech? 2 Je cmibil jquemlon ruchi xe nkoya, y je quetziak je 
nmak rejlal xe nchecpina. 3 Je oro ruquin plata jcola cuquin xe nyojtaja 
rwech, xe noca kux rwech. Tak noca kux rwech jara nucut chkawech 
chmajon xquecsaj ta che ctoic wnak, y congan nequetja na lowlo rmal 
tak cara nqueban. Tak noca kux rwech cmibil jara rital che nquecje na 
chpam jun nimlaj lowlo, ajni chpam jun kak nquecje wa. Chek cara 
quemlon ruchi cmibil, per je juicio ne chquewech co wa je rxin quisbal 
tak kij. 4 Je cmos jmajon xquetoj ta quekij pretiemp csech tak xesmaja 
cuquin, kas kalaj che mxequetoj ta y jara Dios bien rutkin je xqueban 
chca. Y je mos arj-e nqueoka rmal cjel y ja okej je nqueban ncaxaxa 
rmal nimlaj Kajaw Dios. 5 Je byoma ajnila je mibil cola cuquin y ajnila 
quicotem quebnon wawe chwech ruchlew, per cola jun nimlaj lowlo 
cola chquewech ajni nbana tzra jun wajquex tak nechkaja necmar ela 
pe cmic che npocha. 6 J-e xqueket tzij chquij wnak je nqueban rbeyal 
rxin Dios y nmajon nak ta xectobej ta qui pqueka.

. . . . .
7 Rmal cara wchalal quenbij chewa, teccho ewech chpam njelal 

rpoknal y ncara ta ebnon tak xtpet chic jmul Kajaw Jesucristo. Ajni 
nuban jun ajchental cola rpaciencia che reybxic c-e tiemp rxin jab, 
y chka cola rpaciencia che reybxic tiemp je xtwachin wa rtejcon. 
8 Cara ca chewa ixix chka, tecjea epaciencia y cow quixpea com 
xe nnajin ta tiemp tak xtpet chic jmul Kajaw Jesucristo. 9 Wchalal, 
jlowlo jixco wa mtechaj ta pnewá rmal, cara quenbij chewa 
ch-utz cara che me tketa tzij chewij. Cara quenbij chewa com xe 
nnajin ta tiemp rxin Ktoy Tzij, jara Jesucristo. 10 Cara ta neban 
ajni xqueban ojer tak profeta jxechlowa rtzojbal Kajaw Dios, arj-e 

xquetaj lowlo per xecjea cpaciencia che rcochic. 11 Terkaja pkawá 
jnekbij chca jcow xepea chpam lowlo, ajnila nimlaj quicotemal 
chca, cara nekbij chca. Ixix ewcaxan nak xuban Job ojer, arja 
cow xpea chpam lowlo y je rquisbal congan utzil xyaa tzra rmal 
Dios. Tzra ca nkatzet wa che Dios ajnila npoknaj kawech. 12 Per 
je xtenbij chic chewa camic ra wchalal más chna nim rukij. Tak 
cola achnak nebij per mtebij ta cawrara: —Prubi Dios quenbij wa 
che ktzij nemjon rbixic, cara mtebij ta. Per jneban, wxebij j-e ne 
j-e wcara, wxebij mne ne mne wcara. Chka mtenataj ta rwech 
ruchlew y nexte jun chic achnak xtenataj ta che rbixic che ne ktzitzij 
wa emjon rbixic. Cara ta neban ch-utz cara majon nket ta tzij 
chewij rmal Dios. 13 Tak cola jun chewa congan lowlo co wa nuna, 
tebna orar. Wcola jun chewa congan nquicota, tbixaj rubi Dios. 
14 Wcola jun yawa chewa, quersiquij anciano rxin iglesia. Arj-e tak 
nqueekaja nqueban orar y nqueya cana jtzit aceite pe rwá prubi 
Kajaw Jesucristo. 15 Je nquebnowa oración we ykula quecux ruquin 
Jesucristo che rbanic oración jyawa necchoja, ja Kjawal Jesucristo 
net-owa rxin chpam yubil. Y wcola ril rumac rebnon ja yawa, chka 
ncuytaja. 16 Y rmal cara quenbij chewa, tkalsaj ewil emac chbil 
tak ewi y tebna ca orar pnecwent chbil tak ewi. Cara ta neban 
ch-utz cara nquixchumtaja. Jacaslemal we rbeyal rxin Dios rcan y 
naban oración, jara oración congan jun nimlaj samaj nuban. 17 Ajni 
xuban Elías ojer, com arja xe wnak y xok junam ruquin per ne njelal 
rucux y njelal ranm xcutuj tzra Dios che majon jab nkaja. Y cara 
xuban, oxi juna ruquin nicaj nmajon jab xkaja. 18 Tak xuban chic 
jmul oración xkaja jab y rwech ruchlew xumaj chic jmul ryaic je 
csech. 19 Wchalal, wcola jun chewa nuya cana utzlaj tijonem rxin 
Jesucristo je kniman, y wcola jun nmelon pchic jmul rxin chpam 
utzlaj tijonem, jara congan utz nuban. 20 Kas bien techbo, wcola 
jun tzaknak chpam il mac y ixix nelsaj ta, jara netobej che ntotaja 
chpam cmic y jril rebnon mesque quiy jara ncuytaja. Amén. 

. . . . .

1  1 Anen en Pedro en apóstol rxin Jesucristo. Anen quentzibana 
jawra carta y quentak ela ewquin ixix jixsalun ela chpam 

etnamet, jixcola ptak tnamet jcola precwent Ponto, jixcola 
precwent Galacia, jixcola precwent Capadocia, jixcola precwent 
Asia y precwent Bitinia. 2 Ixix ixch-on rmal Kadta Dios, ixyonan 
chic che ixocnak retnamet com cara rchumin ta ojer, xixucsasa 
pruka rmal Espíritu Santo. Cara xbana chewa ch-utz cara 
nenimaj Jesucristo, y ch-utz cara chka che nquixchachjorsaxa 
chpam ewil emac tzra recquiel. Xtba ta pnim checjol utzil je nsipaj 
Dios ruquin je quiil necjea awanm chwech.

. . . . .
3 Kay-a rukij Dios, arja Ttixel rxin Kajaw Jesucristo, congan xpoknaj 

kawech y xuya chka che xokalex chic jmul. Ja Jesucristo xyataja 
tzra rmal Dios che xcastaja rwech chquecjol cnomki y rmal cara 
tak xyataja chka che xokalex chic jmul. Rmal cara nmajon nturtaj 
ta rwech kacux che reybxic utzil rxin Dios. 4 Y rmal cara chka tak 
cola jun herencia ewxin chcaj, jun herencia chjalben rmal Dios. Jara 
herencia nmajon nturtaj ta, majon netzbukar ta y nmajon nquis ta. 
5 Ja herencia ewxin ixix je ykula ecux ruquin Jesucristo, y rmal yukbal 
ecux tak Dios nquixerchjalbej. Arja nmajon nuya cta echjalbxic y 
nerla na jun kij tak nquixtotaja junlic. Jetoic chumsan chic rmal Dios, 
jara nkaljin na tak xterla quisbal kij rxin rwech ruchlew. 6 Rmal 
cara tak ixix camic congan nquixquicota mesque nquixbison na 
jun tiemp rmal lowlo com quiy je rwech npeta chewij. 7 Per mchek 

1 PEDRO
 

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



594

tcara nquixkaxa chpam lowlo, cola recmon ta chewa com chpam 
lowlo nquixban wa probar ajni yukbal ecux ruquin Jesucristo. Tak 
nquixkaxa chpam lowlo jara ajni nbana tzra oro, com j-oro nya na 
pkak che ncat cana je m-oro ta jcola tzrij. Jpuro oro ajnila nim rjel 
per xe nyojtaja. Jyukbal ecux ruquin Jesucristo más chna vale que 
chwech oro. Cara rbanic lowlo je nquixkaxa chpam, necwersaj yukbal 
ecux ch-utz cara tak xtpet chic jmul Jesucristo, rmal ca yukbal 
ecux nquicota Dios chewij y nyaa ekij rmal chka. 8 Ixix ajnila newajo 
Jesucristo mesque majon etzton ta rwech y ne ykul wa ecux ruquin 
camic. Rmal cara tak ajnila nquixquicota camic, yatanak chewa 
nimlaj quicotemal rxin chcaj. 9 Y rmal yukbal ecux ruquin Jesucristo 
tak ewlon totanem rxin Dios. 10 Jtotanem rxin Dios jewlon jara utzil 
je rtzujun ta Dios ojer y tzibtanak cana cmal e ojer tak profeta. Arj-
e congan xquecsaj cchuka che rchobic nak rbanic. 11 Je Espíritu 
rxin Cristo arja xuchob pquewá y ptak canm chcola jun Toonel npe 
na, y j-e congan nquecsaj cchuka che ncutkij nak che wnak cara je 
npeta y achnak tiemp npe wa. Com Espíritu nbij chca che ja Cristo 
neretja na lowlo y nya na rukij tak xtcastaja rwech. Jara xchobtaja 
chquewech tak quemjana tpeta Cristo. 12 Dios arja xkalsaj chquewech 
che pkatiemp ajoj neryataj wa junlic jtotanem je y-on ta rbixic cmal, me 
pquetiemp ta arj-e. Jara totanem ewcaxan chic nak rbanic com bin 
chic chewa cmal kchalal jxeyowa rbixic chewa utzlaj tzij rxin Jesucristo. 
Ja Espíritu Santo je tkon ta tzra chcaj arja cayona cxin che rbixic. Jara 
totanem, je ángel congan necyarij nquechob nak rbanic.

. . . . .
13 Rmal cara tak quenbij chewa, quixcascata y bien techbo jneban. 

Njelal ta ecux njelal ta ewanm neweybej utzil rxin Dios je xtsipasa 
chewa tak xtpet chic jmul Jesucristo. 14 Com ix alcwalxela rxin Dios 
tnimaj je nbij ja Dios chewa chneban. Mteban xta je achnak je m-utz 
ta jxel ta ecux tzrij ajni xeban ta tak quemjana tchobtaja ewmal 
utzlaj tzij je rxin Jesucristo. 15 Je nrajo, jara jun chajchojlaj anm 
newcaj njelal tiemp. Com Dios arja xixrsiquij che xixoca rlecwal, y 
com arja ne rcan wa jun chajchojlaj anm rmal cara che ncatzina 
che newcaj ixix chka jun chajchojlaj anm. Cara nbij. 16 Ajni 
tzibtanak cana chpam rtzojbal Dios jcawra nbij Dios ra: —Com anen 
newcan jun chajchojlaj anm rmal cara tak quenbij chewa, tewcaj 
ca ixix chka jun chajchojlaj anm. Cara nbij. 17 Tak neban oración 

nebij tzra Dios che arja Ttixel, per bien terkaja pnewá che arja ktoy 
tzij pkawá che nimlaj konjelal, bien nutzu je nkaban w-utz o wmajon 
utz ta. Arja majon jun utz nutzet y majon jun itzel ta. Rmal cara 
tak quenbij chewa, ncatzina che nexibej ewi chwech Dios ajru kas 
tiemp neban ela wawe chwech ruchlew. 18 Ixix cola xixlokbexa tak 
xixtotaja chpam jle costumbre jmajon noc wa je ctun cana chewech 
cmal ewtit ewma. Per bien ewutkin che mjara ta xixlokbexa jxe 
nquisa rukij ajni oro ruquin plata. 19 Per jloklaj recquiel Cristo jara 
xixlokbexa. Cristo arja xcomsasa, xbana sacrificar ajni nbana tzra 
carnel, per jun carnel kas enter y kas chajchoj. 20 Dios tak quemjana 
twankersaj rwech ruchlew arja rchumin pchic che nban na sacrificar 
Cristo. Per jara majon xbantaj ta chanim, ca chpam jawra quisbal 
tiemp jokco wa xbantaj wa cumplir. Jara ca xuban Dios pnecwent. 
21 Rmal Cristo tak ykul chic ecux ruquin Dios. Jara mism Dios jxuya 
tzra Cristo che xcastaja chquecjol cnomki, y xuya tzra chka chcongan 
nim chic rukij. Rmal cara tak ruquin Dios ykul wa ecux, rmal cara 
chka tak ewutkin che Dios nuya na ja utzil jeweyben. 22 Espíritu Santo 
arja xuya chewa che xenimaj jutzlaj tzij rxin Jesucristo y jara utzlaj 
tzij xechachjorsbej ewanm. Cara xeban y rmal cara tak nquixcwin 
chic nqueewajo je kchalal, y mchek te etzij nebij tak nqueewajo. 
Rmal cara quenbij chewa, twaj-o ewi per tzra njelal ecux y njelal 
ewanm. 23 Ixix ixlexnak chic jmul per jcac caslemal ewcan camic 
jara rxin junlic, mjunam ta ruquin caslemal jyatanak chewa cmal 
edta ete com jara xcola cmic tzrij. Rmal ca rtzojbal Dios tak ixlexnak 
chic jmul. Je rtzojbal Dios jara majon comnak ta rwech y necjea 
rxin junlic. 24 Ajni tzibtanak cana jcawra nbij: —Je ccaslemal wnak 
xajni kayis xnechkija, y je nyabexa quekij xajni rusij kayis tak 
nquisa rukij xe nquepuka. 25 Per je rtzojbal Kajaw Dios jara necjea 
rxin junlic, cara nbij. Ja ca wa rtzojbal Dios ja ca wa jutzlaj tzij rxin 
Jesucristo jyatanak chic rbixic chewa.

2  1 Rmal cara tak quenbij chewa, tey-a cana njelal rwech 
rtzilal. Mteban ta engaño, mteban ta caca eplaj, me tkutlin 

ta ewanm, mteban ta mlon tak tzij. 2 Ajni nuban chit chuch kas 
nyarij rutzum rute cara ta chewa ixix chka, kas tel ta ecux tzrij 
chajchojlaj rtzojbal Dios com jara majon engaño rcan. Wcara 
xteban jara nquixecwera chpam rtzojbal Dios y nquixtotaja 
rxin junlic. 3 Cara ta xteban com ewutkin chic ajni rnaoj Kajaw 
Jesucristo che arja n-utz wa.

. . . . .
4 Y nkij kij xteyke ta más ecux ruquin Jesucristo je y-ol caslemal. 

Arja ocnak ajni jun abaj je csan rmal Dios che rbanic jun templo 
espiritual. Je wnak xmajon cgan ruquin per arja ch-on rmal Dios y 
congan nim rukij nutzet. Ixix chka ixocnak ix ajni jle abaj ixucsan 
rmal Dios che rbanic templo. 5 Ix sacerdote rxin Dios, jawra samaj 
yatanak chewa ch-utz cara cola sacrificio netzujuj chwech Dios. 
Jsacrificio netzujuj chwech jara ewutzil je nwankersasa ptak ewanm 
rmal Espíritu Santo. Jara jnetzujuj chwech nucom chewa xe rmal je 
xjun ebnon ruquin Jesucristo. 6 Ajni tzibtanak cana chpam rtzojbal 
Dios jcawra nbij Dios je ncambexa tzij ra: —Anen cola jun loklaj abaj 
nemjon rcusic che rbanic ntemplo. Chpam tnamet Sion quencsaj wa 
abaj. Jara abaj anen xench-owa, congan nim rukij. Je wnak jneykea 
quecux ruquin arj-e majon nqueya ta quequix per nquewil na 
jutzil jqueyben. Cara tzibtanak cana. 7 Jchewa ixix je ykula ecux 
ruquin Jesucristo arja congan nim rukij. Per chca wnak jmajon 
ncajo ta neykea quecux ruquin, arj-e e junam cuquin e bnoy tak 
jay, ajni tzibtanak cana chpam rtzojbal Dios je ncambexa tzij jcawra 
nbij: —Jabaj majon cgan e bnoy tak jay tzrij per njawara abaj je csan 
rmal Dios che rbanic jay, y más na nim rukij ja abaj com rmal ja bien 
rechpon ri jay. 8 Chka tzibtanak cana jcambal tzij jcawra nbij: —Jara 
abaj je wnak necchakij ckan chwech, nquepaja y nquekaja chpam 
jun nimlaj poknal rmal, cara nbij. Cara nqueban wnak jmajon ncajo 
ta necnimaj rtzojbal Dios, nquekaja chpam jun nimlaj lowlo, jara 
rchumin ta ja Dios. 9 Per ixix ix rtnamet Dios, ja Dios chayona ewxin. 
Arja xixryonaj che neban rsamaj. Ix sacerdote rxin nimlaj Rey jcola 
chcaj. Jara samaj yatanak chewa ch-utz cara neya rbixic nimlaj samaj 
jrebnon Kadta Dios. Kas terkaja pnewá che arja xelsana ewxin chpam 
kejkumal y camic ixrucsan chic ruquin chpam jun nimlaj luz. 10 Nabey 
me ix rtnamet ta Dios, per camic ix rtnamet chic. Nabey majon nak 
xewil xpoknaj ta ewech, per camic xewil Dios y arja xpoknaj ewech.

. . . . .
11 Quilaj tak wchalal, kas terkaja pnewá xe kxanem nkaban 

chwech ruchlew, mwawe ta kas mer ketnamet. Rmal cara quenbij 
chewa, mteya ta cas itzel tak yarinem che nquixercaj, com jnuban 
itzel tak yarinem xe nchojquina ruquin ewanm, nrajo nquixruchec. 

12 Jneban tectu ewutzil chquewech wnak jmajon cutkin ta rwech 
Dios. Arj-e xe nquemol tzij chewij camic y necbij chewa che ix itzel 
tak wnak, per nquetzet na utzil jneban y rmal cara tak nqueya na 
rukij Dios tak xtrebna kaja jun nimlaj samaj chquecjol. 13 Tnimaj 
njelal katbal tak tzij com cara nrajo Kajaw Dios chewa che 
nqueenimaj. Tnimaj nimlaj Rey com arja más nim katbaltzij cola 
pruka. 14 Ajni chca gobernador chka queenimaj com arj-e y-on 
katbaltzij pqueka che nquequeban castigar je wnak je nqueban 
rtzilal, per wen nqueban chca wnak ja e bnoy utzil. 15 Cawra nrajo 
ranm Dios: arja nrajo chneban utzil ch-utz cara nquekil quechi je 
wnak jmajon cnaoj tak xe nquetzok je tzij chewij. 16 Ixix ix libre 
pqueka wnak, per mruquin ta ra che ix libre neban ta je achnak je 
m-utz ta. Per jneban tnimaj Dios com pruka chic ix co wa camic. 
17 Queebna respetar conjelal wnak, y queewaj-o kchalal. Txibej ewi 
chwech Dios, y tebna respetar nimlaj rey.

. . . . .
18 Wcola apatrón tebna respetar chka bechnak opech rnaoj, we 

utzlaj wnak owe xcan. 19 Tak nbana lowlo chewa, wme pnewil 
ta y nerkaja pnewá chcola Dios ewquin y necoch, wcara neban 
jara nektzij wa nesmaja ptak ewanm utzil je nsipaj Dios. 20 Per wxe 
pnewil tak nbana lowlo chewa y necoch y wcola epaciencia, per 
jara majon val ta chwech Dios. Per we rmal utzil jneban tak nbana 
lowlo chewa y necoch y cola epaciencia, jara nektzij wa nesmaja 
ptak ewanm utzil je nsipaj Dios. 21 Xe rmal cara tak xixsiquisa 
rmal Dios chnesmajij utzil je nsipaj chewa y necoch je lowlo, com 
cara xuban Cristo chka, arja xutaj lowlo pnecwent. Cara xuban, 
xuya cana jun rbeyal chkawech ch-utz cara neban ixix ajni xuban 
ja. 22 Arja nmajon ril rumac nexte co ta jun xuban ta engañar. 
23 Tak cola pkan tak tzij xbixa tzra majon xuya ta recxel. Tak 
xbana lowlo tzra cmal wnak arja majon xcutuj ta che npeta 
lowlo chquij. Njelal je xbana tzra xujach pruka Dios com bien 
rutkin che Dios arja utzlaj ktoy tzij. 24 Cristo arja xrejkaj kil kamac 
chwech cruz, cara xuban ch-utz cara nok-ela libre pruka il mac 
y che mtkaban chic, rbeyal rxin Dios nrajo chic chka che nkaban. 
Arja xsoctaja pnecwent rmal cara tak xixecchoja. 25 Ixix nabey ix 
ajni jle chtak carnel etzaknak cana, per camic ixcol chic pruka 
Jesucristo y ja chic nyukuna ewxin, ja nquixchajina.

. . . . .

3  1-2 Ixix chka ixki queenimaj ewechjilal. Com ecola chewa 
je ewechjilal majon cniman ta rtzojbal Dios, per tak 

nquixquetzet che ewcan jun utzlaj anm y cola erespeto, jara 
nquequex cnaoj y xtecnimaj rtzojbal Dios y majon ncatzin ta che 
nqueepaxba. 3 Mteban ta che ncongan nel ta ecux tzrij je achnak 
jnewekbej ewi que chwech jnewcaj jun utzlaj anm. Mtel pta más 
ecux tzrij rchumsic resmal ewá, tzrij je achnak ajni je pka, je 
kop y ruquin je cadena oro ocnak, o tzrij je tziak nmak je rjel, 

com jara xe nkaxa. 4 Per jneban, jun utzlaj anm tewcaj, jara más 
na wen y nmajon nkax ta rukij, jara más val nutzet Dios. 5 Cara 
ccaslemal ixki ojer je rxin Dios je ykula quecux ruquin, arj-
e xeccaj jun utzlaj anm, xecnimaj quechjilal. 6 Cara rcaslemal 
Sara, arja xnimaj Abraham jrechjil, y nbij wajaw tzra che nbanbej 
respetar. Ixix ix ral Sara wwen ecaslemal y wmajon nexibej ta ewi 
chwech lowlo chka bechnak opech npeta chewij. 7 Ixix chka ix ach-
i lok queen-a ewexkilal com arj-e me e junam ta ewquin. Chka 
junam xecochij cuquin ewexkilal utzlaj caslemal je rxin junlic je 
xsipasa chewa rmal Dios, rmal cara ncatzina che lok nqueena. 
Cara ta neban ch-utz cara che Dios ncaxaj eoración jneban.

. . . . .
8 Camic quenwajo chewa ixconjelal xjun ta neban, xjun ta naoj y xjun 

ta anm newcaj. Ttiona chewa wcola jun kchalal nkajbej jun achnak. 
Twaj-o ewi com ewchalal je ewi, tpoknaj ri ewech, y mteya kta je ekij. 
9 Tak nbana lowlo chewa, o tak cola pkan tak tzij nbixa chewa, mteya ta 
rjel recxel. Jneban tcutuj utzil rxin Dios pquewá. Com xixrsiquij Dios 
chneban utzil ch-utz cara newla na utzil ixix chka, jara herencia nuya 
Dios chewa. 10 Ajni tzibtanak cana chpam rtzojbal Dios jcawra nbij ra: —
Je wnak jcola cgan che nquecse na más y ncajo nquewil utzlaj tak tiemp, 
ncatzina chmajon necbij ta itzel tak tzij y ncatzina chka me tquetzak ta 
tzij. 11 Je ncatzina nqueban jara cawrara: nqueya cana rtzilal y nqueban 
utzil, y ccanoj che quiil nquecjea chpam ccaslemal y jara quetrebej rij 
rwech. 12 Kajaw Dios arja nquerchajij je ccan rbeyal rxin ja y ncaxaj 
oración je nqueban, per itzel nquerutzet je nquebnowa rtzilal. Cara 
tzibtanak cana. 13 Majon nebnowa lowlo chewa wutzil xteban. 14 Wcola 
lowlo xtbana chewa rmal jneban rbeyal rxin Dios jara cola recmon ta 
chewa. Mtexibej ta ewi chquewech wnak je ncajo nqueban lowlo chewa 
y me tyojtaj ta rwech ewanm. 15 Jneban lok ta nena Kajaw Dios ptak 
ewanm. Techbo rij rwech nak rbanic njelal jrecmon ta chewa Jesucristo 
jabar ykul wa ecux. Cara ta neban ch-utz cara che nquixecwina nechob 
chquewech je wnak chka tak neccaxaj rzón chewa. Per chpam utzil 
techbo wa chquewech y mteya kta ekij. 16 Mteban ta je achnak je m-utz 
ta jxe ntiona ewanm rmal. Com ecola wnak necbij chewa che: —Xitzel 
ccaslemal wnak je nquenimana rxin Cristo, cara necbij, per ixix wmajon 
achnak ebnon je m-utz ta arj-e nqueya na quequix tak xtkaljina che me 
ktzij ta necbij chewa. 17 Tak nbana lowlo chewa xe rmal jutzil neban, per 

wcara je nrajo ranm Dios chewa jara cola noc wa tak netaj lowlo, per 
wxe pnewil nbana cara chewa jara majon noc wa. 18 Cristo xbana lowlo 
tzra chka, xcomsasa rmal kil kamac, xe jmul xcoma y majon chic cmic 
tzrij. Arja nmajon ril rumac per xcoma pkacwent ja ok aj-il ok ajmac. Tak 
cara xuban jara xjakbej kabey chkawech che nokekaj na ruquin Dios. 
Arja xcomsasa com wnak per xcastaja com espíritu. 19 Y cara xuban com 
espíritu xba cuquin jle espíritu ja eocnak preso, xerey-a rbixic utzlaj tzij 
chca. 20 J-era espíritu cxin wnak jmajon xecnimaj ta Dios ojer pretiemp 
Noé. Chpam jara tiemp ja Dios congan xereybej na che nnimaxa cmal tak 
majtanak rbanic nimlaj barc rmal Noé. Xme ajru ta xeoca chpam barc, xe 
e waxki xeoca chpam, j-era xetotaja chpam ya. 21 Y cara ca chka ajoj 
camic chka com pya nokban wa bautizar y noktotaja. Jbautismo me 
acuerpo ta nuchaj, per jrubey tak ncatbana bautizar jara nacutbej jun 
chajchojlaj anm tzra Dios. Cara nkaban noktotaja y xe rmal castajic rxin 
Jesucristo rmal cara tak noktotaja. 22 Arja xcastaja, xojtea chcaj y camic 
cola prejquenka Dios. Arja cola ruka chquij je ángel y chquij njelal 
quewech katbaltzij je nquebnowa mandar cxin wnak.

. . . . .

4  1 Ja Cristo com wnak xutaj lowlo kmal. Y cara tca neban 
ixix chka ajni rnaoj Jesucristo, tchumij ewi ch-utz cara che 

nquixecwina necoch lowlo je npeta chewij. Watjon lowlo wawe 
chwech ruchlew rmal Jesucristo jara achakin cchic il mac. 2 Cara 
ta neban ch-utz cara majon nba ta ecux tzrij je achnak jneyarij 
kaja, per je nrajo ranm Dios chewa chneban njawara neban ajru 
tiemp kas xtquixecjea chwech ruchlew. 3 Je wnak jmajon cutkin 
ta rwech Dios arj-e quiy rwech je rtzilal nel ta quecux tzrij, y cara 
xeban ta ixix chka. Congan quixbal xeban ta, y tak xeban nmak 
tak w-im xixchujara rmal tjoj ya, xerak je echi, xeban je choj, y 
chka xeban más lowlo tak xixexquea chquewech tioxa. Per jara 
majon chic nel pta ecux tzrij, itzel chic netzet. 4 Per camic jun chwa 
nquixtzeta cmal wnak com me ix quexbil xta che rbanic rtzilal rmal 
cara tak nquemol tzij chewij. 5 Per nerla na jun kij tak xtequejcha 
na cwent chwech Dios, y arja rchumin chic ri chnuket tzij chquij 
wnak che ecasla o e cnomki chic, 6 com jutzlaj tzij rxin Jesucristo 
xyataja rbixic chca chka ja e cnomki chic. Cara xbantaja ch-utz 
cara chjara nkatbexa tzij chquij com e wnak, per nya na cas chca 
chka che nquecse na ruquin Dios rmal Espíritu. 7 Xe nkajin ta 

rquisbal rwech ruchlew rmal cara tak quenbij chewa, techbo bien 
jneban, quixcascata, nte neban wa oración. 8 Jmás ncatzina congan 
twaj-o ewi. Tak newajo ewi quiy nquixecwina necuy rmal. 9 Tak 
cola jun chewa ncutuj repsad, njelal ecux tey-a. 10 Cola yatanak 
chewa chixjujnel che nquixecwina neban jecochin tzra Dios. Quiy 
rwech jyatanak chewa jecochin tzra Dios y quenwajo che necsaj ta 
jawra che netobej ewi chbil tak ewi ajni nuban jun utzlaj ajsmajma 
rxin Dios. 11 Ecola chewa ecochin tzra Dios che nquecwina nqueya 
mensaje, kas terkaja pquewá che rtzojbal Dios nquecsaj, y me 
cnaoj ta wnak nquecsaj. Chka cola yatanak chca che nquecwina 
nquequeto wnak, kas terkaja pquewá che Dios yoyona chca che 
nquecwina nquequeto. Rmal Jesucristo tak quiy rwech yatanak 
chewa jecochin tzra Dios, tebna ca njelal che nyabexa rukij ja Dios. 
Nte xtya wa rukij y nte xtnatax wa che pruka co wa njelal camic 
y rxin junlic chpam je tiemp rxin je tiemp. Amén.

. . . . .
12 Quilaj tak wchalal, ixcola chpam jun nimlaj lowlo che nbana probar 

yukbal ecux ruquin Jesucristo. Mtechob kta ptak ewanm cawrara: 
—¿Nak tzra ca wa tak nbana lowlo chka? Mtebij ta cara, com jara ne 
kxin wa. 13 Jneban quixquicota rmal jyatanak chewa che xjun neban 
ruquin Cristo che rtijic lowlo. Wcara neban jara más chna nquixquicota 
chka tak xtpet chic jmul Jesucristo, tzra cara tak xtkaljina chcongan 
nim rukij. 14 We rmal yukbal ecux ruquin Cristo tak nquixtzuja y 
nquixyoka jara cola recmon ta chewa. Wcara nbana chewa jara nkalaj 
wa chcola ewquin je Espíritu je nkalsana regloria Dios. Je nquebnowa 
lowlo chewa j-era xitzel nquetzijona tzrij Espíritu rxin Dios, per ixix neya 
rukij. 15 Per mexte rmal bnoj cmic mexte rmal bnoj alak xtetaj lowlo, o 
mexte rmal chic jle rtzilal o mexte rmal nemin ewi cuquin wnak jmajon 
eka chca. 16 Wnetaj lowlo rmal yukbal ecux ruquin Jesucristo mtena ta 
quixbal, per jneban tey-a rukij Dios rmal jyatanak chewa che netaj lowlo 
prubi Jesucristo. 17 Camic numaj ela tiemp rxin lowlo, y kuquin ajoj 
numaj el wa rij je ok rlecwal Dios. Wajoj nkataj lowlo peor cara wnak 
jmajon ncajo ta necnimaj utzlaj tzij rxin Jesucristo jretkon ta Dios. 18 Ajoj 
je kcan rbeyal rxin Dios npen noktotaj wa. Wpen noktotaj wa ajoj ¿nak 
nqueban cara aj-il ajmac je nmajon Dios ptak canm? 19 Per wcola lowlo 
netaj rmal je nrajo ranm Dios, mteya cta rbanic utzil per ntebna wa, y 
nteyke wa ecux ruquin Dios jwankersyona ewxin y nuya wa je rtzujun.

. . . . .

5  1 Camic quenwajo quentzijona cuquin jecayona cxin kchalal jecola checjol, 
com anen jun en quexbil. Anen xentzet njelal lowlo jxutaj Cristo, y anen 

jun chka xtentztowa Jesucristo tak xtpet chic jmul, tzra cara tak xtkaljina 
chcongan nim rukij. 2 Wen cyukic rtnamet Dios tebna. Njelal ecux y njelal ewanm 
queewcaj, mchek te ixpors-in. Mexte xe rmal pak teyarij más tak nqueewcaj per 
kas tel ta ecux che ccaxic. 3 Mtqueeban ta mandar ruquin egan ixix, per jneban 
tey-a jun utzlaj ejemplo chquewech. 4 Jesucristo arja Pastor, arja jun ajyuk jmás 
nim rukij, y tak xtpet chic jmul tzra cara xtyataj wa chewa rtojbalil je xtyabexa 
ekij, jun rtojbalil jmajon nquis ta. 5 Ixix chka ja ix cjola, queebna respetar kchalal 
jecayona ewxin. Xjun ta neban ixconjelal, tebna respetar je ewi, y mteya kta je 
ekij. Dios arja itzel nquerutzet je nqueya kaja quekij per nuya utzil chca jmajon 
nqueya ta quekij. 6 Rmal cara tak quenbij chewa, tebna chtak noy chwech nimlaj 
Kadta Dios ch-utz cara che arja nuya ekij tak xterla tiemp. 7 Arja ixrchajin 
congan y rmal cara tak quenbij chewa, tejcha pruka je achnak jemjon bis rmal y 
ja nchumsana chewech. 8 Je diablo jeclel arja ntajina ncanoj nak nuban chewa, ajni 
nuban jun cój congan nurak ruchi tak nquercanoj nak nutaj. Rmal cara tak quenbij 
chewa, kas bien techbo na nak neban y quixcascata. 9 Mteya ta ewi pruka diablo 
per nteyke wa ecux ruquin Jesucristo. Terkaja pnewá che meyon ta ixix nbana 
lowlo chewa com cara nbana chca kchalal chka jecola chwech njelal ruchlew. 
10 Per xe mnim ta tiemp rxin lowlo, cjara ja Dios mism xtuya njelal chewa jnak 
majon ewquin camic, arja necwersaj ewanm y nuya echuka y nuya chewa che 
cow nquixpea, majon achnak necmow ela ewxin. Arja njelal rwech utzil cola 
ruquin y rmal Jesucristo tak xokrsiquij che nokecje na ruquin chpam regloria, per 
jun gloria je rxin junlic. 11 Nte xtya wa rukij, nte xtnatax wa che pruka co wa 
njelal camic y rxin junlic chpam je tiemp rxin je tiemp. Amén.

. . . . .
12 Je kchalal Silvano cola nconfianza ruquin rmal cara xenya 

ela jawra carta tzra che nerejcha chewa. Jawra c-e oxi tzij 
jxentzibaj chpam jawra carta che necwersaj más ewanm, nucut 
chewech utzil je nsipaj Dios jne ktzij wa che utzil, nteyke wa 
ecux ruquin. 13 Je kchalal jecola wawe pBabilonia je ixch-on 
cuquin rmal Dios nquetak ela rutzil ewech. Marcos je wlecwal 
chwech Dios, arja nutak ela rutzil ewech chka. 14 Tak nemol ewi 
tey-a rutzil ewech chbil tak ewi jnecutbej chnewajo ewi. Nte 
quiil necjea ewanm ixconjelal je xjun ebnon ruquin Jesucristo. 

. . . . .

1  1 Anen en Simón Pedro, en ajsmajma rxin Jesucristo, chka 
en apóstol rxin. Anen quentzibaj jawra carta y quentak ela 

ewquin ixix jewlon chic yukbal ecux ruquin Jesucristo. Jyukbal 
ecux ruquin Jesús ajnila nim rukij, junam ruquin ajni kawlon 
ajoj. Jesucristo arja Dios, arja Toonel kxin, y rey-on chewa che 
ewcan rbeyal rxin Dios y rmal cara tak ewlon chic yukbal ecux 
ruquin. 2 Xtquiy ta, xtwachin ta utzil je nsipaj Dios ruquin je 
quiil necjea awanm chwech. Wkij kij newutkij más ajni rnaoj 
Dios, wnewutkij más ajni rnaoj Kajaw Jesús, tzra ca newil wa 
jawra utzil ruquin je quiil necjea awanm chwech Dios.

. . . . .
3 Njelal achnak pruka Dios co wa, arja njelal rey-on chka je ncatzina 

chka che nokocwina nekcaj utzlaj caslemal jwen nutzet. Cara nuban 
Dios chawa tak nawutkij rnaoj. Arja xokrsiquij ch-utz cara nok-oca 
rexbil chpam regloria ch-utz cara chka che nekcaj jun utzlaj anm 
ajni ranm ja. 4 Cara rebnon, cola je achnak rtzujun chka je nmak 
tak mibil y congan nim rukij. Rmal je rtzujun ta chka tak nokocwina 
nkato ki chpam rtzilal rxin rwech ruchlew, com je rwech ruchlew 
xyojtanak rmal itzel tak yarinem jcola ptak canm wnak. Cara xuban 
Dios chka ch-utz cara nkaquex knaoj y ne rnaoj Dios chic nekcaj. 
5 Rmal cara quenbij chewa, tecsaj echuka che rbanic je xtenbij chewa 
ra ch-utz cara che nquiya y nwachina rnaoj Dios ptak ewanm. Ixix 
cola yukbal ecux ruquin Jesucristo per tebna chka je xtenbij chewa 
ra: cow quixpea che rbanic nimlaj utzil je rxin Dios, y twutkij nak 

nrajo ranm Dios, 6 y techbo rij rwech nak neban che mteya ewi 
pruka rtzilal che nquixrucom ela, y teccho chka bechnak opech npeta 
chewij, y ne rpensar Dios tecsaj, 7 y lok queen-a ewchalal, y tecjea 
tesmaja ojben riil rxin Dios ptak ewanm. 8 Njelal jxentzibaj chewa 
ra we nquiya we nwachina ptak ewanm, tzra ca ntzet wa che bien 
ewutkin rnaoj Jesucristo, y tzra nkaljin wa chka chcongan xecsaj 
echuka che rojtakxic. 9 Per je wnak jmajon cuquin jxentzibaj kaja arj-e 
e ajni moya, xmajon nquetzet ta je rtzujun ta Dios com xjara nquetzet 
jcola chenkaj je rxin rwech ruchlew. Mesquier nerkaj chic pquewá che 
echachjorsan chic chpam ojer tak quil quemac. 10 Rmal cara wchalal, 
tucsaj más echuka che rbanic jxentzibaj ra ch-utz cara cola eseguro 
che xixsiquisa y xixchaa che xixoca pruka Dios. Wcara neban jara 
majon nquixkaj ta chpam il mac 11 y congan quiil eculic xtbana chpam 
rgobierno Kajaw Jesucristo, arja Toonel kxin, y je rgobierno necjea rxin 
junlic. 12 Rmal cara tak quennataj wa chewa njelal jxentzibaj ra. Cara 
quenban mesque ewutkin chic y mesque cwernak chic ewanm chpam 
utzlaj tzij jeniman jrecmon ta Jesucristo. 13 Jquenchob anen nrubey wa 
quenban che quennataj chewa. Tak xquencoma, tzra cara xtentenba wa 
rnatxic chewa. 14 Anen wutkin xyamer quenya cana rwech ruchlew, jara 
kalsan chic chenwech rmal Kajaw Jesucristo. 15 Anen quenchumsaj cana 
je ncatzina chewa ch-utz cara nenataj wa mesque encomnak chic.

. . . . .
16 Ajoj xkachob chewech nak rbanic tak xtpet chic jmul Kajaw Jesucristo, 

congan chic kaxnak rchuka tzra. Ja ocnak kbase tak xekbij chewa, jara 
tak xyataja chka che xkatzet ruquin kkawech Jesucristo tak rcan rucha 
Dios. Mjara ta xkacsaj kbase jle ojer tak tzij xwankersan cmal wnak y 
quebnon rbanic. 17 Ajoj xkatzet Jesús tak xkalsasa rmal Ttixel chcongan 
nim rukij y tak rcan regloria Dios. Jara xbantaja tak xekcaxaj rukul 
nimlaj Dios tak cawra xbij tzra Jesús ra: —Ja ca wa Wlecwal, congan 
quenwajo y congan quenquicota tzrij, cara xbij. 18 Ajoj okcola ruquin 
Jesús pe rwá jyu jyonan rmal Dios y rmal cara tak xekcaxaj jkul jpenak 
chcaj. 19 Chka co chic jun nkacsaj kbase jmás chna seguro, jara rtzojbal 
Dios je cbin cana y ctziban cana je profeta rxin Dios. Jara je ctziban 
cana yatanak chewa che neya rukij. Je ctziban cana jara ajni jun kak 
je nsakersaj abey chaka, ncatruto chpam kejkum. Y tak npeta rsakric 
jara majon chic kejkumal, y tak nel ta kij nsakersaj bien njelal. Y cara 
ca rbanic chka tak xtpet chic jmul Jesucristo, arja nsakersaj bien ewanm. 

20 Je ctziban cana profeta chpam rtzojbal Dios congan ncatzina chewa che 
nchobtaja ewmal che mjun ta wnak xkalsana nak rbanic, per je xkalsana 
chquewech jara Espíritu Santo. 21 Mjun wnak ta xcana cxin e santlaj tak 
profeta ojer che rbixic jtzibtanak cana, com arj-e xeyonaxa rmal Dios y 
Espíritu Santo xcana cxin che rbixic.

. . . . .

2  1 Per ecola profeta ojer chka chquecjol tnamet Israel jme Dios ta 
takyon pa cxin, y cara chewa ixix chka nquewanker na checjol 

jle maestro per me ktzij ta che tijonem rxin Dios nqueya. Arj-e pnalak 
xtquecsaj itzel tak tijonem checjol rtzojbal Dios, y jtijonem xtqueya xe 
nyojtaja acaslemal rmal. J-era wnak majon chic necnimaj ta Jesucristo 
che xutoj quil quemac. Jara jun nimlaj juicio necsiquij chquij per majon 
cnaben tak xtekaja chquij. 2 Chka e quiy na wnak xqueniman na cxin y 
nquequexbilaj chpam rtzilal je xtqueban. Xe rmal itzel caslemal je ccan 
j-era maestro tak itzel xttzeta utzlaj bey je ctun chkawech rmal Dios. 
3 Arj-e xpak necyarij y rmal cara nquixqueban engañar, xtecbij wen tak 
tzij chewa che necwesbej pak chewa. Per Dios ojer rchumin ta jun juicio 
cxin y nerla na jun kij tak xqueekaja chwech lowlo. 4 Ajni xuban Dios ojer 
chca je ángel jxemajcuna chwech, majon xpoknaj ta quewech y xerutak 
el chpam lowlo pjun kejkumlaj lwar, ebcon pcadena che reybxic nimlaj 
kij rxin juicio. 5 Chka pretiemp Noé ojer Dios xutak ta jun juicio pquewá 
itzel tak wnak. Ja Noé xuya rbixic chquewech rbeyal rxin Dios, per majon 
xecnimaj ta y Dios xutak jun nimlaj kjaljab chquij. Xruyon Noé xtotaja 
ruquin ewku rexbil. 6 Chka ja Dios ojer xutak ta jun juicio pe rwá c-e 
tnamet Sodoma y Gomorra. Congan lowlo xbana tzra jawra c-e tnamet, 
xcata y chaj xbana tzra. Cara xuban Dios jara xucsaj rbeyal chquewech 
ja jle chic itzel tak wnak jquemjana quealexa. 7 Per Dios cola jun acha 
xuto chpam catic je xbantaja, jara Lot rubi, y arja rbeyal rxin Dios rcan 
y congan itzel xutzu rtzilal je xqueban wnak. 8 Ja Lot jara rbeyal rxin Dios 
rcan. Njelal kij tak nutzet rtzilal je nqueban wnak y tak ncaxaj itzel tak 
tzij jnecbij, y com ja rbeyal rxin Dios rcan rmal cara congan ntiona ranm 
je nqueban. 9 Tzra ca nkatzet wa che Dios arja bien rutkin nqueruto je 
nquebnowa respetar rxin, per chca wnak jmajon nqueban ta rbeyal, bien 
rutkin chka nqueruya chpam lowlo che reybxic nimlaj juicio. 10 Y más chna 
lowlo nuban chca wnak je nqueya qui pruka itzel tak yarinem jcola ptak 
canm. Arj-e xitzel nquena tak nquebana mandar rmal Kajaw Jesucristo. 
Arj-e majon necxibej ta qui nqueban rtzilal y nqueban je achnak jcola 

cgan nqueban. Cara cbanic y majon necxibej ta qui necbij itzel tak tzij 
chca je nmak quekij. 11 Xmajon nara nquetzijon ta je ángel cara mesque 
más chna kaxnak cchuka y más nmak quekij chquewech wnak. Je ángel 
tak nqueekaja chwech Dios arj-e majon itzel tak tzij necbij je nkatbexa 
tzij chquij je nmak quekij. 12 Per j-era wnak je nqueya qui pruka rtzilal 
j-era xe e ajni e chcop, xmajon cpensar. Je chcop chkabar nquemin wa 
qui, xe nquechapa y nquecomsasa com njara wa yatanak chquij. J-era 
wnak tak cola nbixa chca mesquier nchobtaja cmal, congan cowlaj tak 
tzij necbij y xe nqueywara. Je rtzilal nqueban jara necsicbej cmic chquij, 
13 jara rtojbalil rtzilal je nqueban. Arj-e majon quixbal ta nquena, congan 
nquequicota neckalsaj rtzilal mesque ne pkij. J-era tak nquixquexbilaj tzra 
w-im xruquix Dios nqueya, nquequicota nqueban rtzilal checjol y xe engaño 
recmon ta je nqueban. 14 Majon ra mquita necyarij rwech jun ixak, majon 
nquecos ta che rbanic rtzilal. Je wnak jmajon cwernak ta canm chpam 
rtzojbal Dios nquecsiquij chpam rtzilal. Kas necchoja y nbantaja cmal 
che rquiyersic cmibil. Cara cbanic, y etzelan chic rmal Dios. 15 Quey-on 
cana utzlaj bey, xe etzaknak. Jbey ccan jara je xcaj ja ojer profeta rbin-an 
Balaam rlecwal Beor, com arja congan xel ta rucux tzrij chcoj pak mesque 
m-utz ta rchaquic nuban. 16 Per cola jun chit bur xyataja tzra rmal Dios 
che ntzijona y xchojquij tzra Balaam jitzel naoj jrechbon. Y xkila Balaam 
rmal bur tzrij itzel naoj jrechbon. 17 J-era wnak xe e junam ruquin jun 
tzucnel ya je chkij chic y majon chic rcatzil, xe e ajni jle sutz xnecmar 
ela rmal kek. Arj-e chumin chic jun quelwar congan kejkum y tzra 
nquecje wa rxin junlic. 18 Necbij nmak tak tzij per xmajon achnak recmon 
ta. Ja itzel tak yarinem jcola ptak canm jara nquecsicbej wnak jmajru ta 
tiemp equey-on cana je quexbil je xe rtzilal cayona cxin. 19 Cawra nectzujuj 
chca ra: —Ixix ix libre, majon jun cola ruka chewa, cara necbij chca. Per 
nexte j-e ta e libre com xe echpon rmal rtzilal. Chka bechnak opech rtzilal 
atchapyona, wmesquier ncatecwina tzrij jara me at libre ta, atcol cara 
pruka jchapyona awxin. 20 J-era wnak xqueto qui chpam rtzilal rxin 
rwech ruchlew tak xcutkij nak rbanic Kajaw Jesucristo je Toonel kxin. Per 
wxectzapij chic jmul qui chpam rtzilal y nquechap chic jmul rmal, jara 
más chna lowlo nela ccaslemal que chwech ajni quebnon nabey. 21 Más na 
utz mquita xcutkij nak rbanic rbeyal rxin Dios que chwech je xqueban, com 
arj-e xcutkij nak rbanic rbeyal y xeccaxaj jsantlaj mandamiento rxin Dios 
per jara xe xqueya cana. 22 Je xqueban ajni nbij jun cambal tzij jcawra nbij 
ra: —Jtze nemloj chic jmul y neretja rex-ab, cara nbij. Jun chic cawra nbij: 

—Tak nchajtaj ela rij jun ak nba chic jmul chpam chbak, cara nbij.

. . . . .

3  1 Quilaj tak wchalal, jawra rucab carta quentak ela ewquin 
junam rsamaj ruquin nabey carta jnetkon chic ewquin. Cawra 

rsamaj ra che nnataj je chewa jchobtanak chic ewmal, com anen 
wutkin chmajon eniman ta itzel tak tijonem. 2 Rmal cara quenbij 
chewa, terkaja pnewá je cbin cana e santlaj tak profeta rxin Dios. 
Terkaja pnewá chka jmandamiento je y-on cana rmal Kajaw Jesucristo 
je Toonel kxin, jara kbin chic chewa ja ok apóstol. 3 Congan ncatzina 
che nchobtaja ewmal che pe rquisbal kij ecola wnak nquepe na jxe 
ykonem necrebna y xe nqueya qui pruka itzel tak yarinem jcola 
ptak canm. 4 Arj-e cawra xtecbij chca jle chic wnak ra: —Bin cana 
che npeta Cristo per ¿le npeta nechob ixix? Per rwech ruchlew majon 
nquextaj ta y majon nquis ta. Ajni pquetiemp e ktit kawma chka 
tak xwanker ta rwech ruchlew ncara wa rebnon camic, cara xtecbij. 
5 Per arj-e majon ncajo ta necnataj che caj ruquin rwech ruchlew 
mchek tcola, per rmal rtzojbal Dios tak xwankera. Je rwech ruchlew 
pya xwankersas wa y xel ta pe rwá ya. 6 Y ja ya chka xeyjowa 
rwech ruchlew ojer, jara tak xuban nimlaj kjaljab y xba chic jmul 
chpam ya y xquisa. 7 Y rmal rtzojbal Dios chka tak caj ruquin rwech 
ruchlew jcola camic xcatic y xporxic reyben. Tzra cara xtcat wa 
tak xterla nimlaj kij rxin juicio y conjelal wnak jmajon ncajo ta Dios 
nqueba chpam lowlo. 8 Quilaj tak wchalal, mtemestaj ta je xtenbij 
chewa ra, jun mil juna mesque congan nim nekcaxaj ajoj per chwech 
Dios xjunam ruquin jun kij. 9 Cara quenbij chewa com ecola wnak 
nquebina che Kajaw Dios cam-an nuban cumplir je rbin cana, per jara 
mcara ta. Dios congan rpaciencia kuquin ja ok wnak com arja majon 
nrajo ta chco ta jun xtba ta chpam jnimlaj lowlo. Je nrajo ranm ja 
che conjelal wnak nquequex cnaoj y nqueya cana rtzilal. 10 Per ne 
npet wa nimlaj kij je rchumin Kajaw Dios, jara ajni tzra jun elkom 
majon nnabexa tak nerebna alak. Jara kij ncata njelal. Jcaj nerkowa 
y nquisa, njelal jocnak rwech ruchlew nquis na rmal nimlaj catic, 
ncat na rwech ruchlew y chka njelal jcola chwech, majon achnak 
nuto ri. 11 Com jcaj ruquin rwech ruchlew xe ncata y nquisa, rmal 
cara tak quenbij chewa, congan ncatzina che nekcaj jun chajchoj 
anm y nkaban je achnak je nrajo ranm Dios. 12 Koquicota che reybxic 
jnimlaj kij jchumsan rmal Dios, kabna je nrajo chka che nkaban 
ch-utz cara npeta alnak. Mesque jara kij je xtcata caj y xtquisa y 

mesque njelal jocnak rwech ruchlew nquisa rmal kak, 13 per ajoj 
nokquicota che reybxic jun cac caj y jun cac ruchlew ajni rtzujun 
cana Dios, y tzra nbantaj wa xruyon rbeyal rxin Dios. 14 Rmal cara 
quenbij chewa quilaj tak wchalal, com ajoj keyben jun caclaj caj y cac 
ruchlew kacsaj kchuka che rbanic je nrajo ranm Dios ch-utz cara 
xjun kabnon ruquin tak xkoekaja chwech, y kas ta chajchoj kanm y 
majon nak nokchapbexa. 15 Kas bien ta xtchobtaja ewmal che Kajaw 
Dios mchek tcola rpaciencia kuquin ja ok wnak, arja nrajo chka che 
noktotaja konjelal. Cara bin chewa rmal quilaj kchalal Pablo. Jara xbij 
chewa tak xutak carta ewquin y Dios yoyona rnaoj che rbixic. 16 Arja 
xbij chewa jnemjon rbixic chewa camic. Njawara ntzibaj ja chpam 
njelal carta jnuban. Cola ntzibaj Pablo chpam carta jcongan pen 
rchobic y ecola jmajon ctijon ta bien qui y majon cwernak ta quecux 
chpam rtzojbal Dios, j-era xe nquequex rbixic je rtziban cana Pablo 
ajni nqueban chic tzra jle chic rtzojbal Dios. Jara necsicbej nimlaj 
lowlo chquij. 17 Rmal cara quilaj tak wchalal, com ixix ewutkin chic 
tebna cwent, me tquixkaj ta chpam itzel tak tijonem je nqueya itzel 
tak wnak. Ixix cwernak ecux chpam rtzojbal Dios, mtquixyojtaj ta. 
18 Per jneban ne tquiy wa más ptak ewanm utzil je nsipaj Dios, nte 
xtewutkij wa más ajni rnaoj Kajaw Jesucristo je Toonel kxin. Arja 
nte xtya wa rukij camic y rxin junlic. Amén. 

. . . . .

1  1 Jawra jun carta jquentak ela ewquin recmon ta nak rbanic Rlecwal 
Dios je Y-ol utzlaj caslemal je rxin junlic, ja xerkalsana ajni rnaoj 

Dios. Ja Rlecwal Dios nco wa tak xwankersasa rwech ruchlew. Ajoj 
xkatzet ruquin kkawech, xekcaxaj je xbij, xkatzet ajni rcaslemal, 
xkachap ruquin kaka. 2 Je Y-ol caslemal xerla kij che ntzettaja, ajoj 
xkatzet y camic kamjon rkalxic nak rbanic, y jara nkaya rbixic chewa. 
Nabey nco wa Rlecwal Dios ruquin Ttixel per xpeta y xrectu kaja ri 
chkawech. 3 Jkatzton y je kcaxan jara nkaya rbixic chewa ch-utz cara 
ixix jun nquixquicota kuquin rmal ja, com xjun kabnon ruquin Dios Ttixel 
y chka xjun kabnon ruquin Jesucristo je Rlecwal. 4 Nektzibaj jawra ch-utz 
cara che nquiya y nwachina quicotemal rxin Dios ptak ewanm.

. . . . .
5 Je xtektzibaj, ja ca wa tijonem kcaxan je xbixa chka rmal Jesucristo 

jcawrara: Dios arja luz, majon kejkumal rcan ta. 6 Wnekbij xjun kabnon 
ruquin Dios per we xkejkumal cayona kxin jara ok tzkoy tzij y nkalaj 
wa chmajon neknimaj ta utzlaj tzij rxin Jesucristo. 7 Per wluz cayona 
kxin ajni rebnon Dios jne pluz co wa, wcara kabnon jara xjun kabnon 
chbil tak ki, y recquiel Jesucristo je Rlecwal jara nchachjorsana njelal 
kil kamac je nkaban. 8 Wnekbij chmajon il mac kcan jara xe nkaban 
engañar ki kayon y me ktzij ta jnekbij. 9 Per we nkachol kil kamac chwech 
Dios, arja nuban wa cumplir y ne rbeyal wa chwech chnucuy njelal kil 
kamac, y nokrchachjorsaj chpam njelal jme rbeyal ta rxin Dios je nkaban. 
10 Wnekbij chmajon il mac kabnon jara xe tzkoy tzij nkacsaj wa Dios. 
Wcara nekbij jara nkalaj wa chmajon kacsan ta rtzojbal Dios ptak kanm.

. . . . .

2  1 Quilaj tak wlecwal, quentzibaj jawra carta chewa ch-utz cara 
majon neban ta il mac. Per wcola jun chewa chek quenjlal xuban 

ril rumac, cola jun nesmaja pkacwent chwech Dios Ttixel jara Jesucristo 
jne rbeyal wa rxin Dios nuban. 2 Ruquin ja alaxnak wa cuyban il mac 
com xcoma pkacwent, y mruyon ta chka ajoj rebnon wa cara, com 
cara rebnon chca conjelal wnak chka. 3 Wneknimaj rmandamiento 
Jesucristo, tzra nkatzet wa chkutkin rwech. 4 Wcola jun nbij che arja 
rutkin rwech Jesucristo per wmajon nnimaj ta rmandamiento jara xe 
tzkoy tzij y majon rtzojbal Dios pranm. 5 Per je wnak je nquenimana 
rmandamiento j-era quiynak chic y nwachin chic ojben riil rxin Dios 
ptak canm. Wcara kabnon, tzra ntzet wa che xjun kabnon ruquin. 
6 Wcola jun nbij che arja xjun chic rebnon ruquin Jesucristo jara ne 
ncatzin wa che ncaj jun utzlaj caslemal ajni rcaslemal ja Jesucristo.

. . . . .
7 Wchalal, jquentzibaj ela wawe mjun ta cac mandamiento, per jawra jun ojer 

mandamiento jewcaxan chic je kas xya ta chewa nabey. 8 Per nekbij tzra chka che 
cac mandamiento com je rcaslemal Jesucristo nucut chkawech nak kas mer rbanic 
jnawajo awi, y cara tzra ecaslemal ixix chka ajnila newajo ewi. Cara nekbij com 
ojben riil jrecmon ta Jesucristo ne ktzij wa chruquin Dios penak wa, okrey-on 
cchic psak ajni nuban kij tak npeta rsakric, jkejkumal rxin ojer ntajina nquisa. 
9 Wcola jun nbij psak co wa per wxitzel nutzet jun rchalal jara ca pkejkum na 
co wa. 10 We nqueawajo awchalal jara psak chic atco wa y majon chic achnak 
necmow ela awxin chpam rtzilal. 11 Per wcola jun xitzel nutzet jun rchalal jara 
ne pkejkum co wa, kejkumal cayona rxin. Arja ocnak moy rmal kejkumal, 
rmal cara majon rutkin ta abar nekaj wa tzrij rcaslemal. 12 Quilaj tak wlecwal, 
rmal Jesucristo tak Dios xucuy ewil emac y rmal cara tak quentzibaj jawra carta 
chewa. 13 Y chewa ixix ja ix rija, ixix ewutkin rwech Rlecwalxel je nco wa tak 
xwankersasa rwech ruchlew, y rmal cara quentzibaj jawra carta chewa. Chewa 
ixix ja ix cjola, ixix xechec diablo y rmal cara quentzibaj jawra carta chewa. 
Quilaj tak wlecwal, ewutkin rwech Ttixel y rmal cara xentzibaj jawra carta chewa. 
14 Y chewa ixix ja ix rija, ewutkin rwech Rlecwalxel je nco wa tak xwankersasa 
rwech ruchlew, y rmal cara xentzibaj jawra carta chewa. Y chewa ixix je ix cjola 
ixcwernak chpam rtzojbal Dios y ncola rtzojbal ptak ewanm y chka xechec diablo, 
rmal cara xentzibaj jawra carta chewa. 15 Wchalal, mtel ta ecux tzrij caslemal 
je rxin rwech ruchlew nexte je achnak je ntzujuj chka. Wcola jun congan nel ta 

rucux tzrij caslemal rxin rwech ruchlew jara majon nel pta rucux tzrij Kadta 
Dios. 16 Je ntzujuj rwech ruchlew mruquin ta Kadta Dios penak wa, xe chwech 
ruchlew wankernak twa, ajni itzel tak yarinem jcola ptak anm, ajni nyarij nutzu 
akawech jxitzel tak achnak, ajni chka njelal achnak jnayabej kaja akij jmajon 
rcatzil. 17 Jcaslemal rxin rwech ruchlew rexbil njelal je ntzujuj jnayarij jara xe 
nkaxa, per conjelal je nqueban ajni nrajo ranm Dios j-era nquecse na rxin junlic.

. . . . .
18 Quilaj wlecwal, anen quenbij chewa che xerla quisbal tiemp. Ixix ewcaxan 

chic che npe na je ntzelna rxin Cristo y camic e quiy nquetzelana rxin epenak 
chic rmal cara tak kutkin chic che xerla quisbal tiemp. 19 J-era wnak jxeel ela 
chkacjol y xokqueya cana, arj-e bien kalaj che me e kaxbil ta. Wexte e kaxbil 
mquita xokqueya cnara. Mchek tcara xeel ela com tzra ntzet wa che next 
jun chca e kaxbil ta. 20 Per ixix chobtanak chic ewmal ixconjelal nak rbanic 
utzlaj tzij rxin Jesucristo. Mchek ta chobtanak ewmal com Cristo arja retkon ta 
Espíritu Santo ewquin. 21 Anen quentzibaj ela jawra carta chewa per me rmal 
ta che quemjana tchobtaja ewmal nak rbanic utzlaj tzij, per com chobtanak 
chic ewmal rmal cara tak quentzibaj ela chewa. Ixix bien ewutkin che nmajon 
nucom ta ri tzkoj tzij ruquin utzlaj tzij rxin Jesucristo. 22 Anen quenbij chewa 
che xe e tzkoy tak tzij wnak je nquebina che Jesús mja ta Cristo je Rlecwal Dios. 
J-e cara je nquetzelana rxin Cristo, necbij che Dios me Ttixel ta y necbij chka 
che Jesús me Alcwalxel ta. 23 Je wnak je nquebina che Jesús me Alcwalxel ta 
jara majon Dios Ttixel ptak canm, per je nquebina che Alcwalxel jara cola Dios 
Ttixel ptak canm. 24 Rmal cara tak quenbij chewa, tey-a cas tzra utzlaj tijonem 
jxewcaxaj ta nabey che necjea ptak ewanm. Wcara xteban jara nquixecjea 
pranm Rlecwalxel y pranm Ttixel chka. 25 Cawra rtzujun cana chka: jun utzlaj 
caslemal rxin junlic. 26 Jawra xentzibaj chewa ra cmal wnak je ncajo nqueya 
jun tijonem chewa che nyojbej tijonem jeniman. 27 Per ixix co chic Espíritu Santo 
tkon ta ewquin rmal Jesucristo, arja co chic ptak ewanm. Rmal cara majon 
ncatzin ta chewa xtquixtijox ta cmal jle wnak, Espíritu Santo cola ewquin ja 
nquixtijona, ja nechbowa njelal chewech. Jtijonem nuya chewa jara ne ktzij 
wa, majon tzkoj tzij recmon ta. Ajni nuchob arja chewech nte cara neban, 
quixecjea pranm Jesucristo. 28 Quilaj tak wlecwal, camic quenbij chic jmul 
chewa, nquixecje wa pranm Jesucristo. Wcara xtkaban jara majon nekxibej ta 
ki chwech tak xtpet chic jmul, per cola kconfianza ruquin y majon nekwiwaj ta 
ki chwech, majon quixbal ta nkana chwech tak xtpeta. 29 Ixix bien ewutkin che 
rbeyal rxin Dios rcan ja Jesucristo y tzra ca newutkij wa che conjelal je wnak 
je nqueban rbeyal rxin Dios j-era e rlecwal Dios.

1 JUAN 2

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



612

. . . . .

3  1 Ajnila nokrajo Dios Ttixel. Arja nbij chka che ok rlecwal, tzra ca 
nkatzet wa chcongan nokrajo, y ne ktzij wa che ok rlecwal. Je wnak 

je xruquin rwech ruchlew ykul wa quecux j-era majon nchobtaj ta cmal 
ajni rnaoj Dios y rmal cara chka mesquier nchobtaja cmal nak kbanic ajoj. 
2 Quilaj tak wchalal, anen quenbij chewa che ok rlecwal chic Dios camic. 
Quemjana tkalsasa chkawech nak kbanic tak xtkoquextaja pjun kij xerwara 
kutkin tak xtpet chic jmul Jesucristo, ajoj nok cara chic ajni ja. Nkatzu 
na bien ruquin kkawech y rmal cara nok-oca ajni ja. 3 Wnokquicota che 
reybxic Jesucristo jara nkachochjorsbej kanm chpam il mac, com Jesucristo 
arja ne rcan wa jun chajchojlaj anm. 4 ¿Ajni ca ja il mac? J-il mac jara tak 
mtanimaj rley Dios. Tak ncatmajcuna jara rley Dios je mtanimaj. 5 Ixix bien 
ewutkin che xpeta Jesucristo wawe chwech ruchlew che rchupic kil kamac, y 
arja nmajon ril rumac rebnon. 6 We ncatecjea pranm Jesucristo jara majon 
naban ta il mac. Wchek il mac naban jara majon chobtanak ta awmal ajni 
rnaoj Jesucristo y majon chobtanak ta awmal chka nak rbanic. 7 Quilaj 
tak wlecwal, majon ta jun xtquixebnowa engañar, je wnak je nquebnowa 
rbeyal rxin Dios xqueyon j-e jne ktzij wa ccan rbeyal rxin Dios, ajni rebnon 
Jesucristo je rcan rbeyal rxin Dios. 8 Per wnak jchek il mac nqueban j-era e 
rlecwal diablo, ajni rebnon ja diablo arja ne aj-il ajmac wa tak xwankersas 
ta rwech ruchlew. Je Rlecwal Dios xpeta wawe chwech ruchlew che ryojic 
y rturic samaj jnuban diablo. 9 We at rlecwal Dios jara awcan caslemal je 
rxin Dios y majon naban ta il mac, com cola rjatzul Dios chpam acaslemal y 
rmal cara majon ncatecwin ta naban il mac. 10 Wawe nkatzet wa e achnak 
rlecwal Dios y e achnak rlecwal diablo, wmajon nqueban ta rbeyal rxin Dios 
y wmajon nquecajo ta kchalal me e rlecwal ta Dios cara.

. . . . .
11 Ne ncatzin wa nkajo ki com cara nucut chkawech jtijonem jewcaxan ta 

nabey. 12 Me tkaban ta cara ajoj ajni xuban Caín ojer tak xoca precwent diablo 
y xcomsaj ruchak. ¿Nak tzra tak xcomsaj? Com arja xitzel rcaslemal per 
ruchak rbeyal rxin Dios rcan y rmal cara tak xcomsaj. 13 Wchalal, mtena ta 
junwa rmal tak nquixtzelaxa cmal wnak je xruquin rwech ruchlew ykul wa 
quecux. 14 We mtawajo awi jara atcomnak chwech Dios. Per ajoj nquekajo 
kchalal rmal cara tak kutkin che me okcomnak ta chwech Dios, kutkin che 
okkaxnak pchic chpam cmic y kawlon chic utzlaj caslemal rxin Dios je rxin 
junlic. 15 We xitzel natzet jun awchalal jara at jun camsanel. Ixix bien ewutkin 

che majon jun camsanel rcan ta utzlaj caslemal je rxin junlic. 16 Jesucristo 
arja xuya ri che xcomsasa pkacwent, tzra ca nkutkij wa nak kas mer rbanic 
ojben riil. Cara chka ajoj chka, yatanak chkij che majon nekpoknaj ta ki 
nkaya ki pe cmic pquecwent kchalal. 17 Per wcola jun awchalal y cola 
rnecesidad tzrij je ntzukbej ri, y wcola awquin je ncatzina tzra, wmajon 
napoknaj ta rwech y we mtato, jara nkalaj wa chmajon ojben riil rxin Dios 
nesmaja pnawanm. 18 Quilaj tak wlecwal, mchek tkatzij tak nekbij che nkajo 
ki. Kas nrajo cola nkaban che nekcutbej che ne ktzij wa che nkajo ki.

. . . . .
19-20 We ktzij che nkajo ki, tzra nkutkij wa che Dios okcayona. Jun 

chic, mesque ntiona kanm rmal je m-utz ta kabnon per wcola ojben riil 
rxin Dios nesmaja ptak kanm, xe rmal ra tak nquicota kanm chwech Dios y 
majon ntion xta. Cara rbanic com Dios arja más chna nim rukij com cola 
ruka tzra kanm y njelal rutkin. 21 Quilaj tak wchalal, wmajon achnak 
ntiona ptak kanm jara cola kconfianza noktzijona ruquin Dios 22 y arja 
nuya chka achnak nekcutuj tzra. Com ajoj neknimaj rmandamiento y com 
arja nquicota chkij, rmal cara tak nuban cara chka. 23 Je rmandamiento 
Dios cawra nbij chka ra: teykea acux ruquin Jesucristo je Rlecwal y tkaj-
o ki ajni rbin cana chka. 24 Wnanimaj rmandamiento Dios jara ncatecjea 
pranm Dios y necjea Dios pnawanm atet chka. Rmal Espíritu Santo jrey-
on Dios chka rmal cara tak kutkin che arja cola ptak kanm.

. . . . .

4  1 Quilaj tak wchalal, tey-a ewexquin tzrij je xtenbij chewa ra. E quiy 
wnak cpaxin qui chwech ruchlew jnecbij che tijonem rxin Dios 

nqueya. Per xe tzkoj tak tzij necbij, me ktzij ta. Rmal cara tak quenbij 
chewa, mqueenimaj ta conjelal wnak je nquebina che Espíritu rxin Dios 
cayona cxin. Per jneban, bien tcaxaj ajni nquetzijona we ktzij che Espíritu 
rxin Dios ecayona, o we mja ta. 2 Wawe newutkij wa we Espíritu rxin 
Dios ecayona: je nquebina che xkaj ta Jesucristo y xoca wnak j-era che 
ktzij Espíritu rxin Dios cayona cxin. 3 Per je nquebina che Jesucristo 
majon ocnak ta wnak j-era me Espíritu ta rxin Dios cayona cxin, per 
jun chwa espíritu cayona cxin, jara espíritu je ntzelana rxin Cristo. Jara 
espíritu ewcaxan chic che npe na, per camic co chic wawe chwech 
ruchlew. 4 Quilaj tak wlecwal, ixix ixcola precwent Dios. Je maestro jme 
Dios ta cayona cxin, arj-e majon xecwin ta chewij, ixix xixechcowa cxin. 
Cara xeban com Dios jcola ptak ewanm más chna congan rchuka que 

chwech diablo jcola ptak canm wnak je xruquin rwech ruchlew ykul wa 
quecux. 5 Com arj-e xruquin rwech ruchlew ykul wa quecux rmal cara 
xe rxin rwech ruchlew necnataj. Je jle chic wnak je ykula quecux ruquin 
rwech ruchlew arj-e nel ta quecux tzrij je nbixa chca cmal j-e. 6 Per ajoj 
okcola precwent Dios. Je wnak je cutkin rwech Dios arj-e nel ta quecux 
che rcaxic jnekbij, per je majon precwent Dios arj-e majon neccaxaj ta 
jnekbij. Tzra ca nkutkij wa e achnak ecan rmal Espíritu rxin Dios, per jun 
Espíritu jmajon tzkoj tzij recmon ta, y nkutkij chka e achnak ecan rmal 
espíritu rxin diablo, y jara jun espíritu xe tzkoj tzij recmon ta.

. . . . .
7 Quilaj tak wchalal, congan ncatzina che nkajo ki. Ja ojben riil ruquin 

Dios wankernak twa. Wnawajo awi jara at rlecwal Dios, jara awutkin 
rwech Dios. 8 Ja Dios ne rcan wa ojben riil rmal cara tak quenbij chewa, 
we mtawajo awi jara majon awutkin ta rwech Dios. 9 Ja Dios xutak ta 
Rlecwal che ktoic y njara oca jun Rlecwal. Tzra nkalsas wa che nokrajo 
ja Dios com xutak ta Rlecwal wawe chwech ruchlew. Cara xuban ch-utz 
cara che rmal Rlecwal nkawil utzlaj caslemal je rxin junlic. 10 Ma ajoj ta 
xokjona Dios nabey mul, ja xjona kxin nabey mul com xutak ta Jesucristo 
je Rlecwal che arja xoca chumsbal rxin kil kamac chwech Dios. Tzra 
nkatzet wa kas mer rbanic ojben riil. 11 Quilaj tak wchalal, cara xuban 
Dios congan xokrajo, y rmal cara quenbij chewa che yatala chkij che 
nkajo ki ajoj chka. 12 Dios majon jun tzetyona rxin, per we nkajo ki jara 
necjea ptak kanm ja Dios y chka nquiya y nwachina ptak kanm ojben riil 
rxin ja. 13 Ja Dios rey-on chka rEspíritu, tzra ca nkatzet wa che okcola 
pranm y ja chka cola ptak kanm. 14 Y ajoj chka xkatzet rwech Jesucristo 
je Rlecwal Dios y nkaya rbixic che arja xtak ta rmal Ttixel, xoca Toonel 
kxin konjelal ajoj ja ok wnak. 15 Conjelal wnak je nquebina che Jesús arja 
Rlecwal Dios j-era cola ja Dios ptak canm Dios, y chka ecola j-e pranm 
Dios. 16 Ajoj kutkin che Dios nokrajo, ykula kacux ruquin ja ojben riil je 
rcan. Ja Dios ne rxin wa ja ojben riil. Konjelal je kcan chic ojben riil rxin 
Dios jara okcola pranm Dios y cara chka ajoj chka cola Dios ptak kanm. 
17 Wmajon nekxibej ta ki chwech nimlaj kij rxin juicio tak xtpet chic jmul 
Jesucristo, tzra nkatzet wa che quiynak chic y wachinnak chic ojben 
riil rxin Dios ptak kanm. Ajoj ca okco na wawe chwech ruchlew per 
xjunam chic knaoj ruquin Jesucristo, rmal cara tak majon nekxibej ta 
ki chwech. 18 Ja ojben riil rxin Dios majon xben riil rcan ta. Per je rbanic, 
we nwachina ojben riil rxin Dios chpam awanm jara nelsaj ela xben riil. 

Je xben riil congan lowlo nuban chawa. Wnaxibej awi jara quemjana 
tquiya y twachina bien ja ojben riil rxin Dios chpam awanm. 19 Dios xjona 
kxin nabey mul rmal cara tak nkajo ja chka. 20 Wcola jun nbij: —Anen 
quenwajo Dios, per xitzel nutzet jun rchalal, jara tzkoy tzij. Ja awchalal 
jcola chawech natzu, per we mtawajo ¿nak tzra cara xtcatecwina xtawajo 
Dios jmajon natzet ta? 21 Je rmandamiento Dios cawra nbij chka ra: —We 
cnewajo anen ncatzina che nqueewajo ewchalal chka, cara nbij Dios.

. . . . .

5  1 Konjelal je kniman Jesús che arja Cristo je ch-on rmal 
Dios, wcara kniman ok rlecwal Dios cara. Ajni tzra jun 

alcwalxel, we nrajo redta nquerajo cara chka jle chic rchalal. 
2 We nkajo Dios y neknimaj rmandamiento, tzra nkatzet wa 
che nquekajo rlecwal Dios chka. 3 Wneknimaj rmandamiento 
Dios jara nekcutbej che nkajo Dios chka. Je rmandamiento 
Dios m-al ta rcaxic, 4 com ja Dios rey-on kchuka konjelal ja ok 
rlecwal y rmal cara je rtzilal rxin rwech ruchlew mtecwina 
chkij, ajoj nokchecmaja, rmal yukbal kacux ruquin Jesucristo tak 
nokchecmaja. 5 ¿E achnak cara nquechecmaja? Ajoj je kniman 
Jesús che arja Rlecwal Dios ajoj cara nokchecmaja.

. . . . .
6 Tak xpeta Jesucristo cola xkalsana rxin che Rlecwal Dios, 

jara tak xbana bautizar y tak xcomsasa y xutix recquiel chwech 
cruz. Mchek truyon xbana bautizar per xutix recquiel chwech 
cruz chka. Ja Espíritu Santo nbina chka che Jesucristo Rlecwal 
Dios. Ja Espíritu Santo ne rxin wa che ktzij njelal je nbij. 7 E 
oxi jecola chcaj xjunam necbij tzra Jesús che arja Rlecwal Dios, 
jun Dios Ttixel, jun chic Rlecwalxel je Rtzojbal Dios, y jun chic 
Espíritu Santo. 8 Chka oxi rwech testig cola chwech ruchlew, jun 
ja Espíritu Santo, jun chic tak xbana bautizar Jesús, jun chic tak 
xutix recquiel chwech cruz, xjunam nkalsaj che oxi che Jesús arja 
Rlecwal Dios. 9 Com nqueknimaj wnak tak nqueya testig-il, rmal 
cara tak más ncatzina che neknimaj testig-il jnuya Dios. Ja Dios 
rucsan testig che rkalsic che Jesús arja Rlecwal, y testig-il jnuya 
Dios más na nim rukij chwech je nqueya wnak. 10 Konjelal je ykula 
kacux ruquin Rlecwal Dios co chic testig-il rxin Dios ptak kanm 
je nyabexa kseguro. We mtanimaj je nbij Dios nel cara com xajni 

tzkoy tzij nacsaj wa. Cara naban tak mtanimaj testig-il jrey-on ta 
Dios tzrij Rlecwal. 11 Je testig-il rxin Dios cawra nucut chkawech ra: 
ja Dios rey-on chka utzlaj caslemal je rxin junlic y ruquin Rlecwal 
nkawil wa. 12 We awcan Rlecwal Dios chpam awanm jara awcan 
chic utzlaj caslemal je rxin junlic, per wmawcan ta Rlecwal Dios 
pnawanm jara majon awcan ta utzlaj caslemal je rxin junlic.

. . . . .
13 Anen xentzibaj ela jawra carta y quentak ela ewquin ixix je 

ykula ecux ruquin Jesucristo je Rlecwal Dios. Jxentzibaj chpam 
jara quenyabej eseguro che ixix ewcan chic utzlaj caslemal je 
rxin junlic. 14 Ykula kacux ruquin Dios che arja nculba oración 
je nkaban wjara nekcutuj tzra je nrajo ranm ja. 15 Com kutkin 
che Dios ncaxaj njelal achnak jnekcutuj tzra, rmal cara kutkin 
che arja rey-on chic chka jnekcutuj tzra. 16 Tak nkatzet jun 
kchalal, wxuban jun ril kabna oración precwent, y nyataj na 
tzra utzlaj caslemal je rxin Dios. Cara rbeyal we mjara ta xuban 
jmajon cuytajic tzrij je ncatrucom ela junlic chpam cmic. Per cola 
il mac ncatrucom ela junlic chpam cmic, mjara ta quenbij che 
kay-a chpam oración. 17 Njelal je nbantaja jme rbeyal ta rxin Dios 
jara il mac, per cola il mac wxaban cola cuytajic tzrij y majon 
ncatrucom el ta chpam cmic. 18 Kutkin che konjelal joklexnak 
chic jmul jara majon nkaban xta il mac, com Jesús je Rlecwal 
Dios okrechjalben y mtecwina diablo nokruchap. 19 Kutkin chka 
che ajoj okcola precwent Dios, per jle chic wnak jecola chwech 
ruchlew xe pruka diablo eco wa. 20 Kutkin chka che Jesús je 
Rlecwal Dios xpeta wawe chwech ruchlew y xuya knaoj ch-utz 
cara nkutkij ajni rnaoj ktzitzij Dios. Ajoj xjun kabnon ruquin 
ktzitzij Dios, xjun kabnon ruquin Jesucristo je Rlecwal, y xruyon 
arja Dios jne ktzij che Dios, xruyon arja nyowa utzlaj caslemal je 
rxin junlic. 21 Quilaj tak wlecwal, tebna cwent ewi y mteyke ta 
ecux cuquin tioxa. Amén. 

. . . . .
1 Wchalal je atch-on rmal Dios, anen ja en anciano quentak 

ela jawra carta chawa, y quentak ela chca awal chka. Anen 
congan quixnwajo, per jun ojben riil jcola kuquin ne ktzij wa 
chruquin Jesucristo penak wa. Per mnuyon ta anen quixnwajo 
per nquixcajo chka conjelal jchobtanak cmal nak rbanic 
utzlaj tijonem rxin Jesucristo. 2 Rmal utzlaj tijonem jrecmon ta 
Jesucristo rmal cara tak quixnwajo, jara tijonem co chic ptak 
kanm y necje na kuquin rxin junlic. 3 Jutzil je nsipaj Dios chka, 
jara ta xtyataja chewa rmal Dios Ttixel y rmal Kajaw Jesucristo je 
Rlecwal Kadta Dios, j-e ta xtecpoknaj ewech y xtqueya ta chewa 
che quiil necjea ewanm. Jara nekcochij tzra Dios tak necjea 
utzlaj tijonem rxin Jesucristo ptak kanm y tak nkajo ki chka.

. . . . .
4 Ecola awal kaclun ki kuquin y congan quenquicota chquij com 

j-e quemjom wa rnimaxic utzlaj tijonem rxin Jesucristo. Ncara 
quemjon rbanic ajni nbij mandamiento je y-on chka rmal Ttixel. 
5 Camic wchalal, congan quenwajo quenbij chewa che kaj-o je ki. 
Per jawra mjun ta mandamiento cac xwankera, per jawra bitanak 
ta chka nabey che ncatzin wa nkajo je ki. 6 Je ojben riil rxin Dios 
cawra rbanic ra: jara nanimaj je mandamiento je y-on chka rmal 
Dios. Cawra mandamiento rey-on cana Dios ajni ewcaxan ta nabey: 
twaj-o je ewi, cara nbij. 7 Cara quenbij chawa com e quiy e bnoy 
tak engaño eelnak chic, ebnak cuquin wnak je xruquin rwech 
ruchlew ykul wa quecux. J-era wnak necpoknaj necbij che xkaj ta 

Jesucristo y xoca wnak. Achnak nebnowa cara arja xe bnoy engaño 
y ntzelaj Cristo. 8 Kas tebna cwent ewi y me tquixban ta engañar, 
mquita xtetzila rtojbalil jsamaj jebnon, per kas quenwajo chewa 
xtyataj tna chewa rtojbalil per nche njelal. 9 Wcola jun nuya rwá 
jtijonem rxin Cristo y wnuya cana kas mer rbeyal, jara majon Dios 
pranm. We nmajon naya cta kas mer tijonem rxin Cristo jara cola 
Ttixel chpam awanm rexbil Rlecwalxel. 10 Chka bechnak opech 
nekaja ewquin, wcola jun tijonem recmon ta je junwa chwech 
tijonem rxin Cristo mtecul ta chpam ewuchoch chneya repsad, 
y mtebij ta tzra: —Dios ta xtebnowa bendecir atijonem. 11 Cara 
quenbij chewa com wcola jun nbij tzra: —Dios ta xtebnowa bendecir 
atijonem, jara arja jun nejklena ruquin itzel tijonem jnuya.

. . . . .
12 Cco na más quenwajo quenbij chewa per majon quentzibaj 

ta chpam carta, com jnechbon anen che quenba na ewquin. Tak 
xtnekaja nutzet ri kawech ewquin, tzra cara xtoktzijon wa 
ch-utz cara nquiya y nwachina quicotemal rxin Dios ptak kanm. 
13 Jral awchalal jech-on rmal Dios arj-e nquetak ela rutzil awech. 
Amén. 

. . . . .
1 Quilaj wlecwal Gayo, anen ja en anciano quentak ela jawra carta 

chawa. Wchalal, anen congan catnwajo, per jun ojben riil jcola kuquin 
ne ktzij wa chruquin Jesucristo penak wa. 2 Quilaj wlecwal, anen nemjon 
rbanic oración pnacwent, y quenwajo anen kas twen nela chawech 
njelal jnawil chpam acaslemal. Y tzra acuerpo, quencutuj tzra Dios che 
mquita cola jun yubil nkajbej, per tzra awanm jara wutkin ch-utz bnak. 
3 Cara quenbij chawa com ecola jle chca kchalal xquerbij chwa jabnon, 
y congan xenquicota tak xecbij chwa che atet nawcan wa tijonem rxin 
Jesucristo pnawanm, y xecbij chwa chka che amjon wa rbanic jtijonem 
rxin Jesucristo chpam acaslemal. 4 Je wlecwal, tak nerkaja cbixic wquin 
chquemjon rbanic jtijonem rxin Jesucristo ptak ccaslemal jara ajnila 
quenquicot kaja cmal. Je chwa anen majon chic jun quicotemal cara ta.

. . . . .
5-6 Quilaj wlecwal, je kchalal arj-e xecrechlo chquewech 

iglesia wawe njelal jxaban pa chca jxeawojbej. Nwen xaban 
pa chca com cara nrajo yukbal acux ruquin Jesucristo che 
nqueato kchalal, y peor tak cola nqueato chca jmajon awutkin 
ta quewech. Tak ecola chca xqueekaja awquin, congan wen 
wnaya ela je ncatzina chca tzra queviaje com ncawara yatal chca 
ajsmajma rxin Dios chcola ayuda nyaa chca cmal kchalal. 7 Cara 
quenbij chawa com arj-e rmal Jesucristo tak ebnak y majon ayuda 
nquecom ta chca wnak jme kchalal ta. 8 Rmal cara tak quenbij 
chawa, nyatanak wa chkij che nquekato e ctakra ch-utz cara 
cara nela ajni jun ajoj ekexbilan che rbixic jtijonem rxin Jesucristo.

. . . . .
9 Cola jun carta xentak ela chca iglesia per ja Diótrefes arja 

ncola rgan che xruyon ja nebnowa mandar chquecjol y majon 
nrajo ta nbij che anen cola nuka tzra. 10 Rmal cara tak anen 
xquenba ruquin y quenkalsaj na bien njelal jremjon rij che arja 
remjon ktzojxic, com ja ntajina nbij jle itzel tak tzij chka. Y 
ccona más je m-utz ta nuban, com majon nquerucul ta kchalal 
tak nqueekaja ruquin, y chka nak cola cgan che nquequecul per 
ja mtuya cas chca che xquequecul ta, xe nquerelsaj ta chpam 
iglesia y majon nquerucul xta arj-e chka. 11 Quilaj wlecwal, 
mtacom ta ejemplo rxin jnebnowa rtzilal, per jnebnowa utzil jara 
ta nacom ejemplo rxin. Com jnebnowa utzil jara rlecwal Dios 
per jnebnowa rtzilal jara xmajon rutkin ta rwech Dios. 12 Conjelal 
wnak necbij tzra Demetrio che arja utzlaj wnak, je rcaslemal bien 
nucom ri ruquin tijonem rxin Jesucristo, y ajoj chka nekbij tzra 
che utzlaj wnak y bien ewutkin jnekbij ajoj jara ne ktzij wa.

. . . . .
13 Cco na más quenwajo quenbij chawa per majon quentzibaj 

ta chpam jawra carta. 14 Per nechbon quenba na awquin chanim. 
Tak xtquenekaja nutzet ri kawech awquin, tzra ca xtoktzijon wa 
awquin. 15 Quiil ta xtecjea awanm chwech Dios. Je kaxbil jecola 
wawe nqueya rutzil awech. Je kaxbil jecola awquin, tey-a utzil 
quewech chejujnel. 

. . . . .
1 Anen en Judas, en ajsmajma rxin Jesucristo, en rchalal Jacobo. 

Anen quentzibaj jawra carta chewa jixsiquin rmal Dios, jixyonan 
rmal Ttixel che ixocnak retnamet, y bien ixbnon cwent rmal 
Jesucristo com xjun ebnon ruquin. 2 Dios xtpoknan ta ewech, xtba 
ta pnim checjol je quiil necjea ewanm rexbil ojben riil rxin.

. . . . .
3 Quilaj tak wchalal, anen cola ngan quenchob más chewech nak 

rbanic jtotanem rxin Dios je kcochin tzra ewquin y xatra xenya chpam 
jun carta nabey mul. Per camic co chic jun punto más chna ncatzina 
chquenya chpam jcarta, com camic congan ncatzina chcongan quenya 
echuka chneban cwent jtijonem rxin Jesucristo je kniman ewquin ch-
utz cara che me tquextaja. Jara tijonem yatanak chka ja ok rtnamet 
Dios y majon quextajic tzrij. 4 Cara quenbij chewa com ecola ach-i kas 
pnejkal eocnak checjol y arj-e tzibtanak cana chquij chpam rtzojbal 
Dios che cola jun nimlaj juicio cola chquewech ajni xtenchob chewech 
ra. Arj-e xe e itzel tak wnak, xe nquequex rbixic jutzil je nsipaj Kadta 
Dios: —Tebna nak cola egan neban, Dios arja nquixrucuy la, cara 
necbij. Je ccaslemal jara nectuwa chmajon necnimaj ta Dios je kjefe, 
y nja oca Jefe, y nmajon necnimaj ta Kjawal Jesucristo. 5 Per camic 
quenwajo quennataj chewa juicio je xkaja chquij rtnamet Dios jxetotaja 
chpam Egipto ojer. Ixix bien ewutkin njelal jawrara je xtenbij chewa 
ra. Ja Kajaw Dios tak xetotaja tnamet rmal, arja xercomsaj na jecola 
chquecjol je nmajon xeyke ta quecux ruquin. 6 Y quenwajo quennataj 
chewa chka je xqueban itzel tak ángel jxecchakij cana nimlaj privilegio 

je xyataja chca rmal Dios y xqueya cana chcaj kas mer ccolibal. Arj-e 
ecsan preso rmal Dios chpam lwar jabar co wa nimlaj kejkumal, ebcon 
pcadena junlic che reybxic nimlaj kij rxin juicio. 7 Quenwajo quennataj 
chewa chka je xbana chca wnak jecola chpam c-e tnamet Sodoma 
ruquin Gomorra ojer e quexbil jecola chpam jle chic tnamet jecola 
chenkaj. Arj-e chka quemjon rbanic rtzilal, ach-i nquemajcuna cuquin 
ach-i y chka je ixki nquemajcuna cuquin ixki. Per chek quenjlal cola 
kak xkaj ta tzrij quetnamet y xcata tnamet, jara noca ejemplo rxin 
nimlaj lowlo chpam jun chic kak je nremjon wa catic rxin junlic. 8 Per 
jach-i jxenbij chewa ja eocnak checjol cara rtzilal nqueban chka. Cola 
je achic nqueban y jara nquecsaj cbase che rbanic rtzilal. Arj-e xe 
nquecsaj quecuerpo che rbanic rtzilal, nmajon cgan nquecnimaj jcola 
katbaltzij pqueka y xitzel nquetzijona chquij je nmak quekij. 9 Per 
jnimlaj ángel Miguel xe mcara tnara ntzijona, xe mcara tnara xtzijona 
tak congan xetzijona ruquin diablo tzrij nak xtbana tzra recuerpo 
comnak Moisés. Arja majon xuban ta nim y xbij ta jle itzel tak tzij tzra 
diablo je nketbexa tzij tzrij, per arja cawra xbij tzra: —Ja ta Kajaw Dios 
xtyowa rjel recxel chawa rmal rtzilal jabnon, cara xbij tzra. 10 Per jach-i 
jxenbij chewa arj-e tak cola nbixa chca y wmajon nchobtaj ta cmal xe 
nqueywara, xe itzel tak tzij necbij tak nbixa chca. Xjara nquechob je 
ncutuj quecuerpo, achnak ncutuj quecuerpo nqueya rgan, ajni nqueban 
jle chcop jmajon cpensar, jara xe nqueyojtaja rmal. 11 Arj-e congan 
lowlo chca com ccaslemal xcara ajni rcaslemal Caín ojer, y chka 
congan nquetaj quekij che rbanic engaño per xe rmal pak nquechec 
tzrij tak nqueban cara, ajni xuban Balaam ojer, y chka xeyictaja chquij 
jcola katbaltzij pqueka, ajni xuban Coré ojer, per congan nquetaj na 
lowlo rmal jquebnon. 12 J-era ach-i tak nemol ewi ixix che rbanic 
w-im jnecutbej ojben riil jcola checjol, arj-e xruquix Dios nqueya tak 
nquixquexbilaj che w-im, com xqueyon nqueban kaja cwent qui. Arj-e 
nmajon nqueoc wa, xajni jle sutz jmajon jab rcan y chka abar tzra 
necmar el wa rmal kek, xajni jle che tak nerla tiemp rxin csech majon 
rwech nuya, jara xcomnak y nbok el junlic y ncoma. 13 Je nqueban 
j-e xquixbal rbanic, xe e cara ajni nuban nmak tak bloj pmar congan 
tzil nuya cana chuchi mar. Arj-e xe ajni jle chumil jquey-on cana 
kas mer quebey, y co chic jun lwar chumin chic cxin jcongan kejkum 
y tzra nquecje wa rxin junlic. 14 Chka j-era ach-i bitanak cana chquij 
rmal Enoc nak xtban na chca. Ja e rtit remma Enoc wnamaj ta quelxic 
ruquin Adán y narecsa pretiemp Enoc wku generación nuya. Cawra xbij 

Enoc ra: —Bien tewcaxaj, Kajaw Dios arja npe na erexbilan ta je r-ángel 
per congan e quiy. 15 Tak xtpeta nuket na tzij chquij conjelal. Conjelal aj-
il ajmac jmajon ncajo ta Dios, arja nquerutak ela chpam lowlo, per rmal 
njelal achnak jquebnon jxitzel nutzet ja y rmal chka njelal cowlaj tak 
tzij cbin tzra. Cara bitanak cana rmal Enoc. 16 J-era ach-i necchojquij je 
achnak y xe pnejkal necbij wa, nmajon ncajo, xe nqueya rgan je ncutuj 
quecuerpo, congan nmak tak tzij nquetzijona che necyabej kaja quekij y 
congan wen tak tzij necbij chca wnak per xcola ncajo chca.

. . . . .
17 Per chewa ixix quilaj tak wchalal, mtemestaj ta jbitanak cana 

cmal apóstol rxin Kajaw Jesucristo tzrij je xtbantaj na. 18 Cawra 
cbin ra: —Je chpam quisbal tak kij ecola yokonela nquewanker 
na, arj-e xe nqueya rgan rtzilal je ncutuj quecuerpo, cara cbin. 
19 J-era ach-i xe e bnoy tak división, xjara nqueban jnak cola cgan 
nqueban, majon Espíritu Santo ptak canm. 20 Per chewa ixix quilaj 
tak wchalal, jara ta neban nquixquiya y nquixecje ta bien chpam 
santlaj tijonem rxin Jesucristo. Jun chic, xjun ta neban ruquin 
Espíritu Santo che rbanic oración. 21 Nte nquixecje wa chpam 
ojben riil rxin Dios, y nte jara kij eweyben tak xtpet chic jmul 
Kajaw Jesucristo tak arja npoknaj ewech y njunlic nuya chewa 
utzlaj rcaslemal Dios je rxin junlic. 22 Ecola nquebina: —Nak la 
kas mer rubey, cara necbij, per ixix techbo chquewech. 23 Y eco 
chic jle xyamer nquekaja chpam jle kak che nquecata, jara 
queet-o. Y eco chic jle más chna itzel ccaslemal per ixix tpoknaj 
quewech. Per ixix txibej ewi, kas itzel tetzta rtzilal je nqueban, 
com je rtzilal jara ajni jun tziak tzil tzil jcongan itzel natzet.

. . . . .
24 Dios arja bien necwina nquixerchjalbej ch-utz cara majon 

nquixkaj ta chpam il mac, arja necwina nuya chewa che 
nquixpea chwech y majon nak ta nquixchapbexa, ne chwech 
nquixpe wa pe gloria y congan jun nimlaj quicotemal nyataja 
chewa rmal. 25 Xruyon ja Dios y majon chic jun. Nmajon jun 
nkowa rnaoj, arja Toonel kxin. Nte xtya wa rukij, nte xtnatax 
wa chja nimlaj Rey, nte ja wa xtebnowa mandar y nte xtnatax 
wa nimlaj poder jcola pruka. Nte cara xtbana tzra camic y rxin 
junlic chpam je tiemp rxin je tiemp. Amén. 

. . . . .

1  1 Anen en Juan, y jawra je xtentzibaj ra Jesucristo kalsyona 
chenwech. Ja Jesucristo xyataja tzra rmal Dios che nkalsaj 

jawrara ch-utz cara chjara ncutbej chkawech ja ok ajsmajma 
rxin nak xtbantaj na cumplir chanim. Jxucsaj che rkalsic, cola 
jun ángel xutak wquin anen ja en ajsmajma rxin. 2 Anen ney-
on testig-il tzrij rtzojbal Dios y ney-on testig-il tzrij jkalsan rmal 
Jesucristo, njelal jxentzet ney-on testig-il tzrij. 3 Ajnila quicotemal 
tzra je xtsiquina jawra je xtentzibaj ra jkalsan tzrij je xtbantaj 
na cumplir, y congan quicotemal chca chka je nquecaxana y 
necnimaj com xe nkajin ta tiempo.

. . . . .
4 Jawra jnemjon rtzibxic quentak ela ewquin ixix ja ix wku iglesia jixcola 

chpam departamento Asia. Jutzil je nsipaj Dios rexbil je quiil necjea awanm 
chwech, jara ta xtecochij más tzra. Jara Dios nmajon jmul mquita cola, arja 
cola camic, nco wa iwir cubjir, ncola chwak cabij y ncola rxin junlic. Y 
xtecochij ta utzil chca chka je e wku espíritu jecol oca chwech retrono Dios, 
5 y xtecochij ta tzra Jesucristo chka. Ja Jesucristo ocnak testigo rxin Dios y ne 
ktzij wa testig-il jnuya, ja Nabey-al je xcastaja chquecjol cnomki y cola ruka 
chca je reyes rxin rwech ruchlew che nqueruban mandar. Arja ajnila xokrajo 
y xokrchachjorsaj chpam kil kamac tzra recquiel, 6 y chka xuya chka ajoj che 
xok-oca ok reyes y ok sacerdote ch-utz cara nkaban rsamaj Dios jredta. Nte xtya 
wa rukij, nte ja wa xtebnowa mandar camic y rxin junlic chpam je tiemp rxin 
je tiemp. Amén. 7 Bien tewcaxaj, arja penak cmon ta rmal jle sutz y ne conjelal 
wnak nquetzet na rwech, y je wnak jxemnowa lanza prupox arj-e nquetzet na 

chka. Je tnamet jecola chwech ruchlew ajnila jun okej xtqueban rmal. Cara 
nbantaj na. Amén. 8 Cawra nbij Kajaw ra: —Anen enco chic tak xwankera rwech 
ruchlew y encola tak xtquisa rwech ruchlew chka, anen en Nabey y anen en 
Quisbal, cara nbij. Jara Dios majon ra mquita cola, arja cola camic, ncola ojer 
y ncola chwak cabij y ne rxin junlic, arja nmajon poder mquita cola pruka.

. . . . .
9 Anen en Juan en ewchalal. Anen en ewexbil che rtijic lowlo, en ewexbil 

chpam gobierno rxin Dios, y chka en ewexbil che rcochic je njelal npeta chkij 
rmal xjun kabnon ruquin Jesucristo. Tak xkalsasa chenwech jxentzibaj chewa 
ra jara tak xencjea chpam lwar Patmos jcola pmar. Rmal rtzojbal Dios tak 
xencjea chpam jawra lwar y rmal rbixic Jesucristo. 10 Jxenban pjun domingo 
xencjea pruka Espíritu Santo, y cola jun nimlaj kul xencaxaj cana chwij ajni 
rukul jun trompeta, 11 y cawra xbij chwa ra: —Anen enco chic tak xwanker ta 
rwech ruchlew y ne enco wa tak xtquisa rwech ruchlew chka, anen en Nabey 
y anen en Quisbal. Njelal je xtatzet ttzibaj chpam jun libro y natak ela cuquin 
e wku iglesia jecola chpam e wku tnamet jcola chpam departamento Asia. 
J-ewra e wku tnamet ra: Efeso, Esmirna, Pérgamo, Tiatira, Sardis, Filadelfia 
ruquin Laodicea. Cara xbij chwa. 12 Cjara xenya volt che rtzetic je ntzijona 
wquin, y jxentzet cola wku candelero oro ocnak. 13 Y cola jun pala checjol wku 
candelero y je ncaya cara ajni ncaya rlecwal jun wnak. Jretziak rucsan elnak 
ta chukul y kanak che rkan, y cola jun xembal rucsan xe rpam y que chwech 
rurucux ponnak wa, oro ocnak. 14 Jresmal rwá congan sak sak, y pe rkarwech 
ajni ruxak kak. 15 Je rkan congan ncacota ajni bronce ja ca nel ta p-horno y 
bien s-un rij ch-utz cara congan ncacota, y jrukul congan nim ncaxaxa ajni 
jle ya congan nerjoja. 16 Prejquenka ecola e wku chumil, y cola jun espada 
elnak ta pruchi congan is rutzam y ne c-e co wa réy, y jreplaj ajnila rucha 
ajni nuban kij tak congan rucha. 17 Tak xentzet xenkaja penlew chwech ajni 
xencoma. Per arja xenruchap tzan rejquenka y cawra xbij chwa ra: —Mtaxibej 
ta awi com anen en Nabey y anen en Quisbal. 18 Anen encas wa, xenya wi pe 
cmic per encas chic, y quencse na rxin junlic chpam je tiemp rxin je tiemp, 
amén. Y cola nuka tzrij cmic, y cola nuka chka tzrij je lwar abar necje wa 
canm cnomki. 19 Camic quenbij chawa, jxatzet ttzibaj, ttzibaj je ntajina nbantaja 
camic y ttzibaj chka jquemjana tbantaja. 20 Camic quenkalsaj chawech nak 
cbanic je wku chumil jxeatzet pwejquenka, y quenkalsaj chawech chka nak 
rbanic je wku candelero j-oro ocnak. Je wku chumil j-era e wku ángel je 
nquechajina cxin e wku iglesia y je wku candelero jxatzet jara e wku iglesia, 
cara xbij Jesucristo chwa.

2  1 Cawra xbij chic chwa: —J-ángel jnechjalbena rxin iglesia jcola p-Efeso 
cawra ttzibaj ela tzra ra: —Jesucristo jcola wku chumil prejquenka y 

nbina checjol wku candelero j-oro ocnak, arja cawra nbij tzra iglesia ra:

. . . . .
2 —Anen bien wutkin jebnon, wutkin che ajnila pen rsamaj Dios jemjon rbanic 

y wutkin che ajnila ecchon ewech chpam. Wutkin chka che nmajon egan cuquin 
itzel tak wnak, y xeeban probar wnak je nquebina che e apóstol per me e apóstol 
ta y xewutkij che e tzkoy tak tzij. 3 Ecchon jpenak je chewij y cola epaciencia 
che rcochic, y nmal anen congan ixsmajnak y nmajon yojtanak ta ecux. 4 Per 
quenwajo quenchojquij jun chewa camic ra, com ixix ey-on cana ojben riil rxin 
Dios jnesmaja ptak ewanm nabey. 5 Kas bien terkaja pnewá abar ixtzaknak wa, 
tecxa enaoj y tebna ajni ebnon ta nabey. We mteban cara quenba anen ewquin 
chanim y quenlsaj ela ja ecandelero chpam rcolibal. Cara quenban chewa we 
mtequex enaoj. 6 Per utz ebnon tak itzel netzet je nqueban je wnak jnicolaítas 
quebi, y anen chka itzel quentzet je nqueban. 7 Jcola quexquin teccaxaj je ntajina 
nbij Espíritu Santo chca iglesia. Achnak nquechecmaja y majon nqueya ta qui 
pruka rtzilal che xqueruchec ta, anen quenya na chca che nquetaj rwech che 
jrecmon ta utzlaj caslemal je rxin junlic. Jara che jcola pnicaj paraíso jabar co 
wa Dios. Cara natzibaj ela tzra ángel rxin iglesia jcola p-Efeso, cara nbij chwa.

. . . . .
8 Y cawra xbij chic chwa: —J-ángel je nechjalbena rxin iglesia jcola chpam 

Esmirna cawra natzibaj ela tzra: —Jesucristo, ja Nabey y ja Quisbal, y ja 
xcoma per xcastaja rwech y cawra nbij tzra iglesia ra: 9 —Anen bien wutkin 
jebnon y wutkin chcongan lowlo etjon. Wutkin chka chcongan ix chtak mibi, 
per ix byoma chwech Dios rmal jyukbal ecux ruquin. Y wutkin chka chcongan 
itzel tak tzij nbixa chewa cmal wnak je nquebina che aj Israel per majon ccan 
ta jun anm ajni yatanak chca aj Israel che neccaj. Per arj-e xjun molbal riil rxin 
Satanás eocnak wa. 10 Mtexibej ta ewi chwech lowlo je nquixkaxa chpam. Bien 
tewcaxaj je xtenbij chewa ra, ecola chewa nquixecsasa pcars rmal diablo, jara 
nquixertakchbej che neya cana yukbal ecux ruquin Dios, y ljuj kij nquixecje 
na chpam lowlo. Nte xteyke wa ecux junlic ruquin Dios, nte cara ebnon tak 
xtquixcoma. Wcara neban cola jun corona nyataja chewa, jara utzlaj caslemal 
je rxin junlic. 11 Jcola quexquin teccaxaj je ntajina nbij Espíritu Santo chca iglesia. 
Achnak nquechecmaja y majon nqueya ta qui pruka rtzilal che nqueruchec ta, 
arj-e majon ruka rucab cmic chquij je xtuban ta lowlo chca. Cara natzibaj ela 
tzra ángel rxin iglesia jcola chpam Esmirna, cara xbij chwa.

. . . . .
12 Y cawra xbij chic chwa: —J-ángel jnechjalbena rxin iglesia 

jcola chpam Pérgamo cawra ttzibaj ela tzra ra: —Jesucristo jcola 
jun espada elnak ta pruchi, per jun espada jcongan chut rutzam 
y ne c-e co wa réy, arja cawra nbij tzra iglesia ra: 13 —Anen bien 
wutkin jebnon. Mesque tzra ixco wa abar co wa retrono Satanás 
per nmajon eney-on cta, y tak xbixa chewa chneya cana yukbal 
ecux wquin per nmajon xeya cta. Y nmajon xeya cta yukbal 
ecux wquin chka tak xcomsasa Antipas, arja jun testigo wxin y 
nmajon xuya cta yukbal rucux wquin, y xcomsasa checjol tzra 
chpam lwar abar co wa Satanás. 14 Per camic cola jun achnak 
quenchojquij chewa ra. Ecola jujun checjol nquetajina necnimaj 
tijonem rxin Balaam. Com Balaam ojer arja xuchob chwech Balac 
nak nuban che nquerkasaj tnamet Israel chpam rtzilal. Cara xuban 
y rmal cara tak tnamet Israel cola xquetaj jtzujun chquewech tioxa, 
y chka xeoca cuquin jle ixki jme quexkilal ta. 15 Y cara ebnon 
ixix chka, ecola chewa je ntajina necnimaj tijonem cxin nicolaítas 
y jara tijonem congan itzel quentzet anen. 16 Tecxa ca enaoj, 
per wmajon nequex ta quenba anen ewquin chanim cnechojquij 
cuquin je nquebnowa cara, y ja espada jelnak ta pnuchi jara 
quencsaj chquij. 17 Jcola quexquin ccaxaj je ntajina nbij Espíritu 
Santo chca iglesia. Achnak nquechecmaja y majon nqueya ta qui 
pruka rtzilal che nqueruchec ta, anen quenya na chca che nquetaj 
maná jwewtanak, y quenya na jun abaj sak chca chka y jara abaj 
cola jun biaj cac tzibtanak chwech jmajon ojtakyona, xjara 
notkina achnak xtyaa jara abaj tzra. Cara natzibaj ela tzra ángel 
rxin iglesia jcola chpam Pérgamo, cara nbij chwa.

. . . . .
18 Y cawra xbij chic chwa: —J-ángel jnechjalbena rxin iglesia jcola chpam 

Tiatira cawra ttzibaj ela tzra: —Jesucristo je Rlecwal Dios, je rkarwech 
ajni ruxak kak y rkan jcongan ncacota ajni jun chech bronce je bien bnon 
rchumilal che ncacota, cawra nbij tzra iglesia ra: 19 —Anen bien wutkin jebnon y 
wutkin chcola ojben riil rxin Dios ewquin. Wutkin chka che ykula ecux ruquin 
Dios y wutkin che eet-on jcola cnecesidad. Wutkin che ecchon njelal jpenak 
je chewij y wutkin che más chna nim samaj rxin Dios neban camic que chwech 
ajni ebnon ta nabey. 20 Per cola quenchojquij chewa camic ra, jara tak majon 

nechojquij ta rtzilal jnuban ixak Jezabel rubi. Arja nbij chcola nkalsaxa chwech 
rmal Dios. Per xe m-utz ta nucut chquewech ajsmajma wxin, xe nqueruban 
engañar y nucut chquewech ch-utz nqueoca ach-i cuquin ixki jme quixkilal ta, 
y utz chka nquetaj je achnak jtzujun chquewech tioxa. 21 Anen ney-on tiempo 
tzra chnuquex rnaoj per arja nmajon nrajo ta nuquex, cremjon na rbanic il 
mac cuquin ach-i. 22 Bien tewcaxaj je xtenban tzra, quenkasaj chpam jun yubil, 
y jquenban chca jxebnowa il mac ruquin quenuya na chpam jun nimlaj lowlo 
wmajon xtqueya cta rtzilal ajni nucut ja ixak chquewech. 23 Je xtenban chca 
ral jara queencamsaj, y njelal iglesia bien xtchobtaja cmal che anen quencwina 
quentzet achnak jcola ptak cpensar y ptak canm wnak, nmajon wewtanak ta 
chenwech anen, y anen quenya na rtojbalil chewa ajni ebnon chixjujnel, jebnon 
jara ncutuna ajni rtojbalil xtenya chewa. 24 Per chewa ixix y chca jle chic jecola 
Tiatira jmajon eniman ta tijonem rxin Jezabel y majon etijon ta ewi tzrij je nmak 
tak tijonem rxin Satanás nbixa tzra, cawra quenbij chewa camic, anen majon 
chic jun ejkan xtenya ta chewij. 25 Per xerwara, jutzlaj tijonem jcola ewquin 
tnimaj wa, ne tcara ebnon tak xtenpet chic jmul. 26 Achnak nquechecmaja y 
majon nqueya ta qui pruka lowlo che xqueruchec ta y majon nqueya cta 
nmandamiento, anen quenya na chca che nqueoca e ktoy tak tzij pquewá wnak 
jecola ptak je nación. 27 Congan jun nimlaj poder necjea pqueka jara nquecsaj 
chquij wnak chcow nquequechap tzra y che nqueccabej cxin, ajni poder rxin 
jun chech nyaa pruka jun acha che npaxij jun bjoy tzra y nquiraj ri bjoy. Cara 
poder je xtyataja chca ajni xyataja chwa anen rmal Nedta Dios. 28 Chka xtenya 
chca jchumil rxin rsakric. 29 Jcola quexquin ccaxaj je ntajina nbij Espíritu Santo 
chca iglesia. Cara ttzibaj ela tzra ángel rxin iglesia jcola Tiatira, cara xbij chwa.

. . . . .

3  1 Y cawra xbij chic chwa: —J-ángel jnechjalbena rxin iglesia jcola Sardis 
cawra ttzibaj ela tzra ra: —Jesucristo jecola e wku espíritu rxin Dios 

ruquin, jecola e wku chumil pruka, cawra nbij tzra iglesia ra: —Anen bien 
wutkin jebnon, ixix nquixtzeta ix jun iglesia ixcasla per chwech Dios ix jun 
iglesia ixcomnak. 2 Quixcascata. Cco na jtzit ecaslemal, xjara jlal xyamer 
nquisa, per jara tey-a rchuka ch-utz cara nquixemloj ta. Cara quenbij 
chewa com njelal obra jebnon xenwutkij bien che majon wen ta chwech Dios. 
3 Rmal cara quenbij chewa, kas terkaja bien pnewá jutzlaj tijonem je ctun ta 
chewech nabey y xeya ewexquin tzrij. Camic njara tijonem tnimaj y tecxa 
enaoj. Wmajon xquixcascat ta anen quenba ewquin, per majon ewutkin ta 
nak hor xquenekaja, ajni nuban jun elkom je nmajon jun ojtakyona nak hor 
nekaja. 4 Per eco na jujun chewa jixcola pSardis ca chajchoj na ccaslemal 

APOCALIPSIS 2 ,  3

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



629

y majon ctzilon ta quetziak. Arj-e nyataj na chca che quenquexbilaj, sak 
tziak quecsan etren ela chwij com jara yatanak wa chca chcara nqueban. 
5 Je nquechecmaja y majon nqueya ta qui pruka rtzilal che xqueruchec ta 
jara cola jle tziak sak nyataj na chca che nquecsaj, y anen majon quenchup 
ta quebi chpam libro jabar tzibtal wa quebi wnak jyatanak chca utzlaj 
caslemal je rxin junlic, y tak xtqueekaja chwech Nedta y chquewech r-ángel, 
ne chquewech nbij wa che ecola pnecwent. 6 Nak cola quexquin ccaxaj je 
ntajina nbij Espíritu Santo chca iglesia. Cara natzibaj ela tzra ángel rxin 
iglesia jcola pSardis, cara nbij chwa.

. . . . .
7 Y cawra xbij chic chwa: —J-ángel jnechjalbena rxin iglesia jcola 

p-Filadelfia cawra natzibaj ela tzra ra: —Jesucristo jSantlaj Alcwalxel 
jne ktzij wa njelal je nbij y cola llave rxin David pruka, y tak cola nujak 
majon jun xtecwin ta xttzapij ta, y tak cola ntzapij majon jun xtecwin 
ta xtujak ta, arja cawra nbij tzra iglesia ra: 8 —Anen bien wutkin jebnon. 
Camic bien tewcaxaj, cola jun puerta jkala jney-on chewech y majon 
jun xtecwin ta xtzapij. Bien wutkin xe mnim ta echuka, per mesque 
cara ebnon per majon ey-on cta ntzojbal y majon nepoknaj ta nebij chwa 
che anen en Ewajaw. 9 Bien tewcaxaj, ecola wnak xjun molbal riil rxin 
Satanás eocnak wa, j-e necbij che e aj Israel per majon ccan ta jun anm 
ajni yatanak chca aj Israel che neccaj com xe e tzkoy tak tzij. Tetzta mpa 
je xtenban chca, pors nquepe na ewquin, queenkasaj na y nquerexque 
na chewech y ncutkij na che anen quixnwajo. 10 Ixix eniman ntzojbal 
jxenbij chewa che tecjea epaciencia che rcochic je npeta chewij, y rmal 
cara anen chka quixenchjalbej na chpam nimlaj lowlo jpenak chwech 
njelal rwech ruchlew. Jara nimlaj lowlo je xtpet na jara nquebanbexa 
probar wnak jecola chwech ruchlew. 11 Bien tewcaxaj, anen quenba chic 
jmul chwech ruchlew chanim, tebna cwent jyatanak chic chewa ch-utz 
cara majon nak xtelsan ta chewa jecorona. 12 Je nquechecmaja y majon 
nqueya ta qui pruka rtzilal che xqueruchec ta, anen quenya na chca che 
nqueoca e ajni rkan tak jay rxin santlaj rtemplo neDios y junlic nquecjea 
tzra, nmajon nak ta xtelsana cxin chpam. Jun chic, quentzibaj na rubi 
neDios chquij y quentzibaj rubi retnamet neDios chquij chka. Jawra 
tnamet jara jcac Jerusalén je nel ta chcaj ruquin neDios y nkaj ta chwech 
ruchlew. Y cola jun biaj cac je wxin anen, jara quentzibaj chquij chka. 
13 Jcola quexquin ccaxaj je ntajina nbij Espíritu Santo chca iglesia. Cara 
natzibaj ela tzra ángel rxin iglesia jcola Filadelfia, cara nbij chwa.

APOCALIPSIS 3

               El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.



630

. . . . .
14 Y cawra xbij chic chwa: —J-ángel jnechjalbena rxin iglesia jcola chpam 

tnamet Laodicea cawra natzibaj ela tzra ra: —Jesucristo je rbin-an Amén 
y nuban wa cumplir njelal je nbij, y njelal je nbij ne ktzij wa, y ruquin ja 
wankernak twa njelal je rwankersan Dios, arja cawra nbij tzra iglesia: 15 —
Anen bien wutkin jebnon che nexte ix tew nexte ix cten. Utz ta wexte ix kalaj 
che ix tew owe ix cten. 16 Per me ix kalaj ta nak ebanic rmal cara congan 
itzel quenna ewmal. Ajni nuban jun acha xe nxabij ela njelal jretjon tak itzel 
xuban tzra, y cara xtenban chewa ixix chka, quixnelsaj ela. 17 Cara quenbij 
chewa com ixix nebij chcongan ix byoma y congan bnak pnim emibil y 
majon achnak ncatzina chewa. Cara nebij per xmajon ewutkin ta je chwech 
Dios congan lowlo ebnon, ix chtak mibi, ix moya, y nmajon etziak chewij. 
18 Rmal cara quenya enaoj, telko wquin anen kas mer oro jkaxnak pkak 
ch-utz cara nquixoca byoma jne ktzij wa che ix byoma. Y telko wquin 
anen je tziak sak jnecsaj chewij ch-utz cara majon ixchnel ta nquixtzeta 
y majon quixbal ta nena. Y telko wquin chka akom jneya pnekawech 
ch-utz cara njaktaja. 19 Conjelal wnak jquenwajo arj-e quenchojquij rtzilal 
chca je nqueban y quenuban castigar. Quixemke ca tzra ecaslemal y tecxa 
enaoj. 20 Bien tewcaxaj, anen enpala chuchi puerta rxin ewanm y quencojca 
oca. Achnak ncaxana nukul y nujak chijay rxin ranm chenwech jara 
quenoc chpam ranm y junam nokwa ruquin. 21 Je nquechecmaja y majon 
nqueya ta qui pruka rtzilal che xqueruchec ta, anen quenya na chca che 
nqueoca e ktoy tak tzij y quenquexbilaj na chpam netrono, ajni xenban anen 
xenchecmoja y xenwexbilaj Nedta Dios chpam retrono. 22 Jcola quexquin 
ccaxaj je ntajina nbij Espíritu Santo chca iglesia. Cara natzibaj ela tzra ángel 
rxin iglesia jcola chpam Laodicea. Cara xbij chwa.

. . . . .

4  1 Tak xtzettaja njelal jawra nmal chek quenjlal xentzu chic jun je xcuta 
chenwech. Cola jun puerta jkala chcaj y xtzijon chic wquin jkul je xtzijona 

wquin nabey mul ajni rukul jun trompeta, cawra xbij chwa ra: —Catojte ta 
wawe, anen quencut chawech jquemjana tbantaja, cara xbij chwa. 2 Cjara 
xenna xencjea pruka Espíritu Santo y xentzet jun trono chumin chcaj y cola 
jun tzbula chpam. 3 Je tzbula chpam trono, je ncaya cara ajni ncaya c-e abaj 
jcongan nmak rjel, jun rbin-an jaspe, jun chic rbin-an cornalina. Y cola jun 
xconka rsutin ri tzrij trono, y je ncaya xconka ncara ajni ncaya abaj jcongan 
nim rejlal rbin-an esmeralda. 4 Je trono co chic veinticuatro trono rsutin ri tzrij 

y ecola e veinticuatro anciano e jujun etzbula chpam. Arj-e quecsan sak tak 
tziak y quecsan jujun corona pquewá oro ocnak. 5 Y chpam trono congan kak 
nuquiek ri y nel ta chpam, y cola queypa congan fuerte nel ta chpam chka. Je 
chwech trono cola wku lámpara tzjila, y je wku lámpara jara wku espíritu 
rxin Dios. 6 Y cola ajni jun mar jcola chwech trono, per jun mar vidrio ocnak, 

puro cristal ncaya. Chka ecola e cji ecola ruquin trono, arj-e csutin qui tzrij. 
Arj-e njelal nquecay wa com congan quiy ckawech. Je ckawech mruyon ta 
chqueplaj co wa per cola ptak quewá chka. 7 Jun je ncaya ajni ncaya jun cój, 
jun chic ajni ncaya jun wajquex, jrox cara ruplaj ajni ruplaj jun acha, jrucaj 
arja ncaya ajni jun xic nrupina. 8 Y cola wajki quexic chejujnel, y je ckawech 
chkabar co wa com cola tzrij quexic y cola xuxe chka, y njunlic quemjon 
bix che pkij y chaka, cawra necbixaj ra: —Santo, Santo, Santo, cara rbanic 
Kajaw Dios. Arja nmajon poder mquita cola pruka. Arja nco wa ojer, nco 
wa camic y nco wa chwak cabij y rxin junlic, cara necbixaj. 9 Cara nqueban 
che cji, ne nqueya rukij Dios je tzbula chpam trono y nquemeltioxina tzra, 
arja caslic Dios y necsea rxin junlic chpam je tiemp rxin je tiemp. 10 Tak 
nqueban cara je e veinticuatro anciano arj-e nquexquea chwech Dios je 
tzbula chpam trono y nqueya rukij, com arja caslic Dios y necsea rxin junlic 
chpam je tiemp rxin je tiemp. Nquelsaj ccorona y nqueya oca chwech trono y 
cawra necbixaj ra: 11 —Atet at Kajaw, atet at kaDios, nyatanak wa chawa che 
ncatkaban respetar y nkaya akij, y nyatanak wa chawa che neknataj nimlaj 
poder jcola pnaka. Cara nekbij chawa com atet xatwankersana caj ruquin 
rwech ruchlew, nmajon achnak mquita atet xatwankersana. Com ncawara 
nrajo awanm che xawankersaj y xe rmal cara tak cola njelal camic y xe rmal 
cara tak xwankersasa njelal, cara necbixaj.

. . . . .

5  1 Y xentzet je tzbula chpam trono, arja rcan jun wuj rebton ri y pruka 
co wa je rxin rejquenka. Jwuj cola tzibtanak chwech per ne che c-e 

praj tzibtanak wa. Jruchi wuj kolin tzra wku rkan sello ch-utz cara majon 
nsoltaj ta. 2 Y cola jun ángel xentzet congan rchuka y cola ntajina remjon 
rbixic. Jrukul ángel congan fuerte y cawra nbij ra: —¿Lcola jun yatanak tzrij 
che nelsaj sello y nusol wuj? cara xcaxaj. 3 Nmajon jun xecwina xusol ta wuj 
y xutzet ta jtzit, nexte co ta jun chcaj nexte co ta jun chwech ruchlew y 
nexte co ta jun xuxe ulew. 4 Anen congan okej quenban rmal je nmajon jun 
yatanak ta tzrij che xtusol ta wuj y xtsiquij ta rwech y nexte xtutzet ta jtzit. 
5 Cjara xpeta jun chca anciano y cawra xbij chwa ra: —Me tcatok ta, tetzta 
mpa cola jun, arja xuchec rtzilal, arja Cój nbixa tzra y arja jun chca riy 
rumam Judá, y chka riy rumam ja ojer rey David. Arja xchecmaja y rmal 
cara necwina nelsaj je wku rkan sello je rcan wuj y nusol. 6 Chek quenjlal 
cola jun Carnel xentzet pala pnicaj abar co wa trono, abar eco wa j-era 
e cji jcola wajki quexic, y abar eco wa anciano. Je ncaya ajni ncaya jun 
carnel jsoctanak chic y ocnak jun sacrificio. Wku rco y wku rkarwech. Je 

wku rkarwech jara wku espíritu rxin Dios jretkon ela nat nkaj chwech njel 
ruchlew. 7 Xba Carnel ruquin je tzbula chpam trono y xucom wuj tzra je 
rcan pruka je rxin rejquenka. 8 Tak xcomtaja rmal, j-era e cji jcola wajki 
quexic e quexbil e veinticuatro anciano arj-e xexquea chwech. Arj-e ccan 
jujun arpa y chka ccan jle incienso nojnak ptak rculibal, y je rculibal oro 
ocnak. J-incienso jara oración je nqueban retnamet Dios. 9 Y cola jun cac 
bix necbixaj tzra Carnel jcawra nbij: —Atet nyatanak wa chawij chnacom 
jwuj y nawsaj je sello je rcan. Cara nekbij chawa com atet xatcomsasa 
y jacquiel jara xokalokbej che xok-oca ok rxin Dios. Cara abnon, chka 
bechnak opech tribu okco wa, chka bechnak opech ktzojbal, chka bechnak 
opech ketnamet y chka bechnak opech knación. 10 Y xaya chka che ajoj 
okocnak reyes y okocnak sacerdote che nokosmaja precwent kaDios, y noc 
na katbaltzij pkaka chwech ruchlew. Cara nbij cac bix jnecbixaj. 11 Cjara 
xentzet y xenwcaxaj quekul jle ángel, arj-e csutin qui tzrij lwar abar co 
wa trono, abar eco wa j-era e cji jcola wajki quexic e quexbil anciano. 
Je ángel e congan e quiy, e ajru la mil y mesquier ncatecwina nqueawejlaj. 
12 Arj-e quemjon rakic quechi y cawra necbij ra: —Carnel je xcomsasa arja 
nyatanak wa tzra che nkaya rukij rmal rpoder, rmal rmibil, rmal nmak tak 
rnaoj, y rmal rchuka. Nyatanak wa tzra che nkaban respetar y nkaya rukij 
y nekbij utzlaj tak tzij tzra. Cara necbij j-e ángel. 13 Y cco na xenwcaxaj. 
Njelal jwankersan rmal Dios xenwcaxaj quekul chejujnel xabar opech eco 
wa, we chcaj, o chwech ruchlew, o xuxe ulew, we pmar, y cawra necbij 
ra: —Je tzbula chpam trono ruquin Carnel, njunlic xtbix ta chca je utzlaj 
tak tzij, junlic xteban ta respetar, junlic xtyaa ta quekij y junlic ta xtnataxa 
che ajnila nim cchuka. Ncara ta xtbana chca camic y rxin junlic chpam je 
tiemp rxin je tiemp, cara necbij. 14 Tak xbitaja cara cmal, j-era e cji jcola 
wajki quexic xecbij amén. Je veinticuatro anciano arj-e xexquea y xqueya 
rukij caslic Dios jnecsea rxin junlic chpam je tiemp rxin je tiemp.

. . . . .

6  1 Y xentzet Carnel tak xelsaj jun tzra wku rkan sello. Y xpeta jun chca 
j-era e cji jcola wajki quexic, arja xtzijona y xencaxaj rukul ajni rukul 

jun queypa: —Catjo, tetzta mpa, cara xbij. 2 Y chek quenjlal xentzet jun 
quiej sak rij, y cola jun tzbula tzrij rcan jun arco je nbanbej choj. Cola jun 
corona xjacha tzra. Tak xjachtaj ela tzra cjara xba xumaj cchaquic reclel 
ch-utz cara nqueruchec per ne rxin junlic. 3 Ja Carnel xelsaj chic jun sello. 
Tak xlestaja rmal co chic jun chca e cji jcola wajki quexic xencaxaj tak 
xtzijona y cawra xbij: —Catjo, tetzta mpa. 4 Y xel ta jun quiej chic quiek rij, y 

cola jun tzbula tzrij yatanak tzra che arja nutic choj chwech ruchlew ch-utz 
cara je wnak neccamsaj qui rmal. Y cola jun nimlaj espada xjacha tzra. 
5 Ja Carnel xelsaj chic jun sello. Tak xlestaja rmal co chic jun chca j-era e cji 
jcola wajki quexic xencaxaj tak xtzijona y cawra xbij: —Catjo, tetzta mpa. 
Y chek quenjlal xentzet jun quiej kak rij, y cola jun tzbula tzrij rcan jun lipr 
pruka. 6 Y cola jun kul xencaxaj chquecjol j-era e cji jcola wajki quexic y 
cawra xbij ra: —Jpak jnachec jun kij xjun libra trigo nyaa chwech, xwajki 
libra cebada nulok. Per mtecomsaj ta je tejcon jnuya aceite ruquin vino. 
7 Ja Carnel xelsaj chic jun sello. Tak xlestaja rmal co chic jun chca j-era e cji 
jcola wajki quexic xencaxaj tak xtzijona y cawra xbij: —Catjo, tetzta mpa. 
8 Chek quenjlal tak xentzet jun quiej kan rij, y cola jun tzbula tzrij, Cmic 
rubi. Y co chic jun trena tzrij, Cculibal Cnomki rubi. Arj-e xyataja chca che 
nqueccamsaj wnak jecola chwech ruchlew. Je nqueccamsbej jara tzra espada, 
tzra wyejal, tzra itzel tak yubil, y tzra itzel tak chcop jecola chwech ruchlew. 
Arj-e xyataja chca chcola queka tzrij la cuarta parte rxin rwech ruchlew je 
nqueban wa cmic. 9 Ja Carnel xelsaj chic jun sello. Tak xlastaja rmal anen 
xenutzet canm je wnak jecamsan rmal rtzojbal Dios y rmal testimonio jquey-
on. Xuxe altar co wa canm. 10 Arj-e congan xquerak quechi y cawra xecbij 
tzra Dios ra: —Kajaw, atet nchajchoj wa awanm, naban wa cumplir jnabij. 
¿Nak kij naket tzij chquij jecola chwech ruchlew jxecamsana kxin? ¿Nak 
kij naya rjel recxel chca? cara xeccaxaj. 11 Cjara cola jun tziak sak xjacha 
chca y cawra xbixa chca ra: —Quixexlan chna jun tiemp com eco na más 
ajsmajma jewchalal nquecomsas na ajni bnon chewa ixix. Tak xtquecomsasa 
conjelal cjara ca xtbantaja je ajni nebij. 12 Ja Carnel xelsaj chic jun sello. 
Tak xlestaja rmal chek quenjlal xentzet cola jun nimlaj cbarkan xuban, xoca 
kejkum jkij ajni xucsaj jun tziak rxin bis, y chka j-ic xoca ajni quic per ne 
pnenter. 13 Jchumil xetzak ta chcaj ajni nuban jun che higuera tak quemjana 
teknera rwech y tak npeta jun nimlaj kek ne nmulij rwech. 14 Jcaj xsacha, 
abar le tzra xoc wa, cara xuban ajni jun wuj nbota. Njelal jyu xkax chic 
chpam jun lwar y cara xuban je lwar chka jcola ptak mar. 15 Je wnak arj-e 
xecwiwaj qui ptak jul y checjol nmak tak abaj ruquin ptak je kayis. Cara 
xqueban je reyes jecola chwech ruchlew, y cara xqueban chka jle chic 
e nmak tak wnak ajni chca je cjefe ejército, je byoma, y jle chic jcongan 
cchuka. Cara xqueban conjelal, che esclavo y che e libre. 16 Y cawra xecbij 
ra: —Camic ttzak pa chkij je jyu, ttzak pa chkij nmak tak abaj y korwiwaj 
chwech je tzbula chpam trono ch-utz cara chmajon nkatzet ta rwech, y 
korwiwaj chwech ryiwal Carnel, 17 com camic xerla nimlaj kij rxin ryiwal y 
nmajon jun achnak xtecwin ta xtpea chwech, cara xecbij.

. . . . .

7  1 Tak xtzettaja nmal jawrara cjara xentzet chic ecola e cji ángel. 
Jun ángel tzra pal wa abar nel twa kij, jun chic abar nkaj wa 

kij, jun chic tzra pal wa pnorte, y jun chic psur. Y cola cji nmak tak 
kek rxin rwech ruchlew quechpon ch-utz cara chmajon nkaj ta kek 
chewech ruchlew nexte tzrij mar nexte tzrij ta jun che. 2 Y co chic jun 
ángel xentzet, arja xel ta abar nel twa kij y rcan jun sello rxin caslic 
Dios. Y xurak ruchi chquij j-era e cji ángel jyatanak poder pqueka 
che nqueban cmic chwech ruchlew y pe rwá mar chka. 3 Y cawra xbij 
chca ra: —Mteban ta cmic chwech ruchlew nexte pe rwá mar y nexte 
tzra jun che. Cjara xteban cmic tak xtkaya sello chqueplaj ajsmajma 
rxin Dios, cara xbij chca. 4 Y xenwcaxaj ajru xyaa sello chca, e ciento 
cuarenticuatro mil, j-era epenak chquecjol e cbeljuj tribu rxin Israel. 
5 Checjol jun tribu Judá ecola e cbeljuj mil xyaa csello, chquecjol tribu 
rxin Rubén ecola e cbeljuj mil, chquecjol tribu rxin Gad ecola e cbeljuj 
mil, 6 chquecjol tribu rxin Aser ecola e cbeljuj mil, chquecjol tribu rxin 
Neftalí ecola e cbeljuj mil, chquecjol tribu rxin Manasés ecola e cbeljuj 
mil, 7 chquecjol tribu rxin Simeón ecola e cbeljuj mil, chquecjol tribu 
rxin Leví ecola e cbeljuj mil, chquecjol tribu rxin Isacar ecola e cbeljuj 
mil, 8 chquecjol tribu rxin Zabulón ecola e cbeljuj mil, chquecjol tribu 
rxin José ecola e cbeljuj mil, y chquecjol tribu rxin Benjamín ecola e 
cbeljuj mil. J-ewra xyaa je csello.

. . . . .
9 Tak xtzettaja nmal anen jawrara eco chic jle wnak xenutzet per 

ncongan e quiy, nmajon jun wnak xecwin ta xerilaj. J-era wnak njelal 
nación epenak wa, njelal tribu, y njelal tnamet, y chka njelal tzojbal 
nquetzijon wa. Arj-e epal oca chewech trono y chwech Carnel, quecsan jle 
tziak sak y ccan rxak tak palma pqueka. 10 Arj-e congan nquerak quechi y 
cawra necbij ra: —Jtotanem ruquin kaDios npet wa je tzbula chpam trono 
y rexbil je Carnel. 11 Conjelal je ángel arj-e epala, csutin qui tzrij lwar 
abar co wa trono abar eco wa anciano y abar eco wa j-era e cji jcola 
wajki quexic. Xexquea chewech trono y xquemaj ryaic rukij Dios. 12 Cawra 
necbij ra: —Amén. Ne tbix wa utzlaj tak tzij tzra kaDios, nte xtya wa rukij, 
nte xtnatax wa che ajnila nim rukij y ajnila nim rnaoj, xtmeltioxix ta 
tzra njelal achnak, nte xtban wa respetar, nte xtnatax wa jnimlaj rpoder 
y ajnila nim rchuka. Nte cara xtbana tzra camic y rxin junlic chpam je 

tiemp rxin je tiemp. Amén. Cara xecbij. 13 Je anciano cola jun chca cawra 
xcaxaj chwa ra: —J-ela wnak jquecsan sak tziak ¿nak cbanic y abar epenak 
wa? Cara xcaxaj chwa. 14 —Señor, jara atet atojtakyona, cara xenbij 
tzra. Cawra xbij chic chwa: —J-e cala jekaxnak ta chpam nimlaj lowlo, y 
quetziak sak com quechjon chic chpam recquiel Carnel. 15 Rmal cara tak 
ecol oca chwech retrono Dios, y che pkij chaka nquesmaja precwent Dios 
chpam santlaj rtemplo, y je tzbula chpam trono ne arja wa necjea cuquin 
che cchajxic. 16 Tzra majon chic nquetaj ta wyejal, majon nquetaj xta 
chkichi, majon chic xtquecat ta chwech reykij, majon chic cten xtquena 
ta. 17 Cara xtqueban com ja Carnel jcola kas mer pnicaj jabar co wa trono 
arja xtyukuna cxin. Arja xquercaj abar co wa tzucnel ya, per jara ya 
recmon ta utzlaj caslemal rxin Dios. Ja Dios nes-uwa njelal rial ckawech.

. . . . .

8  1 Ja Carnel xelsaj rquisbal sello. Tak xlestaja rmal majon chic 
achnak ncaxaxa chcaj, y ncaj hor xuban cara. 2 Anen xenutzet 

e wku ángel epala chwech Dios, y cola jujun trompeta xjacha chca 
chejujnel. 3 Y xpet chic jun ángel arja xpe oca chwech altar, rcan 
jun rculibal incienso oro ocnak. Y quiy incienso xjacha tzra chnuya 
pe rwá altar j-oro ocnak jcola chwech Dios, com incienso nrexbilaj 
oración je nqueban conjelal retnamet Dios. 4 Jresbel incienso xel ta 
pruka ángel rexbil oración cxin retnamet Dios y xojtea, ca chwech 
Dios xekaj wa. 5 J-ángel xucom rculibal incienso y xucom rchakak 
jcola pe rwá altar, xnojsaj chpam y xutix chwech ruchlew. Tak 
xtixtaja rmal cola jle queypa xuban jcongan fuerte rukul y cola 
kak nuquiek ri, y chka xuban jun cbarkan.

. . . . .
6 Je wku ángel cola jun trompeta ccan, arj-e xecchumsaj qui che 

necxulaj. 7 Jnabey ángel xulaj trompeta. Tak xultaja rmal cola jle sajbech 
ruquin kak reyjun ri chpam jle quic y jara xtixa chwech ruchlew. Je 
che jcola chwech ruchlew xcata tercera parte, y xcata jrex tak kayis per 
ne njelal. 8 Jun chic ángel xulaj trompeta. Tak xultaja rmal cola ajni jun 
nimlaj jyu remjon catem xquiek ela pmar, y jmar xoca quic tercera parte. 
9 Je chcop jecola pmar xecoma tercera parte, y jle lanch jcola pe rwá mar 
xyojtaja tercera parte chka. 10 Jun chic ángel xulaj trompeta. Tak xultaja 
rmal cola jun nimlaj chumil xtzak ta chcaj, remjon catem ajni nuban kak y 
xkaja chpam tercera parte rxin binel ya y chpam tercera parte rxin tzucnel 

ya chka. 11 Jrubi chumil, Ajenjo nbixa tzra, y jya xoca quey tercera parte 
rmal. E quiy wnak xecoma rmal ya com xoca quey. 12 Jun chic ángel xulaj 
trompeta. Tak xultaja rmal, jkij xyojtaja tercera parte rmal, y cara tzra ic y 
chca chumil chka xyojtaja tercera parte. Jkij rexbil ic ruquin je chumil 
xyojtaja jquecha y majon chic xchaan ta tercera parte. Je pkij ruquin 
chaka majon chic xchaan ta tercera parte rxin kij nexte tercera parte cxin 
chumil ruquin ic. 13 Anen xentzet, cola jun ángel mer pe ncaj caj nrupin 
wa y nurak ruchi xenwcaxaj, cawra nbij ra: —Congan lowlo chca wnak 
jecola chwech ruchlew rmal jle chic trompeta jquemjana txulaxa cmal e oxi 
ángel, com oxi rwech lowlo xtbana chca je nlowlo, cara xbij.

9  1 Jun chic ángel xulaj trompeta. Tak xultaja rmal xentzet, cola jun 
chumil xtzak ta chcaj y xkaja chwech ruchlew. Jchumil xjacha jun 

llave tzra je njakbej ruchi nimlaj jul je nque cnat nekaj wa xuxe ulew je 
chpam nimlaj kejkumal. 2 Xujak ruchi jul y xel ta jle seb chpam ajni seb 
nel ta chpam jun nimlaj horno. Jkij majon chic ntzet ta rmal seb y majon 
chic achnak natzet chcaj rmal. 3 Ecola jle sac xeel ta chpam seb y xecjea 
chwech ruchlew. Jsac cola jun poder xyataja chca ajni yatanak chca je xca 
ja e rxin rwech ruchlew. 4 Y xbixa chca che me tqueban ta cmic tzra rex tak 
kayis rxin rwech ruchlew nexte tzra tejcon nexte tzra jun che, y xruyon 
chca wnak nqueban wa lowlo per xruyon jmajon y-on ta sello rxin Dios 
chqueplaj. 5 Xyaa cas chca che j-o ic nqueban lowlo chca wnak per majon 
xyataj ta chca che nqueccamsaj. Je rbanic lowlo nqueban chca wnak jara 
ajni ruquiy jun xca tak ncatruti. 6 Chpam jara tiemp je wnak neccanoj nak 
nqueban che nquecoma per majon nquecom ta, congan necyarij nquecoma 
per xmajon nquecom ta. 7 Jsac nquecaya e ajni jle quiej echumsan chic 
che nqueba pchoj. Quecsan pquewá ajni corona ntzeta j-oro ocnak, y 
queplaj ajni queplaj wnak. 8 Jresmal quewá ajni resmal quewá ixki, y jquéy 
ajni réy jun cój. 9 Quey-on chwech quecux ajni tobal rurucux jun soldado 
jchech ocnak. Jrukul quexic ncaxaxa ajni rukul jle caret, per jle caret 
jcherren cmal jle quiej tak ebnak alnak pchoj. 10 Chka cola quejey ajni 
quejey xca y cola quetobal chutzam quejey y jara nquecsaj jnecbanbej lowlo 
chca wnak chpam j-o ic. 11 Y cola jun ángel ocnak rey pquewá, jara ángel 
cnat co wa chuxe ulew chpam nimlaj kejkum. Jrubi ángel nbixa chpam 
tzojbal hebreo jara Abadón, y nbixa Apolión tzra chpam tzojbal griego. 
12 Camic xkaxa jnabey lowlo, tetzta mpa co chna c-e penak. 13 Jun chic 
ángel xulaj trompeta. Tak xultaja rmal cola jun kul xencaxaj xel ta checjol je 
cji aco je rcan altar j-oro ocnak jcola chwech Dios. 14 Jkul cawra xbij tzra 
ángel je xxulana trompeta: —Queacra je cji ángel jexmila chuchi nimlaj 

binel ya rbin-an Eufrates, cara xbij tzra. 15 Y cara xuban xeruquir e cji ángel. 
Ja Dios ne rchumin twá nak hor, nak kij, nak ic, y nak juna nquequir wa 
je cji ángel che nqueba y nqueccamsaj jun tercera parte chca wnak. 16 Ecol 
ca jun nimlaj ejército etzbula chquij tak quiej per ncongan e quiy soldado, 
y xenwcaxaj e c-e cient millones quebnon conjelal. 17 Je quiej xecuta 
chenwech y jetzbula chquij quecsan nicaj achnak jnectobej ruquecux. 
Jtobal ruquecux oxi rwech rcolor-il, jun quiek ajni rcolor-il kak, y jun chic 
azul ajni rcolor abaj zafiro, jun chic kan ajni rcolor azufre. Jquewá quiej 
ajni quewá cój, y cola kak nel ta pquechi rexbil seb ruquin azufre. 18 Ja 
ca wa oxi rwech lowlo je xecamsbesa tercera parte chca wnak, jara kak 
rexbil seb ruquin azufre jnel ta pquechi quiej. 19 Com jpoder je ccan j-ewra 
quiej pquechi co wa, y quejey rcan poder chka. Jquejey cara rbanic ajni 
rbanic jun cmetz y tzra rwá quejey necbanbej lowlo chca wnak. 20 Je jle 
chic wnak jmajon xecomsas ta rmal jawra oxi rwech lowlo, j-e nmajon 
xquequex ta jtzit cnaoj com majon xequeya cta je tioxa je j-e ebanyona, 
nexte xqueya cana y-oj quekij itzel tak espíritu, nexte xqueya cana y-oj 
quekij je tioxa j-oro eocnak, owe plata, bronce, abaj, owe che, per com j-e 
tioxa xjic rechbal je achnak rmal cara majon nquecay ta, nexte neccaxaj 
je nbixa chca, nexte nquebina. 21 Chka je wnak majon xqueya cta bnoj cmic, 
y majon xqueya cta bnoj tak samaj cxin aj-itza, y majon xqueya cta bnoj il 
mac je ach-i nqueoca cuquin ixki, y nexte bnoj alak xqueya cana chka.

. . . . .

10  1 Co chic jun ángel xentzet congan rchuka, arja ntajina nkaj ta 
chcaj, co pa chpam sutz y cola jun xconka pe rwá. Je ncaya 

ruplaj ajni ncaya kij y je rkan ajni kak ocnak. 2 Y cola jun chit libro 
jkala je rcan pruka. Je rkan rxin rejquenka jara xuya pe rwá mar, 
jrexquen jara xuya chwech ruchlew. 3 Xurak ruchi per congan fuerte 
rukul, ajni rukul jun cój tak nurak ruchi. Tak xurak ruchi ángel cjara 
xtzijona wku ckoljay. 4 Tak xecchoja tzij rmal wku ckoljay, anen xatra 
xentzibaj je xbij per cola jun kul xenwcaxaj jpenak chcaj jcawra xbij chwa 
ra: —Tecjea pnawanm je xbij wku ckoljay, mtakalsaj ta y mtatzibaj ta, 
cara xbij chwa. 5 J-ángel xentzet jrey-on jun rkan pe rwá mar y jun rey-on 
chwech ruchlew arja xuyic ruka chcaj 6 y xuban jun juramento prubi 
Dios. Jara caslic Dios jnecsea rxin junlic chpam je tiemp rxin je tiemp, 
ja xwankersana caj y njelal je rcan, y ja wankersyona rwech ruchlew 
y njelal jcola chwech, y ja wankersyona mar y njelal jcola chpam chka. 
Cawra juramento jxuban ángel: —Je Dios arja majon nuya xta más tiemp 

tzra nimlaj juicio 7 per nutak ta chanim. Tak xterla kij tak ncaxaxa rukul 
trompeta y xtxulaxa rmal quisbal ángel, tzra cara xtkaljin wa njelal 
je rchumin ta Dios jwewtanak nabey y xtbantaja cumplir njelal ajni xbij 
cana chca profeta je ajsmajma rxin. Cara xbij ángel. 8 Jkul jxenwcaxaj 
jpenak chcaj arja xtzijon chic jmul wquin y cawra xbij chwa ra: —Camic 
jat acma libro jcola pruka ángel jcola jun rkan rey-on pe rwá mar y jun 
rey-on chwech ruchlew, cara xbij chwa. 9 Y cara xenban, xenba ruquin 
ángel xenbij tzra chnuya chwa jlibro, y cawra xbij chwa ra: —Tecma libro 
y tetja. Tak xtitaja awmal congan quey xtuna apam per pnachi jara qui 
nuna, ajni rial che, cara nbij chwa. 10 Cjara xencom libro tzra y xentaj. 
Tak xtitaja nmal, je pnuchi congan qui xuna, ajni rial che xentaj, per 
che npam jara congan quey xuna. 11 Y cawra xbij chwa: —Atet ncatzina 
che namaj chic jmul rbixic jquemjana tbantaja. Ajni chca tnamet jquiy je 
quewech jnaya na rbixic chca je xtqueban na y ajni chca nación, ajni chca 
je nquetzijona ptak tzojbal y ajni chca je reyes, cara xbij chwa.

. . . . .

11  1 Cjara xjacha jun aj chwa ajni jun ejtbal y cawra xbixa chwa ra: —
Catyictaja y twejtaj santlaj rtemplo Dios, twejtaj altar y queawejtaj chka 

jecola chpam templo jquemjon ryaic rukij Dios. 2 Per jchujay jcola chwech 
santlaj templo jara mtawejtaj ta, com jara jchon pqueka jme aj Israel ta y arj-e 
cuarentidos ic nquecjea chwech jsantlaj retnamet Dios y nquepak tzra ckan. 
3 Anen ecola e c-e testigo wxin quenya na chca che nqueya rbixic ntzojbal, jun 
mil doscientos sesenta kij nqueya rbixic y arj-e quecsan jle tziak rxin banbal 
bis. Cara xbij chwa. 4 Je c-e testigo arj-e e junam ruquin e c-e che olivo 
ruquin e c-e candelero jpala chwech Rajaw ruchlew. 5 Je c-e testigo, achnak 
ncajo nqueban lowlo chca arj-e cola kak nel ta pquechi y jara nqueccatsbej 
je nquetzelana cxin. Achnak ncajo nqueban lowlo chca arj-e, j-e chka cara 
nbana chca, kak nquecamsbexa. 6 Arj-e cola queka tzrij caj che nectzapij 
ch-utz cara majon jab nkaj ta. Ajru tiemp xtqueya rbixic rtzojbal Dios nco wa 
queka tzra che nqueban cara. Chka cola queka tzra ya che nqueyoj y noca 
quic, y cola queka tzra rwech ruchlew che nqueya njelal rwech yubil chwech. 
Cara nqueban y jara nquecwina nqueban xajru ta mul ncajo nqueban. 7 Je c-e 
testigo tak xtetzkata tiempo rxin testig-il je nqueya, cjara nel ta ja itzel chcop 
chpam lwar jque cnat co wa xuxe ulew chpam kejkumal, y ja itzel chcop 
necwina chquij y nquercamsaj. 8 Jquecuerpo nepnea pbey chpam nimlaj tnamet 
abar xcomsas wa Kajaw Jesucristo chwech cruz. Jara tnamet ncambexa tzij 
ruquin c-e tnamet Sodoma ruquin Egipto. 9 Je wnak oxi kij ruquin nicaj chek 

jic nquetzet je cuerpo. J-era wnak epenak ptak je tnamet, ptak je tribu, epenak 
chpam njelal rwech tzojbal y epenak chpam je nación. Chek jic nquetzet je 
cuerpo y majon nqueya ta cas che xtmuk ta. 10 Jecola chwech ruchlew arj-e 
congan nquequicota rmal che xecomsasa e c-e testigo, nqueban nim kij rmal y 
nqueya cregalo chbil tak qui. Cara nqueban com je c-e profeta congan ruquiy 
xqueban chca jecola chwech ruchlew. 11 Tak xetzkata oxi kij ruquin nicaj, xoca 
Espíritu cuquin je c-e testigo, jara Espíritu je nyowa caslemal je tkon ta rmal 
Dios. Cjara xyataja chca che xepea y congan xecxibej qui jxetztowa cxin. 12 Col 
ca jun nimlaj kul xeccaxaj jpenak chcaj, cawra xbij chca e c-e testig: —Quixojte 
ta wawe, cara xbij chca. Y xejtea chcaj, xecmar ela rmal jle sutz, per ne 
chquewech je nquetzelana cxin tak nqueban cara. 13 Njara hor cola jun nimlaj 
cbarkan xuban y jun décima parte rxin tnamet xba ptak ulew rmal, e wku mil 
xecoma rmal cbarkan. Je jle chic congan xecxibej qui y xquemaj ryaic rukij 
Dios jcola chcaj. 14 Camic xkaxa rucab lowlo, tetzta mpa co chna jun penak.

. . . . .
15 Jun chic ángel xulaj trompeta. Tak xultaja rmal cola jle nmak 

tak kul xcaxaxa tzra chcaj, cawra nbij ra: —Je gobierno jecola 
chwech ruchlew, ocnak pruka Kajaw Dios camic y pruka Cristo 
jrech-on. Camic arja nebnowa mandar com ja Rey y nuban wa 
mandar camic y rxin junlic chpam je tiemp rxin je tiemp, cara nbij. 
16 Je veinticuatro anciano jetzbul oca chwech Dios chpam quetrono 
arj-e xexquea y xquemaj ryaic rukij Dios 17 y cawra xecbij tzra 
ra: —Kajaw Dios, atet nmajon poder mquita cola pnaka, atet ne 
atco wa camic, atco wa ojer, y ne atco wa chwak cabij y ne rxin 
junlic. Camic nekmeltioxij chawa che xacsaj jnimlaj poder jcola 
pnaka y atet chic ncatebnowa mandar com at Rey. 18 Je nación 
congan xyictaja cyiwal chawij per camic xerla kij che atet xyictaja 
awyiwal chquij j-e. Camic xerla kij che nketa tzij chquij je 
cnomki, y xerla kij je nyataj wa rtojbalil chca je ajsmajma awxin 
ajni chca je profeta, ajni chca jle chic tnamet awxin, ajni chca 
conjelal je nqueban respetar abi che nmak quekij y che me nmak 
ta quekij. Camic xerla kij cxin je nqueyjowa rxin rwech ruchlew 
che nqueyoja j-e chka. Cara xecbij tzra. 19 Cjara xejkea santlaj 
rtemplo Dios chcaj y xtzettaja jcax je rxin rchuminem chpam 
templo. Congan kak nuquiek ri, cola je kul ncaxaxa congan nim 
rukul, cola jle ckoljay xuban, xuban cbarkan y nmak tak sajbech 
xkaj ta.

. . . . .

12  1 Y cola jun nimlaj rital xwankera chcaj: cola jun ixak rewkon ri 
tzan kij, ic ocnak rpalibal y cola jun corona rey-on pe rwá rcan 

cbeljuj chumil. 2 Ja ixak yawa chic, majtanak rmal ruquiy y nurak ruchi 
com xyamer nalexa chit ral. 3 Y co chna jun rital xwankera chcaj: chek 
quenjlal xwankera jun nimlaj chcop, jun itzel chcop rbin-an dragón, quiek 
rij, wku rwá y ljuj rco. Jujun rwá cola jun corona rcan. 4 Arja xucsaj 
rujey y xerkasaj ta chwech ruchulew tercera parte chca je chumil jecola 
chcaj. Cjara xpaba ri chwech ixak je xyamer necjea ral ch-utz cara nutaj 
alnak chtacal tak xtecjea. 5 Ja ixak xecjea chit ral ala. Jral ixak cola 
jun nimlaj poder rcan jnucsaj na chquij conjelal wnak chcow nquerchapbej 
y che nquercabej, chka bechnak opech nación eco wa. Chek quenjlal tak 
xyataja tzra ral che xojtea chcaj abar tzbul wa Dios chpam retrono. 6 Ja 
ixak xnanmaja, xba chpam jun tenlic lwar jabar co wa jun rcolibal jchumin 
rmal Dios y tzra xban wa cwent jun mil doscientos sesenta kij. 7 Col ca 
jun nimlaj choj xbantaja chcaj. Miguel e rexbil jle chic ángel nquechojina 
ruquin dragón y cuquin je itzel tak ángel jecola ruquin. 8 Per xechaca 
dragón y majon xyataj ta chca che xecje ta chcaj. 9 Ja nimlaj dragón 
xchakix ta. Jara dragón ja ojer cmetz, y diablo nbixa tzra, y co chic jun rubi 
chka jara Satanás. Arja nebnowa engañar cxin conjelal wnak jecola chwech 
ruchlew. Xchakix ta chwech ruchlew e rexbil e itzel tak ángel jecola ruquin. 
10 Y cola jun kul xencaxaj chcaj, congan fuerte rukul y cawra nbij ra: —
Camic xerla kij che nyataja jtotanem rxin Dios chca wnak y ntzettaja jnimlaj 
rpoder, y xerla kij che noca rgobierno y nujach njelal pruka Cristo jrech-on. 
Cara xbantaja com xchakix ta diablo je nbina quil kchalal chwech Dios, com 
ja diablo arja che pkij chaka nremjon twa ryaic quil kchalal chwech Dios. 
11 Per j-e kchalal xechcowa rxin diablo, y jxecchecbej jara recquiel Carnel 
ruquin je testig-il xqueya tzrij Jesucristo, y jun chic, majon xecpoknaj ta 
xqueya qui pe cmic rmal. 12 Camic congan quicotemal chcaj, quixquicot ca 
jixcola tzra. Per congan lowlo chewa jixcola chwech ruchlew y jixcola pe 
rwá mar com camic kanak ta diablo checjol y congan yictanak ryiwal, com 
arja rutkin che xmajru ta tiemp nyataja tzra che necjea chwech ruchlew. 
Cara xbij jkul. 13 Je dragón tak xutzet che xchakix ta chwech ruchlew arja 
xumaj rsalujxic ixak jxecjea chit ral ala y nrajonuban lowlo tzra. 14 Per 
ja ixak xyataja c-e ruxic ajni rxin jun nimlaj xic ch-utz cara nrupina 
y nnanmaj ela chwech cmetz che nba chpam tenlic lwar y nekaja chpam 
rculibal jabar nban wa cwent oxi juna ruquin nicaj. 15 Je cmetz xelsaj 

ta jle ya pruchi ajni binel ya, cara xuban ch-utz cara jya nba y nucom 
ela ixak. 16 Per je rwech ruchlew xuto ixak, xjaktaja jun jul y xkaja binel 
ya chpam, jara ya jxel ta pruchi dragón. 17 Je dragón congan xpeta ryiwal 
tzrij ixak y xba che nerebna choj cuquin jle chic ral ixak, j-era jnecnimaj 
rmandamiento Dios y nqueya testig-il tzrij Jesucristo.

. . . . .

13  1 Anen xenpea chuchi mar psenyi y co chna jun itzel chcop xentzet, 
ntajina nel ta pmar. Wku rwá je chcop y ljuj rco. Ja jujun rco rcan 

jun corona, y jujun rwá rcan jun biaj jcongan nim rukij, per xruyon tzrij 
ja Dios tkal wa jawra biaj. 2 Ja itzel chcop xentzet ajni rbanic jun rlusil 
bajlam, y je rkan ajni rkan oso, y jréy ajni réy cój. Je dragón xujach rpoder 
ruquin retrono tzra itzel chcop y congan nim katbaltzij xujach tzra chka. 
3 Jitzel chcop cola jun rwá soctanak, y xentzet anen recmon ta cmic tzra per 
xecchoja. Je wnak congan xel ta quecux tak xquetzet chcop y conjelal xetre 
ela tzrij. 4 Y xexquea chwech dragón rmal jnimlaj poder jrejchon tzra itzel 
chcop, y xexquea chwech itzel chcop chka, cawra necbij tzra ra: —Je chcop 
majon chic abar nekjumsaj wa y majon achnak necwina tzrij, cara necbij. 
5 Jitzel chcop xyaa cas tzra che nbij jle nmak tak tzij je nyabej rukij ruyon 
kaja ruquin jle tzij xruyon trij Dios tkal wa, y nyaa cas tzra che cuarentidos 
ic noca katbaltzij pruka. 6 Y cara xuban, xbij jle tzij tzrij Dios jcongan itzel 
ncaxaxa, xruyon ncanoj kaja rubi per xruyon Dios tkal wa biaj je ncanoj, 
y xitzel chka jtzij je nbij tzrij ruchoch Dios y chquij je nquecjea chcaj. 7 Y 
xyaa cas tzra chka che nchojquina ruquin retnamet Dios, xyaa cas tzra 
che necwina chquij y xercomsaj. Y xyaa cas tzra chka che nqueoca conjelal 
wnak pruka chka bechnak opech tribu eco wa, chka bechnak opech tnamet 
eco wa, chka bechnak opech tzojbal nquetzijon wa, y chka bechnak opech 
nación eco wa. 8 Y conjelal jecola chwech ruchlew xexquea chwech, cara 
xqueban conjelal jmajon tzibtanak ta quebi chpam libro abar tzibtanak wa 
quebi jyatanak chca utzlaj caslemal je rxin junlic. Jawra libro jara libro rxin 
ja Carnel jxoca jun sacrificio y xcomsasa, y quemjana twankersasa rwech 
ruchlew tak nchumin chwa chnoca sacrificio. 9 Jcola quexquin ccaxaj ca 
je nbij jawra tzij. 10 Je nquechpowa cxin wnak che nqueoca preso pqueka, 
j-era nquechapa chka y nqueoc na preso. Jxecsana espada che ccamsic 
wnak, chka j-e tzan espada nquecomsas wa. Wawe ca nkatzet wa che 
retnamet Dios ncatzina nquecoch quewech chpam lowlo, ncatzina che 
neykea quecux ruquin Jesucristo. 11 Cjara co chna jun itzel chcop xentzet, 
ntajina nel ta ptak ulew. Je chcop cola c-e rco ajni rco jun carnel, per je 

ntzijona ajni ntzijona jun dragón. 12 Jawra chcop ra congan nim katbaltzij 
xjacha pruka rmal jun chic itzel chcop je ljuj rco y ne chwech ja chcop 
nucsaj wa rkatbaltzij. Njelal katbaltzij jcola pruka necsaj ch-utz cara npors 
nuban chca conjelal wnak jecola chwech ruchlew che nquexquea chwech 
jitzel chcop jsoctanak. Jsoctanem je rcan recmon ta cmic tzra per xecchoja 
y majon xcom ta. 13 Chka nuban nmak tak milagro, y co nara nuban nkasaj 
ta kak chcaj per ne chquewech wnak nuban wa. 14 Y nqueruban engañar 
wnak jecola chwech ruchlew. Je nquerbanbej engañar jara jmilagro nuban 
jea jyatanak tzra chnuban, y ne chwech itzel chcop nuban wa. Y nqueruban 
mandar je wnak jecola chwech ruchlew che nqueban rechbal itzel chcop 
jsoctanak tzan espada nabey per xecsea. 15 Y xyataja tzra che xecwina xuya 
tzra rechbal itzel chcop che ntzijona y nuya orden che nquecomsasa wnak 
jmajon nquexque ta chwech jrechbal itzel chcop. 16 Chka nqueruban mandar 
conjelal wnak che nyaa quital chqueka je rxin rejquenka, o chqueplaj, per 
nche conjelal wnak nbana cara chca che e nmak tak wnak, che e cocoj tak 
wnak, y chka che e byoma, che e chtak mibi, y chka che e libre, che esclavo. 
17 Cara nbantaja, je wnak wmajon quital y-on ta rmal chcop jara majon 
nya ta cas chca che nquelokmoja nexte nyaa cas chca chka che nqueban 
cayinem. Jrital nyaa chca wnak jara rubi chcop, owe rnúmero rubi. 18 Jawra 
ncatzina che nelsaj enaoj tzrij. Nak cola rnaoj telsaj ca rnaoj tzrij jnúmero 
rxin chcop, jara je rnúmero wnak y jara wajki cient ruquin sesenta y seis.

. . . . .

14  1 Y cco na más xentzet, chek quenjlal xentzet Carnel, arja pala 
pe rwá jyu je Sion rubi, e rexbil ciento cuarenticuatro mil wnak. 

J-era wnak cola jun quital tzibtala chqueplaj, jquital jara jrubi Carnel 
y rubi redta chka. 2 Y cola jun kul xencaxaj chka penak chcaj, y jrukul 
je ncaxaxa congan nim ajni jle ya jnerjoja, ajni rukul jun ckoljay. Jkul 
xenwcaxaj ajni quekul jle wnak je ntajina nqueban arpa 3 y necbixaj 
jun cac bix. Je lwar abar nquebixan oc wa jara chwech retrono Dios y 
chquewech j-era e cji jcola wajki quexic y chquewech anciano. Majon 
nak chic xecwin ta xrutkij ta jcac bix jnecbixaj, xqueyon j-era e ciento 
cuarenti cuatro mil wnak xeotkina, j-era jxeloka y xetotaja chquecjol 
wnak jecola chwech ruchlew. 4 J-era jmajon xemajcun ta cuquin ixki 
com arj-e chajchoj ccaslemal. Arj-e netren wa tzrij Carnel chkabar 
opech nqueba wa. Arj-e xeloka xetotaja chquecjol je wnak y xeoca e ajni 
nabey tak csech je ntzujuxa tzra Dios y tzra Carnel. 5 Arj-e nmajon tzkoj 
tzij xqueban, nmajon nak nquechapbexa, epal oca chwech retrono Dios.

. . . . .
6 Co chic jun ángel xentzet mer pe ncaj caj nrupin wa, arja recmon 

ta utzlaj tzij rxin Jesucristo je rxin junlic chnuya rbixic chca wnak jecola 
chwech ruchlew chka bechnak opech nación eco wa, chka bechnak opech 
tribu eco wa, chka bechnak opech tzojbal nquetzijon wa, y chka bechnak 
opech tnamet eco wa, 7 cow xtzijona y cawra nbij chca ra: —Txibej ewi 
chwech Dios y tey-a rukij com xerla hor chnutak ta nimlaj juicio. Chwech 
Dios quixexque wa com arja wankersyona caj ruquin rwech ruchlew, ja 
wankersyona mar ruquin tzucnel tak ya, cara nbij. 8 Y xpet chic jun ángel 
cawra nbij ra: —Xkaja nimlaj tnamet Babilonia, xturtaja. Cara rebnon 
Babilonia com arja ajni jun itzel ixak, xe nqueruban engañar wnak jecola 
njelal tak nación, npors xuban chca che jun chwa xeyke wa quecux y 
mruquin ta Dios jne ktzij wa che Dios, y ja Dios xpeta ryiwal cmal j-e. 
9 Xpet chic jun ángel, cow xtzijona y cawra nbij ra: —Achnak nquexquea 
chwech itzel chcop y chwech rechbal, y we nqueya cas che nyaa quital 
chqueplaj, o we chqueka, 10 wcara nqueban jara congan lowlo nban na 
chca y npeta ryiwal Dios chquij, per nmajon jtzit ryiwal mquita nucsaj 
chquij. Congan nquetaj na lowlo pkak ruquin azufre, per ne chquewech 
santlaj tak ángel y chwech Carnel tak xtbana cara chca. 11 Congan seb 
nela chpam lwar abar nquetaj wa lowlo. Jseb nojtea y nojtea rxin junlic 
chpam je tiemp rxin je tiemp. Nmajon nquexlen ta jtzit, che pkij chaka 
ne eco wa chpam lowlo. Cara ca nbana chca wnak je nquexquea 
chwech itzel chcop y chwech rechbal chka, cara nbana chca conjelal je 
nqueya cas tzra che nyaa rital rubi ja itzel chcop chca. 12 Wawe nkatzet 
wa je rtnamet Dios jnecnimaj rmandamiento y ne ykula quecux ruquin 
Jesucristo, arj-e congan ncatzina chca cpaciencia che nquecoch quewech 
chpam jpenak chquij. 13 Y cola jun kul xencaxaj penak chcaj jcawra xbij 
chwa ra: —Ttzibaj je xtenbij chawa ra, tzra jawra tiemp jnumaj ela rij 
camic congan wen chca wnak je nquecoma je xjun quebnon ruquin Kajaw 
Jesucristo tak nquecoma. Ja Espíritu rxin Dios nbij che ne ktzij wa jawrara 
com j-e wnak majon chic nquecos ta, nquexlena tzrij csamaj y j-obra 
jquebnon ta nyataj na rtojbalil chca abar xqueekaj wa, cara nbij.

. . . . .
14 Y cco na más xentzet, chek quenjlal xentzu jle sutz sak y tzbula 

jun pe rwá, je ncaya cara ajni ncaya rlecwalxel jun wnak. Arja cola 
jun corona rucsan oro ocnak y cola jun woz rcan chut rutzam. 15 Co 

chic jun ángel xel ta chpam santlaj templo, arja nurak ruchi tzrij je 
tzbula pe rwá sutz y xbij tzra che nquerumol wnak, ajni nbana tzra 
csech tak nmola ruchi, y cawrara xbij tzra: —Jwoz jawcan tucsaj che 
rmolic csech, com xerla hor che nmola csech com kan chic jtejcon jcola 
chwech ruchlew, cara xbij tzra. 16 Y cara xuban je tzbula pe rwá sutz, 
arja xumaj rcusic woz chwech ruchlew, y je csech rxin rwech ruchlew 
xmola ruchi. 17 Y co chic jun ángel xel ta chpam santlaj templo jcola 
chcaj, arja chka rcan jun woz congan chut rutzam. 18 Y co chic jun 
ángel xel ta abar co wa altar, arja cola ruka tzrij kak jcola pe rwá 
altar. Arja nurak ruchi tzrij jun chic ángel je rcan woz jcongan chut 
rutzam, y xbij tzra che nquerumol wnak je xtkaj pa lowlo chquij jnutak 
ta Dios, cawra xbij tzra ra: —Jwoz awcan tucsaj che rmolic uva jcola 
chwech ruchlew com kan chic j-uva, cara xbij tzra. 19 Y cara xuban 
ángel, xucsaj woz chwech ruchlew, y xumol ruchi uva. J-uva xuquiek 
chpam nimlaj lwar abar npak wa chakan cmal wnak che rlisic rial, jara 
ncambej tzij tzrij ryiwal Dios je xtkaja chquij wnak. 20 Je lwar abar xpak 
wa j-uva chakan jara che nkaj ruquin tnamet, me chpam ta. Congan jun 
nimlaj quic xel ta abar xpak wa uva chakan, congan nim rpam jquic 
xela, y tak nkaja jun quiej chpam ca tzra nekaj wa abar co wa freno 
pruchi, y abar xerme wa co la la oxi cient kilómetro rkan.

. . . . .

15  1 Co chic jun xentzet jcola chcaj ncongan xel ta wanm tak xentzet. 
Ecola e wku ángel xenutzet, wku rwech rpoknal cola pqueka, jara 

rquisbal tak poknal. Tak xtquisa jawra wku rwech rpoknal cjara nkaxa 
ryiwal Dios, y rmal cara tak nbixa quisbal tak poknal tzra. 2 Y xentzet 
ajni jun mar vidrio ocnak y ajni kak reyjun ri ruquin. Y xenutzet wnak 
jxechecmaja jmajon xecwersas ta rmal itzel chcop y majon xexque ta chwech 
rechbal, y majon xqueya ta cas tzra che nyaa rital chca, y nexte rnúmero rubi 
xya ta chca chka, arj-e epala chuchi mar jvidrio ocnak y ccan je arpa rxin 
Dios. 3 Arj-e quemjon jun bix, jara bix rxin Moisés y rxin ja Carnel, cawra 
necbixaj ra: —Kajaw Dios, ajnila poder cola pnaka y nmajon achnak mquita 
ncatecwina naban, congan nim rukij samaj jnaban y ajnila nel ta kanm tak 
nkatzet. Atet at Rey cxin wnak ja eayonan che eocnak atnamet. Ne rbeyal 
wa njelal jnaban y ne ktzij wa chka. 4 Kajaw ¿nak tca mquita necxibej qui 
chawech? ¿Nak tca ja che mquita lok xtquena abi? Com ayon oca atet jmajon 
mquita chajchoj je anaoj. Y je wnak jecola njelal tak nación arj-e nquepe 
na, nquerexque na chawech. Cara xtqueban com njelal jabnon bien kalaj che 

ne rbeyal wa. Cara bix jnecbixaj. 5 Tak xtzettaja nmal jawra cawra xentzet 
chic: xjaktaja santlaj rtemplo Dios jcola chcaj jmer abar tzra co wa Dios. 6 Je 
wku ángel jcola wku rwech rpoknal pqueka arj-e xeel ta chpam santlaj 
lwar. Jquetziak quecsan lino rubi, bien chajchoj, congan nruprota y cola jujun 
xembal quecsan chwech quecux j-oro ocnak. 7 Xpeta jun chca j-era e cji jcola 
wajki quexic, xujach jujun copa oro ocnak chca je wku ángel. Jcopa nojnak 
ryiwal Dios chpam, jara caslic Dios y necsea rxin junlic chpam je tiemp rxin 
je tiemp. 8 Jsantlaj lwar ne xnoja seb chpam, cara xuban rmal rucha Dios 
ajnila nchaana chpam santlaj lwar y rmal chka nimlaj poder jcola ruquin. 
Nmajon wnak xecwin ta xoca chpam santlaj lwar, cjara nqueoca chpam tak 
xtquisa wku rwech lowlo jcola pqueka e wku ángel.

. . . . .

16  1 Co chic jun kul xencaxaj congan nim, penak chpam santlaj lwar y 
cawra xbij chca e wku ángel ra: —Jax, tecma ela wku copa jewcan 

jnojnak ryiwal Dios chpam, etxa chwech ruchlew. 2 Xba nabey ángel, xeretxa 
chwech ruchlew jcopa jcola ryiwal Dios chpam. Je wnak je y-on rital itzel chcop 
chca y nquexquea chwech rechbal, arj-e xwankera jle itzel tak chac chquij 
jcongan ruquiy. 3 Jun chic ángel jcopa rcan, jcola chpam jara xutix chpam mar. 
Jmar xoca quic rmal ajni recquiel jun comnak, y achnak ecola chpam mar 
xecoma, per ne che conjelal. 4 Jun chic ángel jcopa rcan, jcola chpam jara xutix 
chpam binel tak ya y chpam tzucnel tak ya chka. Jya xoca quic rmal. 5 J-ángel 
rxin ya cola xbij tzra Dios y xenwcaxaj, cawra xbij: —Wajaw, atet je nmajon 
mquita atcola, atcola camic y ne atco wa ojer chka. Atet ne rbeyal wa jxaban 
kaja camic ra. 6 Cara quenbij chawa com je wnak xquetix quecquiel je profeta 
awxin y xeccamsaj, y cara xqueban chca jle chic wnak je awxin chka. Per camic 
xaya rjel recxel chca com nquetaj na jya jxacsaj quic chquewech, y njara nyataj 
wa chquij chcara nbana chca, cara nbij ja ángel. 7 Y co chic jun kul xenwcaxaj, 
ne tzra nel twa abar co wa altar y cawra nbij ra: —Cara Wajaw Dios, atet at 
jun Dios je nmajon poder mquita cola pnaka, y njelal lowlo jnatak ta ncara 
wa ajni abin ta y nrubey wa chka, cara nbij. 8 Jun chic ángel jcopa rcan, jcola 
chpam xutix tzrij kij. Jkij chkajni xba rchuka y nlowlo xuban chca wnak rmal 
cten. 9 Je cten congan lowlo y xecata wnak rmal. Per je wnak arj-e xquemaj 
rbixic jle tzij tzrij rubi ja Dios jxitzel ncaxaxa. Cara xqueban mesque pruka ja 
Dios co wa njelal jawra rpoknal jquemjon rtijic. Per arj-e majon xquequex ta 
cnaoj, majon xqueya ta rukij ja Dios. 10 Jun chic ángel jcopa rcan, jcola chpam 
xutix tzrij retrono jitzel chcop. Xoca pkejkum njelal gobierno jcola pruka itzel 
chcop. Je wnak xeccachchej cak rmal jcongan lowlo quebnon. 11 Xquemaj 

rbixic jle tzij tzrij Dios je rxin chcaj jxitzel ncaxaxa, cara xqueban rmal lowlo 
jquemjon rtijic y rmal itzel tak chac jcola chquij. Per nmajon xqueya cta rtzilal 
jquemjon rbanic. 12 Jun chic ángel jcopa rcan, jcola chpam xutix chpam nimlaj 
binel ya rbin-an Eufrates. Jya xquisa, xechkija rmal. Cara xuban ya ch-utz 
cara je reyes jepenak ptak lwar jcola pnoriente njaktaj ta jun bey chquewech 
che nquepeta y necrebna jun nimlaj choj. 13 Ecol ca e oxi itzel tak espíritu 
xenutzet e ajni xpek. Je nqueel twa itzel espíritu jara pruchi dragón, pruchi 
itzel chcop, y pruchi je profeta jme ktzij ta che profeta. 14 Xe e itzel tak espíritu 
com arj-e e espíritu cxin demonio. Arj-e cola jle milagro nqueban, nqueba 
cuquin je reyes jecola chwech njelal ruchlew che nqueequemlo. Cara nqueban 
ch-utz cara j-e reyes nqueban jnimlaj choj je xtbana tak xterla nimlaj kij rxin 
Dios, jara Dios je nmajon poder mquita cola pruka. 15 Ja Jesucristo cawra nbij 
ra: —Bien tewcaxaj, anen quenba chic jmul chwech ruchlew y je wnak cja 
nquena tak xtquenekaja cuquin, ajni nuban jun elkom chek quenjlal tak nekaja. 
Ajnila quicotemal chca wnak je nquecascata y majon nqueya cta yukbal 
quecux wquin ch-utz cara tak xtquenekaja cuquin majon quixbal ta nquena 
chenwech, cara nbij. 16 Y xerumol je reyes chpam jun lwar rbin-an Armagedón, 
jara rubi nbixa tzra chpam tzojbal hebreo. 17 Jun chic ángel jcopa rcan, jcola 
chpam xutix chcaj y cola jun kul xcaxaxa congan nim. Xel ta kul chpam santlaj 
rtemplo Dios jcola chcaj jabar co wa retrono Dios, y cawra xbij ra: —Camic 
chumtanak chic che npeta rpoknal per ne che njelal, cara nbij. 18 Congan kak 
nuquiek ri, cola je kul ncaxaxa fuerte rukul, y cola jle ckoljay xuban, y chka 
xuban jun nimlaj cbarkan per congan nim. Ajru tiemp ecola wnak chwech 
ruchlew per nmajon jun cbarkan cara ta rebnon. 19 Jnimlaj tnamet oxi xuban 
rmal cbarkan, y jle chic nmak tak tnamet jcola ptak nación j-era xba ptak ulew 
rmal chka. Dios arja xerkaja pe rwá jnimlaj tnamet Babilonia, ajnila xcatsaj 
ryiwal tzrij. Ja tnamet Babilonia pors xutaj na njelal lowlo je rchumsan ta Dios 
chnutak tzrij. 20 Je lwar jcola pmar abar la xoc wa, xsacha, y cara xuban je jyu 
chka, majon ntzettaj tchic. 21 Chka cola nmak tak sajbech xpeta chcaj y xkaj pa 
chquij wnak. Jsajbech congan rejlal, jujun rkarwech cola la jun quintal npajona. 
Je wnak xquemaj rbixic jle tzij tzrij Dios jxitzel ncaxaxa. Cara xqueban rmal 
lowlo jxquetaj pruka sajbech, com je rpoknal más chna lowlo.

. . . . .

17  1 Col ca jun chca e wku ángel je ccan wku copa, arja xerkaja 
wquin y cawra xbij chwa ra: —Catjo wawe, anen quenwajo 

quencut chawech je rpoknal je nketbexa tzij tzrij jnimlaj itzel ixak 
je tzbula pe rwá tak ya, per quiy je ya rtzulben. 2 Je reyes jecola 

chwech ruchlew arj-e quebnon rtzilal ruquin jawra itzel ixak, y 
je wnak jecola chwech ruchlew eyojtanak rmal rtzilal jquebnon 
ruquin, ajni ekbernak rmal rtzilal jnuban itzel ixak. Cara xbij ángel 
chwa. 3 Anen xencje chic pruka Espíritu Santo, xencmar ela rmal 
ángel y xokba chpam lwar abar tlan wa. Tzra xentzet wa jun ixak 
rtzulben jun itzel chcop quiek rij ajni rcolor quic. Je chcop cola jle 
biaj tzibtala tzrij per congan quiy, per xruyon tzrij ja Dios tkal wa 
jawra biaj. Wku rwá ja chcop y ljuj rco. 4 Ja ixak congan rewkon 
ri, recsan jle tziak mrad ruquin quiek ajni rcolor quic, y co chic 
jle achnak rucsan congan nmak rjel ajni oro, ajni perla, ajni je 
abaj jwen rbanic bnon. Ja ixak cola jun copa rcan puro oro ocnak. 
Jara copa nojnak chpam je rtzilal jrebnon, ixak ajni je achnak 
jrebnon jcongan chuw chwech Dios, ajni tzra je achnak jxe ntzilora 
awanm rmal. 5 Ja ixak cola jun biaj tzibtala chuplaj per jara biaj 
mchek te jic biaj, ncatzina nawsaj anaoj tzrij je nbij. Cawra jbiaj 
ra: —Babilonia jcongan nim rukij, quete jitzel tak ixki, ruquin arja 
wankernak twa jbantanak jea chwech ruchlew je xchuw chwech Dios. 
Cara nbij jbiaj. 6 Ja ixak xentzet jara kabrel, per jkabersyona rxin 
jara quecquiel retnamet Dios, jara quecquiel jxecoma rmal yukbal 
quecux ruquin Jesús. Anen congan xel ta nucux tak xentzet ja ixak. 
7 Per cawra xbixa chwa rmal ángel: —¿Nak tzra tak nel ta acux tak 
natzet? Anen quenchob chawech nak rbanic ja ixak y nak rbanic 
itzel chcop je rtzulben jcola wku rwá y ljuj rco. Jcamic xwewtanak 
per anen quenchob chawech. 8 Jitzel chcop jxatzet arja casla ojer 
per camic majon chic, per necse chna jmul. Arja nel ta chpam 
nimlaj jul jne cnat nel pwá xe ulew. Tak elnak pchic chpam jul nba 
chna chpam nimlaj lowlo. Je wnak jecola chwech ruchlew kas 
xtel ta quecux tak xtquetzet itzel chcop. J-era wnak majon quebi 
tzibtanak ta chpam libro jabar tzibtal wa quebi je wnak jyatanak 
chca utzlaj caslemal je rxin junlic, jara biaj tzibtanak chpam libro 
tak quemjana twankersasa rwech ruchlew. Kas xtel ta quecux tak 
xtquetzet chcop com arja casla ojer per camic majon chic, per necse 
chna jmul. 9 Je xtenbij chic chawa ra ncatzina che nawsaj anaoj tzrij. 
Je wku rwá chcop jara wku jyu jtzulben rmal ixak. 10 Chka je wku 
rwá jara e wku rey. E j-o chca rey ekanak chic, jun cola camic y 
jun chic quemjana twankera, y tak xtwankera necje na jun tiemp. 
11 Jitzel chcop jcasla ojer per majon chic camic arja noca rey chka y 
nequebna e waxki rey conjelal. Arja cara rbanic ajni cbanic e wku 

rey, arja ncanaj cana pquecxel y nba chpam nimlaj lowlo. 12 Je ljuj 
rco chcop xatzet jara e ljuj rey jquemjana tjacha gobierno pqueka. 
Arj-e cola katbaltzij ajni cxin rey njach na pqueka, jkatbaltzij jun 
hor noca pqueka y nquexbilaj itzel chcop chpam rgobierno. 13 Xjun 
nquechob che ljuj, njelal poder y njelal katbaltzij jcola pqueka jara 
nquejach na pruka itzel chcop. 14 Arj-e nquechojin na ruquin Carnel, 
per ja Carnel nchecmoja com arja Jefe cxin e nmak tak jefe, y Rey 
cxin e nmak tak rey. Je rexbil Carnel arj-e esiquin rmal Dios, ech-on 
rmal, y ne ykul wa quecux ruquin. Cara xbij ángel chwa. 15 Chka 
cawra xbij chic chwa: —Jya jxatzet je rtzulben itzel ixak jara nbij 
tzij je wnak congan e quiy. Quiy je rwech tnamet epenak wa, quiy 
rwech cnación, y quiy rwech tzojbal je nquetzijon wa. 16 Je ljuj rco 
chcop xatzet nerla na jun tiemp tak arj-e xtquecom qui ruquin 
itzel chcop y xitzel xtquetzet itzel ixak. Xtquelsaj tzra ixak njelal je 
rwekben ri y nechne cana ixak cmal. Njelal rmibil nquequis na y 
ja ixak necporoj na pkak. 17 Mchek te cgan nqueban cara, com Dios 
nyowa chca che nbantaj na cumplir cmal jrechbon ta che nbantaj 
na. Arja nyowa chca che xjun nquechob y je gobierno jcola pqueka 
nquejach na pruka itzel chcop. Cara xtuban Dios chca, pors nbantaj 
na cumplir njelal jbitanak cana rmal che nbantaj na. 18 Ixak jxatzet 
jara nbij tzij jun nimlaj tnamet, y conjelal tnamet jecola chwech 
ruchlew arj-e ecola pruka jara tnamet.

. . . . .

18  1 Co chic jun ángel xentzet ntajina nkaj ta chcaj, congan nim poder 
cola pruka. Arja congan nchaana y je rwech ruchlew congan 

nchaana rmal chka. 2 Congan nurak ruchi ángel y cawra nbij ra: —Xkaja 
nimlaj tnamet Babilonia, xturtaja. Congan lowlo rebnon com xcuchoch 
chic je demonio, ccolibal chic je itzel tak espíritu, y tzra nqueban wa 
quesoc itzel tak tzquin. 3 Cara rebnon com arja ajni jun itzel ixak xeruban 
engañar wnak jecola chpam njelal nación, junwa xeyke wa quecux 
rmal, mruquin ta Dios jne ktzitzij che Dios, y ja Dios xpeta ryiwal chquij 
rmal je xqueban. Chka je reyes jecola chwech ruchlew arj-e quebnon 
rtzilal ruquin Babilonia. Chka je e bnoy negocio jecola chwech ruchlew 
arj-e eocnak byoma rmal jnegocio je nqueban ruquin, com jmibil jcola 
ruquin nabey congan nim, njelal rwech mibil bkula ruquin y arja congan 
nuya rukij rmal. 4 Y co chna jun kul xenwcaxaj jpenak chcaj y cawra nbij 
ra: —Ixix je ix netnamet, camic quixel ta chpam itzel tnamet, mexte ixix jun 

nquixejklena il mac je nbana chpam y mexte ixix jun chka xtquixetjowa 
nimlaj lowlo je ntak ta tzrij. 5 Cara quenbij chewa com congan xquiya 
j-il mac jbantanak chpam itzel tnamet, ca chcaj xekaj wa y ne chwech ja 
Dios col wa njelal rtzilal jbantanak chpam jara tnamet. 6 Tey-a rjel recxel 
njelal rtzilal jrebnon chewa xerwara ncamul ctakra tey-a tzra ajni rebnon 
chewa. Ajni lowlo quetjon wnak rmal, ncamul ctakra tey-a tzra chka. 
7 Arja congan nim nuna kaja y congan quicotnak kaja ruyon ruquin nmak 
tak mibil jcola ruquin, y camic tey-a rjel recxel, congan nmak tak ruquiy 
y congan nmak tak bis tey-a tzra. Cara ta neban tzra com arja cawra nbij 
kaja pranm ra: —Wawe entzbul wa, enocnak reina pquewá je wnak. 
Anen me en melcan ixak ta y nmajon achnak xtquenbison ta rmal, cara 
nbij. 8 Rmal cara tak nerla na jun kij tak xtutaj na lowlo y chpam jara kij 
quiy rwech lowlo nkaj ta tzrij. Nkaj ta cmic tzrij, nkaj ta bis, y chka nkaj 
ta wyejal tzrij y nporoxa. Cara xtbana tzra com Kajaw Dios jnektowa tzij 
congan nim poder jcola pruka. Cara nbij kul jpenak tzra chcaj. 9 Je reyes 
jecola chwech ruchlew jxebnowa rtzilal ruquin itzel tnamet y xerexbilaj che 
xequicot kaja queyon ruquin cmibil, arj-e tak xtquetzet chremjon catem 
tnamet y congan seb nela congan okej xtqueban, ajnila xtquebisona rmal. 
10 Que cnat xtquepe wa rmal jnecxibej qui chwech jnimlaj lowlo jremjon 
rtijic y cawra xtecbij ra: —Babilonia, congan nokbisona awmal, atet at jun 
nimlaj tnamet y congan poder cola pnaka, per camic xe pjun hor xatkasas 
wa com xketa tzij chawij, cara xtecbij. 11 Je bnoy negocio jecola chwech 
ruchlew arj-e chka congan okej nqueban y nquebisona rmal com majon 
chic nelkowa quecay. 12 Arj-e quiy je rwech jneccayij chpam tnamet ajni 
tzra oro, plata, ajni tzra chtak abaj cocoj je ncacota je bnon rbanic, y ajni 
tzra perla. Y cola wen tak tziak neccayij ajni tzra lino je nmás wen, ajni 
tzra púrpura, ajni tzra seda y ajni tzra escarlata. Neccayij che chka chka 
bechnak opech che jcongan qui rexla, neccayij njelal rwech je achnak 
jmarfil ocnak, neccayij je che je nmak rejlal. Y cola je chech neccayij ajni 
tzra cobre y ajni tzra hierro. Y cola abaj neccayij chka ajni tzra mármol. 
13 Y cola je achnak neccayij chka jcongan qui rexla ajni tzra canela, 
especias, incienso, mirra, olíbano. Neccayij vino ruquin aceite. Neccayij 
harina, per harina jmás wen. Neccayij trigo. Y ecola chcop nqueccayij 
chka ajni chca je wajquex, carnel, quiej. Neccayij je caret jcherren cmal 
quiej, y eco nara je wnak nqueccayij chka che nqueoca pqueka je wnak. 
14 Y cawra nbix na tzra tnamet Babilonia: —Njelal quilaj tak achnak kas 
xel ta acux tzrij, jara majon chic camic. Njelal wen tak achnak xatquicot 
kaja ruquin ayon y njelal nmak tak mibil jcola awquin, camic majon chic 

y nexte wjic xtawil xta, cara nbix na tzra. 15 Je e bnoy negocio jxecayina 
chpam tnamet y xeoca e byoma rmal, arj-e que cnat xqueepe twa tzrij 
tnamet rmal jnecxibej qui chwech nimlaj lowlo jremjon rtijic, congan 
okej xtqueban y xquebisona rmal, y cawra xtecbij ra: 16 —Congan nekbisoj 
nimlaj tnamet, jara tnamet ajni jun ixak jrecsan wen tziak lino ocnak y wen 
rcolor-il, ajni púrpura y ajni escarlata. Congan rewkon ri tzra oro y tzra 
jle abaj chtak noy je ncacota je bnon rbanic, y ajni tzra perla chka. 17 Per 
camic tak wan chpam jun hor xyojtaj wa njelal nmak tak mibil jcola ruquin, 
cara necbij na. Y xebisona chka conjelal wnak je nquebina ptak lanch pe 
rwá mar che nectzukbej qui, ajni chca e binsay tak lanch, ajni e bnoy 
negocio, y ajni chca ayudante. Arj-e ca cnat xeepe twa. 18 Y tak xquetzet 
tnamet remjon catem y congan seb nela cawra necbij ra: —¿Abar nekjumsaj 
wa nimlaj tnamet je xbana tzra la? cara necbij. 19 Congan okej nqueban, 
congan nquebisona rmal y nqueya pkok pquewá jneccutbej che nquebisona, 
y cawra necbij ra: —Congan nekbisoj nimlaj tnamet Babilonia. Conjelal 
wnak jcola clanch jnecbinsaj pe rwá mar arj-e xeoca byoma rmal nmak 
tak mibil jcola chpam tnamet. Per camic tak wan xe chpam jun hor xyojtaj 
wa. Cara necbij. 20 —Per ixix jixcola chcaj quixquicota. Je ix apóstol, je ix 
profeta, ixconjelal je ix rtnamet Dios, quixquicota com ja Dios rey-on chic 
rjel recxel tzra tnamet Babilonia je njelal rebnon chewa, cara xbixa chca. 
21 Col ca jun ángel xpeta, congan poder cola pruka, y cola jun abaj xucom 
ajni jun ca per congan nim, xuquiek pmar y cawra xbij ra: —Cara ca tzra 
Babilonia jnimlaj tnamet, lowlo xtban na tzra y nkasaxa per junlic, nmajon 
nyictaj xta. 22 Y conjelal e bnoy tak música majon chic nquecaxax xta chpam 
tnamet, ajni chca e bnoy arpa, je nquebnowa bix, je nquebnowa flauta, y ajni 
chca je nquebnowa trompeta, per nmajon jun chca ncaxaxa. Chka je e bnoy 
tak samaj chpam tnamet chka bechnak opech rwech samaj nqueban, arj-e 
mesquier chic nquecneya. Chka majon chic molino ncaxaxa chpam tnamet. 
23 Chka jluz nmajon chic xttzij xta, ne pkejkum necje wa tnamet junlic. 
Ajni tzra jun ala tak neclea ruquin jun xten kas nquequicota nquetzijona, 
per jara majon chic nquecaxax xta chpam tnamet. Cara xtban na tzra 
nimlaj tnamet Babilonia, per rmal njelal je nqueban e bnoy negocio ruquin 
e bnoy engaño tak cara nbana tzra. Com j-e e bnoy negocio aj Babilonia xe 
nquena kaja che congan e nmak tak wnak wawe chwech ruchlew, y jle chic 
wnak aj Babilonia xe rtzilal nqueban jxequebanbej engañar je wnak jecola 
njelal nación. 24 Je tnamet Babilonia ajnila cmic bantanak chpam com tzra 
xecomsas wa je profeta e quexbil jle chic rtnamet Dios, y tzra xecomsas wa 
chka conjelal jecomsan wawe chwech ruchlew. Cara xbij ángel.

19  1 Cjara cola jle kul xenwcaxaj chic, quekul jle wnak jecola 
chcaj per ncongan e quiy, cawra necbij ra: —Aleluya. Ruquin 

ja Kajaw Dios npe wa totanem, nyatanak wa tzra che nyaa rukij, 
nyatanak wa tzra che nnataxa nimlaj poder jcola pruka. 2 Com 
njelal lowlo jnutak ta ncawara ajni rbin ta y nrubey wa chka. 
Com arja xuket tzij tzrij nimlaj ixak jitzel ixak. Jara ixak xe xuyoj 
ccaslemal wnak wawe chwech ruchlew, xe rmal ixak tak junwa 
xeyke wa quecux wnak y mruquin ta Dios je ktzij che Dios. Arja 
xercomsaj je ajsmajma rxin Dios, per camic Dios xuya rjel recxel 
tzra. Cara necbij. 3 Y cco na más necbij cawrara: —Aleluya. Jseb 
nela chpam tnamet nojtea y nojtea rxin junlic chpam je tiemp rxin 
je tiemp. Cara necbij. 4 Je veinticuatro anciano e quexbil j-era e cji 
jwajki quexic, arj-e xexquea y xquemaj ryaic rukij Dios je tzbula 
chpam trono, cawra necbij tzra ra: —Amén, aleluya, cara necbij.

. . . . .
5 Col ca jun kul xel ta tzra abar co wa trono, cawra nbij ra: —Camic, 

ixconjelal je ix ajsmajma rxin Dios congan tey-a rukij Dios, ixconjelal je 
nquixebnowa respetar rxin, che nmak ekij o che me nmak ta ekij, camic 
tey-a rukij, cara nbij. 6 Cjara co chic jun kul xenwcaxaj ajni quekul jle 
wnak per congan e quiy. Jkul ncaxaxa congan nim, ajni jle ya nerjoja, 
ajni rukul jle nmak tak ckoljay. Cawra nbij kul ra: —Aleluya, com Kajaw 
Dios jmajon poder mquita cola pruka, arja chic nebnowa mandar y 
remjon chic rij rgobierno. 7 Koquicota per congan koquicota, kay-a rukij 
com jculbic rxin Carnel xerla retiempo che nbantaja y jixak je noca 
rexkayil arja rewkon chic ri che neclea ruquin. 8 Jara ixak yatanak 
tzra che rewkon ri tzra jle tziak lino, per jle lino más chna wen, congan 
chajchoj y congan ncacota. Jara wen lino nbij tzij ja utzil jne rbeyal wa 
rxin Dios jquebnon wnak jeyonan che e rtnamet Dios. 9 Cjara ja ángel 
cawra xbij chwa: —Je xtenbij chawa ra ttzibaj, congan quicotemal chca 
wnak jebnon invitar tzra nimlaj cena rxin culbic je nbantaja tak neclea 
Carnel. Cara natzibaj, xbij chwa. Y cawra xbij chic chwa: —Jawra jxenbij 
chawa ra Dios nbina y ne nbantaj wa cumplir, cara xbij chwa. 10 Anen 
xenxquea chwech ángel chquenya rukij per arja cawra xbij chwa ra: —
Mtaban ta cara com anen xok junam awquin, xa ok ajsmajma rxin Dios e 
kaxbil je awchalal je nqueya testig tzrij Jesús. Jmás wen jnaban, Dios tey-
a rukij. Cara quenbij chawa com tak nkaya testig-il tzrij Jesús jara nbij 
tzij che mism Espíritu Santo cayona kxin che rbixic jkalsan jea rmal Dios.

APOCALIPSIS 19

El Nuevo Testamento en Tzutujil (Santiago Atitlán) de Guatemala, 2da ed. ©2010, Wycliffe Bible Translators Inc.              



653

. . . . .
11 Cjara xentzet caj jkala, y chek quenjlal xentzet jun quiej sak rij y 

cola jun tzbula tzrij, arja je nbixa tzra che nuban wa cumplir je nbij y 
njelal jnuban ne ktzij wa chka. Arja tak nuban ktoy tzij y tak nuban choj 
nrubey wa nuban tzra. 12 Jpe rkarwech ajni ruxak kak ncaya, y congan 
quiy corona rucsan pe rwá. Y cola jun biaj tzibtala chuplaj y jara biaj 
nmajon nak ojtakyona nak recmon ta, xruyon arja ojtakyona nak rbanic. 
13 Cola jun tziak rucsan congan quic tzrij, y jrubi je nbixa jara cawrara, 
Rlecwalxel je Rtzojbal Dios, cara nbixa tzra. 14 Y jecola chpam ejército 
rxin chcaj je nquechojina precwent Dios arj-e etrena tzrij, etzbula tzrij 
sak tak quiej, quecsan jle tziak lino jmás chna wen, congan sak y congan 
chajchoj. 15 Cola jun espada elnak ta pruchi congan chut rutzam, jara 
nucsaj chquij wnak jecola ptak nación che nquersocbej. Congan jun 
nimlaj poder necjea pruka jnucsaj chquij chcow nqueruchap tzra y che 
nquercabej. Arja nqueruya wnak chpam jun nimlaj lowlo, nquerupak 
pe rkan ajni nuban jun acha nupak chakan uva chpam jul abar nelsas 
wa rial, y ja Dios jmajon poder mquita cola pruka, arja ajnila ncatsaj 
ryiwal chquij. 16 Je tziak rucsan cola jun biaj tzibtala tzrij y bien kalaj 
abar tzibtanak wa, cawra nbij jbiaj ra, Rey cxin je reyes, Jefe cxin je 
jefe. 17 Cjara cola jun ángel xentzet, arja pala chpam kij y xumaj rakic 
ruchi chquij je chcop je nquerupina chcaj je nquequetaj camnak tak chcop, 
cawra nbij chca ra: —Quixjo, tremlo ewi, cola jun nimlaj w-im ewxin 
rchumin Dios. 18 Netaj comnak tak cuerpo cxin rey, cxin capitán, y cxin 
soldado jcongan cchuka. Netaj quecuerpo quiej y quecuerpo je nquetzbea 
chquij chka. Netaj quecuerpo wnak chka bechnak wnak opech, che e libre 
y che esclavo, che nmak quekij y che me nmak ta quekij chka, cara nbij 
chca. 19 Cjara xentzet itzel chcop e rexbil je reyes jecola chwech ruchlew 
e quexbil soldado jecola ptak ejército cxin je reyes. Arj-e quemlon qui che 
nquechojin ruquin je tzbula tzrij quiej y cuquin soldado jecola chpam 
rejército. 20 Jitzel chcop arja xchapa, xoca preso rexbil profeta jme ktzij ta 
che profeta. Jara profeta jxuban jle milagro chwech itzel chcop jxerbanbej 
engañar wnak. J-era wnak jxeyowa cas che nyaa rital itzel chcop chca 
y xexquea chwech rechbal. Jitzel chcop rexbil profeta xechapa, y ecasla 
xequiek ela chpam nimlaj lwar jnojnak azufre chpam jremjon catem. 21 Je 
jle chic arj-e xecomsasa, jespada jelnak ta pruchi je tzbula tzrij quiej jara 
xecamsbexa. Je chcop je nquerupina je nquequetaj comnak tak chcop, arj-
e xquetaj comnak tak cuerpo, congan xenoja conjelal rmal.

. . . . .

20  1 Cjara cola jun ángel xentzet ntajina nkaj ta chcaj, arja 
rcan jun llave y rcan jun nimlaj cadena chka. Jara llave 

jakbal ruchi nimlaj jul jque cnat nekaj wa xe ulew chpam nimlaj 
kejkumal. 2-3 Tak xkaj ta ángel xuchap dragón. Jara dragón ojer 
cmetz y rbin-an diablo, y nbixa Satanás tzra chka. Tak xchaptaja 
rmal xubac, xuquiek ela chpam nimlaj jul y bien xtzapij rwá jul. Je 
dragón tzra necje wa jun mil juna chpam jul. Cara nbana tzra ch-
utz cara majon chic nqueruban ta engañar wnak jecola ptak nación. 
Tak xtetzkata jun mil juna ncatzina che nsakpix ela jun tiemp per 
xe mnim xta. 4 Cjara cola jle trono xentzet y ecola etzbula chpam, 
yatanak chca che xeoca e ktoy tak tzij. Y xentzet canm wnak jxelsasa 
quewá jxecomsasa rmal testig-il je xqueya tzrij Jesús y rmal rtzojbal 
Dios. Arj-e majon xexque ta chwech itzel chcop nexte chwech 
rechbal, y majon xqueya ta cas tzra che xya ta rital chqueplaj y 
nexte chqueka ta chka. Y xecastaja, xeoca e ktoy tak tzij ruquin 
Cristo jun mil juna. 5 Kas j-era xecastaja nabey mul chpam cmic. Je 
jle chic cnomki jara majon xecastaj ta, cjara xtquecastaja tak 
xtetzkata jun mil juna. 6 Ajnila quicotemal chca je nquecastaja nabey 
mul, arj-e eyonan che e rxin Dios, je rcamul cmic majon ruka chca. 
Per je nqueban, neoc na sacerdote e rxin Dios. Neoc na sacerdote 
rxin Cristo y nqueoc na e ktoy tak tzij ruquin Cristo jun mil juna. 
7 Tak xtetzkata jun mil juna cjara nsakpix ela Satanás chpam lwar 
abar ocnak wa preso. 8 Arja nel ta chpam jara lwar che nquerebna 
engañar wnak jecola ptak nación njelal nat nkaj chwech ruchlew. 
Jara nación Gog y Magog nekbij tzra. Satanás arja nquerumol che 
nqueban jun nimlaj choj, congan e quiy nquerumol y congan pen 
nqueeltaj wa, ajni senyi jcola chuchi tak mar congan pen neltaj wa. 
9 Njelal nat nkaj xepe wa chwech loklaj rwech ruchlew. Tak xeerkaja 
chpam lwar abar quemlon wa qui rtnamet Dios arj-e xecsutij qui 
chquij y xecsutij qui tzrij tnamet jcongan njoxa rmal Dios. Per chek 
quenjlal tak cola jle kak rxin chcaj xtak ta chquij rmal Dios y 
xeruquis conjelal. 10 Je diablo jxebnowa engañar cxin je wnak, arja 
xquiek ela chpam nimlaj lwar jnojnak azufre chpam jremjon catem. 
Tzra xquiek el wa abar eco wa jitzel chcop rexbil profeta jme ktzij 
ta che profeta. Tzra xtban wa lowlo chca che pkij chaka rxin junlic 
chpam je tiemp rxin je tiemp.

. . . . .
11 Cjara cola jun nimlaj trono sak xentzet, y chka xentzet je tzbula 

chpam. Xquisa caj y xquisa rwech ruchlew perc majon xquecoch ta xecjea 
chwech je tzbula chpam trono, xesacha. 12 Cjara xenutzet cnomki che 
nmak quekij y jme nmak ta quekij, arj-e epal oca chwech Dios y cola jle 
libro xjaktaja. Y co chna jun libro xjaktaja chka, jara libro abar tzibtal wa 
quebi jyatanak chca utzlaj caslemal rxin Dios je rxin junlic. Je cnomki arj-e 
xkata tzij chquij, y je xketbexa tzij chquij jara jtzibtanak chpam jle chic 
libro jnak quebnon chpam ccaslemal. 13 Xecastaja conjelal je cnomki, we 
pmar eco wa o chka bechnak opech lwar eco wa, per xecastaja conjelal 
y xkata tzij chquij. Je xketbexa tzij chquij che jujnel jara jquebnon chpam 
ccaslemal. 14 Je cmic ruquin je lwar abar xecje wa cnomki jara xquiek 
ela chpam nimlaj lwar jcola azufre chpam jremjon catem. Tak ncatba 
chpam jawra lwar jara rcamul cmic. 15 Y nak jun majon tzibtanak ta rubi 
chpam libro jabar tzibtanak wa quebi jyatanak chca utzlaj caslemal je rxin 
junlic, arj-e xequiek ela chpam ya jreyjun ri ruquin azufre jremjon catem.

. . . . .

21  1 Cjara cola jun cac caj, cola jun cac rwech ruchlew 
xentzet, com jcaj ruquin rwech ruchlew jcola nabey jara 

xkaxa y majon chic. Cara tzra mar chka majon chic. 2 Anen en 
Juan xentzet santlaj retnamet Dios, jara jcac Jerusalén y ntajina 
nkaj ta chcaj, ruquin Dios penak wa y congan rwekon ri, ajni 
nuban jun xten tak neclea arja congan nuwek ri ch-utz cara 
chrechjil nquicota tzrij. 3 Col ca jun kul xenwcaxaj penak chcaj 
congan nim rukul y cawra nbij ra: —Camic je Dios ne chquecjol 
wnak necje chwa. Arja necjea cuquin y arj-e ne rtnamet wa. 
Dios mism necjea cuquin, arja Dios cxin. 4 Arja nusu njelal 
rial quewech, majon chic cmic, nexte bis, nexte okej, nexte je 
lowlo chka, com njelal achnak je xlowlo recmon ta jara majon 
chic, xkax cana, cara nbij. 5 Je tzbula chpam trono cawra xbij 
ra: —Camic anen nmajon achnak mquita xtenban cac tzra, cara 
nbij. Y cawra xbij chwa: —Jxawcaxaj ttzibaj com jtzij jxawcaxaj 
ne ktzij wa, ne nbantaj wa cumplir, cara xbij chwa. 6 Cawra xbij 
chic chwa chka: —Bantanak chic njelal. Anen encol chic tak 
xwankera rwech ruchlew y ne encola rxin junlic. Anen en Nabey 
y anen en Quisbal. Je wnak jemajtanak rmal chkij chi cola jle 

ya quenya chca per majon nquetoj ta, xquensipaj chca. Jara ya 
penak ruquin tzucnel ya jrecmon ta utzlaj caslemal je rxin junlic. 
7 Achnak nquechecmaja y majon nqueya ta qui pruka rtzilal 
che xqueruchec ta jara nyataja chca herencia rxin Dios per ne 
che njelal, anen ne en Dios wa cxin y j-e ne e wlecwal wa. 8 Per 
achnak necxibej qui nqueban choj ruquin rtzilal arj-e nqueba 
chpam ya jreyjun ri ruquin azufre jremjon catem, jara je rcamul 
cmic. Y cara nbana chca chka jmajon ykul ta quecux wquin, y 
chca jxe ctzilorsan canm chpam rtzilal, ruquin chca comsanela, y 
chca je nquemajcuna, chca aj-itza, chca je nquexquea chquewech 
tioxa, y chca conjelal e tzkoy tak tzij.

. . . . .
9 Col ca jun chca e c-e ángel je ccan wku copa jnojnak chpam wku 

quisbal tak rpoknal, arja xerkaja wquin y cawra xbij chwa ra: —Catjo 
wawe, anen quenwajo quencut chawech jixak jneclea, je noca rexkayil 
Carnel, cara nbij chwa. 10 Anen xencje chic pruka Espíritu Santo y 
xencmar ela rmal ángel pe rwá jun nimlaj jyu, congan nim jtela chcaj. 
Tak xokekaja, tzra xucut wa chenwech je tnamet Jerusalén jnimlaj 
retnamet Dios ntajina nkaj ta chcaj, ruquin Dios penak wa. 11 Je tnamet 
congan reckon rucha Dios tzrij, congan ncacota ajni nuban chtak 
abaj je ncacota jwen rbanic bnon y más chna nmak rjel ajni jaspe, y 
ncatecwina ncatcaya chpam, ajni cristal ncaya. 12 Cola jun nimlaj tzak 
rsutin ri tzrij tnamet, congan nim jtela chcaj y cbeljuj puerta rcan y 
jujun puerta ecola jujun ángel echjalbyona rxin. Je cbeljuj puerta cola 
jujun biaj tzibtala chwech, jara biaj cxin e cbeljuj tribu wnak je rxin 
tnamet Israel. 13 Oxi puerta tzra ncay wa abar nel twa kij y oxi chic 
pnorte ncay wa, oxi chic psur ncay wa, y oxi chic tzra ncay wa abar 
nkaj wa kij. 14 Jtzak jkotben rij tnamet cola cbeljuj rcimiento rtzulben 
y jujun cimiento cola jujun biaj tzibtala chwech, jara quebi je cbeljuj 
apóstol rxin Carnel. 15 Je ntzijona wquin arja cola jun ejtbal rcan puro 
oro ocnak, jara nucsaj che rejtxic tnamet rexbil puerta ruquin jtzak 
jkotben rij. 16 Je rbanic tnamet jara cji praj y jujun praj xjunam medida 
rcan. Je rwech ruquin rkan xjunam medida rcan che c-e. Je ntzijona 
wquin arja xucsaj rejtbal y xritaj tnamet. Tak xrettaja rmal, cbeljuj mil 
estadio xuya. Je rwech ruquin rkan y je nojtea chcaj xjunam medida 
rcan che oxi. 17 Xritaj tzak jkotben rij chka. Tak xettaja rmal, jun 
cient ruquin cuarenticuatro codo xuya. Ja ejtbal jxucsaj ángel njunam 

ajni nkacsaj ajoj ja ok wnak. 18 Jtzak jkotben rij jara jaspe ocnak y je 
tnamet puro oro ocnak, per jara oro ncatecwina ncatcaya chpam ajni 
vidrio. 19 Je rcimiento tzak jkotben rij tnamet congan wen bnon tzra, kas 
wen retzbalil, y-on tzra njelal rwech abaj jcongan ncacota y ncongan 
nmak rjel. Jnabey cimiento jaspe ocnak, jun chic zafiro ocnak, jun chic 
ágata, jun chic esmeralda, 20 jun chic ónice, jun chic cornalina, jun chic 
crisólito, jun chic berilo, jun chic topacio, jun chic crisoprasa, jun chic 
jacinto, y je rquisbal jara amatista. 21 Je cbeljuj puerta cbeljuj perla 
ocnak, jujun puerta jujun perla ocnak, y jbey rxin tnamet puro oro ocnak, 
per jun oro ncatecwina ncatcaya chpam ajni vidrio. 22 Je tnamet majon 
santlaj templo xentzet chpam com Kajaw Dios jmajon poder mquita 
cola pruka, arja rexbil Carnel j-era e santlaj templo rxin tnamet. 23 Je 
tnamet majon ncatzin ta kij tzra nexte ic chka je xtyow ta rxin psak, 
com nimlaj gloria rxin Dios jara nyowa rxin psak y Carnel jara ocnak 
luz rxin. 24 Jluz rxin tnamet jara nsakersana quebey je nación jquewlon 
totanem rxin Dios. Je reyes rxin rwech ruchlew arj-e nquecom ela 
chpam tnamet njelal jyaben quekij y njelal nmak tak mibil jcola cuquin. 
25 Jpuerta rxin tnamet jara majon ntzapix ta pkij, ne jkala junlic com 
chpam jara tiemp majon chic aka noc ta. 26 Njelal jyaben rukij nación y 
njelal mibil jcola chpam jara necmar ela chpam tnamet. 27 Per nmajon 
achnak ta itzel xtoc ta chpam. Je bnoy rtzilal e quexbil e tzkoy tak tzij 
nmajon chca xtqueoc ta chpam. Je nqueoca chpam xqueyon jcola quebi 
tzibtala chpam libro rxin Carnel, jara libro abar tzibtal wa quebi je 
nyataja chca utzlaj caslemal je rxin junlic.

22  1 Cjara cola jun binelya xucut chenwech, jara ya recmon ta 
utzlaj caslemal rxin Dios je rxin junlic. Jya congan chajchoj, 

ncatecwina ncatcay ela chpam, puro cristal. Je lwar abar nel twa rkan 
ya tzra nel twa abar co wa retrono Dios y rxin Carnel. 2 Jbinel ya 
pe ncaj bey nbin wa y cola che tquila chuchi che c-e praj, jara che 
recmon ta utzlaj caslemal je rxin junlic. Jche cbeljuj mul nuya rwech 
chpam jun juna, ic ic nuya rwech. Jruxak che jara nquekombexa 
wnak tzra jecola ptak je nación. 3 Tzra majon chic achnak jxitzel 
ntzeta rmal Dios. Jretrono Dios y rxin Carnel jara necjea chpam 
tnamet y je ajsmajma rxin Dios arj-e nqueya na rukij Dios. 4 Arj-e 
nquetzet na rwech Dios y jrubi chqueplaj necje wa. 5 Chpam jara 
tiemp majon chic aka noc ta y majon chic ncatzin ta lámpara chca, 
nexte kij chka, com Kajaw Dios tzan rucha nqueruya wa psak, y arj-
e nqueoca rey rxin junlic chpam je tiemp rxin je tiemp.

. . . . .
6 Cjara cawra xbij chwa: —Jtzij jxawcaxaj ne ktzij wa, ne nbantaj 

wa cumplir. Kajaw Dios, arja ntzijona ptak canm profeta y arja 
retkon ta ángel ch-utz cara chnucut chquewech je ajsmajma rxin 
nak xtbantaja je cumplir chanim. 7 Jesús cawra nbij: —Bien tewcaxaj, 
anen quenba chic jmul chanim chwech ruchlew. Ajnila quicotemal 
chca wnak jnecnimaj tzij jkalsan rmal Dios chpam jawra libro ra, cara 
nbij. 8 Anen en Juan, njelal jawrara jtzibtanak chpam jawra libro, anen 
xencaxana y xentztowa chka. Tak xcaxtaja nmal y tak xtzettaja nmal 
xenxquea chwech ángel jxectuwa chenwech njelal jxentzet. Anen 
xatra xenya rukij ángel, 9 per arja cawra xbij chwa ra: —Mtaban ta 
cara com anen xok junam awquin, xok ajsmajma rxin Dios e kaxbil 
je awchalal je profeta rxin Dios, e kaxbil chka je cniman tzij jtzibtala 
chpam jawra libro. Jmejor jnaban, Dios tey-a rukij, cara xbij chwa. 
10 Cawra xbij chic chwa: —Njelal tzij jkalsan rmal Dios chpam jawra 
libro tkalsaj chic atet com xe nnajin ta tiemp. 11 Je e bnoy tak rtzilal 
arj-e quebna seguir bnoj tak rtzilal. Je nquebnowa je achnak jxe 
ntzilora awanm rmal arj-e quebna na seguir chka. Je e bnoy rbeyal 
rxin Dios arj-e quebna seguir rbeyal. Je e chajchoj cchachjorsaj más 
qui. 12 Jesús cawrara nbij: —Bien tewcaxaj, anen quenba chic jmul 
chanim chwech ruchlew, necmon ta rtojbalil cxin wnak chejujnel 
jnak quebnon chpam ccaslemal. 13 Anen ne encol chwa tak xwankera 
rwech ruchlew y ne encol wa chka tak xtquisa rwech ruchlew. Anen 
en Nabey y anen en Quisbal, cara nbij. 14 Congan quicotemal chca 
je nquechaj quetziak chpam recquiel Carnel ch-utz cara chcola 
queka tzra che jrecmon ta utzlaj caslemal rxin Dios je rxin junlic, 
ch-utz cara chka tak nqueekaja chuchi puerta rxin tnamet nyaa 
cas chca che nqueoca chpam. 15 Per je wnak jxe nectzilorsaj canm 
chpam rtzilal arj-e majon nya ta cas chca che xqueoc ta chpam 
tnamet, y cara nbana chca chka je aj-itza, chca e bnoy il mac je 
ach-i je nqueoca cuquin ixki, chca comsanela, y chca je nquexquea 
chquewech tioxa, y chca conjelal je nel ta quecux che rbanic tzkoy 
tak tzij. 16 Jesús cawra nbij ra: —Anen en Jesús, j-ángel wxin netkon 
ela ewquin che nerey-a rbixic chca iglesia njelal jawrara je nkalsan 
ra. Anen je en riy rumam ojer rey David, ruquin arja enelnak twa. 
Anen en chumil rxin pe rsakric jcongan rucha, cara nbij. 17 Je Espíritu 
Santo rexbil rexkayil Carnel arj-e cawra necbij ra: —Catpeta Jesús, 

cara necbij. Chka je nquecaxana cawra ta necbij: —Catpeta Jesús. Je 
wnak je majtanak rmal chkichi quepet ca, y achnak cola rgan npeta 
tpeta y tertja ya jrecmon ta utzlaj caslemal rxin Dios je rxin junlic, 
y xsipan jya. 18 Conjelal je nquecaxana rtzojbal Dios jkalsan chpam 
jawra libro congan quenwajo quenbij chca che mtquequex ta rbixic. 
Wcola jun xtuya más rwá rtzojbal Dios jcola chpam, jara Dios nutak 
ta nmak tak lowlo tzrij ajni tzibtanak chpam jawra libro. 19 Wcola 
jun nelsaj jtzit tzra rtzojbal Dios jkalsan chpam jawra libro, jara Dios 
majon nuya ta tzra che ntzibaxa rubi chpam libro jabar tzibtanak wa 
quebi je nyataja chca utzlaj caslemal rxin Dios je rxin junlic, y majon 
nuya ta cas tzra che xtoc ta chpam santlaj rtnamet Dios, y majon 
nuya ta tzra chka je rtzujun chpam jawra libro. 20 Ja Jesús kalsyona 
njelal jawrara jtzibtanak chpam jawra libro y cawra nbij ra: —Quenba 
chna jmul chwech ruchlew chanim, cara nbij Jesús. Amén. Catpet 
ca Kajaw Jesús. 21 Wchalal, jutzil je nsipaj Kajaw Jesucristo jara ta 
xtecjea ewquin chixconjelal. Amén. 

